
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Татал

	Католик шашин Францын нийгмийн амьдралыг тас барьж үхширүүлсэн гунигт үед тэр дарангуйллын өөдөөс боссон хэд хэдэн мундаг хүн гарсан. Тэдний ачаар XVIII зуунд Францын гүн ухааны сэтгэлгээнд хувьсал гарсан. Тэр хүмүүсийн нэг нь Дени Дидро яах аргагүй мөн. Дидро одоогоос хоёр зуун дал гаруй жилийн өмнө буюу 1713 онд Францын Лангр хэмээх бяцхан хотод төрсөн. Гар үйлдвэр эрхэлдэг баян чинээлэг эцэг нь хүүгээ шашны зүтгэлтэн болгохын тулд хөрөнгө мөнгөө хайрлахгүй гэж амлаж байжээ. Чингээд хүүгээ шашны сургуульд оруулж санваартнуудын багш нар төдхөн жаал хүүгийн онцгой авьяас билигтэйг ажиглан шашин сүм хийдийг хамгаалах лут хүн болгоодох гэж мэрийсэн нь талаар болсон юм гэдэг. Дидро 1732 онд Даркур хэмээх шашны дунд сургуулийг төгсмөгцөө Парисын их сургуулийн урлагийн магистрын зэрэг хүртжээ. Ингээд Дидро шашин,  сүм хийдийн амьдралд таалалгүй гэдгээ эцэгтээ мэдэгджээ. Эцэг нь арга барагдахдаа эмч юм уу өмгөөлөгчийн мэргэжил эзэмш гэж шахан шаарджээ. Гэтэл хүү нь өөрийнхөөрөө зүтгэн утга зохиолд биеэ сорих их хүсэлд хөтлөгдсөн гэдгээ өчжээ. Дэврүүн сэтгэлт Дидро Парист бүтэн арван жил (1733-1743 онд) өлөн зэлмэн,  байшингийн дээвэрт хүртэл хоноглож явжээ. Гэвч зориг мохсонгүй. Дидро чухам энэ арван жилд эртний гүн ухааны туурвилууд,  Английн материалист гүн ухаантнуудын хийгээд Францийн тэргүүний сэтгэгчдийн ном зохиолыг уншжээ. Шашны муйхар баримтлал,  мухар сүсгийн өөдөөс дооглон тэмцэгч Вольтерын зохиол түүнд гайхалтай сайхан санагдаж байжээ. Ийнхүү Дени Дидро утга зохиолын ертөнцийн үүдийг татсан гэдэг.

	Мухар сүсэг хүний зүй ёсны үйлдэлтэй тэрсэлдэж авир араншныг нь зэрэмдэглэж хаядаг. Энэ саналга Дидрогийн зохиолуудад тодорхой туссан бий. Сүм хийдэд хүний ёс суртахуун муухай эвдэрдгийг “Гэлэнмаа” романд тон сүрхий үзүүлжээ. Уг роман шашинд үнэнч гэгддэг хүмүүсийн хоёр нүүртэй,  зусар бялдууч,  худал хуурмагийг уудлан илрүүлснээрээ гойд юм шүү. Дидро үүгээр ганц сүм хийдийнхнийг зад шүүмжлээд зогсоогүй юм. Романы нийгмийн санаа нь цаанаа гүнзгий.

	Дидрогийн зохиол урьд өмнө манай монгол хэлээр гараагүй. Үүнд миний бие Францын уран зохиолоос эх хэл рүүгээ хөрвүүлж байсан бага сага туршлагадаа дулдуйдан “Гэлэнмааг” зориглон орчуулсан минь энэ ээ.

	Т. Төмөрхүлэг

	 

	 


ГЭЛЭНМАА

	Франц хэлнээс монголчилсон Үсүд Тойтогийн Төмөрхүлэг

	 

	Хэрэв би Круосмар бэйсээс хариу авах юм бол тэр миний өгүүлэх зүйлийн эхний мөрүүдийг гүйцээж өгөх юм. Тэр хүнд бичихийнхээ өмнө өөрийг нь таньж мэдье гэж санасан билээ. Язгууртны хүрээний энэ хүн хэргийг нэг тийш болгох талаараа аргагүй товойн гарсан нэртэй хүн ажээ. Эдүгээ хижээл настай,  урьд гэрлэж явсан,  нэг охин,  хоёр хөвүүнтэй ажээ. Тэдэндээ хайртай,  тэд нар нь ч эцгээ эрхэмлэдэг гэнэ. Төрөлхийн саруул ухаан,  санаачилгатай,  хөгжил баясгалантай урлагт ялангуяа өвөрмөц сайханд таалалтай хүн ажээ. Түүнийг дэврүүн сэтгэлтэй,  зөв үйл явдалтай,  чамбай хүн гэж улс надад магтсан билээ. Миний хэргийг их л сонирхон гардаж авчээ гэж бодсон. Олны ярианаас үзвэл,  би тэр хүнд хандаад огтхон ч хохирохгүй юм байна гэж санасан. Т эгэхдээ намайг хэн болохыг мэдэхгүйгээр хувь заяаг минь өөрчлөхөөр тогтох ёсгүй гэдгийг хэлэх юун. Энэ л учир шалтгаанаас би нэрэлхүү зан,  үзэг цаас нийлүүлэхээс хойргоших хоёрыг огоорч,  гаслангийнхаа нэг хэсгийг тольдсон болхи толхи энэ өчлийг миний насны хүүхдийн гэнэн хонгор сэтгэл,  угийн илэн далангүй араншиндаа хөтлөгдөж бичиж эхэлсэн билээ. Ийн бичихийг миний хамгаалагч шаардаж ч мэднэ. Нөгөө талаар энэ бичээсийг өнгөрсөн үйл явдал оюун санаанаас арилчихсан хойно гүйцээх өөрийгөө хуурсан бодолд эзэмдүүлэх ч юм билүү. Товчхон ч гэсэн энэ тэмдэглэлийг бичих,  тэгээд бас хүндхэн сэтгэгдэл авсанд орох хүртэл санааны мухарт хоцорсон байхад тэр хэрэг явдал яахин мартагдах билээ гэж бодсон билээ.

	Эцэг маань өмгөөлөгч хүн байлаа. Тэр хүн нас нэлээд дээр гарсан хойноо миний эхтэй ханилж гурван охинтой болжээ. Гурван охиноо тов хийсэн айл гэр болгоход элбэг хүрэлцэх өв хөрөнгөтэй хүн байлаа. Чингэхээр ямар ч гэсэн эцэг маань бидэндээ энэрэл хайраа тэгш хүртээх ёстой биз дээ. Гэтэл эцэг надад тийм энэрэл хайр үзүүлж байгаагүй юм. Би саналга ухаан,  бие галбир,  зан ааш,  авьяас чадвараараа эгч нараасаа яах аргагүй давуу төрсөн байжээ. Үүнд л эцэг эх маань нэг л дурамжхан байх шиг санагддаг сан. Байгаль эх намайг тэднээс илүү төрүүлсэн нь хайрлах,  энхрийлэх,  баярлах,  уучлуулахын жаргалыг амсах бус харин зовлонгийн эх булаг болжээ. Тэгэхэд эгч нар минь тэр жаргал цэнгэлийг байнга эдэлж,  ухаан орох цагаасаа би тэдэнтэй барьцдаг сан. Хэрэв хэн нэгэн хүн миний эхэд “Танайх мөн сайхан хүүхдүүдтэй юм аа...” гэж хэллээ гэхэд ээж тэр үгийг надад даанч хамааруулдаггүй байжээ. Заримдаа тэр шударга бус хэргийн хариуг авч бах минь ганц сайхан ханадаг сан. Гэвч халуун ам бүлээрээ үлдсэн үед гаднын хүмүүс намайг магтсаны шанг гомдолгүй хүртэн,  чингэхэд би тоохгүйг байтугай доромжлохыг ч юман чинээ санадаггүй байсан. Гаднын хүмүүс намайг онцлон үзэж л байвал тэднийг гарсан хойно манайхан их л цухалдаж байдаг сан.

	Аяа хохой,  би муухай мунхаг,  тэнэг бардам нэгэн үгээр хэлэхэд,  тэдэн шиг эцэг эхийнхээ санаанд нийцүүлэхээр зохицон төрөөгүйдээ хэчнээн удаан уйлсан болоо!

	Гэтэл нэр төрдөө хайртай,  цэх шударга нигүүлсэнгүй сэтгэлтэй эцэг эхэд ийм хачин явдал хаанаас бий болдог байна аа гэж би бодсон билээ. Би танд үнэнээ хэлэх үү,  ноёнтоон! Эцэг ширүүн зантай тул уур цухал нь хөдлөхдөө аман дээр нь гарч ирдэг ганц нэг үг,  хааяа хааяа үүсэж бий болдог янз байдал,  хөршүүдийн шивэр авир яриа,  зарц нарын үг зэргийг шинжээд эцэг эх хоёрыг өчүүхэн ч атугай уучилж болох шалтгаан байна уу гэж би хар авсан билээ. Эцэг маань намайг эхээс төрөхөд ямар нэгэн эргэлзээтэй байсан юм болов уу. Магадгүй,  ээж намайг хараад урьдын нэгэн алдаагаа,  эрхэмлэж байсан аль нэг хүнийхээ нүүргүй зан гаргасныг санадаг байсан юм болов уу. Би юугаа мэдэх вэ дээ! Тэгэхдээ эл сэжиг батлагдаагүй байхад би зориг гарган танд яахин хэлж зүрхлэх билээ! Та энэ бичээсийг минь шатаагаарай,  би ч таны хариуг шатаахаа амлая.

	Бид эхээс ойр ойрхон төрсөн тул гурвуулаа бараг нэг зэрэг нас бие гүйцэж,  хань ижил болох гэсэн хүн үзэгдэх болов.

	Том эгчийг минь нэгэн аятайхан залуу эр эргүүлж байснаа намайг шохоорхож эхлэхийг би төдхөн анзаарав. Чингээд эгчид хоргодсон хүн болж манай гэрээс гарахаа больсныг би сайн гадарлаж байлаа. Тэр хүний шохоорхсон нь надад гуниг зовлон үүднэ гэдгийг тааварлаж эхдээ дуулгав. Энэ л амьдралдаа миний анх удаа эхийн санаанд тохируулан хийсэн цорын ганц сайн үйлдэл болсон ч байж юуны магад. Тэгээд гүүнээс шалтгаалж ямар шагнал хүртсэн гээч. Дөрвөн өдрийн дараа нэг үгээр хэлэхэд түүнээс хойш ер удалгүй намайг сүмд суулгах болсон гэж дуулгаад,  маргааш нь тэнд хүргэлээ. Би гэртээ нэн шоовдор байсан тул түүнд ер дургүйцсэнгүй,  Ариун Марийн сүмд баяр хөөртэй очлоо. Энэ бол миний анхны сүм. Гэтэл эгчийн дурласан хүн надтай нүүр учрахгүй болсноо мэдээд намайг мартаж түүнтэй гэрлэжээ. Тэр хүнийг К гуай гэдэг. Корбейд суудаг бөгөөд хууль ёсны баримт бичиг батлагчаар ажилладаг гэсэн. Харин тааруухан аж төрдөг байжээ. Хоёр дахь эгч маань Парис хотноо Кэнкампуа гудамжинд суудаг торгоны эдлэлийн наймаачин Бошин гэгч хүнтэй дэр нийлүүлжээ. Бошинтой их л аятайхан гэр бүл болсон юм гэдэг.

	Хоёр эгч минь нэгэнт хүний эхнэр болж төвхнөсөн тул намайг бодох биз,  сүмээс би удахгүй гарна биз гэж горьдож байлаа. Тэгэхэд би арван долоон нас хүрэхэд зургаан сар л дутуу байлаа. Хоёр эгчид минь бийлэг инж өгч гаргасан тул намайг тэднээс ялгахгүй биз гэж толгойд маань сайхан сайхан бодол орж байтал уулзах өрөөнд дуудаж байна гэв. Тэнд эхийн минь багш Серафин эцэг сууж байлаа. Тэр миний ч багш байсан билээ. Тэр ч учраас надад тэнд хүрэлцэн ирсэн шалтгаанаа шулуухан тайлбарлав. Мөн учир нь намайг гэлэнмаа болгох гэсэн юм санжээ. Би энэ хачин үгийг сонсоод дуу алдан,  сахил санваарт огт таалалгүй гэдгээ эрээ цээргүй өчив. “Тэгвэл та л хохирно доо. Эцэг эх тань хоёр охиноо хадамд гаргах гэж сүйрлээ шүү дээ. Нэгэнт ийм хөөрхийлөлтэй болсон тул өөрт тань тэд ач тусаа хүргэж чадна гэж үү дээ. За даа,  үгүй л байхаа даа. Бодогтун жаал бүсгүй минь,  нэг бол энэ сүмд насаараа суух эсвэл өл залгах харамжаар байлгадаг хөдөө гацааны нэг ядуувтар сүмд очих хоёр л зам байна. Тийм сүмд очвол яах вэ,  эх эцгээ өнгөрсний хойно гарч болох юм. Тэгэхдээ тэднийгээ хэзээ үхнэ гэж хүлээж суух билээ...” гэж тэр хүн хачирлан өгүүлэв. Миний сэтгэл нэн их гуньж,  нүдний нулимс бөмбөрөн унав. Ширээт гэлэнмаад энэ тухай мэдээлсэн тул тэр намайг буцахад уулзана гэж хүлээж байжээ. Сэтгэл минь ямар ч учраа олохгүй уймарч байлаа. Ширээт гэлэнмаа,  “Юу болоо вэ,  хүүхээ (Надад юу тохиолдсоныг тэр надаас илүү мэдэж байсан юм). Наад царай зүс чинь! Би тань шиг ийм цөхрөнгөө барсан хүн үзээгүй юм байна. Таныг хараад хамаг бие салгалчихлаа. Үгүй,  та ааваа ээжээ алдчихаагүй биз дээ?” гэж асуув. Би түүний элгэнд наалдан “Хэрэв бурхан таалбал тэднийг аваасай...” гэж өчмөөр санагдсан ч сэтгэлээ барин “Аяа хохой! би эцэг ч үгүй,  эх ч үгүй хүн. Би шоовдорлогдсон,  заяагүй амьтан. Намайг эд амьдаар минь булшлах гэж байгаа юм” гэж дуу алдан өгүүллээ. Тэр миний сэтгэлийн шуурга намдан тайвшрах мөчийг хүлээж байлаа. Би түүнд түрүүхэн надад мэдээлсэн зүйлийг тов тодорхой ярилаа. Ширээт гэлэнмаа харамсаж,  намайг өрөвдсөн дүртэй,  ямар ч таалалгүй юмаа огт барьж авахын хэрэггүй гэж зоригжуулан надад тус болохын үүднээс зууч болон хэлж,  гуйж өгөхөөр амлалаа. Аяа,  тэр ширээт гэлэнмаа нар юутай хиймэл зантай гээч,  ноёнтоон! Та бол даанч мэдэхгүйдээ. Тэгээд яах вэ,  миний эцэг эхэд үнэхээр бичжээ. Гэхдээ ямар хариу авахаа яг тааварлаж байсан бөгөөд түүнээ надад мэдээлсний нь дараа нэлээд хожим ширээт гэлэнмаагийн чин үнэнч сэтгэлтэйд эргэлздэг болж эхэлсэн билээ би. Гэтэл бодож шийдвэрлэхээр олгосон цаг хугацаа нь нэгэнт дуусахад ширээт гэлэнмаа шийд сонсохоор их л зовсон царайтай орж ирэв. Эхлээд юм ярилгүй хэсэг зуур болсноо,  харамссан янзтай хэдэн үг цухуйлгахад нь л залгаад амнаас нь гарах үгийг дорхноо тааварлав.

	Дахиад л арга барагдсан явдал болов. Би үүнийг өөрөөр яаж ч дүрслэх билээ. Гэлэнмаа нарын биеэ барьж сурсан нь гайхмаар шүү. Тэр бараг л уйлах мэт “тэгээд хүүхэд минь,  та биднийгээ орхих нь ээ! Эрхэм хүү минь бид бараагаа дахин харалцахгүй нь ээ!...” гэж өгүүлэв. Бусад хэлсэн үгийг нь сайн ч дуулсангүй. Би сандал дээр унан,  нэг хэсэг чив чимээгүй болсноо,  эхэр татан уйлж,  хөшөө шиг хөдөлгөөнгүй болсноо босон харайж,  заримдаа хана руу гүйж очиж наалдан зогсож,  тэгснээ ширээт гэлэнмаагийн цээжинд наалдан гуниг зовлонгоо юүлж байлаа. Намайг сүйд майд болж байхад түүний өгүүлсэн нь: “Үгүй яагаад өөрөө ямар нэгэн юм зориглон хийж болохгүй билээ? Хүүхээ,  харин миний зөвлөж хэлэх үгийг хэнд ч битгий задруулж үзээрэй. Би таныг ам задгайгүй гэж найдаж байгаа шүү. Би энэ насандаа аль ч юмаар хэнд ч буруушаагдахгүй явах сан гэж боддог юм. Танаас юу хүсээд байгаа юм бол? Номын хувцас л өмсгөх гээд байгаа биз дээ? Үгүй яагаад болохгүй байх билээ? Ингэлээ гээд юу алдах юм бэ? Юу ч алдахгүй. Хоёр жил л бидэнтэй байх хэрэг. Хоёр жил болоход хэн ч үхэж болно,  хэн ч амьд явж болно. Мэдэхийн аргагүй. Энэ чинь нэлээд хугацаа шүү. Хоёр жилийн дотор юу ч тохиолдож болно...1” гэж хэллээ. Цаанаа булхайтай энэ үгэндээ их л эелдэг,  найрсаг хийгээд хуурамч зөөлөн аяс оруулахад нь юунд орчихсоноо мэдэж буй боловч хааш нь намайг хөтөлж явах гээд байгааг мэдэхгүй байгаагаа би бүр сайн ухаарч авлаа.

	Чингээд тэр миний эцэгт захидал илгээсэн бөгөөд үнэхээр гарамгай бичсэн байв. Өөрөөр яаж ч илүү сайхан бичих вэ дээ,  Миний зовлон,  гуниг,  дургүйцлийг тэр захидалд яруу тодорхой тоочсон нь надаас хэрсүү нарийн ухаантай охин ч хууртагдмаар байсан. Тэгсэн мөртөө намайг зөвшөөрч байгаа тухай үгээр уг захидлыг төгсгөжээ. Бүх юм ямар шаламгай хурдан бэлтгэгдсэн гээч! Өдөр тогтох,  хувцас хийлгэх,  ёслол хийх цаг,  энэ бүхнийг дараа дараалан ер өчүүхэн ч цаг алдалгүй зохион байгуулсныг эдүгээ би сайн санаж байна.

	Би эцэг эхтэйгээ уулзаж тэр хоёрын сэтгэлийг хөндөх гэж чадах ядахаараа оролдсон авч хатуурхаад байсан гэдгийг хэлэхээ мартчихаж. Надад зориулж Сорбонны номын багш гавж Блин зоригжуулах үг хэлж,  Алеп цорж адис хүртээв. Энэ ёслол ер нь ямар ч баяр баясгалангүй бөгөөд тэр өдрийнх хамгийн уйтгар төрүүлэм болсон билээ. Хэдийгээр гэлэнмаа нар намайг шахцалдан түших боловч өвдөг минь хар аяндаа нугарахыг би олонтоо мэдэрч тахилын хөлд унаад өгмөөр байлаа. Миний сонсож,  харж байгаа юм ч гэж алга. Мангуурчихсан амьтан хөтөлсөн зүг рүү нь сажилж,  улс юм хум асуухад миний өмнөөс хариулж байлаа. Чингээд эл хатуу дүрэмтэй ёслол төгсөж бүх хүн гарч одоход би саяхан нийлсэн ижлүүдийнхээ дунд хоцорлоо. Хань ижлүүд маань намайг хүрээлэн зогсож,  тэвэрч үнсэцгээн,  хоорондоо ярих нь: “Хүүе найзаа,  яасан гоё бүсгүй вэ! Цагаан царайг нь хар нөмрөг онц ялгаруулж байна шүү! Толгойн ороолт мөн гоё зохижээ! Нүүр царай нь их дугариг,  хацар нь гонзгой харагдаж байна шүү! Энэ хувцас биед нь мөн догь таарчээ! Үгүй энэ ханцуйг нь!...” гэж байв. Тэдний үгэнд би бүр залхаж,  сэтгэл шаналж байлаа. Гэвч би жовгондоо2 ганцаараа байхдаа тэдний зулгуй үгийг санаж,  тэсэлгүй бяцхан толио гарган өөрийгөө шинжилж харахад тэдний зулгуйдсан үг тийм ч хол зөрөөтэй мэт санагдсангүй. Ер нь ийм ёслолыг нүсэр хийдэг гэх бөгөөд минийхийг бүр хэтрүүлсэн. Тэглээ гээд сэтгэл хөдөлсөнгүй. Тэд намайг шал өөрөөр байна гэдэгт итгэж буй дүр үзүүлж,  ямар ч юм болоогүй нь нүдний өмнө илэрхий байхад гайхалтай хэмээн шагширч байлаа. Оройн мөргөлийн дараа ширээт гэлэнмаа миний шовогт орж ирэн намайг ажигласхийснээ “үнэнийг хэлэхэд,  таныг яагаад энэ хувцсанд үнэн дургүйцээд байгаагийн учрыг би олохгүй юм. Танд гайхалтай сайхан зохиж байна шүү дээ. Сюзанн бол голшиг үзэсгэлэнтэй гэлэнмаа. Таныг улам хайрлах болно. Аль вэ,  алхаадах. Хараадахъя,  биеэ цэх шулуун авч явахгүй яасан юм бэ? Битгий ингэж бөгтийж яв...” гэж захив. Тэр бээр миний толгой,  хөл,  гар,  тохой,  бэлхүүст гар хүрч ийш тийш хөдөлгөсөн нь бараг л Марселийн3 дасгал гэмээр сүмийн аяг намбын хичээл юм санжээ. Юу вэ гэвэл зиндаа бүр өөрийн гэсэн намба хөдөлгөөнтэй байдаг. Чингээд ширээт гэлэнмаа сууж надад өгүүлрүүн:

	— За боллоо. Одоо хоёулаа жаахан учиртай ярилцъя. Хоёрхон жил л байна шүү дээ. Эцэг,  эх тань шийдээ өөрчилж ч болно. Тэднийг өөрийг тань авах гээд ирэх юм гэхэд эндээ үлдэх хүсэл ч танд төрөх юм билүү. Юмыг яаж мэдэх вэ.

	— Арай гайгүй байлгүй дээ,  хатагтай.

	— Та хэдийгээр энд удсан ч гэсэн бидний амьдралыг таниагүй байгаа шүү дээ. Бидний амьдралд зовлонтой юм байлгүй яах вэ. Гэхдээ золтой юм бас байдаг юм шүү...

	Хорвоо ертөнц хийгээд сүм дуганы талаар түүний өгүүлэх бүхий л юмыг эрхбиш та тааварлаж байгаа биз. Энэ тухай хаа л бол хаа бичсэн байдаг. Тэгэхдээ бүр нэг жороор гээч. Тэнгэр минь сахил хүртсэн гэлэн нар хувь тавилангаа хуурмаглан бичсэн маш олон юм надад уншуулсан. Үнэндээ тэд хувь заяагаа ойлгож жигшин,  хорвоо ертөнцийг хайрлах мөртөө таниагүйн улмаас тэрийг гоочилсон байдаг.

	Увсанц4 байсан үеийнхээ талаар танд нарийн яриад түвэг үү дээ. Хэрэв тэр хатуу ширүүн бүхнийг нь дагаад байх юм бол удаан тэсэж чадмааргүй юм билээ. Гэхдээ энэ бол сүмийн амьдралын хамгийн аятай цаг. Шинэчүүл нарын багш ерөөсөө хамгийн хүлцэнгүй зөөлөн гэлэнмаа байдаг гэдэг. Тэр гэлэнмаа сүмийн амьдралын бүхий л өргөс шивээтэй талыг нуун далдлахыг чадах чинээгээрээ хичээдэг бөгөөд энэ нь нэг ёсондоо хүнийг нэн нарийн,  боловсронгуй уран аргаар урхидан татахын сургууль гэсэн үг юм. Тэр багш нар хүнийг нөмөрсөн бараан сүүдрийг харанхуй болгон,  аажмаар бүүвэйлж унтуулан сайхан хуурч урхиндаа оруулахдаа тон ч чадамгай ажээ. Манай багш надад гайхмаар наалдав. Юм үзээгүй залуу хүн бүхэн энэ урхинд автагдаж таарна гэж би бодож байна. Ертөнц гэдэгт ёроолгүй хавцал байдаг ч тийм хэвгий налуугаар бөмбөрөөд орчихдог юм гэж даанч бодсонгүй явжээ. Хэрэв хоёр дараалан найтаах л юм бол намайг сүмийн хурал ном,  ажил төрөл,  мөргөлөөс чөлөөлдөг байлаа. Тэгэхэд би эрт орондоо орон орой босон сүмийн жаягт5 захирагддаггүй байлаа. Сахил хүртэх мөчийг тэсэж ядан хүлээх өдөр надад олон байсан гэдгийг эрхэм та бод л доо.

	Хорвоогийн хэл амтай ямар ч явдал хэрэг чихний хажуугаар өнгөрнө гэж энд байдаггүй юм билээ. Болсон явдлыг нэмж чимэн болоогүйг болсон болгож дараа нь биднийг энэ доромжлолоос ивээлдээ багтаан хамгаалдаг бурхны буянтай үйлийг эцэс төгсгөлгүй элдвээр магтан өнгөлдөг. Гэтэл миний заримдаа тэсэж ядан хүлээдэг байсан цаг ойртон ирэхэд би бодлогоширч,  сүмд сууна гэхээс толгойтой үс арзасхийдэг минь сэргэж лавшрахыг мэдрэв. Би энэ эргэлзээгээ ширээт гэлэнмаа,  шинэчүүлийн багш хоёрт ний нуугүй хэлэхээр завдав.

	Энэ авгай нар өөрсдөд нь хүний учруулсан зовлонгийн хариу өс авахдаа нэн чадмаг бөгөөд чухамдаа тэдний гүйцэтгэдэг хоёр нүүртэй үүрэг,  бидний өөдөөс зогсолтгүй үйлддэг тэнэг явдал өөрсдөд нь их тааламжтай байдаг гэж бодвол буруу юм. Эцсийн бөлөгт чингэх нь тэднийг дэндүү залхааж,  уйдааж гүйцдэг авч сүмд орох мянгаар тоологдох экю6 тэднийг тийм болгодог ажээ. Чухам үүнээс шалтгаалж тэд нэг насаар худал хэлж гэмгүй олон охидыг дөч,  тавин жилийн уйтгарт амьдралд,  эсвэл нэг насны золгүй явдалд унагаадаг ажээ. Эрхэм ноёнтоон,  үхэх өдрөө хүлээсээр солиотой галзуу,  уур өвчтэй бологчдыг үл тооцон ярихад л тавин нас хүрэлгүй эрлэгт дуудуулж буй зуун гэлэнмаа нар зуугуулаа сохроор дагагсад байдаг нь үнэн шүү.

	Нэгэн өдөр жовгондоо хоригдож байсан солиотойчуудын нэг нь сүмээс оргов. Би түүнийг улаан нүүрээрээ харсан юм. Энэ цагаас таны надад яаж хандахаас шалтгаалах аз жаргал минь ч,  эсвэл хувь тавилангүйн үе минь эхэллээ. Би ийм бузар булай юм урьд өмнө нь даанч үзээгүй явсан юм сан: Тэр эмэгтэй бараг нүцгэн шахам төмөр гинж чирэх бөгөөд толгойтой үс нь арзайн сэгсийж,  нүд нь гөлрөнгө,  үсээ зулгааж,  гараараа цээжээ түс түс цохин,  харайн гиншин уйлж өөрийгөө болон өрөөлийг хамгийн муу муухай үгээр хараан зүхэж,  үсрэх цонх хайж байлаа.

	Хувь зохиол минь энэ эмэгтэйнх шиг болох бий гэхээс бие арзасхийн,  хөл гар дагжин чичирч,  ингэж амьд явснаас мянга дахин үхсэн нь дээр гэсэн бодол хоромхон зуур сэтгэл зүрх эзэмдэв. Энэ явдал оюун санаанд минь ямархан сэтгэгдэл үлдээхийг тааварлаж,  урьдчилан сэрэмжлэг гэж боджээ. Энэ гэлэнмааг анх сүмд ороход биед нь муу юм шүглэсэн байсан ч гэх шиг,  шилжилтийн насандаа сүрхий айснаас хий үзэгдэл даган,  олон сахиулсан тэнгэртэй холбоотой гэж итгэх болсон ч гэх шиг,  сэтгэл санааг нь бузартуулсан хортой ном уншиж,  бас бурхны залхаан цээрлүүлэлтээр айхавтар сүрдүүлдэг дэндүү хатуу ёс суртахууныг номлогсдын үг дагаж төөрөлдсөнөөс болж ухаан солиороод,  нүдэнд нь буг чөтгөр,  эрлэг,  халуун тамаас ангид юм үзэгдэхээ больсон гэх зэргээр юутай инээдэмтэй бөгөөд үнэмшмээргүй худал хуурмаг юм надад ярьсныг нь яана. Энэ сүмд ийм явдал урьд өмнө ер тохиолдоогүй тул их л гуниглаж байна ч гэх шиг,  бас юу юу ч гэлээ дээ. Би үүнд огт үнэмшээгүй билээ. Галзуу гэлэнмаагийн дүр байдал сэтгэлээс гарч өгөхгүй зовооход яасан ч сахил хүртэхгүй гэж би дотроо андгай тавилаа.

	Ингээд,  үгэндээ хүрч чадах эсэхээ харуулах цаг ирдэг байна. Нэг өглөө мөргөлийн дараа ширээт гэлэнмаа над дээр ороод ирлээ. Гартаа нэг захидал барьчихаж. Царай нь зовуурь,  гунигтай шинжтэй. Гараа сулдхийн доош унжуулсан нь захидлыг өргөх тамиргүй байна уу даа гэмээр. Намайг ширтэхэд нүдэнд нь нулимс гүйлгэнэн эргэлдэж байх шиг санагдав. Тэр ч дуу шуу үгүй,  би ч мөн адил. Намайг эхэлж дуугаргах гээд байгаа бололтой. Би ам нээх дөхөөд биеэ барилаа. Ширээт гэлэнмаа миний биеийг асуугаад,  өглөөний мөргөл өнөөдөр их удав уу,  ханиалгаж байна уу хэмээн лавлаад биеийг минь нэг тааруухан юм шиг гэв. Би энэ бүх асуултад “үгүй,  эрхэм эх ээ” гэж хариулсан. Нөгөө захидлыг хөндий барьж байснаа надаас юм асуух зуураа өвдөг дээрээ тавихад гар нь захидлын талыг далдалжээ. Тэгээд миний эцэг эхийн тухай хэдэн юм асуун гарт барьсан захидлыг нь юу юм бэ гэж намайг огт асуухгүйг мэдээд “Энэ захидал...” гэж дуугарав.

	Энэ үгэнд зүрхээ догдлохыг мэдэрч,  арайхийн ам нээн,  чичирхийлсэн хоолойгоор “Миний эхийн захидал уу?” гэж би асуулаа.

	— Та яг таалаа. Май,  уншигтун... гэв.

	Би бага зэрэг тайвширч,  захидлыг их л биеэ барьж унших тутам аймшигтай санагдаж зэвүүцэл,  уур,  сэтгэлийн элдэв зовлон,  гуниг дараа дараалан буцалж гарахад хоолой зангирч нүүр царай хувьсан,  хөдөлгөөн хүртэл хачин боллоо. Энэ захидлыг гартаа арайхийн барьж байснаа,  урж хаях гэж байгаа мэт болон,  тэгснээ үнгэж базан хол шидэхээс өөрцгүй болсон мэт гараа чангалж байлаа.

	— За хүүхээ,  түүнд юу гэж хариулдаг билээ?

	— Хатагтай та мэдэж байгаа шүү дээ.

	— Үгүй дээ,  би яаж мэдэх вэ. Цаг үе нь их эвгүй болчихлоо. Танай гэрт гарлага их гарч шүү. Эгч нарын чинь ажил үйлс барагтай байгаа гэнэ. Аль аль нь олон хүүхэдтэй болж. Тэднийг гэрлүүлнэ гэж сүйрээд,  дэмжиж тэтгэнэ гэсээр хоосорч байгаа юм байна шүү дээ. Таныг тохинуулах аргагүй гэнэ. Та увсанц7 болчихсон шүү дээ. Үүнд бас танайхан мөнгө зарсан. Та үйл ажлаараа тэдэндээ найдвар төрүүлсэн. Таны сүмд суух чимээ гадуур тарсан. Тэгэхдээ миний тусламж дэмжлэгт найдаарай. Дургүй бол би хэнийг ч дарж сахил хүртээгээгүй хүн шүү. Энүүгээр чинь л бурхан манийг дууддаг юм. Бурхны ариун тунгалаг хоолойн хажуугаар хашхирах нь тон ч осолтой. Хэрэв буян заяа юу ч хэлээгүй бол би таны сэтгэлийг хөндсөн үг хэлж яахин зүрхлэх билээ. Би өөрийгөө бусдын золгүй явдлын гайтан боллоо гэж зэмлэлгүй явсаар өдий хүрлээ. Тэр тусмаа энхрий хайртай хүүхэд чамаар ийм явдлыг эхэлнэ гэж үү би. Чухамдаа та миний үгэнд орон эхнийхээ алхмыг хийснийг би ер нь мартаагүй байна. Таныг дургүй байхад дарж сахил хүртээх гэх юм бол би ер тэвчихгүй хүн. Аль вэ ярьж учир зүйгээ ололцъё. Гэлэнмаа болмоор байна уу?

	— Үгүй ээ,  авгай

	— Гэлэнмаа болох ер дургүй юу?

	— Дургүй ээ,  хатагтай.

	— Та эх эцгийнхээ үгэнд ер орохгүй юу?

	— Үгүй ээ,  хатагтай.

	— Тэгээд юу болох гээд байгаа юм бэ?

	— Гэлэнмаа л биш би өөр юу ч яах вэ? Би гэлэнмаа болохыг хүсэхгүй,  хэзээ ч хүсэхгүй.

	— За,  одоо яах вэ. Та болохгүй юм байж. Тэгэхээр ээжид чинь өгөх хариуг бодоцгооё...

	Бид хоёр хэдэн санал хэлэлцэн тохиров. Тэгээд тэр хэдэн захидал бичиж надад үзүүлсэн нь уг захидал харин нэн сайн болсон санагдав. Тэгтэл над руу сүмийн захирлыг яаравчлан ирүүлж шашин номлогч эрдэмтнийг явуулжээ. Эрдэмтэн нь сахил хүртэхийг ятгаж,  намайг шинэчүүл нарын багшид даалгав. Би Ален цоржтой уулзав. Намайг ганьж мэдэхгүй атал миний хэрэгт хөндлөнгөөс хошуу дүрэгч сүжигтэй хүүхнүүдтэй асар удалгүй түнжин хагарав. Гэлэн,  санваартан нартай тасралтгүй маргав. Эцэг ирлээ. Эгч нар маань захидал ирүүлэв. Хамгийн сүүлд эх ирэв. Би хэлсэн үг бүхнийг нь эсэргүүцлээ. Гэсэн ч надад сахил хүртээх өдөр тогтлоо. Надаас за гэсэн үг сонсох гэж мэрийгээд мэрийгээд бүтэхгүйд тэргүйгээр болгохоор шийджээ.

	Энэ үеэс эхлэн намайг жовгонд минь түгжиж чимээ гаргахгүй байхыг тушаав. Би гав ганцаараа ертөнцөөс тусгаарлагдав. Сэтгэлийг минь үл ойшоон,  толгойг минь мэдэх гэсэн нь илэрхий боллоо. Би сахил хүртэх огтхон ч хүсэлгүй байлаа. Чингэж өөртөө хатуу тогтсон билээ. Намайг сэхээ чөлөөгүй сүрдүүлж байсан үнэн худал заналхийллээс ч би айж эмээсэнгүй. Гэсэн ч би хөөрхийлөлтэй амьтан болж энэ хэрэг аль хэр үргэлжлэхийг огтхон ч төсөөлөхгүй байлаа. Ер нь дуусгавар боллоо гэхэд надад юу тохиолдохыг бүр ч бага мэдэж байв. Энэхүү манан будант байдлын дунд надад нэгэн санаа төрөв. Ноёнтон,  та үүнийг өөрийнхөө тааллаар үзэгтүн. Би ширээт гэлэнмаа,  багш болоод гэлэнмаа нарын хэнийх нь ч царайг харахаа болилоо. Би эх эцгийнхээ сэтгэлд нийцүүлэх гэж байгаа мэт ширээт гэлэнмаад ойлгууллаа. Гэвч үнэндээ гаслант мөрдлөгийг шуугиан дэгдээж эцэс болгон,  санаатай үйлдэж буй дарангуйллыг нь олны өмнө дэлгэн илчлэх гэж бодсон юм. Тэгээд хувь заяаг минь та нар мэдэх болсон,  та нар үүнийг өөрсдийнхөөрөө л шийднэ,  шаардах юм бол би сахил хүртэн гэлэнмаа болно гэж ярилаа. Тэгтэл ч энэ баярт мэдээ сүмээр нэг амнаас аманд тархан энхрийлж эрхлүүлэх,  дур татах бүхий л арга хосолсон нөгөө л улигт хайр нь эргэж ирэв.

	Хэн ч чамаас илүү ариун ёс сахихаар заяагдаагүй гэж бурхан миний зүрх сэтгэлд шивгэнэсэн юм. Бурханы хэлсэн үгийг сонсохгүй байж яаж болох вэ. Улс амьтан үүнийг хүсэн хүлээсээр ирсэн билээ. Ер нь энэ эрхэм үүргийг чин үнэнээсээ толгойдоо үүрье гээгүй хүн түүнийг хэзээ ч номын ёсоор хатуу чанга сахиж байгаагүй. Увсанц нарын багш шавь нарынхаа алинд ч ийм гал халуун дур сэтгэл олж хараагүй байжээ. Тэр миний нэг л хачин байдалтайд нэн гайхжээ. Тэгэхдээ,  “одоохондоо тэвчиж байх нь зөв,  мөд хуучин байдалдаа эргэж орно,  ер нь хамгийн өөдтэй гэлэнмаад ч ийм цаг үед тохиолддог,  гэсэн ч биед нь нөхөцсөн муу юм идшээ алдах гэхлээр амь нь тэмцэн сандраад байгаа хэрэг. Тэр муу юм түүний биеэс ангижрах гэж байна гэнэ. Чингээд Сюзанны зам цэвэршиж,  түүний хэт дэврүүлж боддог сүмийн амьдралын үүрэг өөрт нь тон амархан санагдах болно,  ингэж эл зовлонгийн хүндийг гэнэт мэдэрч байгаа нь бурхан тэнгэрийн хайр,  бурхан тэнгэр эл зовлонг нимгэлэхийн үүднээс ийм арга хэрэглэдэг...” гэж тэр багш манай ширээт гэлэнмаад ямагт хэлдэг байжээ.

	Тэд нарын дур мэдэн ярьсны дагуу,  бурхан чөтгөр хоёроос адил юм гарна гэдэг надад нэн сонин санагдаж байлаа. Шашинд иймэрхүү хэрэггүй зүйл зөндөө бөгөөд намайг тайтгаруулах гэсэн улс миний бодол сэтгэлгээний тухай ярих бүртээ нэг хэсэг нь үүнийг чөтгөр шулмын явуулга гэж байхад,  нөгөө хэсэг нь тэнгэр бурхан ятган итгүүлж буй нь тэр гэдэг байжээ. Биднийг турших гэсэн бурхан,  өдөх гэсэн чөтгөр хоёроос адилхан муу юм үүдэн гардаг ажээ.

	Би биеэ барин даруухан байж өөрөө өөрийгөө хамгаална гэж санаж байлаа. Эцэгтэйгээ уулзлаа. Эцэг маань надтай их л хүйтэн маягтай ярив. Мөн эхийнхээ барааг харлаа. Тэр намайг тэврэн үнслээ. Би эгч нар хийгээд бусад олон хүнээс сайшаасан үгтэй захидал авлаа. Тэгтэл Ариун Рок сүмийн хамба Сорнэн гуай ерөөлийн үг хэлж,  Их сургуулийн номын багш Тьерри надад сахил хүртээнэ гэдэг үг дуулдлаа. Товлосон өдрийн нь босгонд хүртэл бүх юм зүйн дагуу өнгөрсөн ч,  ёслолд төрөл төрөгсдөөс өөр хүн оруулахгүй тон явцуу хүрээнд нууц байдалд хийх болсныг мэдлээ. Тэгээд би гонир авгайгаар дамжуулан хөрш айлуудынхаа бүх хүнийг,  бас бүстэй бүсгүй найз нараа дуудлаа. Зарим танилдаа захидал бичих эрх надад олгосон юм л даа. Тэгээд ёслолд оролцохоор санаанд оромгүй олон хүн цугларахад оруулахаас өөр аргагүй болжээ. Санаснаа гүйцээхэд минь хангалттай олон хүн цугларчээ. Аяа,  ноёнтон минь,  шөнө нь яаж өнгөрсөн гээч! Би хүний урамд нүдний хор гаргалгүй орон дээрээ сууж,  бурхан тэнгэрээс өршөөл хайрлахыг гуйж байлаа. Гараа тэнгэрт өргөн залбирч намайг дарангуйлж байгаа энэ мугуйд хүчирхийллийн өмнө бурхан тэнгэрээр гэрчийн этгээд татаж байлаа. Өнгөндөө хүлээн авсан мэт ч тахилын өмнө ямар нэг үйлдлийг зориг зүрхтэй эсэргүүцэж байгаа залуу охин,  ёслолд оролцогч улсын үймээн шуугиан,  гэлэнмаа нарын урам хугарч миний эцэг эхийн уурлан хилэгнэж байгаа дүр зураг сэтгэлд яг тэр чигээрээ бууж байлаа.

	“Бурхан тэнгэр минь би юу л болох бол доо?...” Энэ үгийг би амандаа шивнээд гэнэт бүх биеийн тамир тэнхээ алдрахыг мэдэрч,  дэрэн дээрээ өөрийн эрхгүй уналаа. Тэгснээ бие гэнэт арзасхийн,  өвдөг чичирч,  шүд тачигнан дуугарч,  дараа нь жигтэйхэн их халуурав. Ухаан санаа мансуурчээ. Хувцсаа яаж тайлснаа ч,  тасалгаанаасаа яаж гарснаа ч ер санахгүй юм. Тэгтэл намайг цамцнаас өөр хувцасгүй ширээт гэлэнмаагийн хаалган тушаа газарт ухаан алдаад тэрийн хэвтэж байхыг олжээ. Би ингэснээ сүүлд нь мэдсэн билээ. Маргааш өглөө нь жовгондоо орон дээрээ ширээт гэлэнмаа,  шинэчүүл нарын багш,  бас туслагч хэмээгдэх гэлэнмаа нараар хүрээлүүлчихсэн хэвтэж байдаг байна. Бие нэн сульджээ. Надаас хэдэн зүйл лавлан юу болсныг төсөөлөөгүйг минь мэдэв. Тэр тухай надад үг ч цухуйлгасангүй. Надаас биеийн байдал,  өөрийнхөө ариун ёсны шийдвэрт үнэнч хэвээр эсэхийг асуув. Би “тийм” гэж хариуллаа. Тэдний санан хүлээж байсан юманд юу ч саад болсонгүй.

	Урьдаас бүх юмыг яв цав болгосон байлаа. Дахиад л нэг азгүй амьтныг хөнөөхийг олон түмэнд мэдэгдсэн хонх цохилоо. Зүрх минь дахин цохилж эхлэв. Намайг хувцаслах гэж ирцгээв. Энэ өдөр бол биеэ бэлдэх өдөр. Одоо тэр бүх зан үйлийг бодож байхад ямар нэг ёслолын чанартай бөгөөд өөр хувь тавилангүй хөөрхий гэмгүй бүсгүйн тухайд нэн их өрөвдөлтэй юм билээ. Намайг сүмд авчирч сахил хүртээсэн,  үүнд үнэндээ надад огтхон ч байхгүй бурхны тааллыг сүслэн дагаж байна хэмээн бодсон сайн санаат хамба их л урт сунжруу номлол айлдсан авч үнэнд нийцсэн ганц ч үг амнаас нь гарсангүй билээ. Аз жаргал,  буян хишиг,  зориг зүрх,  мэрийлт зүтгэл,  чин үнэнч сүжиг,  ер нь эрхэм сайхан сэтгэл,  бүхнийг надад хамруулан өгүүлсэн нь тон ч инээдэмтэй. Тэр хүний магтаалын үг миний зориглон хийх гэж байгаа хэрэгт нэгэн ёсны хориг тавих шиг болов. Хэдэн хормын хугацаанд эргэлзсэн минь түдэлгүй замхарсан юм. Сайн гэлэнмаа нэр зүүхийн гулд надад өчнөөн төчнөөн юм дутаж байгаа гэдгийг би улам ч илүү мэдэрч байлаа.

	Тэгтэл аймшигтай цаг тулгарлаа. Санваартны тангараг өргөх байранд очих болоход хөл минь гуйвж туйван хоёр гэлэнмаа сугадан авлаа. Би тэр хоёрын нэгний мөрөн дээр толгойгоо тавин хөлөө чирч явлаа. Ёслолд оролцогчдын сэтгэл санаанд юу орж байсныг би мэдэхгүй,  ямар ч гэсэн тэд золиос болж амьд үхсэний хооронд шүтээн рүү чирэгдэн яваа залуу бүсгүйг харж байлаа. Тэгтэл хүмүүсийн сүүрс алдан,  цурхиран уйлах тал талаас сонстоход миний эцэг,  эх лав хүний урамд дусал нулимс ч унагахгүй гэдэгт би огтхон ч эргэлзэхгүй байна. Бүгдээрээ босчихсон байлаа. Зарим залуухан гэлэнмаа арын суудал дээр гэгээвчний саравч төмрөөс зуурчихсан зогсож байлаа. Танхимд анир чимээгүй болоход сахил хүртээгч “Мари Сюзанн Симонен,  үнэнийг өчнө гэж амлах уу?” гэв.

	— Амлана гэлээ.

	— Та өөрийнхөө сайн дураар,  чин үнэн сэтгэлээсээ энд ирсэн үү?

	Би “үгүй” гэж өчлөө. Гэтэл намайг дагалдагчид миний өмнөөс “тийм” гэж хариуллаа.

	— Мари Сюзанн Симонен,  та бурхан тэнгэрийн өмнө цэвэр ариун,  шунал хүсэлгүй,  ядуу тарчиг,  номхон дуулгавартай байх ёсыг дагах уу?

	Би хоромхон зуур тээнэгэлзэв. Санваартан миний амнаас ямар үг гарахыг харж байлаа. Би,  

	“Үгүй ээ,  санваартан гуай” гэж өчлөө.

	Санваартан асуултаа давтаж

	— Мари Сюзанн Симонен,  та бурхан тэнгэрийн өмнө цэвэр ариун,  шунал хүсэлгүй,  ядуу тарчиг,  номхон дуулгавартай байх ёсыг дагах уу? гэлээ.

	Би зориг гарган:

	“Үгүй,  санваартан гуай,  үгүй” гэж хариуллаа.

	Санваартан үгээ зогсоож надад өгүүлрүүн:

	— Хүүхээ,  тайвширч миний үгийг сонс.

	Санваартан гуай,  та надаас бурхан тэнгэрийн өмнө цэвэр ариун,  шунал хүсэлгүй,  ядуу тарчиг,  номхон дуулгавартай байх ёсыг дагах уу гэж асуулаа. Би таны асуусан үгийг сайн ойлгож үгүй гэж өчиж байна шүү дээ. Тэгээд би ёслолд оролцогчид руу эргэхэд бөөн шуугиан дэгдчихсэн байснаа намайг юм ярихаар дохиход шуугиан ч намдлаа.

	“Эрхмүүд,  ялангуяа миний эцэг,  эх хоёроо,  би та нарыг цөмийг тань гэрчийн этгээд болгоно”.

	Яг энэ үг миний амнаас гарахтай зэрэг гэлэнмаа нарын нэг нь гэгээвчийн хөшгийг буулгалаа. Санаснаа дуустал хэлэх аргагүй болсноо би мэдлээ. Гэлэнмаа нар намайг тойрон хүрээлж,  зэмлэх үг хаяхад би юу ч дуугараагүй. Чингээд намайг жовгонд минь авчирч гаднаас түгжлээ.

	Тэнд би ганцаараа бодлого болж жаал тайвшран саяны үйлдсэн хэргээ эргэн санаад огтхон ч гэмшсэнгүй билээ. Ийнхүү шуугиан дэгдээсэн тул намайг энд үлдээх аргагүй болсон,  өөр сүмд аваачиж зүрхлэхгүй биз гэж би бодож байлаа. Надаар чухам яах гээд байгааг мэдэхгүй байсан ч дургүй байж гэлэнмаа болох шиг тамын юм байхгүй санагдлаа. Хүний дуу хоолой сонсолгүй нэлээд удлаа. Надад идэх юм зөөж байсан бүсгүйчүүд ус балгачихсан юм шиг дуу шуу ч үгүй,  хоол шалан дээр тавьчхаад гардаг байлаа.

	Нэг сарын дараа надад ердийн хувцас авчирч,  би нөгөө сүмийн хувцаснаас саллаа. Тэгтэл ширээт гэлэнмаа орж ирж намайг өөрийгөө дагаад яв гэлээ. Би сүмийн хаалга хүртэл араас нь явж сүйх тэргэнд орж суулаа. Тэргэн дотор миний эх гав ганцаараа намайг хүлээж байлаа.

	Би урд суудалд нь суув. Сүйх тэрэг ч хөдөллөө. Бид хоёр аль аль нь дув дуугүй хэсэг зуур явлаа. Би нүүрээ буруулан,  түүнийг эгцлэн харахаас зүрхшээж байлаа. Сэтгэл санаанд юу орж гарч байсныг мэдэхгүй байна. Чингээд гэнэт эхийнхээ хөлд уналаа. Өвдгөнд нь толгойгоо наалдуулан,  үг дуу ч үгүй,  дэмий л амьсгаа багтарч цурхиран уйллаа. Эх намайг их л ширүүн түлхсэн билээ. Би өндийсөн ч үгүй хамраас цус гоожиход эхийн өрөөсөн гарыг алдахгүй барин цус,  нулимсаараа угааж,  гарыг нь уруулдаа хүргэн үнсэж “Та хэзээ ч миний эх,  би хэзээ ч таны хүүхэд...”гэж өгүүллээ.

	Эх тэгэхэд бүр ч хүчтэй түлхэн гараа угз татан аваад “босооч ээ босооч,  тэнгэр нь хаясан амьтан минь” гэлээ. Би үгэнд нь орон босож,  толгой дээрх малгайгаа урагш нь болгон засав. Эхийн хоолойны өнгөнөөс санасандаа хүрэх гэсэн их л чанга хатуугийн шинж мэдэгдэхэд нүднээс нь далд явъя даа гэж надад бодогдсон билээ. Цус,  нулимс холилдон,  гараар дагаж урсаад нүүр ам ч нилдээ будагдсаныг мэдсэнгүй.

	Бас эхийн хувцас хунарыг халтартуулчхаад,  дургүйцэн ярвалзсаныг нь ганц нэг үг арайхийн хэлэхэд нь мэдлээ. Биднийг гэртээ ирэхэд намайг урьдаас бэлдсэн бяцхан тасалгаанд шууд орууллаа. Би шатан дээр эхийнхээ хөлд дахин унаж хувцаснаас нь зуураад,  түүний над руу эргэн толгой,  ам,  нүднийхээ хөдөлгөөнөөр хорсол зэвүүцлээ илэрхийлж харснаас өөр юм олж хүртсэнгүй. Тэр хорсол зэвүүцлийг би энд гаргаж бичээд яах вэ. Танд тодорхой биз.

	Чингэж би зургаан сарын хугацааг туулж өнгөрөөсөн шинэ шорондоо орсон юм. Тэнд байхдаа эх,  эцэгтэйгээ уулзаж ярих,  ядахдаа тэдэнд захидал бичихийг өдөр бүр хичээнгүйлэн гуйж байсан авч талаар өнгөрсөн юм. Надад хоол оруулан үйлчилж байсан л даа. Баярын өдөр өглөөний мөргөл болоход зарц бүсгүй дагалдан явж,  тарахад дахиад л түгжчихдэг байлаа. Тэнд би ном уншиж,  хааяа ойр зуурын ажил хийн,  заримдаа уйлж дуулан цаг нөхцөөж байлаа. Гагцхүү нууц сэтгэлээ хуурч байсан юм минь юу гэвэл одоохондоо чөлөөтэй байна,  хэдийгээр хувь заяа минь нүүр буруулж байвч бас нааш харж юуны магад гэж горьдож байлаа. Гэвч намайг заавал гэлэнмаа болгохоор шийджээ. Би ч болсон.

	Миний эх эцэг надад ингэж дэндүү хуншгүй хатуу загнасан нь жинхэнэ эцэг маань хэн юм бол гэж далдуур харддагийг минь улам батжуулж өгөв. Тэр хоёрыг уучлах өөр ямар ч шалтгаан эрээд олоогүй билээ би. Манай эх намайг хэзээ нэгэн цагт хөрөнгө зөөр хуваах явдлаас үүдэн өөрийнхөө хувийг шаардаж магадгүй,  хууль ёсоор төрсөн хүүхдүүдтэй нь адил тэгш эрх эдэлнэ гэж барьцаж магадгүй гэж дотроо айж байсан байх. Тэгээд таавар төдий байсан юм бүр үнэн болоод явчих нь тэр.

	Тийнхүү гэрийн хорионд байхдаа би сүмийн мөргөлд ховор очдог байв. Гэвч шашны том том баярын урьд өдөр болдог мөргөлд намайг явуулдаг байлаа. Эх бид хоёр нэг багштай байсан гэж түрүүн би бичсэн. Би тэр хүнтэй уулзаж сүүлийн бараг гурван жил гэм зэмгүй намайг тон ч хатуу ширүүн залхаасныг учирлаж ярилаа. Тэр хүн ч энийг сайн мэдэж байлаа. Ялангуяа эхдээ элэг эмтрэм гомдсоноо гаслан өгүүллээ.

	Энэ санваартан шашны номд орой орсон бөгөөд хүнлэг хүн. Тэр миний үгийг хичээнгүйлэн сонсож өгүүлрүүн:

	— Хүүхэд минь,  эхийгээ өрөвдөгтүн. Буруушаахаасаа өрөвдсөн нь дээр бус уу. Эх чинь сайхан дотортой хүн. Өөр яах ч аргагүй болоод тэгж байгаа гэдэгт итгэгтүн.

	— Өөр яах ч аргагүй гэнэ ээ? Хэн түүнийг шахаж шаардсан байх нь вэ? Намайг ертөнцөд төрүүлсэн хүн мөн биз дээ миний эх. Би хоёр эгчээсээ ямар ялгаатай юм бэ?

	— Ялгаа их.

	— Их гэнэ ээ? Би таны хэлснийг ердөө ойлгохгүй байна...

	Би хоёр эгчийгээ өөртэйгөө харьцуулсан үг ярих гэж байтал санваартан миний үгийг тасалж өгүүлрүүн:

	— Ээ,  хүнлэг биш байгаа нь чиний эцэг эх хоёрын буруу биш ээ. Нэгэнт оногдсон хувь тавилангаа хүлцэнгүй үүрэгтүн. Тэгснээрээ ч бурхан тэнгэрийн өмнө буян үйлдэнэ. Би эхтэй чинь уулзъя. Эх чинь миний үгэнд ордгийг санаж танд тус болохын үүднээс ярилцаад үзье. Үүнд итгээрэй...

	“Ялгаа их” гэж энэ хүний хариулсан үг надад ёстой юмны үнэнийг нээх шиг болов. Тэр цагаас хойш жинхэнэ эцэг минь хэн юм бол гэж эргэлздэгээ бүр больсон.

	Дараачийн нь бямба гарагт таван цаг хагасын хирд нар жаргаж байхад надад аль хэдийнээс оноосон үйлчлэгч орж ирээд “эх тань хувцсаа өмс гэж байна...” гэж хэлэв. Цагийн дараа бас орж ирэн “эх тань надтай хамт буугаад ир гэж байна...” гэв.

	Хаалган тушаа зогсож байсан тэргэнд зарц бид хоёр суулаа. Чингээд би тэрэг Феианы сүм8,  Серафен санваартан руу зүглэж байгааг мэдлээ. Серафен гуайг чухам юу хэлэх бол гэхээс нэгэнтээгүүр сэтгэл түгшин,  нөгөөтээгүүр горьдлого төрж байлаа. Түүний өгүүлсэн нь: “Жаал бүсгүй минь,  эцэг,  эхийн тань тантай хатуу ширүүн харьцдагийн нууцыг тайлж өгье. Ээж тань надад танд ярихыг зөвшөөрсөн юм аа. Та ухаантай,  хэрсүү оюун бодолтой,  чанга сэтгэлтэй хүн. Танд огт хамаарахгүй нууцыг ч итгэж ярилаа гэсэн болох насан дээрээ байна та. Би одоо танд хэлэх гэж байгаа юмаа өөрт тань мэдүүлээч гэж эхэд тань нэлээд эрт санаа авхуулсан юм аа. Эх тань ер зориглож өгөхгүй байлаа. Эх хүн ноцтой алдаагаа хүүхдэдээ хүлээнэ гэдэг амаргүй хэрэг. Та эхийгээ мэднэ шүү дээ. Эх тань буруугаа хүлээвэл доромжлуулсантай адил болно гэж өлхөн үзэх хүн. Эх тань энэнд тулалгүйгээр санаснаа гүйцээх гэсэн нь алдаа болжээ. Түүндээ их цухалдаж байна. Өнөөдөр харин миний үгэнд орлоо. Эх тань таныг Симонен ноёнтны төрсөн хүүхэд биш гэдгийг өөрт тань мэдэгдүүлэхийг надаас хүссэн юм гэлээ.

	Тэгмэгц нь “надад ч сэжиг төрж байсан юмаа” гэж өчлөө.

	— Харж байна уу,  одоо жаал бүсгүй минь,  тунгааж эргэцүүлж бодогтун,  шинжигтүн,  таныг хүүхдээ гэж үздэггүй эцэг ноёнтны тань зөвшөөрсөн зөвшөөрөөгүй эх тань таныг эгч нартай чинь адилхан үзэж болох уу даа. Эх тань хань нөхрийнхөө тэртэй тэргүй их эргэлзээтэй юмыг үнэнээр түүнд өчиж чадах уу даа.

	— Тэгвэл ноёнтоон,  миний эцэг хэн болж таарав аа?

	— Жаал бүсгүй минь,  энийг эх тань надад хэлээгүй. Миний мэдэж байгаа юм гэвэл эгч нарын чинь байр байдлыг л батжуулжээ. Таныг хэзээ нэгэн цагт хувиа нэхэж шүүхэд заргалдвал явуургүй болгох зорилгоор гэрлэлтийг хууль ёсны болгох,  хөрөнгө зөөрөө ийш тийш нь гүйлгэх,  илүү нөхцөл тавих,  үл хөдлөх хогшил хөрөнгөө хөдлөх хөрөнгө болгох зэргээр бүхий л нарийн арга чаргаа хийсэн байдаг шүү. Таныг эцэг эхээ алдсан цагт жаал зугаа юм олдож магадгүй бололтой. Сүмд суухгүй гээд та хожим амаа барихад хүрэх юм биш биз.

	— Тэр хамаагүй ээ,  санваартан гуай,  би юу ч гуйгаагүй.

	— Зовлон,  хүнд хүчир ажил,  ядуурал гэж юу байдгийг та мэдэхгүй л дээ.

	— Гэхдээ би эрх чөлөөтэй байхын үнэ цэнэ,  дургүй байж гэлэнмаа болохын дарамтыг мэднэ.

	— За,  би танд хэлэх юмаа хэллээ. Одоо та өөрөө л бодох хэрэг болж дээ,  жаал бүсгүй минь...гээд тэр хүн босов.

	— Санваартан гуай,  надад бас нэг асуух юм байна.

	— Асуу,  асуу.

	— Таны саяын надад дуулгасныг эгч нар маань мэдэж байгаа болов уу?

	— Тэд мэдээгүй ээ,  жаал бүсгүй минь.

	— Үгүй,  тэгээд дүүгээ гэж итгэдэг хэр нь намайг хохироохоор яаж зориглов тэд?

	— Шш,  жаал бүсгүй минь,  хар амь! хар амь! Хоёр эгч чинь ийм үлэмж их хувь хүртэж хэзээ ч чадахгүй ёстой байлаа. Энэ ертөнцөд хүн бүр л хар толгойгоо боддог юм чинь дээ. Эцэг,  эх тань үхлээ ч гэсэн хоёр эгчдээ найдахын хэрэггүй шүү. Сохор зоос ч,  танд оногдох өчүүхэн хувийг чинь ч булаацалдана гэж мэдээрэй. Хоёр эгч чинь ч олон нялх нойтон хүүхэдтэй юм. Энэ шалтаг таныг гуйлгачин болгосон ч чадах нүүртэй юм шүү. За тэгээд тэр хоёрт мэдэл гэж юу байх вэ дээ. Хань нөхөр нь л бүхнийг зална шүү дээ. Эгч нарт чинь таныг өрөвдөх сэтгэл төрж нөхрийнхөө араар тусаллаа гэхэд гэр бүл салж сарних осол гарна шүү дээ. Би гэдэг хүн эсвэл шоовдорлогдсон хүүхэд,  эсвэл хууль ёсны мөртөө гэр бүлийн тохиролцоогүйгээс тэтгэх болсон хүүхэд,  ийм л улстай тохиолдож явдаг хүн дээ. За тэгээд хүний хоол иднэ гэдэг хатуухан ажил биз дээ,  жаал бүсгүй минь. Хэрэв та надад итгэж байвал эцэг,  эхтэйгээ эвлэрч эхийнхээ зааврыг дагасан нь дээр байх.

	Өөрөөр хэлбэл сахил хүртэгтүн. Тэгвэл та тэтгэвэр авч тэр тэтгэврээр баян чинээлэг биш юмаа гэхэд юмаар дутахгүй амь зуух болно. Бас эхийн тань танаас илэрхий хөндийрсөн,  сүмд дахин суулгах гэж зүтгээд байгаа,  тухайн цаг үед миний ажигласан зарим нэг шинж байдал яг л таны сэтгэлд төрсөн шигээр эцэгт чинь хар авхуулсан байдаг шүү. Одоо санаанд орж ирэхгүй байна л даа. Эцэг тань таныг өөрийн хүүхэд мөн үү,  биш үү гэж урьд нь сэжиг авсан байжээ. Одоо таныг хүүхдээ биш гэдэгт бат нут итгэжээ. Эцэг чинь үүнийг нууж хаах ч үгүй,  өөрөө гэрийн эзэн тул хууль ёсоор нэрийг нь зүүсэн хүүхэд гэж өөрийг тань үздэг болжээ. За жаал бүсгүй минь,  та сайн санаатай,  хэрсүү ухаалаг хүн. Сая та мэдсэн сонссоноо эргэцүүлэн бодогтун.

	Би босож уйлж гарлаа. Намайг уйлахад Серафен гуай ч сэтгэл уярах шиг боллоо. Тэр хүн нүдээ зугуухан дээш өргөөд намайг гаргаж өгөв. Би өөрийгөө хүргэж ирсэн зарцыг дуудан тэргэндээ суугаад гэртээ харилаа.

	Орой болжээ. Надад үнэнийг илчилсэн явдлыг би шөнийн тайванд бодлоо. Бас маргааш нь өдөржингөө бодлоо. Би бутач хүүхэд юм байна. Эхийн гэмшил намайг эхгүй болгожээ. Хууль ёсоор төрсөн хүүхдийн эрх эдлэхээр нэхэж заргалдах замыг минь хааж болгоомжлох арга хэмжээ авчээ. Гэр бүлийн дэглэм чанга хатуу. Ямар ч найдваргүй,  амь зуух ямар ч арга хэрэгсэлгүй болгожээ,  Хэрэв эгч нарыг хадамд гарсны дараахан надад учир начрыг тайлбарласан бол би гэртээ үлдэж магадгүй байсан болов уу?

	Манайхаар зочид ирдэг байсан бөгөөд тэдний дотроос миний зан төлөв бодол сэтгэл,  царай зүс,  авьяас билгийг эрхэмлэн үзэх хүн олдож магадгүй байсан юм сан. Тэр горьдлого тасраагүй байлаа. Гэвч сүмд шуугиан дэгдээсэн минь юмыг явдалтай болгож орхисон билээ. Арван долоо,  арван найман настай охин нэн хатуу чанга сэтгэлтэй байж гэмээ нь тийм зориг зүрх гаргаж чадна.

	Эрчүүд энэ чанарыг онцгойлон магтдаг. Гэвч эхнэрээ болгож авах хүний тухайд гэвэл тийм эмэгтэйг огт ойшоохгүй биз гэж санагдаад байлаа. Гэсэн ч өөр ухаан санаа сэдэхийн өмнө энэ аргыг хэрэглээд үзмээр байлаа. Чингээд эхтэйгээ илэн далангүй ярилцахаар шийдэн уулзахыг асуулгасанд зөвшөөрчээ. Өвөл цаг байсан юм даг. Эх задгай галын урд зөөлөн сандал дээр сууж байв. Нүүр царай нь догшин,  ихэмсэг,  нүдний харц хөдөлгөөнгүй хүйтэн. Би ойртож очин хөлд нь унаад бүхий л бурууг минь уучлахыг гуйлаа. Эх тэгэхэд миний уучлах одоо хэлэх үгнээс чинь шалтгаална гэж хариулснаа

	— Босоорой,  эцэг чинь эзгүй байгаа. Ярьж хөөрөх цаг бидэнд байна. Та Серафен гуайтай уулзаж өөрийнхөө хэн болохыг нэгэнт ухаарсан тул надаас чухам юу хүртэхээ мэдсэн биз ээ. Миний нэгэн цагийн эндэгдлээр гаргасан алдааг насан туршид минь сануулж шийтгэх гээгүй п бол! За тэгээд жаал бүсгүй минь,  яах гээд байна даа? Яаж шийдсэн бэ? гэв.

	— Ээж,  надад юу ч олдохгүй,  би юу ч горьдохгүй гэдгээ мэдэж байна. Би ямар ч гэсэн таны зовлонг хүндрүүлэхгүй. Хэрэв та жаахан түрүүхэнтэй миний хардаж сэрдэж зүрхлэхгүй байсан үнэн байдлыг надад мэдүүлээдэхсэн бол би таны хүсэл сэтгэлд арай л илүү нийцүүлэх байсан юм. Эцсийн бүлэгт юмны учир олдож,  хэн бэ гэдгээ нэгэнт мэдсэн тул ахуй нөхцөлийнхөө дагуу юмыг шийдэхээс өөр арга алга. Намайг^эгч нараас ялган шоовдорлож байгаад би гайхахаа больсон. Би гэгэх ёстой гэдгийг мэдэж байна. Аргагүй биз. Тэгэхдээ би хэзээд ч танаас төрсөн хүүхэд. Та намайг хэвлийдээ арван сар тээсэн. Энийг та мартах ёсгүй нь лавтай гэж би өчлөө.

	Эх сэтгэл хөдлөн өгүүлрүүн:

	— Хэрэв би чадахынхаа хирээр таныг төрсөн үрээ гэж бодож явахгүй юм бол надад хараал хүрэг!

	— Тэгвэл ээж минь надад сайн сэтгэлээ гаргаач дээ. Намайг өөр дээрээ байлгаач,  миний эцэг хэмээн итгэж хүний хайр ивээлийг надад хүртээгээч дээ гэж би хэллээ.

	— Мөдхөн тэр хүн өөрийн тань эцэг биш гэдэгтээ та бид хоёр шиг л итгэх болно. Таныг дэргэд нь байхад,  зэмлэж үглэхгүй байх удаа ерөөсөө алга. Таныг нүд үзүүрлэн хатуурхаад байгаа нь цаагуураа намайг л зэмлээд байгаа юм. Тэр хүнээс ивээлт эцгийн хайр битгий горьд. За гэгээд таныг харахаар нэгэн хүний урвамтгай зэвүү хүрэм хуншгүй шинж сэтгэлд ургадаг гэдгээ үнэнээр нь хүлээе. Бодохоос ч би тэсэж үл чадна. Тэр хүн та бид хоёрын дунд цаг үргэлж эргэлдэж санагдах юм. Миний зэвүүг хүргээд байх юм. Тэгээд миний үзэн ядах өөр дээр тань шилжих юм.

	— Юу гэнэ ээ! Симонен гуай та хоёр хүнлэг сэтгэл гаргаж намайг хар элэгтэн,  хамаагүй хүний дайтай ч үзнэ гэж найдаж болохгүй нь ээ?

	— Бид хоёрын аль аль нь тэгж чадахгүй. Охин минь,  амьдралыг минь цаашид битгий хорлооч. Хэрэв чи огт эгчгүй сэн бол юм өөрөөр байх сан. Тэгтэл чи хоёр эгчтэй шүүдээ. Аль аль нь олон нялх нойтон хүүхэдтэй. Намайг тэтгэж явсан зориг хүслэн минь аль хэдийн унтарсан. Одоо ухаан сийлж юмыг шийддэг цаг эхэлжээ.

	— Намайг ертөнцөд төрөхийг үүдсэн хүн...

	— Тэр хүн одоо байхгүй. Таныг дурсаа ч үгүй нас барсан. Тэр нь хорон хар үйлийнх нь хамгийн хөнгөн нь юм даа...

	Чингээд уурласнаас уруу царайлж,  нүд нь гялалзан,  нэг юм хэлэх гэснээ ам нь эвлэхгүй,  уруул нь чичирч,  дуу нь гарч өгөхгүй байв. Суугаар чигээрээ,  дотор сэтгэлд шатаж байгаа хорсол гунигаа надаас нуух гэсэн юм шиг толгой унжуулан гараараа тулж доош харжээ. Хэдэн хором тийм байдалд байснаа босож,  тасалгаа дотор дуу шуу ч үгүй нааш цааш хөлхсөнөө өөрийн эрхгүй урссан нулимсаа барьж ядан өгүүлрүүн:

	— Муу хар гайхал! Хэрэв тэр хүн надад учруулсан бүхий л гай зовлонгоороо өөрийг чинь хэвлийд минь боомилон алсан сан бол одоо ямар хамаа байх билээ. Гэвч бурхан хүүхдээр нь эхийн нүглийг наманчлуулах гэж чи бид хоёрыг нартад амьд үлдээжээ. Охин минь танд олдох юм юу ч алга,  юутай ч болохгүй. Танд хандуулах өчүүхэн тус нэмрээ эгч нараас чинь нууж байя. Арга ядсан хэрэг шүү дээ. Ямар ч гэсэн амьсгал хураах цаг ирэхээр амаа барьж харамсахгүйг бодож байна шүү. Би жаал зугаа мөнгө цуглуулж өөрт чинь хувь үлдээнэ. Тэгэхдээ нөхрийнхөө зөөлөн хүлцэнгүйг ашиглаж мөнгө цуглуулахгүй ээ. Харин өгөөмөр сэтгэлд нь түшиж үе үе олох юмаа өдөр бүр танд гэж цааш нь хийж байя даа. Би эрдэнийн гоёл чимэглэлээ зараад мөнгөөр нь яах ийхээ өөрөө мэд гэсэн үг нөхрөөсөө алдуулж амжсан. Би тоглоомонд хорхойтой байсан,  гэвч тоглохоо больсон. Ший жүжиг үзэх дуртай байсан,  гэвч тийшээ зүглэхээ больсон. Наргиан цэнгээнээс хоцордоггүй байсан. Одоо зожиг болсон. Тансаг юм эдэлж хэрэглэх дуртай байсан. Одоо тэр бүхнийг огоорсон. Хэрэв чи миний болон Симонен гуайн хүслийг дагаж шашинд орох юм бол чиний хувь өдөр бүр өөрөөсөө харамлан цааш хийж байх юмны үр нь болно.

	— Гэвч ээжээ,  энүүгээр тохитой томоотой байрын хүмүүс үзэгдсээр л байх юм. Тэдний дотор намайг таалж,  тэр ч байтугай таны надад цуглуулж байгаа хөрөнгө мөнгийг шаардахгүй хүн олдох юм биш байгаа?

	— Тийм юм бодохын хэрэггүй. Таны дэгдээсэн шуугиан өөрийг чинь нэгмөсөн баллаж орхиж шүү.

	— Муу юмыг засаж болохгүй гэж үү?

	— Болохгүй.

	— Надад хань нөхөр ер нь олдохгүй юм гэхэд би заавал сүмд суух албатай юу?

	— Намайг нүд аних хором хүртэл сэтгэлийн зовлон гэмшлийг минь дандаа татлах гээгүй юм байгаа биз дээ. Тэр хором заавал ирэх нь дамжиггүй. Энэ бэрх цагт эгч нар чинь миний толгойг түшиж үхүүлэх нь лавтай. Чамайг би тэдний дэргэд байхыг харж чадна гэж үү. Энэ эцсийн мөчид чи миний дэргэд зогсож байвал ямархан хор хөнөөл гарах болоо! Нэгэнт чи миний хүслийг хясан төрсөн болохоор чиний гэмтэйгээр олсон нэрийг чинь эгч нар чинь хууль ёсоор хүлээн авсан юм шүү. Эхийгээ амьсгал хураах цагт нь зовоолгүй,  авсанд амар жимэр оруулбал дээр биш үү? Эх чинь эрлэгийн өмнө өчиг мэдүүлэхдээ алдаа эндэгдлээ чадах ядахаараа зассандаа гэж бодох зүрхтэй байг л дээ. Үхсэнийхээ дараа өөрийг чинь үлдсэнд нь элдэв түвэг учруулахгүй,  өв хөрөнгийг нь булаацалдахгүй юм шүү гэж найдан сэтгэл амар байг л дээ.

	— Ээж минь,  үүнд битгий зовогтун. Хууль цаазын хүн ирүүлж өв хөрөнгөнөөс татгалзах тухай баримт бичиг үйлдүүлэгтүн. Ямар ч баримт бичигт гарын үсэг зурахад бэлэн байна гэж би хэллээ.

	— Энэ бүтэшгүй хэрэг,  эцэг эх нь л сэтгэл шулуудаж ингэж шийтгэхгүй бол хүүхэд өөрөө өв хөрөнгөнөөсөө татгалзана гэж байдаггүй юм. Бурхан тэнгэр намайг маргааш дуудлаа гэхэд л би энэ эцсийн аргыг хэрэглэх болов уу. Хань нөхрийнхөө зөвшөөрөлтэй хөдлөхийн тулд би түүнд үнэнийг дэлгэж л таарна шүү дээ. Нууц задруулахыг битгий шахаад байгаач надаас. Би хань нөхрийнхөө нүдэнд зэвүүн амьтан харагдаад зогсохгүй чамд ч гутамшигтай болно. Намайг үхүүлээд үлдлээ гэхэд нэр ч үгүй,  өв хөрөнгө ч үгүй,  байр байдал ч үгүй хоцорно. Заяагүй амьтан минь,  тэгвэл юу болох вэ чамд! Би юу бодож үхэх вэ,  чинийхээр? Эцэгт чинь хэлэх хэрэгтэй гэж бодъё... юугаа хэлэх вэ? Өөрийг чинь түүний хүүхэд биш гэх үү? Охин минь,  өөрийн чинь гулд санасан санаандаа хүрэхийн тулд ганц хөлд чинь л сөгдөх хэрэгтэй байсан болоосой. Гэвч чи даанч юуг ч мэдрэхгүй юм. Зөрүүд чинь яг жинхэнэ эцэг шигээ юм...”

	Яг энэ үед Симонен гуай орж ирээд эхнэрийнхээ тав алдагдсаныг харав. Тэр эхнэртээ сайн,  ер нь дүрэлзсэн зантай хүн тул гэнэт зог туссанаа над руу аймшигтай нүдээр харж,  

	— Гар! гэж хашхирав.

	Хэрэв тэр миний жинхэнэ эцэг мөн сөн бол би үгэнд нь орохгүй сэн. Харамсалтай нь биш байлаа. Симонен гуай надад зам гэрэлтүүлэн өгч байсан зарцад “Дахин нүдэнд бүү үзэгд гэж тэрүүнд хэл” гэж өгүүлэв.

	Би ингээд бяцхан шорондоо дахин орлоо. Тэнд би эхийн хэлснийг тунгаан бодлоо. Тэгээд сөхрөн сууж бурхан тэнгэрээс аврал гуйлаа. Хацраа газарт наалдуулан нэлээд удаан мөргөл үйлдлээ. Яах ийхээ мэдэхгүй л бачимдах үедээ л тэнгэр бурхныг дууддаг билээ. Тэгээд үг дуугүй дагахыг зөвлөхгүй байх нь тон ховор биз дээ. Би эл ёс журмыг баримжаагаа болгохоор шийдлээ. “Намайг гэлэнмаа болгох гээд байгаа нь л мөн л бурхан тэнгэрийн зарлиг юм болов уу. Тэгвэл болоод үзэхэд яадаг юм бэ. Нэгэнт л аз заяагүй төрснөөс хойш хаана ч байсан хамаа байж уу...” Чингээд би эцгийг гадагш гарвал надад дуулгахыг зарц эмэгтэйгээс'гуйлаа. Маргаашаас нь эхтэйгээ уулзъя гэж хүслээ. Эх надтай дахин уулзаж учрахгүй гэж Симонен гуайд ам өгсөн гэж хэлүүлээд өөрийнхөө өгсөн харандаагаар зурвас бичиж явуул гэжээ. Тэгээд би нэг цаасны зах дээр (сүүлд олж авсан энэ гайтай цаасыг миний эсрэг мөн сайхан ашигласан даа) “Ээж,  би танд их л зовлон үүдсэндээ өөртөө нэн гомдож байна. Би танаас хүлцэл өчье. Танд учирсан тэр бүхий л зовлонг сэтгэлээс тань арилгах санаа төрлөө. Та намайг яахыг өөрөө мэдтүгэй. Хэрэв та намайг шашинд оруулах хүсэлтэй ахул энэ нь мөн бурхан тэнгэрийн хүсэл мөн байх болтугай...”

	Нөгөө зарц эмэгтэй зурвасыг аваад миний эхэд аваачиж өгчээ. Хэдхэн хормын дараа тэр эмэгтэй буцаж орж ирээд сэтгэл хөдлөн өгүүлрүүн:

	— Авхай минь,  та эцэг эхийнхээ болоод өөрийнхөө хувь заяаны төлөө ганцхан үг л хэлэхэд болох байсан шүү дээ. Өдий хүртэл яах гэж хойш нь татсан юм бэ. Эцэг эх хоёр тань намайг энд ирснээс хойш ер нь ийм царайтай байхыг хараагүй билээ. Танаас болж тэр хоёр хэчнээн хэрэлдэж маргадаг байсан гээч. Бурхан минь,  одоо тэгэхгүй нь яамай...” Т эр эмэгтэйг надад энэ үгийг хэлж байхад,  за үхлийнхээ шийтгэлд ч үсгээ зурчихлаа даа гэсэн бодол толгойд орж ирж билээ. Ноёнтон та энэ үгийг хэрэгсэхгүй орхилоо гэхэд миний энэ зөн үнэн болох нь харагдана даа.

	Ямар ч мэдээ сонсож дуулалгүй хэд хонолоо. Гэтэл нэгэн өглөө есөн цагийн үед хаалга гэнэт нээгдэж Симонен гуай гэрийнхээ хувцастай шөнө толгойдоо угладаг малгайтайгаа орж ирлээ. Симонен гуайг миний эцэг биш гэдгийг мэдсэн цагаас хойш уулзах бүр сэтгэлд аймшиг төрдөг болсон билээ. Би босож мэхийн ёс гүйцэтгэлээ. Миний цээжинд хоёр зүрх цохилж байх шиг санагддагийн учир юу вэ гэвэл би эхийнхээ тухай бодоход өөрийн эрхгүй сэтгэл уярч нүднээс нулимс гардаг юм. Тэгтэл Симонен гуайн хувьд гэвэл цэв хүйтнийг яана. Ертөнцийн аль ч хүнд төрдөггүй үрийн сэтгэлийг эцэгтээ л гаргадаг нь жам ёс билээ. Тэгвэл энэ ариун нэрийг олон жил зүүж яваад гэнэт алдсан хүнтэй улаан нүүрээрээ над шиг учраагүй бол үүнийг ойлгоход төвөгтэй. Надаас бусад хүн энийг ойлгох ч үгүй. Хэрэв Симонен гуайн оронд миний эх орж ирсэн бол би өөрөөр хандах байсан буй заа. Симонен гуай өгүүлрүүн:

	— Сюзанн,  та энэ зурвасыг таньж байна уу?

	— Таньж байна,  ноёнтон гуай.

	— Үүнийг өөрийнхөө дураар бичсэн үү?

	— Тэгэлгүй яах вэ гэж би хэлэх байна.

	— Ямар ч гэсэн хэлсэн амандаа хүрэхээр зориг шийдсэн биз?

	— Шийдсэн.

	— Ямар сүмд очвол дээр гэж бодож байна?

	— Надад аль нь ч ялгаагүй ээ.

	— Сайн байна.

	Би ийм л үг өчсөн бөгөөд харин үүнийг бичээгүй нь харамсалтай. Юу болж байгаа нь мэдэгдэлгүй чилийсэн арван таван хоног өнгөрлөө. Энэ хугацаанд намайг суулгах сүм эрэн хайж,  миний анхны дэгдээсэн шуугианаас болж хүлээж авах сүм дуган олдож өгөхгүй байсан бололтой. Харин Лоншаан гэгч сүм арай нааштай угтжээ. Учир юун хэмээвээс намайг хөгжимддөг бөгөөд хоолой сайтай гэсэн дам үг сонссон юм байж. Намайг сүмд суулгах гэж их л гүйж хөөцөлдсөн агаад энэ сүмийг олсон нь аз завшаан хэмээн сүр бадруулан ярьсан билээ. Тэгээд зогсохгүй ширээт гэлэнмаад өөрийн биеэр захидал бичихийг надаас шаардав. Ямар учраас надаас гэрчлэх бичиг шаардаад байгааг би анх мэдээгүй юм. Хэзээ нэгэн цагт намайг хэлсэн амнаасаа буцах вий гэж болгоомжлон миний гараар бичсэн баталгаа бичиг шаардаад байгаа юм байхдаа гэж бодсон. Тэгтэл ширээт гэлэнмаад үлдвэл зохих захидал яахаараа дараа нь манай хүргэдийн гарт орсон юм бол? За энэ ч яах вэ. Нүдээ аниад өнгөрье. Симонен гуайг сэтгэлдээ харахгүй юм сан гэж хичээгээд байхад л нүдэнд их л зэвүүн харагдаад болдоггүй юм. Тэр одоо ертөнцөд байхгүй л дээ.

	Намайг Лоншаанд эх маань хүргэж ирлээ. Би Симонен гуайтай салах ёс гүйцэтгэе гэж асуугаагүй. Үнэнээ хэлэхэд энэ тухай бодол замд явж байхад толгойд орж билээ. Намайг хүлээж байлаа. Миний үүх түүх,  билэг авьяасын тухай урд нь ярилцсан ажээ. Надад миний түүхийн талаар юу ч дуугарсангүй мөртөө “амар байна уу гэсэн чинь гай болов” гэдэгтэй адил явдал сүүлд ургах юм биш биз хэмээн сэрэмжилсэн нь илт. Эхлээд тулга тойрсон ойр зуурын юм жаал зугаа ярилцлаа. Надад тохиолдсон явдлаас хойш бурхан тэнгэр,  оноо тавилан,  ертөнцийн хөнөөл,  сүмийн амьдралын гайхамшгийн талаар ам дуугараагүй нь мэдээж. Энэхүү эхний үед ихэвчлэн ярьдагчлан сүсэг бишрэлийн тухай ам ч нээсэнгүй. Ширээт гэлэнмаа өгүүлрүүн:

	“За жаал бүсгүй,  та хөгжимдөж дуулдаг гэсэн. Манайд даруулт хөгжмийн зэмсэг бий. Хүлээн авах өрөөнд орвол яана даа...” гэв. Сэтгэл минь уйтгартай ч түүнийг ил гаргах цаг биш байлаа. Эхийг гарахад би араас нь хандлаа. Ширээт гэлэнмаа сониуч зантай хэдэн гэлэнмаатай хамт араас дагалаа. Орой болсон тул надад лаа авчирч өгөв. Би даруулт хөгжмийн зэмсгийн ард сууж толгойдоо ямар нэгэн ая эрж ядан,  тоогүй олон аяз дотроос чухам алийг нь сонгохоо мэдэхгүй байв. Тэгтэл ширээт гэлэнмаа яаруулсан тул ер эчнээ санаа агуулалгүй санаанд орж ирсэн нэгэн дуу аялав. Энэ дууг би сайн мэддэг байлаа.

	“Гунигт эхлэл,  бүдэгхэн гэрэл,  гэгээн өдөр нь харанхуйгаасаа гаслантай”9 гэх мэтийн үгтэй. Энэ дуу ямархан бодол төрүүлснийг мэдэхгүй. Ямар ч гэсэн удаан сонсоогүй л. Намайг магтан саймширч дууг таслахад нь би огт зүтгэл гаргаагүй хир нь ийм хурдан тэдний магтаалыг хүртсэндээ гайхаж билээ. Миний эх намайг ширээт гэлэнмаагийн асрамжид үлдээгээд гараа өгч үнсүүлээд явлаа.

	Чингээд өөр нэгэн сүмд сорилтынхоо давааг10 чин сэтгэлээсээ даван туулах гэж байгаа дүр үзүүлэн сорилтод орж суув. Эрхэм ноёнтон,  надад энэ үе хүртэл юу юу тохиолдсоныг нэг нэгэнгүй мэдлээ шүү дээ. Та энэ тухай юу бодож байна вэ? Би өгсөн амнаасаа буцъя гэж хүсэж байх үед энэ олон явдал нэг тийшээ болж цэгцрээгүй байсан юм. Зарим нь нутлах гэрч баримтгүй үнэн явдал байлаа. Зарим нь надад хэрэг болох байтугай намайг амьтны нүдэнд ичгүүр сонжуургүй амьтан болгож харагдуулах байлаа. Юу гэвэл,  олон түмэн дураараа дургих гэж эх эцгийнхээ бодолд тэрсэдсэн адгийн шаар гэж үзэх бус уу. Миний эсрэг хандсан юм бүхэнд бэлхэн баримт байлаа. Харин надад нааштайг нь цэгцэлж нутлахын аргагүй байлаа. Тэр бүү хэл ертөнцөд хүн болж төрсний минь талаар шүүгч нарт элдэв үг дуулдах вий гэхээс ч би эмээсэн. Хууль цааз мэддэггүй зарим хүн манай эхийн багшийг (бас миний багш байсан) буруутгагтун гэж надад зөвлөсөн. Энэ яаж болох вэ дээ. Болох юмаа гэхэд би зүрхлэхгүй асан. Харин ингэхэд тэр тухай ярихыг мартах вий гэж айж,  бас таны надад тус нэмэр болох сон гэсэн санаа түрүүлээд түүнийг анзааралгүй өнгөрөх вий гэж бодон,  аминчлан хэлэхэд,  үнэхээр хэрэг болох зөвлөгөө л өгөхгүй ахул намайг хөгжим мэддэг,  даруулт хөгжмийн зэмсэг эзэмшиж чаддаг гэдгийг хүнд задруулахгүй нь дээр болов уу. Юу гэвэл өөрийгөө тэгж үзүүлээд яах юм бэ? Алдар нэрийг огоорон нам тайвныг эрхэмлэж байгаа надад авьяас билгээ гаргаж гайхуулаад ямар хэрэг байна. Миний зиндааны улс огт төсөөлөхгүй бөгөөд иймэрхүү юмыг би ч үл мэдээчин байх нь дээр. Хэрэв би эх нутгаа орхин одохоос өөр аргагүйд тулах юм гэхэд амь зуух маань юу болох бол.. Эх нутгаа орхино гэдэг! Энэ бодол санаа яагаад надад аймшигтай санагдаж байгааг хэлээд өгөөч. Учир юу гэвэл юуны өмнө би хаашаа явахаа ч мэдэхгүй байна. Нас минь балчир,  амьдралд туршлагагүй. Ялагдахын зовлонгоос айж байна. Хүнээс,  мөн нүглээс айж байна. Би хар багаасаа түгжигдмэл өссөн. Хэрэв би Парис хотоос гадагш хөл тавилаа гэхэд ертөнцөд төөрлөө гэж бодох хүн. Цагаа тулахаар тийм үгүй ч байж мэднэ. Эрхэм ноёнтон,  би хааш одохоо мэдэхгүй байна. Юу болохоо ч мэдэхгүй байна. Танаас л энэ хамаарна.

	Олонх сүмийн адилаар Лоншаанд ширээт гэлэнмаа нь гурав гурван жилээр солигддог юм байна. Намайг энэ сүмд авчрахад де Мони хэмээгч авгай тэр үүрэгт ажилд ороод байв. Би тэр хүнийг өөгүй сайн хүн гэж хэлэх гээгүй. Гэсэн ч өгөөмөр сайхан сэтгэл нь чухамдаа намайг бишдүүлсэн юм. Энэ авгай юманд ухаалаг агаад хүний зүрх сэтгэлийг мэдэрдэг хүн байлаа. Өршөөнгүй сэтгэлтэй нь гайхалтай. Хүн түүнээс хүлцэл өчих нь ховор. Бид цөмөөрөө тэр авгайн хүүхэд байлаа. Тэр авгай,  үнэхээрийн анхааруулбал зохих,  хажуугаар нь нүдээ таглан өнгөрч болохгүй алдаа эндэгдлийг ч заавал хэлж өгдөг байв. Наана цаанагүй өгүүлэхэд би хийх ёстой ажлаа яв цав гүйцэтгэж байсан бөгөөд тэр,  намайг шийтгүүлэх,  уучлах ямар ч хэрэг үйлдээгүй хэмээн үнэлдэг байв. Хэрэв тэр авгай аль нэг хүнийг үнэлбэл тэр хүний сайн үйлд заавал сэтгэл нь хөдөлсөн байдаг байлаа. Намайг тэр энхрийлэн хайрласан,  би тэр хүний дотнын хүмүүсийн сүүл хирд нь ч ороогүй гэдгийг шууд энэ үгний дараа хэлэхэд танд ямар санагдахыг сайн мэдэхгүй байна. Үүнийг та төсөөлөхгүй,  бас та тэр эмэгтэйг огт танихгүй гул би өөрийгөө үлэмж дөвийлгөсөн болж таарч байна гэдгээ мэдэж байна л даа. Ширээт гэлэнмаагийн дотнын хүнийг нөгөө бүсгүйчүүд нь атаархан “хайрт нь” хэмээн нэрлэдэг ажээ. Де Мониг миний буруушаах нэг юм гэвэл тэрбээр буян хийх,  өрөвч энэрэнгүй байх,  цагаан санаа гаргах,  номхон зөөлөн байх,  авьяас чадвараа үзүүлэх,  нэр төрөө хайрлах сэтгэлээ дэндүү илэн далангүй гаргадагт байлаа. Ингэхэд түүний энд хүрч чадахгүй бүсгүйчүүд үүнээс болж улам ч доромжлогдоно гэдгийг тэр андахгүй мэдэж ч байлаа. Де Мони хүний сэтгэлийн нууцыг үтэр түргэн мэдрэх гоц авьяастай хүн байлаа. Энэ авьяас ертөнцийн амьдралаас сүмийн амьдралд харин ч элбэг үзэгддэг байж магадгүй. Де Монид эхэлж л таашаагдахгүй бол хожим хайрыг нь булаана гэдэг ховор хэрэг. Т эр авгай намайг очсон даруй хайр ивээлдээ авдаг юм байна. Анхны өдрөөс эхлэн би түүнтэй үлэмж итгэл найдвар өвөрлөн харьцдаг боллоо. Де Монигийн хайрыг тэмцэн зүтгэж байж татах хүүхнүүд хөөрхийлөлтэй еэ. Угийн барагтай бөгөөд түүнийгээ эрхбиш мэддэг хүүхнүүд л тийм байж таарна. Ариун Марийн сүмд миний үйлдсэн хэргийн тухай Де Мони надтай ярилцав. Би танд ярьж байгаа шигээ түүнд нууж хаалгүй ярьсан. Танд бичээд байгаа бүхнээ л түүнд хэлсэн юм. Ертөнцөд хүний биеийг олж төрсөн тухайгаасаа эхлэн эл хугацаанд амссан бүхий л зовлон зүдүүрээ нэг нэгэнгүй тоочсон. Де Мони авгай намайг хөөрхийлөн сэтгэл тайвшруулсан нь арай дөнгүүр хувь заяатай золгох юм биш байгаа гэсэн горьдлого төрүүлэв.

	Тэгж байтал сорилтын хугацаа шувтарч увсанц болох цаг боллоо. Ёсоор увсанц боллоо. Сорилт шалгалтын хугацааг жигшиж зэвүүцсэнгүй давсан. Энэ хоёр жилийг товчилъё. Яагаад гэвэл ясны дургүй гэлэнмаа болох цаг минь л алхам алхмаар ойртож байна даа гэсэн нууцхан гуниг сэтгэлд оршиж байснаас өөр зовлонгүй энэ хоёр жилийг давсан юм. Үе үе цээжин дотор хар буувал тэр даруй сайн сэтгэлт ширээт гэлэнмаадаа очиход намайг үнсэж таалж,  сэтгэл засан үнэхээрийн сайхан учир начир гарган хэлдэг байв. Чингээд эцэст нь “Бусад үйлдэл,  мэргэжил өргөсгүй гэж үү? Өөрт шивсэн өргөсөө л хүн мэдэрдэг юм шүүдээ. Аль вэ,  хүүхэд минь өвдөг нугалж суугаад мөргөцгөөе...” гэдэг байв.

	Чингээд тэр сөхөрч суугаад сэтгэл үнэхээрийн уярсан шинжтэй хэр нь уран хурц үгээр,  дөлгөөн тайван хэр нь нэн эрмэг зоримог байдлаар өршөөл гуйн өндөр дуугаар наманчилдаг байлаа. Бурхан гэнгэр түүнд зориг зүрх хайрлаж байна уу гэлтэй. Түүний бодол сэтгэл,  мэргэн цэцэн үг хэллэг,  дүр шинж нь тольт зүрхэнд зүсэн ордог байлаа. Үг хэллэгийг нь сонсож эхлэнгүүт бага багаар автагдан эцсийн бүлэгт хар аяндаа уусан орох амуй. Биеэ барих чадал нэгмөсөн алдарч тэр хүний сэтгэлийн далайн хүчтэй долгионд өөрийн эрхгүй хамагдах бүлгээ. Ширээт гэлэнмаагийн санаанд урхидан татахын эчнээ бодол байгаагүй. Тэгэхдээ мэдээжээр хийдэг л байжээ. Тэднийхээс гарахад зүрх булгилан догдолж сэтгэлд төрсөн баяр баясгалан хөөр онгод нүүр царайд туяаран гэрэлтдэг асан. Юутай халуун сайхан нулимс асгаруулдаг байсан гээч! Ширээт гэлэнмаа өөрөө ч тийм байдалд орж түүнээсээ гарч чадалгүй зовдог сон. Нөгөөдүүл ч мөн тэгдэг байв. Ганц надад л энэ тохиолдсон хэрэг биш. Бүх гэлэнмаа туулаад ирсэн аж. Зарим нь сэтгэл санаа тайтгаруулаад өгөөсэй билээ гэж хүсэх цаг алийг тэр гэх вэ хэмээн ярьсан билээ. Үүнийг нэгэн цэнгэл эдэлж буй хэрэг гэж үздэг гэнэ. Миний хувьд сэтгэлээ тайтгаруулах гэвэл өөртөө бага зэрэг зуршил суулгаадах ахул болох юм даа гэж бодсон.

	Гэвч сахил хүртэх цаг ойртоод ирэхэд би хүнд гунигт дарагдав. Миний сайн ширээт гэлэнмаа аюултай сорилтод өртөгджээ. Юу гэвэл бэлэн зэлэн урсдаг үг ярианы нь “морь” хөлөө хугалжээ. Тэр надад үүнийгээ хүлээн өгүүлрүүн “Ай мэдэхгүй,  юу ч болоод байгаа юм бэ. Таныг ирэхээр л бурхан тэнгэр надаас холдож үзэл санаагаа далдлан нуучих шиг санагдах юм. Өөрөө өөрийгөө хүчлэн хөөргөж шинэ бодол санаа эрэн хайн сэтгэл юугаа сэргээн бадраах гэж оролдсон минь шал дэмий болжээ. Ёстой богино бодолтой,  бааз эмэгтэй юм даа гэж биеэ голох боллоо. Одоо ам нээхээс ч айж байна...”. “Аяа,  эрхэм эх минь энэ ямар совин бэ? Бурхан таныг арай дуугүй болгосон юм биш байгаа!...” гэж би түүнд хэллээ.

	Нэг удаа би түрүү түрүүчийнхээсээ бүр ч горь тасран сэтгэл мохож,  ширээт гэлэнмаагийн тасалгаа руу ортол тэр намайг үзэнгүүтээ их л балмагдав. Ширээт гэлэнмаа миний сэтгэлдээ тээж яваа хүнд зовлонг өөрийг нь арга чаргаас жингээр илүү байна гэдгийг миний нүд,  бүхий л байдлаас тов тодорхой ойлгожээ. Тэр ялна гэсэн итгэлгүйгээр үзэлцэх санаагүй байлаа. Тийн авч над руу хандан бага багаар зүрх оров. Намайг уруу царайлахын хирээр ширээт гэлэнмаагийн зориг нэмэгдэж байлаа. Тэгээд гэнэт сөхрөн унахад нь би мөн дуурайж уналаа. Хөөрөн бахдахыг нь хуваалцъя гэснийх шүү дээ. Ер нь тэгж ч бодож байсан билээ.

	Ширээт гэлэнмаа хэдэн үг амандаа хэлснээ гэнэт таг дуугүй болж орхив. Би дэмий л яах бол гэж харж байлаа. Тэр дуу шуугүй байсаар босож,  нулимсаа асгаруулангаа намайг тэврэн өгүүлрүүн:

	— Ш-ш хүүхэд минь,  та надад юутай хатуу нөлөөлнө вэ? Ингээд бурхан тэнгэр надаас нэгэнт холджээ. Би сайн мэдэрч байна. Яв даа,  бурхан тэнгэр өөртэй чинь шууд ярьсан нь дээр биз ээ. Учир юу гэвэл цуу хоолойг тань миний амнаас сонсоход бурхан дургүйцэж байна...

	Үнэндээ ширээт гэлэнмаад юу гээч тохиолдсоныг би мэдэхгүй. Хүчиндээ үл итгэхийн үрийг тэр хүний зүрх сэтгэлд би тарьчихлаа гэж үү,  тэр хүнийг би бүрэг аймхай болгосон гэж үү. Тэнгэр бурхнаас харьцааг нь үнэхээр тасалсан гэж үү. Гэвч тайтгаруулахын увдис дахин ширээт гэлэнмаад эргэж ирсэнгүй. Сахил хүртэхийн урьд өдөр би түүн дээр орлоо. Ширээт гэлэнмаа надаас дутахгүй уруу царайтай байлаа. Намайг уйлж эхлэхэд тэр ч нулимсаа тогтоон барьж чадсангүй. Чингээд хөлд нь унахад намайг адислан босгож тэврээд сая ам нээн ярихад нь холдосхийлээ. Тэр өгүүлрүүн:

	— Амьд явна гэдэг хэцүү юм даа. Үхмээр санагдах юм. Намайг өдий хүртэл битгий хорвоод эсэн мэнд явуулаач гэж бурхнаас гуйсан юм. Даанч бурхан таалсангүй. Яв даа хүүхээ,  би эхтэй тань ярилцамз. Энэ шөнөжингөө мөргөл үйлдэн наманчилъя. Та өөрөө ч мөргөөрэй. Тэгэхдээ унтаж хоноорой. Энийг би тушааж байна шүү.

	Би тантай нэг дор хоновол яана гэж би хариу хэллээ.

	— За яах вэ,  оройн есөн цагаас арван нэг хүртэл надтай хамт бай л даа. Цааш болохгүй шүү. Есөн цаг хагаст би мөргөлөө эхэлнэ. Та ч мөн мөргөнө биз. Арван нэгэн цаг болохоор намайг орхин явж унтана шүү. Тэгээд хүүхэд минь,  үлдэх цагт нь би бурхны өмнө наманчилъя даа.

	Ширээт гэлэнмаа мөргөл үйлдэх гэсэн авч чадсангүй. Би унтаж байлаа. Тэгтэл энэ ариун эмэгтэй хонгилоор явж тасалгаа бүрийн хаалга тогшин гэлэнмаа нарыг сэрээгээд ер чимээ гаргуулалгүй сүмд цугла гэжээ. Бүх гэлэнмаа тэнд цуглаж гүйцмэгц тэр миний төлөө бурхан тэнгэрт залбирахыг тэднээс хүсжээ. Эхлээд мөргөл чив чимээгүй болжээ. Хэдэн хувийн дараа ширээт гэлэнмааг гэрэл унтраахад тахилын өмнө наманчлан суусан түүнээс бусад нь цөмөөрөө “Miserere”11-ийг хоолой нийлүүлэн дүнгэнэн уншжээ. Ширээт гэлэнмаа өөрөө сэтгэл хатуужин өгүүлрүүн:

	“Аяа,  бурхан тэнгэр минь,  хэрэв миний нэгэн цагийн эндэгдлээр га надаас холдсон ахул хүлцэл өчье. Таны надаас булаан авсан билэг юуг эгүүлэн хайрлана уу хэмээн би гуйж байгаа биш билээ. Гагцхүү одоо энэ нойрсож байгаа гэм зэмгүй бүсгүйн тулд намайг ийнхүү таныг урин дуудах ахуйд та түүнд хандан соёрхож болох сон болов уу. Өөртэй нь,  бас эцэг эхтэй нь ярилцаж ажаамуу. Өршөөж хайрлана уу намайгаа”.

	Маргааш өглөө нь ширээт гэлэнмаа миний тасалгаанд орж ирээд ярихад нь гүйцэд сэрээгүй тул би үгийг нь ер сонссонгүй. Тэр орны ирмэг дээр сууж нэг гараа духан дээрээ аяархан тавьж над руу харлаа. Намайг нүдээ нээхэд нүүр царай нь цөхөрч мэгдэн сандарсны болоод зовж зүдэрсний шинж ив илэрхий үзэгдлээ.

	Шөнө юу болсон тухай надад юм дуугарсангүй,  харин намайг өчигдөр орой эртхэн орондоо орсон эсэхийг асуув. Би хариулсан нь:

	— Таны тушаасан цагт л унтахаар хэвтсэн.

	— Сайхан нойрссон уу?

	— Их бөх унтлаа.

	— Тийм байхаа,  бие чинь ямар байна?...

	— Зүгээрээ. Харин,  эрхэм эх та?

	Тэр өгүүлрүүн:

	— Ай халаг,  шашинд анх орж байгаа хүнийг би ер санаа амар харж чаддаггүй юм. Харин бусдад тань энэ шиг зовж байгаагүй билээ. Би таныг буян заяатай л яваасай гэж хүсэх юм байна шүү дээ.

	— Хэрэв та намайг дандаа хайрлах юм бол би заяа буянтай явалгүй яах вэ.

	— Аа,  энэ ганцхан миний хайраас болдог сон бол уу? Өнгөрсөн шөнө өөр юу чиг бодсонгүй гэж үү?

	— Үгүй.

	— Толгойд тань юу чиг орсонгүй гэж үү?

	— Юу чиг ороогүй.

	— Одоо та чухам юу бодож байна вэ?

	— Би тэнэг хүн. Оногдсон хувь тавилантайгаа ямар ч гуниг зэвүүцэл гүй үг дуугүй эвлэрч байна. Арга буюу шаардлага л намайг чирч явааг мэдэрч байна. Би эсэргүүцээгүй. Ингэхэд хүндэт эх минь,  ийм мөчид бусдын амсдаг цээжний баяр,  зүрх сэтгэлийн догдлол,  хөнгөн гуниг,  уйтгарын алийг ч би өөртөө мэдэрч өгөхгүй байна шүү. Би дүлий дүмбэ амьтан. Ядахдаа нүд ч хув хуурай байх юм. Нэгэнт л тэгэх ёстойгоос дагахаас өөр яах вэ гэсэн бодол л толгойд орж байна. Тэгтэл та юу ч ярихгүй юм.

	— Би тантай ярилцаж хөөрөлцөхөөр ирээгүй. Уулзаж үгийг тань сонсох гэсэн юм. Би таны эхийг хүлээж байна. Миний сэтгэлийг хөдөлгөхгүй байхыг хичээ. Толгойд минь,  элдэв бодол саналга орог. Яг дүүрээд ирэхээр нь л эндээс гарна. Би дуугаа татах ёстой болоод байна. Өөрөө өөрийгөө мэднэ би. Би нэг л удаа дүрэлзэнэ. Тэр тон их хүчтэй юм шүү. Тань руу анхаарлаа хандуулан хүчээ үрэх зав алга. Жаахан хэвтэгтүн. Би таныг харъя. Надад хэдхэн үг хэлээрэй. Тэгээд. тэндээс чинь эрж байгаа юмаа олох цаг өгөөрэй. Тэгээд би гарна. Бурхан үлдсэнийг нь хийнэ.

	Би дуугүй болж,  орон дээрээ хажуулдан тэр хүнд нэг гараа өглөө. Эх Монийн дүр байдлыг үзвэл их л гүнзгий юм бодож байх шиг. Нүдээ хичээнгүйлэн тас аньж,  хааяа нээхдээ харцаа дээд тэнгэр рүү чиглүүлснээ над руу дахин тусгав. Чингээд сэтгэл нь догдлон мэгдэн сандарч эхлэв. Тэгснээ биеэ барингаа түдэлгүй дахин тавгүй байдалд оров. Үнэндээ энэ авгай мэргэн байхаар төржээ. Нүүр царайны байдал,  зан төлөвт нь мэргэ,  зөн билгийн юм байлаа. Цагтаа гоо сайхан яваад он цагийн эргэлтэд өтлөх шинж орж царайд нь гүн үрчлээ суусан авч дүр төрх нь харин ч толиотой харагдах ажээ. Онигордуу нүд нь эсвэл дотоод сэтгэлээ чагнасан,  эсвэл хажуугийнхаа юмыг нэвт шувт харж,  гэгснээ бүр өөр орон зайд шилжин өнгөрсөн ирээдүйг тольдож байна гэлтэй. Ширээт гэлэнмаа миний гарыг хааяа хааяа их л чанга атгаж байлаа. Тэгээд надаас гэнэт хэдэн цаг болж вэ гэж асуув. Намайг “мөд зургаа болох нь” гэж хэлтэл тэр,  

	— За баяртай. Би явлаа. Одоо таныг хувцаслахаар хүмүүс ирцгээнэ. Би байлцаад яах вэ. Ингэж би бяцхан тайвширъя даа. Миний ганц хүсэж байгаа юм гэвэл эхний үед биеэ л барьж байх юм сан гэв.

	Түүнийг гарахтай зэрэг шинэчүүл нарын багш болон манай гэлэнмаа нар орж ирэн сүмийн хувцсаа тайлан энгийн хувцас өмсгөдөг юм байна. Тэр ёс заншлыг та мэднэ шүү дээ. Хажууд юу хэлж ярьж байгааг ч сонссонгүй. Бараг л мэдээгүй амьтан болоод байлаа шүү дээ. Юу ч ажигласангүй. Зөвхөн бие үе үе таталдаад байх шиг санагдлаа. Юу хийх,  яах ёстойг надад нэг нэгэнгүй хэлж өгч байх юм. Би хэлснийг нь сайн сонсохгүй тул дахин давтахад хүрч би тэрийг нь тогтоож ядаж байлаа. Өөр ямар нэг юм санаж байсандаа тэр биш л дээ. Ганц бодол л сэтгэл эзэмдчихээд дэндүү их бодлого болсон мэт толгой дүйнгэ болчхоод байлаа. Тэр үеэр ширээт гэлэнмаа миний эхтэй ярилцаж суужээ. Ээж,  Мони гуай хоёр асар удаан суухдаа чухам юу ярилцсаныг би одоо хүртэл мэдэж чадаагүй билээ. Надад мэдээлснээр бол тэр хоёр салахдаа,  ээж орж ирсэн хаалгаа эргээд одохгүйдээ хүртэл мэгдэн сандарчихсан,  ширээт гэлэнмаа хоёр гараараа толгойгоо бариад гарсан юм гэнэ билээ.

	Тэгээд хонх цохиход би доош буулаа. Цөөвтөр улс цугларсан байв. Эхлээд ерөөлийн үг айлдлаа. Сайн муу ямар үг байсныг ч бүү мэд. Юу чиг сонсоогүй дэг. Амьдралд минь ямар ч ул мөр үлдээгээгүй энэ хагас өдрийн хугацаанд надаар ганц сайн тоглосон юм даа. Тэр ёслол хэдий хир үргэлжилснийг одоо хүртэл би мэдэхгүй. Би юу хийсэн,  юу хэлснээ ч мэдэхгүй билээ. Эрхгүй асуусан юманд нь хариулж л байсан юм даг. Би санваар сахих тангараг өргөв. Одоо санах юм өчүүхэн ч алга. Ийнхүү юугаа ч мэдэхгүй Христийн шашинд орсон шигээ юугаа ч мэдэхгүй гэлэнмаа болчихдог юм байна. Энэхүү сахил хүртээх бүх ёслолыг загалмай зүүлгэх зан үйлээс илүүгээр ойлгосон юм алга. Ганц ялгаа нь загалмай зүүлгэхэд үнэнхүү буян хишиг хайрладаг,  гэтэл нөгөөдөх нь хуурамч хишиг хайрладаг ажээ. Та юу гэж үзэж байна вэ,  ноёнтон! Хэдийгээр Лоншаанд Ариун Марийн сүмд ам алдсан шигээ загнаагүй боловч тангараг өргөснөөр хамаг юм дууслаа гэж үү? Таныг шүүж өгөхийг гуйнам. Түүнчлэн бурхан тэнгэрийг шүүж өгөхийг дууднам. Ёстой л урмын цардуул хугарч,  хэд хоногийн дараа намайг найрал дуунд оруулахаар шийдсэнийг сонсоод ямар учиртайг ч мэдсэнгүй. Сахил хүртсэн минь мадаггүй үнэн биз дээ гэж асуулаа. Гарын үсгээ хармаар санагдаж байв. Эл нуталгаа дээр сүмийнхний хийгээд уг ёслолд уригдсан гаднын хүмүүсийн гэрчилгээг хавсаргах хэрэгтэй байсан юм. Үүнд ширээт гэлэнмаагаас “Энэ үнэн биз дээ” гэж дахин дахин асуусан. Тэгэхдээ “Аа,  хүүхэд минь,  таныг хуурсан юмаа” гэж хариулах юм биш байгаа гэж үг асуух бүрдээ горьдож байсан гээч. Мони хатагтайн баталгаа намайг сэнхрүүлж чадаагүй. Нэн ярвигтай,  тон чиг эрээн бараан,  их л олон,  жирийн бус гайхалтай үйл явдлаар дүүрэн тэр бүх явдлаас яахаараа ой тойнд юу ч үлдээгүйг би даанч ойлгож чадаагүй юм. Надад үйлчилж байсан хүүхнүүд,  номлол айлдсан санваартан,  гангараг хүлээн авсан хүний аль алины нь царай зүс сэтгэлд буух юм алга. Сүмийн хувцас тайлж энгүүн хувцас өмсгөж байсныг л эрхбиш санаж байна.| Энэ үеэс нөгөө ухаан санаа солиорох гэдэг нь эхэллээ. Ийм байдал хэдэн сар үргэлжилсэн бөгөөд арай наашилж ирэхэд өмнө нь болсон юмыг огт санахаа больчихсон байв. Тэр нь,  эрүүл саруул,  ариун цэгц явсан хүн урт удаан хугацаанд өвчин эмгэгт нэрвэгдээд илаарь болсон хойноо юу ч санадаггүйтэй эгээ адил юм. Би сүмд ийм жишээ хэд хэдийг үзсэн бөгөөд “За яг л энэ надад тохиолдсон” гэж дотроо боддог байлаа. Тэгэвч энэ үйлдэл ер нь хүнээс шалтгаалан гарч байна уу,  үгүй юу,  хүнээс гарсан мэт санагдаж буй боловч үнэндээ тийм үү,  үгүй юу гэдгийг эрхбиш тодорхой болгох ёстой юм даа.

	Нэгэн жилийн дотор надад гурван хачин гарз тохиолддог юм байна. Миний эцэг,  нарийнаар хэлбэл эцэг гэгдэж явсан хүн нас нөгчлөө. Нас нь ч дээр гарч,  ажилд их зүтгэсэн тул аргагүй хадан гэртээ очлоо. Мөн ширээт гэлэнмаа,  миний эх хоёр ертөнцийн мөнх бусыг үзүүллээ.

	Энэ нэртэй төртэй гэлэнмаа нүд аних цагаа дөхсөнийг урьдаас мэдэрч байсан бөгөөд дуугаа тас хураасан билээ. Авсаа тасалгаандаа авчруулж,  нойр алдаад өдөр,  шөнөгүй бодол болон юм тэмдэглэн бичиж байв. Мони гуай миний хувьд нэн эрхэмсэг сайхан санагдах арван таван сургаал үлдээсэн бөгөөд надад хуулбар нь бий. Үхэхийн өмнө ямар саналга толгойд нь орж ирдэг юм бол гэж хэзээ нэг цагт та сонирхох ахул би хүргүүлэмз. Тэр сургаал “Мони гэлэнмаагийн эцсийн мөч” гэсэн нэртэй юм.

	Мони гуай нүд анихынхаа өмнө хувцсаа өмсгүүлж'орон дээр хэвтэхэд нь наманчлуулан адис хүртээв. Гартаа Христийн дүртэй загалмай барьсан байв. Тэр шөнө зулын гэрэл энэхүү уйтгартай орчныг бүдэг бадаг гэрэлтүүлж байлаа. Бид тойрон зогсоод нулимс асгаруулж байв. Тэгээд жовгонд нь дуу алдан орилолдоход Мони гуайн нүд гэнэт сэргэж,  ухасхийн босож юм ярихад дуу нь эрүүлдээ гарч байсантай нь эгээ адил эрэмгий байлаа. Хаяж явсан билэг авьяасын тэнгэр нь эргэж иржээ. Тэр бидний уйлахыг үзээд,  мөнхийн жаргал руугаа явж байхад атаархсан юм шиг хэмээн буруушааж,  

	— Хүүхэд минь,  та нарын зовлон өөрсдийг тань төөрөгдөлд оруулж байна гээд тэнгэрийн зүг зааж,  

	— Миний та нарт хүчин зүтгэх орон тэнд байна. Тэндээс би үргэлж энэ сүмийг харж явах болно. Би та нарын үгийг дуулж өмгөөлөн хамгаалагч тань болно. Цөмөөрөө над руу дөхөж ирцгээгтүн. Миний адисыг хүртэж,  надтай салах ёс гүйцэтгэгтүн...гэлээ. Сэтгэл зүрхэнд арилшгүй уйтгах гуниг үлдээсэн тэр ховор эмэгтэйн эцсийн үг энэ билээ.

	Миний эх намрын адаг сарын хуучаар нэг охин дээрээ очиж ирээд удалгүй өөд болжээ. Сэтгэл санаа нь тайвангүй байсан тул бие нь их доор орсон ажээ. Ингээд би төрсөн эцгийнхээ нэр,  өөрийнхөө төрсөн түүхийг мэдэж чадалгүй өнгөрлөө. Ээжийн хийгээд миний багш байсан хүн надад эхийн үлдээсэн бяцхан дугтуйтай юм авчирч өгснийг задлан үзвэл,  захидал,  тавин лүй12 байв. Түүнийг даавууны өөдсөнд нугалан хийж шиджээ. Зурваст бичсэн нь:

	“Охин минь,  миний бэлэг өчүүхэн боллоо. Арай илүү мөнгө хураах зүрх хүрсэнгүй. Симонен ноёнтны жаахан бэлэг сэлтээс цааш хадгалж байгаад үлдсэн нь энэ. Захихад,  ариун сайхан амьдрагтун. Ертөнцөд чиний эдлэх оноо тавилангийн хамгийн дөмөг нь тэр гэж мэдээрэй. Миний төлөө залбираарай. Чамайг төрүүлсэн нь ертөнцөд миний үйлдсэн ганц айхавтар нүгэл байгаа юм. Тэр нүглийг наманчлахад тус нэмэр болоорой. Чиний үйлдэх сайн үйлийг бодолцон,  бурхан тэнгэр өөрийг чинь төрүүлсэн явдалд намайг өршөөн соёрхог! Ээ дээ,  эгч нараа битгий зовоож үзээрэй. Чиний сонгож авсан зам миний хүссэнчлэн дур сэтгэлээр чинь болоогүй ч өөрчлөх гэж битгий оролдоорой. Нэг насаар минь намайг сүмд түгжчихгүй ч яав даа! Тэгвэл хэдхэн хувийн дараа хатуухан шүүхийн өмнө яаж очно доо гэж одоо зүрх алдахгүй сэн. Нөгөө ертөнцөд эхийн чинь яаж явах чиний энэ замбуулинд гүйцэтгэх үйл хэргээс ихээхэн шалтгаална гэдгийг санаж яваарай. Бурхан чиний сайн,  муу үйлийг шударгаар ялгаж салган надад тохоох болно шүү. За баяртай. Сюзанн минь. Эгч нараасаа юу ч битгий шаардаарай. Ээ дээ,  энийг хичээгээрэй. Чамд тэд тус нэмэр болж чадахгүй шүү. Бас төрсөн эцэгтээ найдах юм үгүй шүү дээ. Тэр хүн надаас түрүүлж нөгөө ертөнцөд очоод агуу өдрөө үзсэн. Одоо намайг хүлээж байгаа. Тэр хүн дээр миний очих нь энэ орчлонд түүний миний дэргэд байснаас хал бал нь бага байх. Дахин салах ёс гүйцэтгэе. Мөн ч заяагүй эх юм! Мөн ч заяагүй хүүхэд юм! Эгч нар чинь ирсэн. Би тэдэнд сэтгэл дундуур байна. Тэд нар үхэж байгаа эхийнхээ нүдэн дээр эд юмс авч гэр рүүгээ зөөн,  бас булаалцалдан хэрэлдэж байх юм. Би бүр арга ядлаа. Тэр хоёрыг дэргэд ирэхээр нь би буруу хараад хэвтчихдэг. Хэрэгцээ шаардлагын үерт хүн ч ёсны сэтгэлээ живүүлсэн тэр хоёр амьтны юуг нь харах вэ дээ. Тэр хоёр миний үлдээх жаал зугаа юмыг авах гэж горьдон намайг хэзээ нүд анихыг тэсэж ядан хүлээж байгаа шинжтэй асуулт эмч,  сахиур хоёрт ичихгүй тавин,  үхэхтэй зэрэг ойр хавь байгаа юмыг минь цөлмөх гэж байна. Тэр хоёр намайг орны гудсанд мөнгө санга нуучихсан байж магадгүй хэмээн хардсан байв. Яахаараа ч тэгдэг юм бэ бүү мэд. Тэгээд намайг орноос өндийлгөх арга бодож олоод нэгжиж үзэхээр боллоо. Аз болоход миний яс барих хүн ирж би энэ бяцхан дугтуйтай юмыг захидлын хамт түүнд өглөө. Захидлыг би тэр хүнд хэлж бичүүлсэн билээ. Намайг цааш харж гэж дуулангуутаа энэ захидлыг шатааж устгаарай. Хоногоо хүлээж байна шүү дээ. Миний хойноос ерөөл уншуулаарай. Ерөөл уншуулах үеэр өргөсөн тангаргаа давтаарай. Яагаад гэвэл чамайг нэгэнт хүртсэн сахилаасаа битгий урваасай гэж хүсэж байна шүү дээ би. Чамайг энэ хорвоод тулах түших хүнгүй,  бага балчир хоцрох нь гэдэг бодол эцсийн мөч хүртэл намайг зовоох байх”.

	Эцэг өвлийн эхэн сарын таванд нас нөгчлөө. Ширээт гэлэнмаа тэр сарын хуучдаар өнгөрлөө. Миний эх Христийн мэндэлсэн сарын хоёрт талийгаач боллоо.

	Мони эхийг Сэнт-Христинь гэдэг эмэгтэй залгамжлав. Ай ноёнтон минь,  тэр хоёр хүн юутай их ялгаатай гээч. Анхных нь ямархан хүн байсан гэдгийг би танд хэлсэн. Хоёр дахь авгай нь сэтгэл санаа явцуу,  хавчиг толгой нь мухар сүсгээр дүүрчихсэн хүн. Тэр сүмд өөрчлөлт хийсний гадна Парис хотын Сульпици семийн семинарын оюутнуудтай болон иезуйтийнхэнтэй зөвлөдөг байв.. Түрүүчийн ширээт гэлэнмаагийн бүх хайртай гэлэнмаа нартай хатуу ширүүн харьцдаг байв. Чингээд манай сүм тэр даруй хэрүүл шуугиан,  үзэн ядахуй,  муу хэл ам,  хов жив,  гүжир гүтгэлэг,  мөрдөн мөшгөхийн төв болж хувирав. Бурхан тэнгэрийн сургаалаар ном хаялцах болсон авч бид учрыг нь олдоггүй байв. Чингээд бэлэн томьёолол цээжилж,  хатуу зан үйл дагадаг боллоо.

	Мони эх бие махбодыг чилээсэн наманчлалын дасгал хийлгэхийг дурладаггүй байсан. Өөрөө амьдралдаа ийм дасгал хоёрхон удаа хийсэн гэх бөгөөд нэг нь миний сахил хүртэхийн өмнөхөн,  нөгөөдөх нь мөн тийм нэг нөхцөлд болсон гэнэ лээ. Тэр эл наманчлалыг ямар ч нүгэл хилэнц арилгадаггүй,  харин бардам зан л нэмдэг гэж ярьсан билээ. Тэр өөрийнхөө гэлэнмаа нарыг сайн сайхан,  ариун тунгалаг бие цогцостой,  саруулхан ухаан санаатай яваасай гэж хүсдэг байв. Түрүүчийн авгай үүрэгт ажилдаа оронгуут залхаалтын хувцас,  ташуурыг сүмээс зайлуулж,  хоол гүнцэгт үнс үрж холих,  гэлэнмаа нарыг хатуу юман дээр унтуулахыг хориглон сэтгэл хатамжлах ямар ч дасгал хийлгүүлдэггүй байсан гэнэ. Тэгтэл хоёр дахь нь бүх гэлэнмаад нөгөө гэсгээн залхаалтын хувцас ташуурыг эргүүлэн хэрэглэхийн хамт Шинэ болоод Хуучин Гэрээсийг хураан авав. Түрүүчийн хааны хайртан дараачийн хааны хайртан болдоггүй. Мони авгай намайг энхрийлж эрхлүүлж байсан шалтгаанаас шинэ ирсэн ширээт гэлэнмаа надтай бүр ч хүйтэн цэвдэг харьцдаг болов. Үүнд би өөрийн үйлээр хувь тавилангаа бүр ч дортгох юм хийв. Миний энэ үйлдлийг тоомжиргүйнх гэнэ үү,  гөжүүд зөрүүдийнх гэнэ үү,  яаж үзэх нь таны л дур. Юуны өмнө би анхны ширээт гэлэнмааг алдсандаа нэн гуньхарч юм л бол түүнийг магтан шинэ хуучин хоёрыг зүйрлүүлэн ярьдаг байсан минь дараачийн ширээт гэлэнмаад таатай байгаагүй нь мэдээж. Мөн өнгөрсөн хэдэн жилийн сүмийн ахуй амьдралыг гоёж гоодон нам тайван байснаа сануулан бидэнд өр зөөлөн хандаж бие сэтгэлийг амар байлгасан Мони авгайн сайн ёс суртахуун,  буянтай сэтгэл,  төвшин зан аалийг бахдан ярьдаг байлаа. Хоёрдугаарт,  би залхаалтын хувцсыг13 галд шатааж,  ташуурыг гаргаж хаяад,  тэндхийн найз нараа ятган заримыг нь өөрийн жишээгээр дагуулдаа. Гуравдугаарт,  шинэ болоод хуучин Гэрээс14 өөртөө олж авлаа. Дөрөвдүгээрт,  Христийн шашинтан гэдгээ зарлан,  ямар нэгэн урсгалыг огоорч жанзенист,  молинист мэтийн нэр зүүхгүй гэж амлалаа. Тавдугаарт,  сүмийн жаягийг нарийн сахиж,  түүнд заагдаагүй ийм тийм юм хийхгүй гэдгээ хэллээ. Эцсийн бүлэгт,  заавал гүйцэтгэх үйлдэл нь тэртэй тэргүй хүнд байсан тул хүчнээс ахадсан ажил хийхгүй гэж шийдлээ. Бадралт баг бишгүүр хэмээх хөгжмөөр зөвхөн баярын үеэр л хөгжимдөж найрал дуу үүсгэхэд л дуулж байлаа. Өөрөөр хэлбэл өөрийнхөө найрсаг сэтгэл,  авьяас билгийг буруугаар ашиглуулахгүй,  өдөр бүр үл ялих юмаар хөөцөлдөн яршиг түвэг удаж байхгүй гэж хатуу шийдсэн билээ. Сүмийн дотоод жаягийг дахин давтан уншиж цээжлээд,  хэрэв надад ямар нэгэн юм тушааж тэр нь дүрэмд тодорхойгүй ор тас байхгүй,  эсвэл харшлах аваас биелүүлэхээс татгалздаг байлаа. Дүрэм бичсэн дэвтэр заан “Миний авсан үүрэг энэ байна. Би өөр үүрэг аваагүй шүү” гэдэг байлаа.

	Миний үг зарим гэлэнмаагийн сонирхлыг татав. Ахмад гэлэнмаа нарын эрх мэдэл их л хязгаарлагдмал болж ирэв. Тэд нар шивэгчин нартаа тушаадаг шиг биднийг урьдынх шигээ захирч чадахаа болилоо. Ямар нэг будилаан шуугиан гарахгүй өдөр бараг байдаггүй сэн. Эргэлзээтэй үед миний нөхөд надтай зөвлөдөг байлаа. Миний тухайд гэвэл би ямар ч дарангуйллын эсрэг хэзээд дотоод дүрмээ барьдаг сан. Удалгүй намайг үймээн дэгдээгч гэж нэрлэх боллоо. Ямар нэг хэмжээгээр би энэ дүрд тоглосон ч байж болох юм. Хутагтын туслагч нар намайг дуудах бүр хүрч очин өөрийгөө болон нөхдөө хамгаалдаг сан. Намайг ганц ч удаа буруутгаж чадаагүй. Яагаад гэвэл би өөрт хэрэг болох маргашгүй баримт гаргадаг байсан. Намайг үүрэг даалгавраа муу биелүүлж гэж зэмлэх арга байхгүй. Учир нь би хийх ёстой бүхнийг чин үнэнчээр гүйцэтгэдэг байлаа.

	Ширээт гэлэнмаагийн сайн муу оёгоос шалтгаалдаг өчүүхэн өршөөлийг хэзээ ч би горьдоогүй. Таньдаг хүн хар үгүй тул хүлээн авахын өрөөгөөр огт үзэгдэж байгаагүй.

	Би залхаалтын хувцсыг галд шатааж,  ташуурыг гадаа гаргаж хаясан билээ. Энийг хийхийг нөхдөдөө зөвлөсөн. Би жазенизм,  молинизмыг аль алиныг нь сайнаар ч,  муугаар ч ярихыг үл түвдсэн. Намайг жаягтаа захирагддаг эсэхийг асуухад би сүмд захирагддаг гэж хариулдаг байсан. Надаас Бюллийг15 хүлээн зөвшөөрдөг эсэхийг лавлахад би Евангелийг л хүлээн зөвшөөрдөг гэж өчдөг байсан. Миний тасалгаанд орж ирж хуучин,  шинэ Гэрээс олж харав. Ширээт гэлэнмаа зарим гэлэнмаатай нэг л жигтэй холбогдож буй,  мөн тэр сүмийн нэгэн залуу хуврагтай цаг үргэлж их л удаан учирч уулздаг болсон тухай би баахан болгоомжгүй үг амнаасаа гарган цаад учир шалтгааныг илрүүлсэн юм. Чингэхдээ хожим зүрх чичирч,  амьтны нүдний булай болон өөрийгөө хүнд барьж өгөхөөр юм хийгээгүй бөгөөд тэр ёсоор ч болсон. Миний талаар ширээт гэлэнмаа гомдол мэдүүлэхээ больсон авч ахуй байдлыг минь яггүй хүнд болгох гэж их л оролдож байлаа. Бусад гэлэнмааг надтай ойртохыг хориглосон тул би удалгүй ганцаардах боллоо. Би хэдхэн найзтай байсан бөгөөд тэднийг хориг зөрчин над руу өдөр орж ирж чадахгүй тул шөнө хориглосон цагт магадгүй хэмээн хардаж нууцаар харуулдаж байжээ. Тэгээд заримдаа аль нэгтэй нь байхад орж ирдэг байлаа. Миний болгоомжгүйг ашиглан,  намайг хамгийн хатуу ширүүн аргаар залхаасан билээ. Сүмийн мөргөлийн хэдэн долоо хоногийн турш бусдаас тусгай,  найрал дуу дуулаачдын дунд мөлхүүлэн гүйцэтгүүлэх,  зөвхөн талх усаар голыг минь зогоох,  жовгонд минь түгжин,  сүмийн хамгийн балиар ажил хийлгүүлэхээр шийтгэсэн юм. Миний хамсаатан гэж үзэгдсэн гэлэнмаа нарыг надтай бараг адилхан залхаасан. Намайг буруутгаж чадахгүй болохоороо элдэв юм зохиодог байв. Тогтоосон цагт нь гүйцэтгэхийн аргагүй ажил дараалан өгч,  хийгээгүй хэмээн шийтгэхийг нь яана. Мөргөлийн цаг уртасган хооллох цаг хойшлуулан надад мэдэгдэлгүйгээр сүмийн дэглэм журмыг өөрчилж байв. Анхаарал юугаа дээд зэргээр дайчлах боловч өдөр бүр буруутан болж шийтгүүлж байлаа. Би зориг гаргавал гаргаж чадна. Гэвч энэ өнчрөл ганцаардал,  хавчилтын сөрөг яахин зогсож чадах билээ. Тэр ч байтугай миний зовлонгоор тоглоом тохуу хийхэд хүрч санаа нэгдсэн тавин гэлэнмаагийн инээдэм наадам болгосон юм. Энэ хорлолт үйлийг тэр бүр нарийн бичихийн аргагүй. Миний унтах,  сэрүүн байх,  мөргөл хийхэд хүртэл саад учруулж байв.

	Эхэлж миний хувцаснаас хулгайлсан бөгөөд дараа нь түлхүүр,  уншлагын судар сэм авсан. Бас миний хаалганы цоожийг эвдэж орхисон байлаа. Юмыг дөнгүүр хийх гэхэд саад болж,  өөдтэй юмыг минь бусниулан сүйтгэж байв. Хэлээгүй үгийг хэлсэн болгож,  үйлдээгүй хэргийг үйлдсэн болгож бүх юманд гэмтэн болгож байв. Чингээд амьдрал маань үнэн худал хэргийг хүлээс,  цээрлэлийн хүлээс болж хувирдаг байна.

	Бие минь энэ урт удаан хугацааны хатуу ширүүн талхилтыг ер гэсэж чадсангүй,  эцэж туран,  зовлон зүдүүр,  уйтгар гунигийн туйлд хүрэв. Анхандаа би хүч тэнхээ авч зориг тэвчээр олох гэж тахилын хөлд очиж заримдаа санасандаа хүрдэг байлаа. Заримдаа хатуухан хувь заяаныхаа эрхэнд орж,  заримдаа ч хүч хэрэглэх замаар үүнээсээ ангижрах арга бодон зориглон тэвчих,  цөхрөнгөө барахын хооронд явж байлаа. Цэцэрлэгийн дунд нэгэн худаг. Би тэр худаг руу хэчнээн ч удаа зүглэж,  хэчнээн ч удаа тэрийг харсан бол! Хажууд нь нэг чулуун вандан сандал байсан. Худгийн түшлэгт толгойгоо түшин тэнд би хэчнээн удаа суусан бол! Бодол саналгын хэмжээлшгүй үймээнд зовлон зүдүүрээ төгсгөл болгохоор шийдэн хэчнээн ч удаа босон харайсан бол! Юу намайг тогтоосон бэ? Уйлж унжих,  орилж хашхирах,  гэлэнмаагийн өмсдөг гадуур хувцсыг гишгэчин,  үс гэзгээ зулгаан,  хуруу хумсаараа хацар нүүрээ самардан урах надад яагаад аятай санагддаг байв. Хэрэв тэнгэр бурхан намайг хорвоогоос ангижрахыг хорьж байсан бол миний энэ бусад үйлдэл хөдөлгөөнийг яагаад зогсоодоггүй байсан юм бол?

	Би танд нэн хачин санагдаж болох нэгэн юм хэлье. Тэгэхдээ яах аргагүй үнэн зүйл. Юу гэвэл намайг тэр худаг руу байнга очих болсныг хатуу сэтгэлт дайснууд маань ажиглаж,  нэг цагт зүрх сэтгэлдээ хадгалж яваа далдын санаагаа гүйцэтгэчихнэ гэж горьдож байсан нь лавтай юм шүү. Намайг тийшээ зүглэхэд тэндээс зориуд холдоцгоож өөр зүг рүү харсан мэт дүр үзүүлдэг байлаа. Цэцэрлэгийн хаалгыг түгжсэн байх ёстой цагт онгорхой хаяж,  ялангуяа надад гуниг зовлонг бүр их тарьсан өдөр нээлттэй орхисон байхыг хэд хэдэн удаа ажигласан. Миний омголон зан араншинтайг мэдэж,  ухаан санааг минь балайрсан гэж санан туйлдуулах гэж мэрийж байлаа. Миний цөхрөлийг барж хорвоогоос ангижруулахаар энэ аргыг хийж байна хэмээн бодогдож,  энэ худаг руу намайг хөтөлж ирээд байна,  намайг хүлээн авахад энэ худаг хэзээд бэлэн мэт байна гэдгийг тааварлангуутаа тэр тухай бодлоо орхисон билээ. Миний бодол санаа өөр зүгт эргэж хонгилд үлдэж,  цонхны өндрийг хэмжих юм уу,  орой бол хувцсаа тайлж,  юу ч бодож санахгүй татуургынхаа чанга сулыг үзэж зарим өдөр хоолыг нь идэхгүй цааргалан,  доошоо гүнцгийн танхим руу бууж,  гараа сул хаяж,  нүдээ анин,  хана налж суугаад өмнө минь тавьсан хоолонд ч ам хүргэхгүй,  өөрийгөө ёстой л нэг умартчихсан ахуйд бүх гэлэнмаа гараад явчихсан,  гав ганцаараа үлдчихсэн.

	Тийнхүү зориуд чимээ гаргалгүй гарч намайг хоцроочхоод дараа нь мөргөл тасалсан хэмээн шийтгэдэг байлаа. Нэг үгээр хэлэхэд,  амь наснаас минь хагацуулахын тулд бараг л бүх арга чаргаа хэрэглэж байгаад нь зэвүү хүрэв. Учир юунд вэ гэвэл,  миний санааг хориглохын оронд надад амиа хорлох аргыг илэн далангүй үзүүлээд байх шиг санагдаад байлаа. Энэ ертөнцөөс зайлуулах гэхэд хүн дургүйцдэг биз дээ. Хэрэв амиа хорлохыг хориглох дүр үзүүлж байсан сан бол би амьд байх ч билүү,  үгүй ч билүү. Зүй нь бусдыг зовлонд унагах гэж хүн амиа хорлодог байх. Хэрэв улс баярлах болбол амьд үлддэг биз. Энэ бол хүний сэтгэл санаанд чимээгүйхэн орж ирдэг бодол. Үнэнийг хэлэхэд худгийн дэргэд юу бодон зогсож байснаа санахад гэмт үйлийг хөхиүлэхээр холдоод явж байгаа тэр өөдгүй гэлэнмаа нарт “Над руу ганцхан алхам дөхөөч,  амийг минь аврах гэсэн өчүүхэн төдий ч гэсэн сэтгэл гаргаач,  намайг барьж авах гээд ухасхийгээч тэгвэл та нар хожигдох нь лавтай шүү” гэж дотор сэтгэлдээ бархиран өгүүлж байсан билээ. Үнэндээ тэд намайг үхээсэй гэж хүсэж байснаас л би амь гарсан юм. Хорлол хүргэх,  зовоон тарчлаах өвчинт хүслээс харын ертөнц залхжээ. Сүм дуган л үүнээс хэзээ ч уйддаггүй юм билээ.

	Өнгөрсөн амьдралаа эргэж нэг харахад би ёстой шороо л хөдөлгөж явж дээ. Сахил санваараа няцаалгахыг бодлоо. Анхандаа энэ тухай өнгөцхөн бодсон юм. Орь ганцаар хаягдаж,  нааш харах хүнгүй байж өөрт үнэхээр байхгүй хөндлөнгийн хүний туслалцаатай байлаа ч гэсэн энэ бэрх санаагаа яаж гүйцэтгэнэ гэж бодов оо? Тийн авч энэ бодол намайг амрааж,  сэтгэл санаа минь төвшин болов. Бие сэтгэлээ барьж,  элдэв гэсгээл шийтгэлээс зайлсхийн оногдсоныг нь бол шүд зуун тэвчих болов. Энэ өөрчлөлтийг ажиглан гайхацгааж,  мөрдөж байгаа аймхай нэгэн дайсантай ер санаандгүй байх үед нь тулгарахад хулчийдаг шиг муу юм хийх нь гэнэт зогсов. Ноёнтон минь,  асуух нэгэн зүйл бий,  аргаа барсан гэлэнмаагийн толгойд орсон олон ёрын саналгын хажуугаар сүмд гал тавих бодол яагаад огт орж ирсэнгүй вэ? Тэрүүн шиг амархан юм байхгүй боловч ийм бодол миний толгойд ч,  хэний ч толгойд ер орж ирээгүй билээ. Ердөө л нэг салхитай өдөр байшингийн дээврийн хөндийд модны саравч хонгилд дэн бариад ороход л хамаг хэрэг гүйцнэ шүү дээ. Сүм дуган шатлаа гэж огтхон ч сонсогддоггүй,  ийм тохиолдолд харин хаалганууд нээгдэж амиа аврах гэсэн хүн зугтан гарч амжина. Энэ нь өөрийгөө болон өөрийн эрхэмлэдэг хүмүүсээ сүйдлэхээс айсан ч хэрэг юм уу даа. Бидний үзэн яддаг хүмүүсийг ч адилхан аварна гэх болохоор түвэг гэж боддог ч юм уу. Энэ бодол дэндүү нарийн тул үнэнтэй ойр гэж үзэхэд арай л хэцүү.

	Хүн санасандаа хүрэх гэж чармайвал тэр нь зөв,  боломжтой юм шиг санагддаг. Чингэсэн цагт хүн өөрийн хүчин чадлаа мэдэрдэг билээ. Энэ маягаар би хоёр долоо хоног орчим болсон бөгөөд бодол санаа минь огт торохгүй байв.

	Яах хэрэгтэй байсан бэ? гэвэл ахуй нөхцөлөө нэг нэгэнгүй тэмдэглэх,  түүнийгээ хэн нэгэн хүнд өгч зөвлөлдөхийн аль аль нь аюулгүй биш байлаа. Миний толгойд хувьсал гарсан үеэс эхлэн намайг бүр ч их нарийн ажиглан,  харуулдах болсон. Алхам бүхэнд минь мөрдөж,  үг бүрийг минь тунгааж үзэж байв. Надад ойртон санаа бодлыг минь тандах гэж оролдов. Юм асуун,  миний төлөө зовсон юм шиг жорлойж,  найрсаг байдал үзүүлэх болов. Миний өнгөрсөн явдал руу орон,  сулхнаар надад бурууг өгөнгөө уучилж байв. Чингээд намайг аятай төрхтэй явна гэж найдна гээд ирээдүйг минь гэрэл гэгээтэй гэж амлаж байв. Гэвч янз бүрийн шалтаг гарган тасалгаанд минь өдөр шөнийг ялгахгүй гэв гэнэт орж ирэн орны хөшигний завсраар сэм харан цаашаа явдаг байв. Би хувцастайгаа бүхлээрээ унтдаг зуршилтай болсон бөгөөд өөр нэг зуршил нь чин үнэний өчлөө тэмдэглэх явдал билээ. Тогтоосон өдөр нь ширээт гэлэнмаагаас бэх,  цаас хуйхаар очиход өгөхөөс татгалзсангүй. Би наманчлах өдрөө хүлээж байлаа. Тэр хооронд толилуулах зүйлээ толгойдоо боловсруулсан нь миний танд сая бичсэн товчийн төдий зүйл билээ. Гагцхүү хүний нэрийг зээлдэн бичсэн. Би гурван алдаа гаргасны нэг нь ширээт гэлэнмаад бичих юм өдий төдий гэж шалтаг заан тавин олгодог цааснаас үлэмж хэмжээний цаас өгөхийг гуйсан,  хоёр дахь нь тэмдэглэлдээ улайраад нөгөө өчгийг нь орхисон,  гурав дахь нь наманчлах тухайгаа бодсон ч шинжгүй шашны энэ зан үйлд огт бэлтгэхгүй,  наманчлах сүмд ганц хувиас илүү хугацаанд үлдэхгүй байгааг минь ажиглан авсан цаасыг хэлснээсээ өөр юманд зориулж байсан гэсэн дүгнэлт хийжээ. Хэрэв энэ цаасыг би амин хувийнхаа өчилд хэрэглээгүй бол юунд хэрэглэж таарах вэ дээ?

	Түгшүүр гарна гэж бодолгүй,  иймэрхүү бичиг сэлтийг хүн амьтны нүднээс далдлах нь чухаг гэдгийг мэдсэн билээ. Эхлээд үүнийг дэрэндээ юм уу,  дэвсгэртээ нуун оёж шиддэг юм уу гэснээ хувцсандаа нуудаг ч юм бил үү,  цэцэрлэгт булдаг ч юм билүү,  эсвэл галд шатаадаг ч юм билүү гэсэн санаа төрсөн билээ. Би үүнийг бичих гэж хэчнээн их яарсан,  дуусгахдаа сэтгэл яаж уймарч байсныг та итгэх болов уу даа. Эхлээд би үүнийг дугтуйлан хөхнийхөө орчим хийн хонх дуугарахтай зэрэг мөргөлдөө очсон билээ. Миний сэтгэлийн догдлол хөдөлгөөн бүрд минь мэдэгдэж байжээ. Би надад сайн байдаг нэгэн залуу гэлэнмаагийн дэргэд суув. Тэр гэлэнмаа намайг өрөвдөнгүй харж нулимс унагааж байхыг хэдэнтээ ажигласан юм. Тэр надтай огт юм дуугардаггүй ч сэтгэл дотроо зовж явсан биз. Нэгэнт дүүрсэн хорвоо гэж бодон нөгөө бичгээ энэ бүсгүйд даатгахаар зориглон яг мөргөлийн уншлагын үеэр бүх гэлэнмаа сөхрөн сууж толгой мэхийн суудалдаа шигдчихжээ гэмээр байх үед нь нөгөө бичгийг өврөөсөө аяархан сугалан ар тийшээ нөгөө хүнд хандуулахад авч мөн өвөртөө хийв. Энэ нь түүнд надад үзүүлсэн тусын хамгийн чухал нь болсон. Ер нь тэр надад олон удаа ач тус хүргэсэн. Тэр гэлэнмаа өөртөө муу юм хийлгүйгээр үүргээ гүйцэтгэхэд минь садаа болж намайг шийтгэх эрх олж авахын тулд зохиогдсон бүхий л жижиг тотгорыг арилгахаар хэдэн сарын турш хөөцөлдсөн гэнэ билээ. Гарах ёстой цаг болоход ирж хаалга тогшин саад тотгор болж байсан юмыг зүй зохист нь оруулаад гардаг байжээ. Хэрэгтэй цагт хонх цохиж,  хариу өгөх зэргээр миний хаа л байвал зохих газар байдаг байжээ. Би энэ бүхнийг тааварладаггүй байсан.

	Би ингэж шийдсэн минь сайн болсон юм. Биднийг найрал дуунаас тараад гарч явахад ширээт гэлэнмаа надад хэлсэн нь: “Сюзанн гэлэнмаа,  намайг дагаад яваарай” гэв. Би араас нь дагав. Дээд гэлэнмаа хонгилд өөр нэг хаалганы дэргэд саатаж,  “Энэ таны жовгон,  таныхад Сэн-Жером гэлэнмаа орно...” гэв. Би орлоо,  тэр ч надтай хамт орлоо. Бид хоёр ямар ч яриа хөөрөөгүй сууж байтал хувцас барьсан нэгэн гэлэнмаа орж ирэн түүнийг сандал дээр тавив. Ширээт гэлэнмаа өгүүлрүүн:

	“Сюзанн гэлэнмаа,  хувцсаа тайлагтун,  энэ хувцсыг өмсөгтүн...” гэв. Би түүнийг байхад хувцсаа солилоо. Тэр миний хөдөлгөөн бүхнийг анхааралтай ажиглаж байв. Надад солих хувцас авчирч өгсөн гэлэнмаа үүдэнд зогсож байгаад тайлсан хувцсыг минь аваад гарахад,  ширээт гэлэнмаа араас нь гарав.

	Хувцас сольсны учрыг надад ч огт хэлсэнгүй,  би ч асуусангүй.

	Гэтэл миний өрөөг нэгжиж,  ор дэвсгэрийг ханзлан үзэж аль л хөдөл гөж чадах бүхнээ,  миний хөдөлгөж чадах бүхнийг эргүүлэн тойруулан үзжээ. Тэгээд миний явдаг мөрөөр залбирлын өрөө,  сүм,  цэцэрлэг,  худаг,  чулуун вандан хүртэл явж үзжээ. Би энэ нэгжлэгийн зах зухыг нь л хараад,  бусдыг нь тааварласан. Юу ч олсонгүй. Гэхдээ ямар нэгэн жиг бий гэдэгт эргэлзээгүй хоцорчээ. Хэдэн өдөр дараалан намайг тагнаж,  миний явсан газраар явж,  хаа л бол хаа харуулдаад ямар ч юм олсонгүй. Чингээд ширээт гэлэнмаа зөвхөн надаас л үнэнийг мэдэж болно гэж дүгнэжээ. Нэгэн өдөр жовгонд орж ирээд хэлсэн нь:

	“Сюзанн гэлэнмаа,  та дутагдалтай хүн. Гэхдээ та худлаа ярьдаггүй.

	Та үнэнийг надад хэлээч. Миний өгсөн цаасаар та юу хийсэн бэ?

	— Хатагтай,  би танд хэлсэн шүү дээ.

	— Арай үгүй байлгүй,  яагаад тэр вэ гэвэл та надаас олныг гуйсан шүү дээ. Та нүглээ наманчлах өрөөнд хувь орчим байсан шүү дээ.

	— Тэр үнэн.

	— Тэр цаасаар юу хийсэн бэ?

	— Танд хэлсэн юмаа л хийсэн.

	— За тэгвэл,  бурхан тэнгэрт тангарагласан ёсоор энэ үнэн гэж надад тангараглачих. Хэдийгээр илэрхий боловч би танд итгэе.

	— Хатагтай,  та ийм өчүүхэн юмны төлөө надаас тангараг шаардах эвгүй биш үү? Надад ч аятай гэж үү. Би тангараглаж чадахгүй.

	— Та намайг хуурч байна,  Сюзанн гэлэнмаа. Өөрийгөө та юунд барьж өгөөд байгаагаа мэдэхгүй байна. Миний өгсөн цаасаар та юу хийсэн бэ?

	— Би танд хэлсэн шүү дээ.

	— Хаа байна вэ?

	— Надад одоо байхгүй.

	— Та тэрүүгээр юу хийсэн бэ?

	— Хэрэглэсний дараа хэрэггүй болчихдог бичгийн цаасаар юу хийдэг билээ дээ,  тийм л юм хийсэн дээ.

	— Та өчлөө бичихэд бүгдийг зарцуулсан,  одоо дууссан гэж ариун номын ёсоор надад тангарагла.

	— Хатагтай танд дахин хэлье. Энэ чинь анхны хэлсэнтэй чинь адил чухаг бус тул тангараглаж чадахгүй.

	— Тангараглах уу,  аль... гэж дээд гэлэнмаа өгүүлэв.

	— Би ер тангараглаж чадахгүй.

	— Та тангараглаж чадахгүй юм бий.

	— Тийм ээ,  хатагтай.

	— Тэгвэл та буруутан юм шив дээ?

	— Юугаараа би буруутан болдог билээ?

	— Бүх юмаараа. Танд хийхгүй юм гэж алга байна шүү. Та намайг дорд үзэх зорилгоор түрүүчийн ширээт гэлэнмааг зориуд магтан,  түүний халсан,  миний сэргээсэн дэглэм журам,  ёс зүйг гутаасан,  би энэ бүхнийг сэргээхийг үүргээ гэж үзсэн. Та нийт гэлэнмаа нарыг сандралд оруулсан,  журам ёсыг эвдсэн,  хүмүүсийн бодол санааг төөрөлдүүлж дотор нь хагарал гаргасан,  аль ч үүрэг даалгавраа гүйцэтгээгүй,  өөрийгөө болон толгойг нь эргүүлсэн хүмүүсээ надаар шийтгүүлэхэд хүргэсэн. Энэ надад тийм ч амар байгаагүй шүү. Би таныг хамгийн хатуугаар шийтгэж болох байсан ч тэгээгүй,  таныг өршөөсөн. Би таныг буруугаа хүлээнэ,  санаа сэтгэлээ төвшитгөнө,  надтай эв зүйгээ олно гэж бодсон чинь үгүй юм байна. Таны муу ёр шүглэсэн сэтгэлд нэг юм эргэлдээд байна. Танд хэрэг үйлдэх гэсэн санаа байна. Сүмийн ашиг сонирхлын үүднээс би үүнийг мэдэх ёстой,  мэдэх ч болно. Үүнийг би хариуцдаг юм шүү. Сюзанн гэлэнмаа,  үнэнийг хэлээч надад.

	— Би үнэнийг танд хэлсэн.

	— Би одоохон гарна. Миний уурлахаас айгаарай... Би сууя. Бодох нэгэн хувь өгье... Хэрэв байгаа бол нөгөө цааснуудаа...

	— Надад байхгүй.

	— Эсвэл тэр цааснуудыг өчигтөө л хэрэглэсэн гэсэн тангараг...

	— Би тэгж тангараглаж чадахгүй.

	Дээд гэлэнмаа нэгэн хувь чимээгүй сууснаа гарч яваад өөрийн эрхэмлэдэг дөрвөн гэлэнмаатайгаа эргэж орж ирэв. Тэд нь их л бухимдаж уурласан шинжтэй байв. Би тэдний хөлд унаж,  энэрэл нигүүлслийг хүсэв. Тэд дуу нийлүүлэн хашхирцгаасан нь:

	Юуны энэрэл нигүүлсэл вэ? хатагтай минь,  битгий өрөвдөж хайрлаарай. Энэ хүүхэн цаасаа буцааж өгөг,  эсвэл харанхуй нүхэнд16 очно биз...” Би нэг нэгээр нь өвдгийг нь тэвэрч “Сэнт-Агнес гэлэнмаа,  Сэн-Жюли гэлэнмаа” гэх зэргээр нэрээр нь дуудан,  би та нарт юу хийсэн юм бэ? Яагаад та нар ширээт гэлэнмааг миний эсрэг хандуулаад байна вэ? Би тийм зан гаргасан гэж үү? Хэчнээн ч удаа би та нарыг уучилсан билээ дээ. Та нар мартсан биз дээ. Та нар буруутан байсан юм. Харин надад буруу байхгүй шүү’\/

	Ширээт гэлэнмаа хөдлөх ч үгүй намайг харангаа өгүүлрүүн:

	“Цаасаа өг,  заяагүй золиг минь,  эсвэл тэр цаасан дээр юу бичсэнийгээ хэл” гэв. Нөгөөдүүл нь түүндээ хэлсэн нь:

	— Хатагтай энэнээс тэрийг гуйгаад яах вэ? Та дэндүү сайн хүн юм. Та үүнийг мэдэхгүй байна. Энэ чинь хүний үг дуулахааргүй сэтгэлтэй хүн юм. Ийм хүнтэй эцсийн аргаар л үзэж гомдлоо тайлах хэрэгтэй болдог. Таныг ингэхээс өөр аргагүй байдалд энэ өөрөө л хүргээд байна шүү дээ. Хохь нь дээ энэ амьтан. Би өгүүлсэн нь:

	— Эрхэм хатагтай,  би бурхан тэнгэрийг ч,  хүнийг ч хилэгнүүлэх ямар ч юм үйлдээгүй билээ. Би танд андгайлъя.

	— Надад ийм андгай тангараг хэрэггүй ээ.

	— Энэ хүүхэн биднийг муучилж хамба болон хутагтад захидал бичжээ. Сүмийн доторх явдлыг ямар янзаар бичсэнийг бурхан л мэдэх. Муу юмыг хүн амархан үнэмшдэг. Хатагтай,  энэ амьтнаар биднийг захируулах гээгүй бол,  өөрөө захирах хэрэгтэй.”

	— Ширээт гэлэнмаа нэмж хэлсэн нь:

	“Сюзанн гэлэнмаа,  харж байна уу...” гэв. Би босон харайж түүнд хэлсэн нь:

	“Хатагтай,  би бүх юмыг үзлээ,  хорвоо өнгөрч байгааг мэдэж байна би. Гэвч энэ тухай бодоод яах вэ. Нэг хувийн хойно урд орох ямар ялгаатай вэ. Намайг яах нь таны л дурын хэрэг. Эдний бахыг хангаж шударга бусыг үйлдвэл үйлдтүгэй...”

	Тэгээд би ширээт гэлэнмаагийн дагуулууд руу гараа сунгахад бариад авдаг байна. Миний нөмрөгийг угз татан,  тоосон шинжгүй биеийг минь нэгжив. Миний хэнхдэгт түрүүчийн ширээт гэлэнмаагийн бяцхан хөрөг зураг байсныг үзэн булааж авав. Би тэр хөрөг зурагт ганц удаа уруулаа хүргэх гэж гуйсан авч зөвшөөрсөнгүй. Над руу нэгэн цамц шидэн,  оймсыг минь тайлаад уутархуу юм нөмөргөөд,  хонгилоор толгой,  хөл нүцгэн дагуулж явав. Би орилж энэрлийг гуйж байлаа. Гэтэл хэнийг ч гадагш гаргахгүйн дохио өгөн хонх цохисон байжээ. Би тэнгэрийг дуудаж газарт хэвтэв. Намайг чирч гулдарч явав. Шатны хөлд ирэхэд хөл минь цус нөж болж гуя хаа минь хөх няц болжээ. Би дөнгөн данган амьтай голтой явлаа. Гэтэл жигтэйхэн том түлхүүрүүд гаргаж,  газар доогуурх харанхуй нүхний хаалгыг онгойлгон чийгт хагас ялзарч орхисон сүлжмэл дэвсгэр дээр хаяв. Тэнд хэрчим хар талх,  ваартай ус,  мөр үзэхэд хэрэг болох хэдэн бор бааз сав суулга тавьсан байв. Дэвсгэрийн нэг талыг хуйлаад дэр болгодог аж. Нэгэн чулуун дээр хүний хохимой толгой,  Христийн цовдлуулсан дүрстэй модон загалмай байв.

	Би эхний хөдөлгөөнөөрөө амиа хорлохоор оролдов. Багалзуураа шахан,  шүдээрээ хувцас хунараа урж таслан аймшигтай муухай орилж хашхиран зэрлэг араатан шиг архирч байлаа. Хана мөргөн,  хамаг бие цусанд будагдан амиа хороохоор тамир тэнхээгээ барагдтал ноцолдсон авч ер бүтсэнгүй. Би тэнд гурав хоносон. Тэнд бүх насаараа орлоо гэж бодсон. Намайг тамлагчдын нэг нь өглөө бүр орж ирэн,  

	— Ширээт гэлэнмаагийн үгэнд орвол та эндээс гарна гэж хэлдэг байв.

	— Надад хийсэн юм байхгүй. Надаас юу шаардаад байгааг ч би мэдэхгүй байна. Аяа,  Сэнт-Клеман гэлэнмаа минь,  бурхан гэж бий шүү...

	Гурав дахь өдөр нь оройн есөн цагийн хирд хаалга онгойн намайг тэнд авчирсан нөгөө гэлэнмаа нар орж ирдэг юм байна. Ширээт гэлэнмаагаа магтангаа,  тэр намайг өршөөж,  суллах болсон гэж мэдээлэв.

	“Дэндүү оройтжээ. Намайг энд үлдээ дээ. Би энд амьсгал хураамаар байна” гэж өгүүлэв.

	Г эвч тэд намайг өргөн босгож чирч гулдран жовгонд минь авчрахад ширээт. гэлэнмаа сууж байлаа.

	“Бурхан тэнгэрээс таны хувь заяаг асуулаа. Бурхан миний зүрхийг хөндлөө. Бурхан,  өөрийг тань өршөөхийг хүслээ. Би бурхны таалалд нийдүүлнэ. Сөхөрч суугаад,  бурхнаас уучлал гуйна уу?” Би сөхөрч суугаад өгүүлсэн нь:

	— Бурхан тэнгэр минь,  та миний тулд загалмай дээрээсээ гуйж байгаатай тань адил хийсэн алдаагаа таны өмнө наманчилъя гэв.

	— Юун дээгүүр санаатай юм бэ? Өөрийгөө Христтэй зэрэгцүүлэн гавиад,  биднийг Христийг цовдолсон жүүд нартай17 жиших нь шив дээ.

	— Намайг сонжих нь яах вэ,  өөрсдийгөө сонжигтун. Тэгээд тунгаан бодогтун.

	— Нөгөөтээгүүр болсон явдлыг хэнд ч задраахгүй гэж ариун номын ёсоор надад ам өчгөө өг гэж ширээт гэлэнмаа надад хэлэв.

	— Та үнэхээр муу ажил хийснээ мэдэж байгаа юм шив дээ. Нэгэнт л та надаас амаа хамхиж авахыг шаардаж байгаа болохоор танаас өөр хэн ч,  хэзээ ч,  юу ч мэдэхгүй өнгөрнө гэдгийг тангараглая гэв.

	— Та тангараглаж байна уу?

	— Тийм ээ,  би тангараглаж байна.

	Үүний дараа,  надад өмсгөсөн хувцас хунарыг тайлж хуучин хувцсаа өмсөхийг зөвшөөрөв.

	Би тэр харанхуй нүхэнд байхдаа чийгт цохиулж,  дөнгөж амь голтой байсан билээ. Хамаг бие даагдахгүй байлаа. Энэ хэдэн өдөр жаахан талх идэж,  хэдэн балга ус ууснаас өөр юм ам руугаа зүглүүлээгүй билээ. Энэ тамлалт эцсийнх л байх болтугай гэж бодсон билээ. Энэ хатуу сорилтыг амар давсан нь залуу хүний махбодод юутай их хүчин чадал хуримталдгийг харуулж байгаа хэрэг. Бие асар удалгүй тэнхрэв. Намайг гарч ирэхэд манайхан цөмөөрөө бие нь их доройтсон,  өвчтэй байжээ гэсэн ойлгоцтой байсан билээ.

	Би байрандаа орж,  сүмд байраа дахин эзлэв. Би нөгөө бичиг,  тэр бичгийг авсан залуу гэлэнмааг мартаагүй байлаа. Тэр хүний миний бичгийг чин сэтгэл гарган хадгалж байгаа гэдэгт эргэлзээгүй бөгөөд түүнд зовлон үүдэж байгаа гэдгийг тааварлаж байлаа. Шоронгоос гарснаас хэдэн өдрийн дараахан найрал дууны цагаар яг нөгөө бичгийг гардуулсан үеэр,  өөрөөр хэлбэл,  бидний сөхрөн суугаад бие бие рүүгээ налж,  суудалдаа бараг далд орчихсон байх үеэр хувцаснаас нэг хүн чангаах шиг болов. Би гараа сунгав. Надад нэгэн зурвас өгснийг задалж үзвэл “Та намайг хэчнээн зовоов оо. Нөгөө,  зовлон таталсан бичгийг гань яах вэ?” гэж бичжээ. Тэр зурвасыг уншаад гартаа хуйлж байгаад залгичхав. Энэ бүхэн мацаг барихын эхний үед болсон хэрэг. Сүмийн ая дууг сонирхох гэсэн янз бүрийн хүмүүс Парисаас Лоншаанд ирэх дөхөж байлаа. Би их сайхан хоолойтой байлаа. Хоолой минь их муудаагүй байлаа. Сүмд ер өчүүхэн ч бай хонжоо ашиг болох юмыг алдана гэж байхгүй. Надад зарим талаар зөөлөрч,  бага зэргээр эдлүүлэх боллоо. Дуу заалгадаг гэлэнмаа нар сүүлдээ яах бол гэж айлгүй надад ойртдог боллоо. Нөгөө өчлөө өгсөн эмэгтэй маань тэдний нэгэн байсан билээ. Завсарлагааны цагаар цэцэрлэг рүү орцгооход би түүнийг хүнээс зайдуу аваачиж дуулуулан,  хэлсэн нь:

	“Та дээдсийн хүрээлэнгээс олон хүн таньдаг. Надад таних хүн алга. Би таныг нэрээ муутгачих вий гэхээс зовох юм. Таныг надад тус хүргэсэн гэж хардуулж сэрдүүлснээс би эндээ үхсэн нь дээр гэж бодно. Найз минь,  өөрийг чинь хөнөөж болох байсныг би мэдэж байна,  ингэлээ гээд би аврагдахгүй байсан. Та хөнөөлгөж намайг аварлаа гэхэд би тийм үнээр аврагдахыг үл хүснэ” гэв. Тэр хэлсэн нь:

	— Энийг яах вэ,  юун учиртай юм бэ?

	— Зөвлөлдөх зорилготой бичсэн энэ бичгийг аль нэгэн сүрхий өмгөөлөгчийн гарт баттай хүргэх учиртай юм. Гэхдээ,  аль сүмээс ирснийг нь тэр хүнд мэдүүлэх албагүй. Тэгээд та хариуг нь авч надад энэ сүмд,  өөр нэг газар өгөх хэрэг байгаа юм.

	— Ингэхэд та миний зурвасыг яасан бэ?

	— Битгий сэтгэл зов,  би түүнийг чинь залгичихсан.

	— Та ч битгий сэтгэл зов. Би энэ талаар бодъё доо.

	Түүнийг надад үг хэлж байхад би дуулж,  намайг хариу хэлж байхад тэр бүсгүй дуулж байсан бөгөөд бидний яриа дууны өндөр намаар тасалдаж байсан нь мэдэгдэж байгаа биз,  ноёнтон. Энэ залуу бүсгүй,  ноёнтон минь,  одоо ч манай сүмд байгаа. Аз заяа нь таны гарт байгаа гэсэн үг. Хэрэв түүний надад тус хүргэснийг мэдэгдэх юм бол тэр наждаа эдлэх болно. Би түүнд шоронгийн хаалга нээн өгөхийг үл хүснэ. Тэгснээс өөрөө буцаад орсон нь дээр. Ноёнтон минь,  миний хувь заяаны төлөө хөөцөлдөх ажил тань дуусгавар болмогц энэ захидлуудыг шатааж үзээрэй. Нэг их хадгалаад байх юм энэ захидлуудад байхгүй. Үүнийг би тэр үед танд хэлж байсан,  ай халаг,  одоо тэр минь энэ ертөнцөд үгүй шүү дээ,  би ганцаараа үлдсэн.

	Тэр бүсгүй даруй хэлсэн үгэндээ хүрч надад байдлыг нэгэнт заншсан маягаараа мэдээлсэн билээ. Ариун долоо хоног эхэлж үдшийн дуудлагын18 үеэр сүмд цугларах боллоо. Намайг их сайн дуулахад,  жүжгийн хүрээлэнд танай инээдмийн жүжигчинд тал өгдөг шиг сүртэй алга ташиж хөөрцгөөдөг байв. Ийм сүртэй алга ташилтыг бурхны хөвүүн хүн төрөлхтний нүглийг цагаатгахын үүднээс загалмайд цовдлуулсныг тэмдэглүүлэх,  эмгэнэн гашуудахын үеэр ч бурхдын сүмд ч сонсохгүй нь магад билээ. Миний залуу сурагчид сайн бэлтгэл сургуультай,  зарим нь хоолой сайтай,  бараг бүгдээрээ өнгө гаргах,  таашаал мэдрэх талаараа сүрхий тул цугларсан олон их л таатай сонсож,  сүмийнхэн нийтээрээ миний хичээл зүтгэлийн үрээр олсон амжилтад сэтгэл ханамжтай байх шиг санагдсан билээ.

	Пүрэв гарагт ариун өргөлийг өрөөнөөс нь тусгай нэгэн засалд тавьж,  баасан гарагийн өглөө хүртэл байлгадаг юм л даа,  ноёнтоон. Энэ хугацаанд гэлэнмаа нар шил шилээ хараад хос хосоороо зэрэгцэн тахилын өрөөнд орж ариун өргөлд мөргөдөг (адис авдаг) юм. Самбарт хүн бүхний мөргөлийн цагийг заасан байх бөгөөд “Сэнт-Сюзанн гэлэнмаа,  Сэнт-Үрсүл гэлэнмаа өглөөний хоёроос гурван цагийн хооронд” гэж бичсэн байхыг уншаад баярлав. Би тахилын өрөөнд заасан цагт очив. Миний нөхөр ч тэнд байлаа. Бид хоёр тахилын гишгүүр дээр мөр зэрэгцэн байрлаж,  хоёул хагас цагийн турш мөргөл үйлдэн,  бурхныг дээдлэн хүндэтгэж билээ. Мөргөлийн төгсгөлд залуу найз минь гараа сунгаж минийхийг атгаад өгүүлрүүн:

	“Бидэнд энэ шиг удаан,  чөлөөтэй ярилцах тохиолдол хэзээ ч гарахгүй байж мэднэ. Бидний хавчигдан амьдарч буйг бурхан мэдэх учиртай. Бурханд бүхлээр нь зориулах цагийнхаа нэг хэсгийг ашиглалаа гэхэд бурхан биднийг уучилна. Би таны бичсэнийг уншаагүй,  гэхдээ юу бичсэнийг тань төвөггүй тааварлаж байна. Би мөд хариуг нь авна. Гэхдээ,  хэрэв тэр хариугаар,  сахилаа няцахыг тань зөвшөөрөх юм гэхэд хууль цаазынхантай зөвлөлдөх хэрэгтэй гэж бодохгүй байна уу?”

	— Тэр тийм ээ.

	— Та эрх чөлөөтэй байхыг л хүсээд байгаа юм шив дээ.

	— Тэр тийм ээ.

	— Хэрэв тэрнийхээ төлөө та одоогийнхоо урам зоригоор үзэлцвэл сайн байх даа?

	— Би энэ тухай бодсон.

	— Тэгээд та бүтээх юм биз дээ?

	— Үзэлцэж л таарна даа.

	— Түүнээс гадна,  явдал тань эхлэхтэй зэрэг сүмийнхний уур хилэн ч таныг нөмрөөд авна даа. Та өөрийг тань отож байгаа хавчлагыг урьдчилан мэдэрсэн болов уу?

	— Түрүүчийн миний туулснаас арай нимгэн байх.

	— Ээ дээ,  мэдэхгүй дээ.

	— Уучлаарай. Эхлээд миний эрх чөлөө рүү дайрч чадахгүй.

	— Яагаад тэр билээ?

	— Яагаад тэр вэ гэвэл,  би хуулийн хамгаалалд орно. Шүүхэд мэдүүлэг өгнө,  нэгэн үгээр хэлэхэд би иргэний ертөнц,  сүм хийд хоёрын хооронд явах юм.

	Ам маань нээгдэж,  гомдлоо өчих эрх чөлөөгөө эдэлнэ. Би та бүхнийг цөмийг гэрчийн этгээдэд авна. Миний мэдүүлэх гомдлыг шударга бус,  буруу хэрэг гэж зүрхлэн үзэж чадахгүй. Миний хэргийг нөгөө тийш нь эргүүлэхээс сэрэмжлэх болно. Надтай эвгүйхэн харьцах гэвэл уг нь надад зүгээр юм сан. Тэгэхээс болгоомжилно. Шал ондоогоор харьцах болно доо,  яг л тэгнэ. Намайг аргадан гуйна,  өөртөө болон сүмдээ хор учруулна гэж ятгахыг оролдоно. Зөөлхөн аргаар хөлд суух гэсэн нь бүтэмжгүй боллоо гэхтэй зэрэг л заналхийлэх арга руу орох болно. Хүч хэрэглэж чадахгүй л дээ.

	— Үгүй,  та хийх ёстой зүйлээ их амар чин үнэнээсээ гүйцэтгэдэг мөртөө гэлэнмаагийн ёсноос ингэж жигшсэн тань гайхалтай юм аа.

	— Би жигшдэгээ өөрөө мэдэрч байгаа юм. Би үүнийг эхээс төрөхдөө авч гарсан юм. Энэ жигшил надаас ангижрахгүй. Эцсийн бүлэгт би гон чиг базаахгүй л гэлэнмаа л болно. Тиймээс тэр цаг мөч эхлэхээс өмнө сэрэмжлэх нь дээр.

	— Гай болж та ялагдвал яана?

	— Би ялагдвал сүмээ солихыг гуйна,  эсвэл эндээ үхнэ.

	— Үхнэ гэдэг амаргүй. Аяа найз минь,  таны үйлээс болж хамаг бие салганачихлаа. Таны сахилыг няцаалгахгүй биз гэж бодоод айж байна. Няцаалгах юм гэхэд та яах хүн бэ? Энэ ертөнцөд яаж амь зуух хүн бэ? Та өнгө зүс,  оюун сэтгэлэг сайтай,  авьяаслаг бүсгүй юм. Гэвч ганц үүгээр буяны замд очдоггүй гэлцэх юм. Би таныг энэ буянтай замаас буруулна гэж бодохгүй байна.

	— Та намайг зөвтгөж байна. Харин шударга ёсны буян руу хандуулахгүй байна. Би чухамдаа тэр буянтай шударга ёс руу л тэмүүлж байгаа юм. Буян хүмүүст ховор байх тусам түүнийг эрхэмлэх нь нэмэгдэх учиртай.

	— Буяныг улс магтах юм. Гэвч буян үйлдэхгүй юм.

	— Энэ чинь л намайг зоригжуулж санаагаа хэрэгжүүлэхэд дэм болж байгаа юм. Намайг юугаар ч шалтаглан эсэргүүцлээ гэхэд миний ёс суртахууныг үнэлэх ёстой. Ямар ч гэсэн олонхын хэлдэг шиг намайг чивэлт хүсэлд толгой нь эргэж сүмээс гарах гэж байна хэмээн хэлэхгүй нь лавтай. Би хэнтэй ч уулздаггүй,  хэнийг ч танихгүй. Би өөрийн эрхээр байхыг хүснэ. Яагаад вэ гэвэл,  дур хүслээ дагалгүй эрх чөлөөгөө золиос болгосон. Та миний бичсэнийг уншсан уу?

	— Үгүй,  би таны өгсөн бичгийн дугтуйг задлах нь задалсан,  учир нь хаяггүй тул надад зориулсан юм болов уу гэж бодсон юм. Гэтэл эхний мөрүүдийг уншин,  андуурч гэдгээ мэдээд цааш уншаагүй. Та тэр бичгийг надад өгсөн нь юутай сайн хэрэг болсон гээч. Ганцхан хувь өнгөрсөн бол танаас олох байсан даа... За бидний мөргөлийн цаг ч дуусаж байх шив дээ. Мөргөцгөөе,  биднийг халах мөргөлчдийг орж ирэхэд ямар байх ёстой вэ,  тэр байдлаар нь байя. Бурхан таныг гийгүүлж,  үнэний мөр өөд хөтлөх болтугай гэж гуйгтун. Би мөн тантай адил мөргөж,  тантай адил санаа алдъя.

	Сэтгэл минь баахан хөнгөрөв. Найз минь зогсоогоороо мөргөж байв. Миний сууж мөргөхөд дух маань тахилын шатны захын гишгүүрт,  гар маань дээд гишгүүрүүдэд нь хүрч байв. Би бурханд энэ удаагийнх шиг үнэн голоосоо мөргөж,  сэтгэлийн тайвшрал олж байснаа ер санахгүй юм. Зүрх минь хүчтэй дэлсэж,  эргэн тойрон дахь бүх юмаа гүр зуур умартаж орхив. Энэ байдлаар хэдий хир болсон,  дахин хэдий хир болох байсныг ч мэдэхгүй юм. Ямар ч гэсэн өөрийн найз гэлэнмаа хийгээд дараа нь орж ирсэн хоёр гэлэнмаад сэтгэл нэн хөдлөм “үзэгдэл” болсон билээ би. Босохдоо ганцаараа байгаа билүү гэж бодсон чинь тийм бус,  нөгөө гурав маань миний ард нулимс асгаруулан зогсож байжээ. Тэд маань надад саад болохоос зүрхшээн,  бадрангуй сэтгэлээс намайг өөрөө ангижрахыг хүлээж байжээ. Тэдний зүг эргэхэд нүүр царай минь их сүртэй харагдсан бололтой. Миний тэдэнд харуулсан сэтгэгдэл,  тэдний хэлснийг бодож үзэх юм бол царай зүс маань түрүүчийн дээд гэлэнмаа биднийг тайвшруулж байсантай адил байжээ. Дүр төрх минь ч мөн адил дагжрал чичрэл төрүүлжээ. Хэрэв чи хуурамч зантай,  мухар сүсэгт таалалтай,  сүмд суух дуртай сан бол амьдралаа өөд татаад явж дөнгөх байсан гэдгийг хэлэх юун. Сэтгэл минь амархан бадарч,  онгод орон хайлдаг болохоор түрүүчийн сайн сэтгэлт гэлэнмаа намайг тэврэнгээ,  бурхныг чам шиг хайрладаг хүн үгүй,  чи л махан зүрхтэй,  бусад нь чулуун зүрхтэй гэж мянгантаа өгүүлдэг сэн. Би түүний сэтгэлийн онгодын долгионд нэн амархан автагдаж,  өндөр дуугаар уншлага уншихад нь бодлын утсыг нь гогодож заримдаа сэтгэл хөдөлсөндөө ч тэр үү,  түүний л гаргасан гэж үзмээр сургаалын нэг хэсгийг эш татан дагаад л ярьж эхэлсэн удаа хэдэнтээ тохиолдож билээ. Бусад гэлэнмаа түүний үгийг амьсгаа даран сонсож,  анхаарч байхад би тасалдуулах юм уу,  урагшлуулан эсвэл ярианд хажуугаас нь оролцдог байв. Цээжинд төрсөн сэтгэгдлээ би их удаан хадгалсан билээ. Би түүний сэтгэлд ямар нэг юм нэмэрлэх хэрэгтэй байсан биз. Учир юу вэ гэвэл,  түүний бусадтай ярьсан яриа оюун санаанд нь бууж байдаг ахул,  надтай ярьсан яриа зүрх сэтгэлд нь тусдаг байжээ. Гэвч ерөөл тавилан нь байхгүй байхад энэ юу гэсэн үг байх билээ?... Бидний мөргөл дуусаж,  дараагийнхаа гэлэнмаа нарт байраа тавьж өгөн,  залуу найз минь надтай найртай сайхан тэврэлдэн салсан.

	Тахилд миний мөргөсөн тухай шуугиан сүмд дэгджээ. Түүн дээр ариун бямба гарагийн үдшийн мөргөлийн амжилтыг нэмэгтүн. Би тэгэхэд дуулж,  бадралт баг бишгүүр татсан билээ. Надад алга ташсан билээ. Гэлэнмаа нарын тэнэг толгойтойг яана! Сүмийнхэнтэй эвлэрэх гэж нэг их хүч гаргасангүй. Тэгсэн чинь ширээт гэлэнмаа тэргүүлэн миний өмнө ирж зулгуйдацгаагаад байсан. Гаднаас сүмд морилогсдын зарим нь надтай танилцах гэхэд би татгалзаагүй. Санасан санаандаа хүрэхэд минь хэрэг болж юуны магад гэж санасан. Би тэнд ерөнхий захирагч гуай,  де Субиз хатагтай болон хэд хэдэн нэр алдартай хүн,  санваартан,  үнэн алдартны лам нар,  цэргийн албан хаагчид,  шүүгчид,  сахил хүртсэн эмэгтэйчүүд,  энгийн бүсгүйчүүдтэй уулзав. Тэдний дунд улаан өсгийтнүүд19 гэж та нарт нэршсэн хөнгөмсөг хүмүүс тааралдахад огт нүүр өгөөгүй. Дараа нь донгодуулах шалтаг гарахааргүй хүмүүстэй л танилцсан. Заримыг нь нэг их хатуу биш гэлэнмаа нартай танилцуулж байсан.

	Надад сайн сэтгэл гаргасан анхны илрэл гэвэл намайг жовгонд минь буцаан оруулсан гэдгийг танд хэлэхээ мартчихаж. Би түрүүчийн ширээт гэлэнмаагийнхаа хөргийг зориг гарган гуйхад,  буцааж өгөхгүй байж зүрхэлсэнгүй билээ. Тэр хөрөг миний цээжин тус газар байраа эзэлсэн,  намайг амьд мэнд байх цагт эндээ л байх болно. Өглөө бүхэн миний эхлээд хийдэг үйлдэл гэвэл санаа сэтгэлээ бурханд хүргэж дараа нь хөрөгт уруулаа хүргэдэг. Залбирах гэхдээ сэтгэл санаа тавгүй болох цагт хүзүүнээсээ мулталж өмнөө тавьж харж зоригждог. Бид дүрсийг нь шүтдэг ариун хүмүүсээ биечлэн таниагүй минь нэн харамсалтай. Тэгсэн бол бидэнд өөр сэтгэгдэл төрүүлэх сэн. Тэд биднийг ийм хүйтэн маягаар хөлдөө юм уу өмнөө хөсөр хаяхгүй сэн.

	Би Манури20 ноёнтон гэгч нэг хүнээс хариу авлаа. Тэр хариу нааштай ч биш,  цааштай ч биш ажээ. Энэ хэргийг эцэслэн шийдэхийн гулд маш олон зүйл лавлажээ. Үүнд хариу өгөхийн тулд уулзалдахгүй бол болохгүй болов. Чингээд би нэрээ илчилж,  Манури ноёнтныг Лоншаанд хүрэлцэн ирэхийг урилаа. Ийм ноёдын цааш нааш явах нь зовлонтой л доо,  тэгэхдээ ирлээ. Бид нэлээд удаан ярилцаж,  захидлаар харилцахаар тохиролцон,  тэр надаас асууж лавлах юмаа найдвартай хүнээр дамжуулахаар болж би ч хариу илгээхээр тогтлоо. Түүнийг миний хэргийг хөөцөлдөж байх хооронд би хүмүүсийг өөртөө татаж,  зовлон зүдрэлээ ойлгуулж,  өмгөөлүүлэх хүн эрэв. Би нэрээ үнэнээр нь хэлж,  анхны сүмд авирласан тухайгаа,  төрсөн гэртээ ямар зовлон эдэлснээ,  сүмд намайг яаж тарчлаасан,  Сэнт-Марийн сүмд суухаас татгалзсан,  Лоншаанд ирсэн,  шашинд орж сахил хүртсэн,  гэлэнмаа "болсон цагаас намайг нүд үзүүрлэсэн зэргийг задлан ярив. Тэр хүмүүс харамсаж,  тус хүргэх санаагаа хэлцгээв. Би тэр бүр нарийн юмыг ярилгүйгээр хэрэг болох цагт тэдний сайн санааны туслалцааг авна гэв. Миний түвэг чирэгдлийн тухай үг сүм дотор тархсангүй. Сахил няцахаар заргалдах зөвшөөрөл Ромоос би авчихлаа. Уг хэргийг бушуу түргэн эхлэх хэрэгтэй болов. Сүмийнхэн ер анзаарсан шинжгүй байв. (Чингээд,  Мари Сюзани Симонен гэлэнмаагийн нэрийн өмнөөс сахилаа /няцахаар эсэргүүцэл илэрхийлж,  гэлэнмаагийн хувцсыг тайлж дур сэтгэлийнхээ дагуу хувь заяагаа шийдэхээр сүмээс гарах хүсэлт тавихад гэлэнмаа яахин цочирдон гайхсаныг хэлэх юун.

	Хууль ёс,  сүм,  мэгдэн сандарсан хүргэн,  эгч нараас эхлэн тоо томшгүй бэрхшээлтэй тулгарна гэдгээ би мэдэж байсан. Хүргэд,  эгч нар маань гэрийн хөрөнгийг дангаараа эзэмшиж байв. Эрх чөлөөтэй сөн бол хөрөнгөнөөс нь чамлахааргүй хувь хүртэх гэж заргалдах сан. Эгч нартаа захидал бичиж,  сүмээс гарах гэхэд минь ямар ч түвэг учруулахгүйг хичээнгүйлэн гуйж,  надад хүчээр сахил хүртээсэн гэдгийг сэтгэлийнх нь нандин утсыг хөндөхөөр дуудан гуйж намайг эцэг эхийн өв хөрөнгөнөөс хувь хүртэх ямар ч санаагүй гэдгийг баталсан хууль зүйн бичиг үйлдүүлэхийг санал болгон,  сүмээс гарах гэж байгаа минь эд хөрөнгөний сонирхол,  бие сэтгэлийн хүслийг хангах санаатай ямар ч хамаагүй гэдгийг итгүүлэх гэж цөхсөн билээ. Би тэднийг уудам сэтгэл гаргана гэдэгт нэг их найдаагүй. Тэдэнд миний санал болгосон баримт бичиг намайг сүмд байх хугацаанд хүчингүй байх юм. Намайг сүмээс ангижрах юм гэхэд тэр баримт бичгийг батална гэдэгт миний эгч нар ер итгэж өгөхгүй байжээ. Тэгээд ч миний саналыг хүлээн авах нь тэдэнд аятай байх уу даа? Бүсгүй дүүгээ толгой хоргодох оронгүй,  өв хөрөнгөгүй орхино гэдэг ямар байх вэ? Түүнээс оногдох хувьд нь эзэн суух юутай чамлалтай байх вэ? Олонд юугаа хэлэх вэ? Хэрэв тэр нь гуйлга гуйн орж ирэх бол юм хандуулахгүй байж болно гэж үү? Бүсгүй дүү нь илүү зан гаргаж гэрлэх юм гэхэд ямар хүнтэй дэр нийлүүлэхийг хэн мэдэх юм бэ? Хэрэв хүүхэдтэй болбол яах вэ?... Чадах ядахаараа энэ осолтой үйлийн өөдөөс сөрөх хэрэгтэй... Эгч нарын маань бодсон,  үйлдсэн юм нь энэ.

	Ширээт гэлэнмаа миний хүсэлтийн тухай хууль ёсны бичгийг хүлээн авмагцаа миний өрөөнд гүйн орж ирэв. “Сэнт Сюзанн гэлэнмаа та биднийгээ орхих гэж байгаа юм уу?

	— Тийм ээ,  хатагтай.

	— Та сахил няцах гэж байгаа юм уу?

	— Тийм ээ,  хатагтай.

	— Өөрийнхөө хүслээр сахил хүртээгүй юм уу?

	— Тийм ээ,  хатагтай.

	— Хэн таныг албадсан юм бэ?

	— Бүгдээрээ.

	— Эцэг тань?

	— Тийм ээ,  эцэг.

	— Эх тань?

	— Мөн адил.

	— Яагаад тахилын өмнө үүнийгээ зарлаагүй вэ?

	— Би тэр ёслолд оролцсоноо ч санахааргүй тийм нөхцөл байдалд болсон.

	— Ингэж ярьж болох уу?

	— Би үнэнийг хэлж байна.

	— Юу гэнэ ээ! Үнэн алдартны лам “Сэнт Сюзанн Симонен гэлэнмаа,  бурханд захирагдаж ариун,  тэвчээртэй явахаа амлах уу” гэж танаас асуусныг сонсоогүй гэж үү?

	— Санахгүй байна.

	— Та “за” гэж хариулаагүй гэж үү?

	— Санахгүй байна.

	— Хүмүүс үүнд чинь итгэнэ гэж бодож байна уу?

	— Итгэх,  байх нь бага хэрэг,  үнэн юм үнэнээрээ үлддэг юм.

	— Хүү минь,  хэрэв ийм л шалтаг заах юм бол юутай их хор хөнөөл гарах бол! Та бодлогогүй ажил үүдлээ дээ,  хонзогнох санаа өвөрлөв үү дээ,  та намайг арга буюу шийтгүүлэхэд хүргээд,  түүнийгээ араандаа зууж байгаа юм шив дээ. Та сахил санваараа өргөвөл л боллоо гэж боджээ. Их андуурч дээ. Таны сахил олны ч өмнө няцаагдахгүй,  бурхны ч өмнө няцаагдахгүй. Өгсөн тангаргаа няцах нь хамгийн хүнд гэмт хэрэг юм шүү. Энэ гэмт хэргийг та сэтгэлдээ аль хэдийн үйлдээд,  эцэст нь хүргэж байгаа юм байна.

	— Надад тангаргаасаа няцсан зүйл байхгүй,  ер нь тангарагласан зүйл ч байхгүй.

	— Таныг шударга бусаар цээрлүүлсэн байлаа гэхэд түүнийг засаагүй гэж үү?

	— Шударга бус явдал гарсанд би ингэж байгаа юм биш.

	— Тэгвэл юунаас болов?

	— Хувь тавиланг минь буруутгаж,  сахил хүртээхэд санаа сэтгэлийг минь хайхраагүй.

	— Хэрэв та ямар ч хувь тавилангүй,  албадуулсан юм бол цагт нь хэлэхгүй яав?

	— Чингэлээ гээд надад юугаар тус болох байсан юм бэ?

	— Сэнт-Марийн сүмд гаргасан шигээ чанга сэтгэл гаргах чинь яав?

	— Хатан сэтгэл ганц биднээс хамаардаг гэж үү? Эхний удаа би чанга байсан,  хоёр дахь удаагаа шал тэнэг байсан.

	— Та хууль цаазын хүн дуудаж эсэргүүцлээ илэрхийлэхгүй яагаа вэ? Сахилаа няцаалгахаар хөөцөлдөж болох бүтэн хоногийн хугацаа өгсөн шүү дээ.

	— Би тэр нарийн ёс журмыг нь мэдсэн гэж үү? Мэдлээ гэхэд,  хөөцөлдөх сэхээтэй байсан гэж үү? Тэнхэл байсан гэж үү надад? Яалаа гэнэ ээ, хатагтай,  ухаан санаагаа тавиад туучихсан байсныг минь та өөрөө ажиглаагүй гэж үү? Хэрэв би таныг гэрчийн этгээдээр дуудуулбал,  миний эрүүл ухаантай байгаагүйг та тангараглана биз дээ?

	— Тангараглана!

	— За тэгвэл,  хатагтай,  би биш,  та тангаргаасаа няцсан болж таарч байна шүү.

	— Хүүхэд минь,  та дэмий шуугиан дэгдээх гэж байгаа юм биш биз. Тайвширч үз. Өөрийнхөө ашиг сонирхол,  сүмийнхээ ашиг сонирхлыг бодож үзээч,  танаас гуйя. Иймэрхүү үйлдлийг муу үг заавал дагадаг юм шүү.

	— Энэ миний буруу биш.

	— Сүмийн гадуурх улс хар санаатай байдаг юм. Таны оюун ухаан,  зүрх сэтгэл,  ёс суртахууны талаар долоон жорын юм ярина шүү. Санаанд нь янз бүрийн юм...

	
— Яавал ч яаг.

	— Харин надад үнэн голоосоо яриач. Хэрэв сэтгэлийн тань гүнд ямар нэгэн нууцхан гомдол байгаа бол хэлээч дээ. Ерөндөг21 байна.

	— Би гэлэнмаагийн амьдралд сэтгэл дундуур байсан,  одоо ч тийм,  алсдаа ч тийм байх болно.

	— Биднийг цаг үргэлж тойрон байгаа билбүүрдэн урхидагч,  биднийг хөнөөхийг оролдогч савдаг таны сэтгэлд чивэлт хүсэл шингээхийн үүднээс,  өөрт тань саяхнаас тавьж өгсөн эрх чөлөөг ашиглах гэж оролдож байгаа юм биш биз дээ?

	— Үгүй ээ,  хатагтай би шаардлагагүй бол тангараглахгүй. Бурхан мэднэ,  зүрх сэтгэл минь ариухан,  хэзээ ч ичгүүрт бодол санаанд автагдаж байгаагүй.

	— Энэ ч ойлгогдохын аргагүй юм байна.

	— Ингэхэд хатагтай,  ойлгоход тон амархан юм гэж байдаггүй шүү дээ. Хүн бүхэн өөрийн зан араншинтай. Би ч адил. Та сүмийн амьдралд дуртай бол би үзэн яддаг. Та бурхан тэнгэрээс гэлэнмаа байх буяныг хүртсэн байж. Надад огт тийм юм байхгүй. Та энд авралыг эрж ертөнцийг барна. Би ертөнцөөс авралыг эрж эндээ өнгөрнө. Би тааруухан гэлэнмаа,  тааруухнаараа л дуусна шүү дээ.

	— Яагаад? Та хэнээс ч илүү үүрэг даалгавраа гүйцэтгэдэг шүү дээ.

	— Тэгэхдээ,  их дургүй,  албын хүчээр гүйцэтгэдэг.

	— Тэгэх тусмаа л таны гавьяа гарна.

	Миний юугаар гавьяатайг надаас өөр хэн ч мэдэхгүй. Аливаа бүхэнд захирагдсаар аль ч юманд гавьяагүй үлдэнэ гэдгээ арга буюу хэлмээр байна. Бусдыг аврах юм үйлдэх нэрээр өөрийгөө үзэн ядаж оюун сэтгэлээ мөхөөж байдаг бялангач хүн болохоос залхаж байна. Нэг үгээр хэлэхэд,  хатагтай,  жинхэнэ гэлэнмаа бол миний бодож байгаагаар даяанч амьдралд дуртай,  тэднийг барьж байгаа сараалж хана үгүй болсон ч эндээ л насыг барах хүн байж таарах вий. Би тийм хүмүүсийн нэгний тоонд орох юм гэхэд олон юм дутаж байна. Бие минь энд байна,  гагцхүү зүрх минь л энд алга даа. Зүрх сүмээс хол байна. Хэрэв үхэх,  нэг насаараа сүмд суух хоёрын аль нэгийг сонго гэвэл би үхэхийг нь эргэлзэлгүй сонгоно. Миний сэтгэл ийм л байна.

	— Яалаа гэнэ ээ,  та энэ номын хувцсыг сэтгэл даанч өвдөхгүй орхих нь уу? Энэ хувцас таныг Есүс Христ руу хөтөлсөн юм шүү.

	— Тэгэх болж байна,  хатагтай. Учир нь би энэ хувцсыг бодлогогүй,  өөрийн эрхгүй өмссөн шүү дээ... Зүрх минь хэдийгээр шал өөр юм шивгэнээд байсан ч биеэ барьж хариулт өгч байлаа. Зүрх минь надад “Аяа,  би энэ хувцсыг урж тасчаад,  өөрөөсөө хол шидчихэж чаддаг ч болоосой!...” гэж шивгэнээд байлаа.

	Ямар ч гэсэн миний хариу үг түүнийг мохоож,  царай нь цайн цааш ярих гэсэн ч уруул нь чичрэн,  надад дахиж юу хэлэхээ мэдэхгүй байв. Би жовгондоо том том алхан хөлхөж байлаа. Тэр дуу алдан өгүүлсэн нь:

	Бурхан минь,  гэлэнмаа нар юу гэх бол? Аяа,  Христ минь,  энэ бүсгүйг,  Сэнт Сюзанн гэлэнмааг өрөвдөхүйн нүдээр харагтун!

	— Хатагтай юу гэнэ ээ?

	— Ингээд зориглоо юу? Та биднийг гутааж,  олон амьтны хар хэл ам болгож дээ. Өөрийгөө ч хөнөөх нь дээ!

	— Би эндээс гармаар байна.

	— Хэрэв гол учир энэ сүмээс л болоод байгаа юм бол...

	— Сүмд ч байна,  миний тавиланд ч байна,  шашинд ч байна. Би энд ч,  хаа ч түгжигдэж суухыг үл хүснэ.

	— Хүүхэд минь,  өөрт тань ад зэтгэр нөхөцжээ. Тэр л таныг жолоодож,  ам хэлийг чинь хөдөлгөж,  зоригжуулж байна. Яг үнэн шүү. Ямар шүү болчхоод байна вэ дээ та!

	Тэгэхээр нь,  өөрийгөө ажигласан чинь,  бошинз эв хавгүй болж,  алчуур энгэрэвч ар дээр гараад,  номын хувцас мөрөн дээр хуйларсан байв. Надтай зөөлөн агаад хуурамч үгээр ярилцаж байгаа энэ атгаг санаат ширээт гэлэнмаагийн хэлсэн үгэнд уур хүрч зэвүүцэн хэлсэн нь:

	“Үгүй ээ,  хатагтай,  үгүй. Би энэ хувцсыг өмсөх дургүй,  ахин мөрөн дээрээ тавихыг хүсэхгүй...”

	Тэглээ ч номын нөмрөгөө засахыг оролдон,  гар минь чичирч,  засах гэж ядах тусам эвдээ орж өгдөггүй шүү. Тэвчээр алдаад,  хүчтэй татан аваад газарт шидчихэв. Ингээд ширээт гэлэнмаагийнхаа өмнө духандаа л зангидсан алчууртай,  гэзэг үс арзайчихсан зогсож байлаа. Ширээт гэлэнмаа байх эсэхээ мэдэхгүй шинжтэй,  нааш цааш холхингоо өгүүлрүүн:

	“Аяа,  Есүс Христ минь,  энэ хүүхэнд зэтгэр нөхөцжээ,  яах аргагүй нөхцөж...” гэв.

	Чингээд засдаг зант маань загалмайтны ёсоор наманчлав.

	Уур цухал удалгүй гарч,  баахан болчимгүй загнаж,  болгоомжгүй үг хэлснээ мэдэрч,  биеэ аль болохоор засах гэж нөмрөгөө газраас авч өмсөөд түүн рүү эргэж өгүүлрүүн:

	“Хатагтай,  би солиороо ч үгүй,  ад зэтгэрт ч эзэмдүүлээгүй шүү. Харин догшин загнасандаа ичиж танаас хүлцэл өчье. Үүгээр та,  гэлэнмаагийн суудал надад даанч таарахгүй,  чадвал үүнээс ангижрах гэж оролдож байгаа минь юутай зөв гэдгийг ойлголоо.”

	Ширээт гэлэнмаа миний үгийг тоохгүй,  “Улс амьтан юу гэж хэлэх вэ? Манай гэлэнмаа нар юу гэж хэлэх вэ” гэж дахин дахин өгүүлж байлаа.

	— Хатагтай,  үг тархахаас зайлсхиймээр байна уу,  арга олдоно шүү. Би хувь хүртэхийн хойноос огт хөөцөлдөхгүй,  эрх чөлөө л хүсэж байна. Би та нарыг надад хаалгаа онгойлгож өгөөч гэж ер царайчлаагүй байна. Гагцхүү өнөөдөр ч,  маргааш,  эсвэл хэзээ нэгэн цагт,  хаалга үүдээ бага харуулдаж,  миний оргосныг болж өгвөл нэлээд хожим мэдсэн болох арга байна уу?

	— Үхээр минь,  надад юу зүрхлэн хэлэх чинь энэ вэ?

	— Сүм нь гяндан болсон,  хүмүүсийнхээ тулд сайн сэтгэлт,  ухаалаг ширээт гэлэнмаагийн баримталбал зохих зөвлөгөө л өгч байна. Миний тухайд сүм гэмт хэрэгтнүүдийг хорьдог гяндангаас мянга дахин гаслантай. Би эсвэл эндээс гарна,  эсвэл эндээ үхнэ. Чингээд би дууныхаа өнгийг төв болгон харцаа тогтоон өгүүлсэн нь:

	— Хатагтай,  миний хэлэхийг сонсогтун. Хэрэв миний хандсан хуульчид гуйлтыг минь,  ихээхэн эдэлсэн гуниг цөхрөлийг минь талаар болгож,  нүүр буруулах юм бол... Танай энд худаг байна. Байшинд тань цонх байна... Өмнө минь хаа л бол хана хэрэм байна... Урж тастаж болох хувцас хунар байна... Хэрэглэж болох гар байна...

	— Боль,  заяа тань хаясан золиг. Намайг та мэгдүүлж орхилоо. Юу гэлээ гэнэ ээ!... Та бас...

	— Би бас амьдралын зовлонг гэнэт эцэс болгодог аливаа аргын оронд өлсгөлөн зарлаж чадна,  уух идэх юунд ч ам хүрэхгүй байхаа хүн өөрөө мэддэг. Би сая танд хэлсэн үгэндээ хүрч зориг гаргах болбол... Ер нь би энүүгээр сул хүн биш юм шүү,  заримдаа амьдрахын тулд илүү зориг гаргах хэрэгтэй болдог цаг ч бий л дээ... Бурхан багшийн сургаалыг тунгаан үзэх ажаамуу,  тэгээд ширээт гэлэнмаа,  түүний гэлэнмаа хоёрын аль нь буруутан мэт санагдаж байгааг хэлж соёрхоно уу?... Хатагтай,  би энэ сүмээс хариу юу ч гуйгаагүй,  гуйх ч үгүй. Энэ хорлонт үйлдлээс намайг салгаж өгөөч,  урт удаан хугацааны сэтгэлийнхээ зовлонгоос та ч өөрөө ангижирч үзээч. Тохиролцъё л доо хоёулаа...

	— Юу бодож байна даа,  Сэнт Сюзанн гэлэнмаа? Би үүргийнхээ хамгийн чухгийг хөсөрдүүлэх гэж үү. Гэмт хэрэгт хуруу дүрэх гэж үү? Шүтээнээ бузарлах гэж үү би!

	— Би л өдөр бүр өмсөж байгаа ариун номын хувцсаа доромжилж шүтээнийг ёстой бузарлаж байна даа. Надаас үүнийг тайлж аваач. Би үүнийг өмсөх хувьгүй хүн. Тосгоны хамгийн ядуу зүдүү тариачны салбархай хувцас ирүүлээч. Сүмийн хаалга миний урдаас онгойг.

	— Илүү юм харж хаашаа зүглэх нь вэ?

	— Хаашаа ч зүглэхээ мэдэхгүй,  ямар ч байсан бурхны огт оноогоогүй газар л байх муу юм. Бурхан намайг энд байлгахыг хүсэхгүй байна.

	— Танд юу ч байхгүй шүү дээ.

	— Тэр үнэн. Ядарч зүдрэхийг би юман чинээ бодохгүй.

	— Ядуурал ужид самуунд татан оруулдаг гэдгийг санаарай.

	— Өнгөрсөн явдал минь ирээдүйг надад хэлж өгч байна. Хэрэв нүгэл үйлдэхийг дурласан бол болох л байсан. Энэ сүмээс гарах гэвэл таны юм уу эсвэл хуулийн зөвшөөрөл хэрэгтэй шүү дээ. Энэ хоёрын аль нэгийг сонго л доо...

	Энэ яриа удаан үргэлжлэв. Юу ярьснаа тунгаан санаж байгаад,  баахан овилгогүй ярьж инээдэмтэй загнасандаа ичих юм. Залруулах гэхэд оройтсон ажээ. Ширээт гэлэнмаа “Улс юу гэж хэлэх вэ,  манай гэлэнмаа нар юу гэх вэ?” гэж халагласаар байлаа. Хонх дуугарч биднийг сүмд дуудахад ширээт бид хоёр салах болов. Тэр явахдаа надад хэлсэн нь:

	“Сэнт Сюзанн гэлэнмаа,  сүмд очиж Бурхан багшаас сэтгэлийг чинь хөдөлгөн,  номхон хүлцэнгүй аалийг эргүүлэн хайрлахыг гуйгтун. Өөрийнхөө дотоод сэтгэлээс лавлан,  хэлэх үгэнд нь итгээрэй. Таны дотоод сэтгэл өөрийг тань буруутгахгүй байж чадахгүй дээ. Би таныг дуунаас чөлөөлье.”

	Бид хоёр бараг хамт бууцгаав. Мөргөл дуусаад байв. Ингээд гэлэнмаа нар яг салан явцгаах гэж байхад ширээт гэлэнмаа уншлагын судраа тогшиж тэднийг зогсоогоод өгүүлрүүн:

	“Гэлэнмаа нар минь,  та нар тахилын урд очиж шүтлэгээ хаян шашин номд дур сэтгэлээ гээн гэгээнтний өмнө бузар,  олны өмнө ичгүүртэй үйлдэл хийхэд бэлэн байгаа нэгэн гэлэнмаагийн төлөө бурхан багшийн авралыг эрэн соёрхогтун...” гэв.

	Гэлэнмаа нар нийтээрээ яаж гайхсаныг би тодорхой бичиж чадахгүй. Хүн бүр хөдөлгөөнгүй болон бие биеийнхээ нүүр өөд сэрвэсхийн харж,  гэм буруутныг мэгдэн сандарч байгаагаар нь илрүүлж ганихыг мэрийх мэт. Гэлэнмаа нар бүгдээрээ чив чимээгүй мөргөн,  авралыг гуйв. Нэлээд хугацаа өнгөрсний дараа ширээт гэлэнмаа нам дуугаар Le veni,  Creator22 гэж уянгалан дуудахад,  бусад нь мөн сулавтар хоолойгоор Le veni,  Creator гэж дагаад,  хоёр дахь зогсцын дараа ширээт гэлэнмаа номын тавиураа дэлсэхэд бүгд тарав.

	Гэлэнмаа нарын дунд гарсан шивэр авир яриаг танд мэдүүлбэл ийм буюу: “Хэн юм бол? Яачихсан юм бол? Яах гээд байгаа юм бол тэр?...” Энэ яриа удалгүй зогссон. Миний хүсэлт олонд их шуугиан дэгдээж эхэлжээ. Олон хүн над руу тасалдалгүй цувж,  нэг хэсэг нь буруушаахад,  нөгөө хэсэг нь зөвлөгөө өгөн,  зарим нь зөвтгөхөд бусад нь харааж байв. Би тэд бүгдийн өмнө өөрийгөө зөвтгөх ганц арга байсан нь эх эцгийнхээ надтай яаж харилцаж байсныг сайхан ойлгуулахад байлаа. Тэгэхэд би энэ тухай юутай их болгоомжлох хэрэгтэй байсныг бодоод үзнэ үү. Надтай үнэхээр ойр үлдсэн хэдхэн хүнд болон хэргийг минь хөөцөлдөж байсан Манури гуайд л би чин сэтгэлийн үгээ хэлж чадах байв. Нэг удаа намайг чирч гулдран шоронд хорьж сүрдүүлэн зовооход хирдхийн айсан минь одоо ч сэтгэлд тов тодхон. Би бас гэлэнмаа нарыг яаж цухалдан уурладгийг мэдэж байлаа. Айж байгаагаа Манури гуайд мэдэгдэхэд,  тэр надад хэлсэн нь:

	“Таныг бүхий л бэрхшээлээс ангижруулж чадахгүй,  ийм юм тулгарах л болно доо,  түүнийг тэсэж хүлээхээс өөр аргагүй,  тэвчээрээрээ зэвсэглэн,  тэр бэрхшээл арилна гэсэн найдвараар санаагаа амраах хэрэгтэй. Тэр шорон руу та дахиж хэзээ ч зүглэхгүй гэдгийг би амлая. Үүнийг чинь би даана...” гэв. Тэгээд ч хэдэн өдрийн дараа ширээт гэлэнмаад хэзээд л шаардсан цагт дуудан уулзуулж байхыг даалгасан тушаал авчирч өгөв.

	Маргааш нь мөргөлийн дараа,  дахиад л гэлэнмаа нараар миний төлөө мөргөл үйлдүүлэв. Чив чимээгүй мөргөж,  урьд өдрийн дууллыг нам дуугаар хэлж байв. Гурав дахь өдөр мөн адил ёслол гүйцэтгэхдээ намайг найрал дуучдын дунд зогсохыг даалгаж,  үхэгсдийн хойноос уншуулдаг ерөөл,  гэгээнтний литаныг оrрrо еа23 хэмээх түрлэгтэй цуулсан нь урд өдрүүдийнхээс ял гаатай боллоо. Дөрөв дэх өдөр балай инээдэмт жүжгийг тавьсан нь ширээт гэлэнмаагийн овилгогүй араншныг харуулсан хэрэг боллоо. Уншлагын сүүлээр найрал дуучдын дунд нэгэн авсанд намайг хэвтүүлэн хажуугаар минь олон лаа үүсгэн өрж,  бумбатай рашаан тавив. Биеийг минь цагаан даавуугаар бүтээж,  үхэгсдийн хойноос уншдаг ерөөл хэлэв. Дараа нь эндээс гарахдаа гэлэнмаа бүр рашаан цацан,  “тайван нойрсох болтугай” гэж хэлж байв. Энэ үгэнд оршсон сүрдүүлгийг ойлгохын тулд сүмийн өвөрмөц хэлийг ойлгох хэрэгтэй. Хоёр гэлэнмаа бүтээсэн цагаан даавууг авч лаануудыг унтраан гарахад гэлэнмаа нарын их л бахаа ханган цацсан рашаан нь биеийг минь усан хулгана болтол норгосон байлаа. Солих хувцас байгаагүйгээс хувцас биед хатав. Энэ доромжлолын дараа өөр нэгийг үйлдэв. Гэлэнмаа нар бүгдээрээ цугларч,  намайг хүнээ больсон амьтан мэт харж байлаа. Миний үйлдлийг шүтлэг номоо огоорсон гэж үзжээ. Бүх гэлэнмааг надтай үг солихгүй,  тус эс хүргэн,  ойртохгүй байхыг тушааж тэр ч байтугай миний хэрэглэсэн юманд гар хүрэхийг хүртэл сахилга зөрчсөнд тооцно хэмээн чандлан хорьжээ. Энэ тушаалыг яв цав хэрэгжүүлж байв. Манай сүмийн хонгил уйтан явцуу,  зарим газартаа хоёр хүн арайхийн зөрдөг,  хэрэв намайг явж байхад миний өмнөөс аль нэг гэлэнмаа гарч ирвэл эргээд явчих,  эсвэл номын нөмрөг,  хувцас хунараа минийхэд хүргэчихгүй гэж барин хананд наалдан зогсдог байлаа. Хэрэв надаас аль нэг юм авах гэвэл шидэж өгдөг байв. Хэрэв гай болж намайг шүргэчих юм бол бузартсан гэж үзэн нүглээ наманчлан ариутгахаар ширээт гэлэнмаад очдог байв. Зусар бялдуучлалыг жигшүүртэй,  өчүүхэн гэж ярьдаг. Нөгөө нэг тал нь доромжлолоор зэвсэглэн,  хүний таашаалыг олох зорилго агуулахаараа тэр зусар бялдуучлал ёстой хатуу,  муухай нарийн юм билээ дээ. Миний ариун ширээт гэлэнмаа Монигийн хэлсэн нэг үгийг би хэчнээн ч удаа санав даа. Тэр хэлэхдээ:

	“Намайг тойрон хүрээлж байгаа жигтэйхэн дуулгавартай,  хоргүй,  зөөлөн энэ амьтдын алийг нь ч,  ай даа хүүхэд минь,  алийг нь ч зэрлэг араатан шиг болгохгүй гэж би хэлж зүрхлэхгүй шүү. Энэ хачин хувирах ёсонд хүүхдээрээ сүмд суусан нь бүр их өртөгддөг юм шүү. Хүн төрөлхтний амьдралыг бага мэддэгээс тэр. Энэ үгэнд та гайхаж болно. Үүний үнэнийг таних хүртэл тэнгэр таныг сэрүүн тунгалаг явуулах болтугай. Сюзанн гэлэнмаа,  жинхэнэ сайн гэлэнмаа гэж үйлдсэн томоохон нүглээ цагаатгахаар сүмд ирсэн бүсгүйг л хэлдэг юм шүү” гэж билээ.

	Бүхий л мөргөл уншлагаас намайг хасжээ. Сүмд миний эзэлдэг суудлын хоёр талд онцгойдуу хоосон суудал үлдээжээ. Хоолны газар ширээнд ганцаараа суудаг байв. Хоол дөхүүлж өгдөггүй байв. Арга буюу өгдөг хоолыг нь авахаар очдог байлаа. Эхний өдөр,  тогооч гэлэнмаа “Битгий наашаа ороорой,  холдоорой...” гэж над руу хашхирсан. Би үгийг нь дагасан. “Яах гэж явна вэ?”

	— Хоол иднэ.

	— Хоол иднэ гэнэ ээ! Та амьдрах хувьгүй...

	Заримдаа тэр чигээрээ эргэн хэлэн дээрээ юу ч тавилгүй өнждөг ч байлаа. Заримдаа шаардахад,  адгуусанд өгөхөд ичмээр хоол босгон дээр авчирч тавьдаг байлаа. Нулимс унаган хоолыг нь авч эргэдэг сэн. Заримдаа найрал дуунд сүүлдэж очиход хаалга түгжчихсэн байдаг байлаа. Тэгэхэд нь сөхрөн суугаад,  тартал нь хүлээдэг сэн. Хэрэв цэцэрлэгт ингэвэл жовгондоо буцаад орчихдог байсан. Шим муутайн хоолтойн дээр хүний ёсноос гадуур тоо томшгүй муухай авирласныг өнгөрөөх сэтгэлийн зовлонд идэгдэж тамир тэнхээ минь сульдлаа. Гомдлоо мэдүүлэхгүй,  зовлонгоо хураагаад л байх юм бол сэдсэн хэргийнхээ эцсийг үзэхгүй нь гэж мэдлээ. Чингээд ширээт гэлэнмаатай уулзахаар шийдлээ. Айснаас үхсэн амьд хоёрын хооронд амьтан хаалгыг нь аяархан тогшлоо. Ширээт гэлэнмаа хаалга онгойлгож,  намайг харангуутаа хэдэн алхам ухраад хашхичин өгүүлсэн нь:

	“ Буруу номтон,  холдогтун!”

	Би холдов.

	 

	“Дахиад”

	Би дахиад холдлоо.

	“Юу гээ вэ?”

	— Бурхан тэнгэр ч,  хүн амьтан ч намайг алах ял заагаагүй болохоор хатагтай,  та миний амьдрах эрх хангахыг болгоож өгвөл ямар вэ?

	— Амьдрах гэнэ ээ! гээд тогооч гэлэнмаагийн хэлсэнчлэн “Та ингэх хувьтай юм уу?” гэдэг үгийг давтав.

	— Бурхан л түүнийг мэдэж байгаа. Гэхдээ танд хэлэх үг бий. Хэрэв надад хоол өгөхгүй бол намайг хамгаалалдаа авсан хүмүүсийн сонорт хүртэл гомдлоо айлдах болно гэдгээ түрүүлж анхааруулъя. Хувь заяа минь сүмд суух эсэх минь шийдэгдэх хүртэл би энд түр суугаа юм. Тэр хэлсэн нь:

	— Яв,  намайг наад нүдээрээ битгий гутааж үз. Яах вэ,  ярья...

	Намайг явахад хаалга тас хийтэл хаав. Тэр өнгөндөө цаадуулдаа үүрэг өгсөн боловч дээрдсэн юм ер байгаагүй. Цаадуул нь үүргийг нь биелүүлээгүйгээрээ гавьяа байгуулж байжээ. Надад хамгийн нүнжиггүй хоол,  түүний дээр үнс,  элдэв хог новш хольсон хоол ойртуулан хаяж байлаа.

	Миний хэргийг нягталж байх үед би иймэрхүү янзаар амьдарч байлаа. Хүн хүлээн авч уулзахыг минь хориогүй юм. Шүүгч нартай болон өмгөөлөгчтэй уулзаж ярих эрхийг минь хасаж чадаагүй юм. Тэглээ ч өмгөөлөгч маань надтай уулзах гэж хэд хэдэн удаа сүрдүүлэг хэрэглэж үзсэн гээч. Ингэхэд нэг гэлэнмаа намайг дагалдаж,  хэрэв аяархан яривал элдэв юм үглээд,  тайван ярихад бушуул гэж яаруулаад,  хөндлөнгөөс яриа таслан үг няцааж,  буруугаар мушгиж байсны гадна ширээт гэлэнмаад хэлсэн үгийг минь дамжуулахдаа гуйвуулан хорон санаа шургуулж,  ер миний амнаасаа гаргаагүй үгийг хэлсэн болгож чадах чинээгээрээ гүтгэжээ. Юм хумыг минь хулгайлж,  далдуур нэгжихэд хүртэл хүрч,  сандал хөнжил,  дэвсгэргүй болгож орхив. Орны цагаан хэрэглэл өгөхөө больж,  хамаг хувцас урагдаж гүйцлээ. Бараг оймс гуталгүй болоод байлаа. Ус олох гэж зүдэрч байлаа. Хэд хэдэн удаа нөгөө ярьж байсан худаг руугаа очиж ус авах хэрэг гарав. Сав суулга эвдчихсэн тул худаг дээрээс ус авчрах аргагүй ховоогоор татсан усаа тэнд уухад хүрч байв. Хэрэв цонхны доогуур явахдаа зугтааж явахгүй бол дээрээс элдэв юм асгах осолтой байв. Зарим гэлэнмаа улаан нүүр рүү минь нулимж байв. Би жигтэйхэн балиар амьтан болов. Сүмийн эвэртэн туурайтнуудад үг мэдүүлчихнэ гэж айгаад нүглээ наманчлахыг ч хориглож байлаа.

	Нэгэн их баярын өдөр,  өөд болсны өдөр124 бил үү дээ,  намайг гаднаас түгжиж орхисон тул мөргөлд очиж чадсангүй.

	Манури авгай ирээгүй сэн бол сүмийн бусад хурал ном ч тасрах байсан байх. Манури авгайд намайг юу болсныг мэдэхгүй,  харагдахаа ч больсон,  намайг Христийн ёсны аль ч зан үйлийг гүйцэтгэхээ байсан гэж анх мэдүүлсэн юм билээ. Гэвч ноцолдож байж цуургыг эвдээд найрал дуучдын өрөөний хаалган дээр очтол намайг сүүлдэж ороход оруулдаггүй шигээ мөн түгжчихсэн байв. Би газарт унаж,  нуруу толгойгоо хананд наалдуулаад,  гараа цээжиндээ эвхэж,  бөгсөн биеэ босгонд тулгаж хэвтэв. Сүмийн мөргөл дуусаж,  гэлэнмаа нар гарч ирэн эхний гэлэнмаа зогтусахад бусад нь араас нь нийлэв. Ширээт гэлэнмаа юу болсныг тааварлан өгүүлсэн нь: “Дээгүүр нь алхацгаа,  наадах чинь ердөө л хүүр” гэв.

	Нэг хэсэг нь үгэнд орж намайг гишгэн гарахад зарим нь арай ч гайгүй загнаж байв. Гэвч аль нь ч намайг босгохоор гар хүрээгүй шүү. Гэтэл эзгүйд өрөөнөөс миний мөргөлийн бяцхан сандал,  сүмийг байгуулагчийн хөрөг,  хэд хэдэн гэгээнтний зураг,  загалмайг талаад зөвхөн эрихэнд зүүдэг бяцхан загалмай л үлджээ. Дараа нь удалгүй тэрийг бас авчихсан. Ийм янзаар дөрвөн шалдан хананы дунд,  хаалга ч үгүй,  сандал ч үгүй сүрлэн дээр хэвтэх юм уу,  зогсоогоороо наад захын хэрэглээний сав суулга ч үгүй,  мөр харахаар харанхуй шөнө гадагш гарахад хүрч,  өглөө нь хүн амьтны амгалан тайван тэвдлээ,  тэнэж солиорсон юм уу гэж яллуулан амьдарч байлаа даа. Жовгон маань хаалгагүй тул харанхуй шөнөөр чих дөжрүүлэм чимээ гарган орж ирээд,  муухай орилж,  орж ирж цонх хагалж бүхий л төрлийн аймшгийг өдөөж байв. Чимээ шуугиан нь дээд доод давхарт дуулдаж,  хуйвалдаанд оролцоогүй зарим нэг нь миний тасалгаанд хачин юм болж байна гэж ярьцгаан,  хахир муухай дуу гарч,  хашхирах,  хангир жингэр дуугарах,  мөн намайг хий үзэгдэл,  сүнстэй үг солилцохыг сонссон хэмээн намайг бодол сэтгэлээ чөтгөрт эзэмдүүлчхэж,  хонгилоос нь бушуу түргэн зайлж байх хэрэгтэй юм байна гэж ярьж байжээ.

	Гэлэнмаа нарын дотор мунхаг амьтад олон байна гээч. Тэд нөгөөдүүлийнхээ хэлснийг итгэж,  миний үүдний өмнүүр ч өнгөрч зүрхлэхгүй,  үймэрсэн сэтгэлдээ намайг үзэшгүй муухайгаар бодож,  урд нь явахыг минь харвал загалмайтны ёсоор тоонолжлон залбирч,  “Шуламс холдоорой надаас. Тэнгэр минь амь авраарай...” хашхиран зугтаадаг байв. Хамгийн бага нэгтэй нь хонгилд тааралдахад яах ч аргаа олохгүй,  нэн аймшигтай айдаст эзэмдүүлэв. Эхлээд хана руу эргэснээ,  хоолой нь чичирхийлэн “Бурхан минь,  бурхан минь,  Есүс минь,  эх Мари минь” хэмээн амандаа гүнгэнэв. Намайг эгцлэн очиход дэргэдээ байна гэдгийг мэдэнгүүтээ,  харахаас эмээн хоёр гараараа нүүрээ таглаад,  над руу ухасхийн тэврүүлээд хашхиран хэлсэн нь:

	“Над руу! Над руу! Өршөөлт тэнгэр минь! Би өнгөрлөө! Сэнт Сюзанн гэлэнмаа минь,  Сюзанн гэлэнмаа минь надад муу юм бүү хийгээч,  намайг өршөөгөөч”. Энэ үгийг хэлээд шалан дээр үхэтхийн унадаг байна. Түүний хашхирах дуунаар гүйн ирцгээж,  авч явав. Энэ явдлыг ямархан янзаар урвуулан хөрвүүлснийг танд хэлэх юм биш. Тэрийг хамгийн нүгэлтэй хэрэг болгожээ. Хар хорын чөтгөр намайг эзэмдэж,  миний амнаасаа гарган хэлж ч үл түвдэх үйлдлийг намайг хийхээр санаархсан хэмээн нөгөө залуу гэлэнмаагийн өмссөн хувцас хунар хааш яаш байсан нь миний “чивэлт хүслийг оргилуулсан” гэж тайлбарлажээ. Би эр хүн биш,  үнэнийг хэлэхэд нэг дор суудаг хоёр бүсгүй хүн,  мөн ганц бие эмэгтэй хүний тухайд юу боддогийг нь сайн ойлгоогүй. Ямар ч гэсэн миний орны хөшгийг хурааж авчхаад өрөөнд хэдийд л бол хэдийд орж ирэн ажигладаг байсныг юу гэх вэ ноёнтон? Хэдийгээр энэ хүүхнүүдийн гаднах шинж төв даруу,  харц нь номхон дөлгөөн,  царай зүс нь ариун тунгалаг боловч дотор сэтгэл нь нэлээд харлачихсан байх нь ээ. Юутай ч гэсэн тэд ганц ганцаараа байхдаа шившигтэй үйлдэл хийж болно гэдгийг мэддэг юм билээ. Би бол түүнийг нь мэдэхгүй. Яагаад намайг буруутгаад байгаагийн учрыг ч ухаараагүй. Тэр юмыг их бүрхэг хэлдэг болохоор чухам юу гэж хариулахаа ч мэдэхгүй байсан.

	Энэ залхаан цээрлүүлэлтийг тэр бүр нарийн тоочих гэвэл ер барагдахгүй. Аяа,  ноёнтон,  хэрэв та хүүхэдтэй бөгөөд түүнийг гал халуун дур хүсэлгүй байхад нь сүмд оруулахаар зэхэх бол юу болохыг миний хувь тавилан танд бэлээхэн харуулаад өгнө. Ертөнцөд шударга бус юм юутай их вэ? Хүүхдийг улаан мөнгө эзэмшихийг зөвшөөрдөггүй насанд нь дураар нь тавьж байх юм. Охиныхоо дурыг харгалзахгүй сүмд суулгаж хордуулснаас цааш харуулчихсан нь дээр. Тэр нь дээр. Эх минь намайг төрөхөд бүтээгээд алчихгүй яав даа гэж би хэчнээн удаа бодсон билээ. Тэгсэн бол өөрт нь амар байх байсан юм сан даа. Миний уншлагын судрыг булаан авсан,  бурхан тэнгэрт мөргөхийг хориглосон гэдгийг та итгэж байна уу? Намайг мөргөдөггүй гэж та бодож байгаа биз дээ. Аяа,  миний сэтгэлээ тайвшруулдаг ганц л юм энэ байсан юм. Би залбиран орь дуу тавьж,  хамаг гасланг минь харж байгаа бурхан сонсоосой билээ гэж найдвар тавьдаг байлаа. Миний ингэхийг хаалганы цаанаас сонсдог байжээ. Нэг өдөр зовлон юугаа нимгэлэхээр бурхан тэнгэрээс аврал эрж байхад тэндээс хэлсэн нь:

	“Та бурхнаас дэмий аврал эрж байна. Танд бурхан гэж байхгүй. Зовлондоо хатаж үхээрэй,  муугаа үзээрэй” гэв. Цаанаас нь зарим нэг гэлэнмаа “Буруу номтон тэгэх болтугай. Энэ бүсгүй тэгэх болтугай” гэв.

	Тэр бүхнээс бүр хачин санагдах нэгэн илрэлийг дор сийрүүлье. Атгаг муу санаа,  өөрсдийгөө хуурсан санаа,  бүү мэд,  хэдийгээр оюун ухаан балайрсан,  тэр тусмаа санаа сэтгэл албин чөтгөрт эзэмдүүлсэн ямар ч шинж тэмдэг гаргаагүй боловч,  тэд миний биеэс ад зэтгэрийг тонилгох хэрэгтэй юу,  үгүй юу гэж хэлэлцэж,  олны саналаар намайг ариун түрхлэг,  загалмайгаа огоорч,  чөтгөр биед нь шүглэснээс шашны ариун үйлээс зайлуулаад байна гэж санал нэгдэн тогтжээ. Нэг гэлэнмаа намайг нэлээд хэдэн мөргөл дээр шүдээ тачигнуулан сүмд дагжин чичирч Ариун өргөлийн дээшлэхэд харамсан гараа хазаж байсан гэж ярьжээ. Нөгөө нэг нь намайг Христийн хөргийг хөл доороо гишгэсэн,  эрих зүүхээ больсон (эрихийг минь надаас хулгайлсан билээ) бурхныг хараасан гэж гүтгэжээ. Танд үүнийг хэлэхэд ч хэцүү байна. Чингээд миний биед ямар нэг зохисгүй юм орогноод байна гэж дэд хамбын сонорт айлдахаар тогтоод ёсоор болгожээ.

	Дэд хамба нь Хебер гэдэг хижээл насны,  амьдралын их туршлагатай,  түргэн зантай боловч цэх шударга,  эрдэм номтой хүн ажээ. Сүмд гарсан эмх замбараагүй байдлыг түүнд нэг нэгэнгүй тоочжээ. Эмх замбараагүй байдал газар авсан нь үнэн. Шалтгаан нь надаас гарсан гэх юм бол ёстой хилсдэх. Намайг шөнөөр босож явдаг,  найрал дуунд очдоггүй,  миний суудаг тасалгаанд пижигнэх чимээ гарсан,  шүтээнээ үзэн яддаг болсон,  бурханд хараал хэлсэн хэмээн ялласнаа нэг гэлэнмааг харсан,  бас нэг гэлэнмааг сонссон болгож,  нөгөө нэг залуу гэлэнмаагийн хэрэгтэй намайг холбон санаанд орсон бүхнээ өргөсөн мэдүүлэгтээ тоочжээ. Тэдний гүтгэлэг нэн хорлонтой бөгөөд гоо томшгүй болжээ. Юмыг тунгаан үзэхийг эрхэмлэдэг Хебер авгай үүнийг тоомсорлохгүй,  нэг үгээр хэлэхэд тэр мэдүүлэгт үнэний хувь нэлээд байна гэж итгэхгүй байж чадсангүй. Үүнийг дээд хамба орооцолдолгоотой хэрэг гэж үзэн өөрөө шалгаж үзэхээр болж ирнэ гэдгээ мэдэгджээ. Чингээд ярвигтай хэрэг гарахад туслалцуулахаар авч явдаг хоёр гэлэнгээ дагуулан сүмд үнэхээр морилж ирсэн юм.

	Тэрнээс хоёр,  гурав хоногийн өмнө,  шөнө тасалгаанд нэгэн хүн сэмээрхэн орж ирэв. Үг дуугаралгүй,  юу хэлэхийг нь чагнаж байтал аяархан бөгөөд чичирхийлсэн дуугаар өгүүлсэн нь:

	— Сэнт Сюзанн гэлэнмаа,  унтаж байна уу?

	— Үгүй,  би унтаагүй,  хэн бэ?

	— Би байна.

	— Хэн бэ та?

	— Таны найз. Айснаас зүрх хагарах нь,  амиа алдах хэрэгтэй ч тулгарч байх шиг. Танд хэлэх юм байна. Тус болохгүй ч байж болно. Ингэхэд маргааш нөгөөдөр дэд хамба морилж ирэх нь. Таныг эд нар яллах болно. Өөрийгөө хамгаалахад бэлд. Баяртай,  зоригтой бай. Бурхан таныг харах болтугай. Энэ үгийг хэлээд сүүтгэнэн гарав.

	Харж байна уу,  өрөвч сэтгэлтэн хаа л бол хаа байна шүү,  шашны сүмд ч байна. Тийм сэтгэлийг юу ч гөлийлгөж дөнгөдөггүй дээ.

	Гэвч миний заргыг ид хөөцөлдөж байлаа. Янз бүрийн давхарга,  мэргэжлийн бүстэй,  бүсгүй,  таньж мэдэхгүй олон хүн миний хувь заяаг сонирхон санаа тавьж байжээ. Та тэдний нэг нь шүү дээ. Миний хэрэг явдал чухам юун дээр байгааг та надаас илүү мэдэж байгаа. Юу гэвэл сүүлийн үед Манури авгайтай уулзаж чадахаа болилоо. Намайг өвчтэй гэж хэлэхэд тэр хүн итгэлгүй,  шоронд хорьчихсон юм биш байгаа гэж айжээ. Чингээд хутагтын газар мэдүүлэхэд үгийг нь төдий л тоолгүй,  намайг ухаан санаа солиорол бүр ч дордсон байж магадгүй гэсэн хариу өгчээ. Тэгэхээр нь Манури авгай шүүхэд мэдүүлж,  ширээт гэлэнмаад гардуулсан тушаалын дагуу намайг үхсэн амьд алин боловч анхны шаардлагаар л үзүүлэх ёстой гэдгийг сануулжээ. Иргэний шүүх шашны шүүх рүү шилжүүлжээ. Шашны шүүх нь яаравчлахгүй бол энэ хэрэг балаг тарьж мэднэ гэж болгоомжилсон нь дэд хамбыг сүмд морилохыг түргэлүүлсэн бололтой. Юу гэвэл энэ ноёнтнууд сүмд байнга болж байдаг хэрүүл шуугианд чих дөжрөөд хажуугаас нь оролцохыг нэг их хүсдэггүй билээ. Чингээд нэр хүндийг нь унагаачихаас болгоомжлон сурсан аргаараа эвтэйхэн тойрон гардаг ажээ.

	Би найз гэлэнмаагийнхаа зөвлөснөөр,  бурхан тэнгэрийн авралыг дуудан,  сэтгэл санаагаа төвшитгөж,  өөрийгөө хамгаалахад бэлтгэж байв. Энэрлийг тал тохой таталгүй,  зүйд нийцүүлэн соёрхох болтугай гэж л бурхнаас гуйж байлаа. Энэ зүйн дагуу болсон,  гэхдээ ямар үнээр вэ гэдгийг та мэдэх болно. Шүүхийн өмнө би гэм зэмгүй,  ухаан санаа саруул гэдгээ харуулах хүсэлтэй бол ширээт гэлэнмаа намайг атгаг хорон санаатай,  албин чөтгөрт эзэмдүүлсэн,  буруу явдалтай,  ухаан солиотой хэмээн харуулах нь ихээхэн учиртай гэж үзэж байжээ. Тэр ч учраас намайг чадлаараа мэрийн мөргөлөө хичээнгүйлэн үйлдэж байхад муу юм хийх нь бүр ч нэмэгдэв. Хоол унд гэж турж үхэхээс наагуур,  гол зогоох төдийхөн юм хандуулж байв. Доромжлох нь нэн ихсэж,  айлган сүрдүүлэх нь тоо томшгүй болов. Шөнө ер амруулахгүй,  эрүүл мэндийг минь муутгаж,  ухаан санааг төөрөлдүүлэх элдэв арга чарга хэрэглэж байв. Ямар нарийн аргаар хэрцгийлж байсан нь таны сэтгэлд бууж байгаа болов уу. Өөр бусдыг нь одоо миний ярих юмаар барагцаалан бодоорой.

	Нэг өдөр жовгоноосоо гарч,  сүм рүү ч билүү,  өөр тийшээ ч билүү явж байтал зам дээр нэгэн хямсаа хөндлөн хэвтэж байхад нь гээсэн хүн нь төвөггүй олохоор газар тавья гэж авахаар тонгойв. Хямсааг галд час улаан болгосон нь гэрэлд сайн үзэгдсэнгүй,  дөнгөж бариад алдчихад л гарын алганы арьсыг хуу төөнөчихсөн. Шөнө явах замын дагуу хөлд,  эсвэл толгой хүрэх газар юм хум тавьснаас олон удаа шархадсан. Яаж үхээгүй юм бэ,  бүү мэд,  зам гэрэлтүүлэх лаа дэн байхгүй тул бие чичрэн гараараа тэмтрэн бэдэрдэг байсан. Явах замд шилний хагархай асгадаг байсан. Энэ бүхнийг би ярихаар шийдэж бараг л хэлсэндээ хүрсэн дээ. Мөр харах өрөөний хаалга түгжээтэй бол байшингийн хэдэн давхраар гүйн бууж хаалга нь онгорхой байвал цэцэрлэгийн гүн рүү гүйнэ. Хэрэв хаалттай байвал ч... Аяа,  ширээт гэлэнмаагийнхаа хорслыг гайлна гэж гөлийчхөөд,  та бүхний амар заяаг ч үзүүлэхгүй,  бурханд үйлчилж байна гэж боддог санваартан хүүхнүүд мөн хахир хатуу улс шүү,  ноёнтоон! Дэд хамба нь морилон ирэх болжээ. Миний хэргийг цэглэх цаг ч болжээ.

	Амьдралын маань хамгийн бэрх үе бол энэ. Энэ санваартны нүдэнд намайг чухам ямархан өнгөөр будаж үзүүлснийг огт мэдэхгүй байсныг л бодоод үз л дээ,  ноёнтон. Энэ санваартан,  муу юм шүглэсэн эсвэл тийм дүр үзүүлж байгаа эмэгтэй хүнийг харахыг сонирхон энд иржээ. Тэгвэл асар их айлган сүрдүүлж байж тийм байдалд харуулж чадна хэмээн санаж надад яаж аймшиг төрүүлэх гэж оролдсоныг дор үзээрэй.

	Дэд хамбыг морилон ирэх өдөр нь хар өглөөгүүр ширээт гэлэнмаа гурван гэлэнмаа дагуулчихсан өрөөнд орж ирэв. Гурван гэлэнмаагийн нэг нь гартаа бумбатай рашаан,  нөгөөдөх нь загалмай,  гурав дахь нь чагтага барьжээ. Ширээт гэлэнмаа их л занал хорсол буцалсан өндөр дуугаар хэлсэн нь:

	“Босоорой... Сөхрөн суугаарай. Сэтгэл санаагаа бурхан тэнгэрт даатгаарай” гэв. Би хэлсэн нь:

	— Хатагтай,  үгийг тань дагахын өмнө би яах болж байгаа,  та нар надаар яах гээд байгаа,  бурхан тэнгэрээс би юу гуйх хэрэгтэйг асууж болов уу?

	Хамаг биеэр хүйтэн хөлс цувран,  дагжин чичирч,  өвдөг нугарч байхыг мэдэрлээ. Айн ширвээдэж,  нөгөө гурван өөдгүй хүүхэн рүү нүд тусгав. Тэд зэрэгцэн зогсоод царай бараалган уруулаа тас жимийж нүдээ аньжээ. Би айснаас болж асуусан үг бүрээ зөөн хэлж байв. Үгийг минь сонсоогүй мэт анир чимээгүй зогсож байх шиг санагдлаа. Асуусан бүх үгээ давтан хэлэх тэнхээ байгаагүй тул сүүлчийнхээ асуултыг давтахаар сулхан,  мөхөж байгаа мэт дуугаар хэлсэн нь:

	“Бурхан тэнгэрээс ямар энэрэл гуйх ёстой юм бэ би?”

	Надад хариу хэлсэн нь:

	“Энэ насныхаа бүх нүглийг цагаатгахаар хүлцэл өчигтүн,  бурхны өмнө гарч ирэх үедээ юу хэлэх байснаараа л түүнтэй яригтун.” Энэ үгнээс нь эд нар зөвлөлдөж надаас ангижрахаар шийдсэн юм байна гэж бодов. Иймэрхүү юм эрчүүдийн сүмд хааяа тохиолддог гэдгийг би сонсож байсан билээ. Тэнд шүүдэг,  ялладаг,  цаазалдаг гэсэн билээ. Бүсгүйчүүдийн сүмд ингэж хүн бусаар шүүсэн гэж бодоогүй,  гэтэл ер урьд хожид санаанд ороогүй,  тоо томшгүй олон явдал гарсан юм билээ. Одоо ингээд үхэх нь гэж бодоод,  орилох гэтэл ам нээлттэй хир нь хүний урамд дуу гарч өгсөнгүй. Гараа дэлгэн ширээт гэлэнмаа руу дөхөж яваад тамир алдран ар тийшээ савж унав. Гэхдээ бие гэмтээгүй. Тэнхээ барагдах энэ аюултай мөчид,  хөл гар хар аяндаа мэдээгүй болон,  нэгэн үгээр хэлэхэд албын хүчээр дүүжлүүлчихсэн юм шиг болон бие махбод барьцалдан тогтохоо больж бага багаар устан үхэж байх шиг санагдав. Ухаан мэдрэл алдаад,  эргэн тойрон нэлээд алсад бүдэг бадаг анир чимээ дуулдаж байх шиг. Тэд ярилцаж байгаа ч,  эсвэл чих тэгж дүйрч байгаа ч,  үл тасалдах энэ чимээ шуугианаас өөр юу ч ялгагдахаа болив. Энэ байдал хэчнээн хугацаанд үргэлжилснийг бүү мэд,  гэнэт хүйтнээс бие арзасхийн чичирч,  гүнзгий амьсгаа авав. Хамаг бие нов нойтон,  хувцаснаас ус дусалж байх юм. Тэр нь миний биеийг усалсан нөгөө том бумбын ус ажээ. Би энэ шалбааг дотор толгойгоороо хананд тулж,  ам хагас нээлттэй,  нүд үхсэн шинжтэй хэвтэж байжээ. Нүдээ нээн харах гэтэл их хүнд агаарт дарагдсан юм шиг,  энэ хий агаарт дэрвэлзсэн хувцас харагдаад,  хүрч барьж авах гээд чадал хүрсэнгүй. Сул байсан гараа хөдөлгөн өргөж үзэх гэтэл даагдсангүй. Бага багаар чадал тэнхээ орж байв. Өндийсхийн хана түшлээ. Хоёр гар усан дотор,  толгой гилжийсэн хэвээр,  тасалдсан дуугаар зовуурьтай аяархан гиншин ёолов. Нөгөө хүүхнүүд намайг хараад л зогсож байх юм. Нүүр царайд нь яахаас ч буцахгүй,  хэвцэг хатуугийн шинж илэрхий. Тэднээс өршөөл гуйх зориг ч мохлоо. Ширээт гэлэнмаа өгүүлрүүн:

	“Үүнийг босго” гэж байна. Гараас минь бариад хоёр хөл дээр босгов. Ширээт гэлэнмаа хэлсэн нь:

	— Энэ амьтан бурханд өөрийгөө даатгах дургүй байна. Хохь нь дээ. Одоо яахыг та нар мэдэж байгаа. Дуусгавар болго.

	Намайг боомилон алахаар энэ чагтагыг авчирсан юм байна гэж бодон харж байлаа. Нүднээс минь нулимс асгарав. Загалмайг үнсэх гэтэл хавьтуулсангүй. Нөгөө чагтаганд уруул хүргэх гэхэд ойртуулж авчрав. Би ширээт гэлэнмаагийн чойгт уруул хүргээд “Бурхан минь,  өршөө намайгаа өршөө! Эрхэм гэлэнмаа нар,  намайг битгий л тарчлааж үзээрэй дээ” гэж хэлээд хүзүүгээ сунгаж өгөв.

	Цааш юу болсон,  намайг яасныг танд хэлж чадашгүй нь. Цаазлуулахаар хүргэгдэж байгаа хүн (намайг цаазлах нь гэж бодсон) цаазлуулахаасаа өмнө үнхэлцэг нь хагарч үхдэг нь лав. Нэг мэдсэн чинь хоёр гарыг минь ард хүлчхээд,  өвдөг дээр минь Христийн дүртэй том төмөр загалмай тавьчихсан,  орыг орлосон сүрлэн дээр хэвтэж байв.

	... Бэйс ноёнтон минь,  танд мөн их зовлон үүдэж байна даа би. Гэхдээ хайр ивээлийг тань бага ч атугай хүртэж чадна гэж найдаж буй эсэхийг та надаас мэдэхийг хүссэн билүү...

	Тэгээд би,  Христийн шашныг бусад бүх шашны толгой гэдгийг мэдсэн юм. Мунхаг номчирхогчдын хэлдэг загалмайн учир начиргүй сургаал гэдэгт бас ч гүнзгий мэргэн санаа байдаг гээч! Гэвч намайг тийм болчхоод байхад,  зүрхэндээ баяртай,  алдартай сартваахийн дүрс надад тус хүргэж чадна гэж үү дээ. Нүдний өмнө гэм зэмгүй,  хажуу хавиргаараа хадуулж,  духандаа өргөс титэм углан,  хөл гараа цовдлуулан хадуулсан хүний дүрс харагдаж байлаа. Зовлондоо сүүрс алдаж бодсон нь: “Миний бурхан ийм байдаг,  би зориг гарган гомдлоо мэдүүлэх гэж байдаг...” Энэ бодолд зүрх сэтгэл тайвшрах шиг боллоо. Амьдралын хоосон горьдлогыг таньсан болохоор алдаа эндэгдлээ зузаарахаас өмнө ертөнцөөс ангижрахад нэгэн ёсны их баяртай байлаа. Гэхдээ хорвоод өнгөрүүлсэн насаа бодоод үзсэн чинь дөнгөж хорьтойгоо мэдээд санаа алдлаа. Бодол санаа минь үхлийн аюулыг гэтэлнэ гэхэд бие дэндүү сульдаж дор орсон байлаа. Бие тэнхлүүн аваас зүрх зориг гарган үхэл рүү бушуухан гэж бодогдсон шүү.

	Гэтэл ширээт гэлэнмаа дагуулуудтай эргэн орж ирээд,  оюун санаа саруул болсныг үзэв. Тийм байна гэж бодоо ч үгүй,  хүсээ ч үгүй байх. Тэд намайг босгоод,  нөмрөгөөр нүүр царайг минь таглан,  хоёр нь гараас барьж,  нэг нь араас түлхэн,  ширээт гэлэнмаа намайг урагш алхахыг тушааж байлаа. Хаашаа хандахаа үл мэдэн алхахдаа лав цаазын газар руу биз гэж бодоод өчсөн нь:

	“Бурхан минь,  өршөө намайгаа,  тэтгээч намайгаа,  битгий орхиоч намайгаа! Бурхан минь,  таныг хэрэв би гутаасан бол уучлаач намайгаа” гэж явав.

	Сүмд ирлээ. Дэд хамба тэнд мөргөлд оролцжээ. Гэлэнмаа нар цөмөөрөө цугларсан юм байна. Хаалганд хүрэхэд намайг авчирсан гурван гэлэнмаа биеэр шахан тэнхээ гарган түрээд,  ингэж л зовлон үүддэг амьтан шүү дээ гэж харуулах гэсэн шинжтэй. Тэгээд хоёр нь гараас урагш угзрахад, .нөгөөдөх нь ар тийш татсан нь намайг эсэргүүцэн сүмд орохоос дургүйцэж байна гэсэн санаа төрүүлэх гэсэн бололтой. Үүнийг би танд хэлэхээ мартаж орхиж. Гэтэл чухамдаа санаанд тийм юм огт ороогүй билээ. Намайг тахилын гишгүүр рүү авчрахад,  би хөл дээрээ арай ядан тогтож байв. Намайг сөхрөн суухаас татгалзана гэсэн юм шиг өвдөгнөөс барьж,  зугтаах гээд байгаа юм гэсэн мэт гараа салгахгүй байв.

	“Veni creator”-ыг дуулж,  ариун буяны өргөлийг тавьжээ. Дэд хамба гэлэнмаа нарт адис хүртээв.

	Ийнхүү адис хүртээн мөргөцгөөж байхад,  гараасаа тавиагүй нөгөө хүүхнүүд,  намайг дургүйцэж байна гэсэн юм шиг хүчээр бөхийлгөн,  бусад нь гараараа мөр рүү тулж байв. Би энэ янз бүрийн хөдөлгөөнийг мэдэрч,  эцэст нь юу болохыг мэдэх сэхээ ч хүрсэнгүй. Гэтэл бүх юм тодорхой болов.

	Дэд хамба жанчаа авч,  нөмрөг,  гуа ороолт хоёртойгоо үлдээд,  миний бохирч суусан тахилын гишгүүр рүү дөхөж ирлээ. Тэр хоёр гэлэнмаагийн дунд өмнө нь ариун буяны өргөл тавьсан тахилын урд бидэн тийш харжээ. Дэд хамба над руу ойртож хэлсэн нь:

	“Сюзанн гэлэнмаа,  босогтун" гэв. Намайг барьж байсан гэлэнмаа нар огцом босгож,  бусад нь тойрч ирэн,  зугтаачихна гэсэн юм шиг бэлхүүсээр тэврэн авав. Дэд хамба өгүүлсэн нь:

	— Тавь наадхыгаа гэв. Тэд үгэнд нь орсонгүй. Хэрэв намайг чөлөөтэй тавивал эвгүй юм болох төдийгүй аюул осол гарч магадгүй гэсэн мэт дүр үзүүлж байв. Гэвч дэд хамба ширүүн зантай хүн байсныг би танд хэлсэн шүү дээ. Тэр даацтай бөгөөд ширүүхэн дуугаар дохин “Сулла наадхыгаа” гэв. Арга буюу үгийг нь дагав.

	Гар сулармагц зовуурьтай,  гиншин дуу алдахад хамбын царай барайв. Надад ойр байсан хуурамч зантай гэлэнмаа нар айсан юм шиг хажуу тийшээ болцгоов.

	Дэд хамба хэвийн янздаа ороход гэлэнмаа нар айж эмээсэн дүртэй хажууд ирэв. Би огт хөдлөхгүй зогсож байлаа. Тэр надаас асуусан нь:

	— Та юу болоод байгаа юм бэ?

	Би түүний асуултад хариулт болгож хоёр гараа харуулав. Хоёр гарыг минь тас хүлсэн олс арьсанд бараг шигдэхээ алдаж,  цусны эргэлтийг боон,  боолтыг авахад цус биеэр гүйн тарж,  хүлгийн ороор гар сүрхий хөх няц болсон байв. Миний дуу алдсан нь цус эргэлтдээ ороход бие цочир эвгүй болсноос гарсныг тэр хүн мэджээ. Тэр хэлсэн нь:

	“Нөмрөгийг нь ав” гэв.

	Миний нүдний далд нөмрөгийн энд тэнд оёж шидчихсэн байсан бөгөөд дахиад л яая даа гэж арга ядсан шинж үзүүлэв. Зориуд зохион байгуулж ингэж үзүүлэх хэрэгтэй байж л дээ. Намайг энэ санваартанд муу юмтай нөхцөж эзэмдүүлсэн,  солиотой амьтан байна гэж харуулах хэрэг байж л дээ. Ингэхэд номын нөмрөгийн энд тэндээс утсыг нь сугалжээ. Зарим хэсэгтээ урагджээ. Олны нүдэнд би иймэрхүү янзтай харагдаж байлаа.

	Миний царай сонин,  хүнд гуниг зовлонд өөр болсон ч угийн төрх янзаараа байжээ. Дууны минь өнгө сэтгэлийг нь хөдөлгөж,  хэл ярианы шинжээр үнэнийг өчиж байгааг минь мэджээ. Энэ бүх шинж төлөв дэд хамбын залуу хуврагуудад нэн их нигүүлсэнгүйн сэтгэл төрүүлжээ. Дэд хамбын тухайд гэвэл,  өөр бөгөөд цэгц шударга ч гэсэн сэтгэл амархан хөдөлдөггүй хүн ажээ. Энэ хүн буян үйлдэхээр төрсөн боловч харамсалтай нь тэрний цэнгэлийг нь эдлэхээр төрөөгүй ажээ. Ийм хүмүүс буяныг зүй ёсоор учир зүйтэй үйлддэг билээ. Гэгээнтэн гуа ороолтынхоо унжсан үзүүрийг авч толгой дээр минь тавиад өгүүлсэн нь:

	“Сюзанн гэлэнмаа,  эцэг бурхан,  хөвүүн,  богд сүлдийг шүтдэг үү?”

	Би хэлсэн нь:

	“Шүтдэг ээ”

	— Мань бүгдийн эх ариун сүмийг шүтдэг үү?

	— Шүтдэг

	— Монди,  мондийн үйлдлийг огоорч байна уу та?

	Энэ үгэнд хариу хэлэхийн оронд орь дуу тавин урагш ухасхийхэд гуа ороолтын нэг үзүүр толгойноос уналаа. Тэр хүн яах ч учраа олохгүй тэвдэж,  бараа болж яваа хуврагуудынх нь царай зэвхийрэв. Зарим гэлэнмаа зугтааж,  жавданд сууж байсан зарим нь сүйд майд болтлоо сандарч босон харайв. Дэд хамба үл сандрахыг дохиогоор мэдэгдэв. Гэхдээ надаас нүд салгасангүй,  ямар нэгэн ер бусын юм болох нь уу гэж санажээ. Би түүнийг тайтгаруулах гэж өгүүлсэн нь:

	“Ноёнтон,  битгий сандрагтун. Энэ гэлэнмаа нарын нэг нь хурц үзүүртэй юмаар намайг сүрхий хатгачихлаа” гэж өгүүлээд,  нүдээ дээш өргөн залбирч нулимс асгаруулан хэлсэн нь:

	— Таныг надаас монди,  мондийн үйлдлийг огоорч байгаа эсэхийг асуух үед намайг шархтуулчихлаа. Яагаад вэ гэдгийг би мэдэж л байна гэв.

	Бүгдээрээ л ширээт гэлэнмаагийн үгээр надад гар хүрээгүй гэж мэлзэв.

	Дэд хамба гуай ороолтынхоо нэг үзүүрийг миний толгой дээр дахин тавьж,  гэлэнмаа нарыг над руу ойртож ирэхэд холдох дохио өгөв. Тэр надаас “монди,  мондийн үйлдлийг огоорч байна уу” гэж дахин лавлахад би зориг төгс,  

	— Огоорч байна,  огоорч байна гэж өчив.

	Тэр Христийн дүр авчруулж надад үнсүүлэхээр өгөв. Би түүний бойв,  мутар,  хажуу хавирган дахь “шарханд” уруул хүргэв. Тэр бурхныг сүр жавхлантай дуугаар магтахыг надад тушаав. Би түүнийг өмнөө тавьж,  өвдөг сөхрөн суугаад дуудан өгүүлсэн нь:

	“Бурхан минь,  миний хийгээд хүн төрөлхтний нүглийг нимгэлэх гэж загалмайд цовдлуулж үхсэн таныгаа мөргөн биширнэ. Хал зовлонг тэсвэрлэсэн гавьяагаараа аварч өршөөгөөч,  урсгасан цуснаасаа ганцхан дуслыг хүртээн ариутгаж өгөөч намайгаа,  бурхан минь. Бүх дайснаа уучилж байгаатай минь адилаар намайг өршөөн хэлтрүүлээч...”

	Чингээд тэр надад өгүүлсэн нь:

	“Шүтлэгтэйгээ үзүүл” гэхэд нь би үзүүлэв.

	“Хайр хүндэтгэлтэйгээ үзүүл...” гэхэд нь би үзүүлэв.

	“Найдвар тасраагүйгээ үзүүл...” гэхэд нь би үзүүлэв.

	“Энэрэл нигүүлслийг гуйн мөргө...” гэхэд нь би гуйн мөргөлөө.

	Ямархан үгээр илэрхийлснээ би огт санахгүй байна,  ямар ч гэсэн уян сэтгэлийн үг ундран гарсан байх,  учир нь хэд хэдэн гэлэнмаа эхэр татан уйлж,  нөгөө хоёр хуврагийн нүдэнд нулимс бүрхэн ирэв. Дэд хамба гайхаж,  сая миний хэлсэн мөргөлийн үгийг юунаас цээжилсэн бэ? гэж лавлав.

	Би өчсөн нь:

	“Зүрхнийхээ угаас. Энэ бол миний бодол сэтгэл юм. Бид бүхнийг хаа ч явлаа гэсэн тольдон хардаг,  энэ тахилын өрөөнд ч хамт байгаа бурхныг гэрчийн этгээдэд татаж чадна. Би Христийн шашинтай,  гэм зэмгүй хүн. Хэрэв би ямар нэгэн нүгэл үйлдсэн бол гагцхүү бурхан л мэднэ,  гагцхүү бурхан л миний өчгийг сонсож гэсгээн цээрлүүлэх эрхтэй...”

	Дэд хамба энэ үгийг сонсоод ширээт гэлэнмаа руу айхавтар муухай харав. Жавхлант бурхан багшийн сүр хүчийг дорд үзэж,  ариун шүтээн бүхнийг гутааж,  сүмийн дээд эрхтнийг доромжилсон ёслолын дараагийн хэсэг дуусав. Гэлэнмаа нар тарж,  ширээт гэлэнмаа,  хоёр хувраг бид хэд л үлдлээ.

	Дэд хамба үлдэн намайг яллуулахаар өгсөн мэдүүлгийг гаргаж ирээд асуусан нь:

	— Яагаад та нүглээ наманчилдаггүй билээ?

	— Яагаад гэвэл надад саад учруулдаг.

	— Яагаад та ариутгалд ойртдоггүй билээ?

	— Яагаад гэвэл надад саад учруулдаг.

	— Яагаад та уншлагад ч,  мөргөлд ч оролцдоггүй билээ?

	— Яагаад гэвэл надад саад учруулдаг.

	Ширээт гэлэнмаа хажуугаас нь үг дуугарах гэв. Гэтэл дэд хамба дууныхаа өнгийг хувиргалгүй:

	— Хатагтай амаа татагтун гээд надаас

	— Яагаад та шөнөөр тасалгаанаасаа гардаг билээ?

	— Учир нь юу гэвэл,  намайг усаар тасалсан,  ваартай ус,  байгалийн шаардлагад хэрэглэдэг сав суулга бүгдийг хураагаад авчихсан.

	— Унтлагын өрөө,  хонгилд чинь яагаад шөнө чимээ шуугиан гардаг юм бэ?

	— Учир нь гэвэл амар тайвныг минь эвдэж байгаа хэрэг юм. Ширээт гэлэнмаа мөн л ам нээх гэтэл дэд хамба дахин хэлсэн нь: -Хатагтай би таныг дуугаа татна уу гэж түрүүн хэлсэн шүү. Намайг асуухаар хариу хэлээрэй... хэмээгээд

	— Таны гараас салгаж авсан тэр гэлэнмаа юун хүн бэ? Хонгилд тэрийн унасан юм гэв үү?

	— Тэр бүсгүйг надаар айлгасны уршиг юм.

	— Тэр таны найз юм уу?

	— Үгүй ээ,  ноёнтоон.

	— Та түүний жовгонд огт орж байгаагүй юу?

	— Огт орж байгаагүй.

	— Та түүнд ч,  өөр бусдад ч ямар ч ичгүүртэй явдал үйлдээгүй юу? -Огт үйлдээгүй.

	— Таныг яагаад хүлсэн бэ?

	— Би мэдэхгүй.

	— Яагаад таны жовгон хаагддаггүй юм бэ?

	— Би цоожийг нь эвдсэн юм.

	— Яагаад тэр билээ?

	— Хаалгаа онгойлгож өөд болсон өдрийн мөргөлд орох гэснээс тэгсэн билээ.

	— Та тэгээд тэр өдөр сүмд үзэгдсэн юм уу?

	— Үзэгдсээн,  ноёнтон...

	Ширээт гэлэнмаа өгүүлрүүн:

	“Ноёнтон,  энэ худлаа,  бүх гэлэнмаа...”

	Би үгийг нь тасалж,  

	— Найрал дууны танхимын хаалга түгжээтэй байсан тул намайг энэ хаалганы өмнө сөхрөн сууж байхыг гэлэнмаа нар үзсэн,  та миний дээгүүр алхаад гар гэж тэдэнд тушаасныг нутлах л болно доо. Тэгээд зарим нь үгээр тань алхаад гарсан,  гэхдээ би тэднийг ч,  таныг ч уучилна,  хатагтай. Би хэнийг ч яллах гэж ирээгүй,  өөрийгөө л хамгаалах гэж ирсэн.

	— Та яагаад эрих ч үгүй,  загалмай ч үгүй байдаг билээ?

	— Хураагаад авчихсан юм.

	— Таны уншлагын судар хаа байна вэ?

	— Хураагаад авчихсан.

	— Тэгээд яаж мөргөдөг юм бэ?

	— Хэдийгээр намайг мөргөл хийхийг хориглосон боловч зүрх сэтгэлээрээ л мөргөдөг.

	— Хэн таныг хориглосон юм бэ?

	— Хатагтай...

	Ширээт гэлэнмаа дахиад л ам нээх гав.

	Дэд хамба өгүүлсэн нь:

	— Хатагтай та мөргөл хийхийг хориглосон нь үнэн үү,  худал уу? Тийм үү,  үгүй юу,  хэлчих.

	— Би бодсон л доо. Надад бодох үндэс ч байлаа.

	— Энэ тухай яриагүй байна,  мөргөхийг нь хорьсон нь үнэн үү,  худал уу?

	— Хорьсон,  тэгэхдээ...

	Ширээт гэлэнмаа цааш ярих гэв.

	Дэд хамба тааламжгүй шинжтэй,  

	— Үгүй,  ингэхэд... үгүй ингэхэд Сюзанн гэлэнмаа,  та яагаад хөл нүцгэн байдаг билээ?

	— Яагаад гэвэл надад оймс ч өгдөггүй,  гутал ч өгдөггүй.

	— Яагаад цагаан хэрэглэл,  хувцас тань элэгдэж бохиртсон билээ?

	— Яагаад гэвэл гурван сар гаруй хугацаанд цагаан хэрэглэл тавьж олгоогүй,  би бүхлээрээ унтахаас өөр аргагүй болсон.

	— Яагаад та бүхлээрээ унтдаг билээ?

	— Учир нь гэвэл надад хөшиг,  дэвсгэр,  хөнжил,  бүтээлэг,  унтлагын цагаан хэрэгслийн аль аль нь байхгүй.

	— Яагаад танд огт байдаггүй юм бэ?

	— Яагаад гэвэл хураагаад авчихсан.

	— Танд хоол өгдөг үү?

	— Би хоол гуйдаг юм.

	— Тэгвэл хоол өгдөггүй юм шив дээ.

	Би дуугүй болов. Дэд хамба өгүүлрүүн:

	— Шийтгэмээр алдаа эндэгдэл гаргаагүй байхад тань тантай ингэж хатуу ширүүн харьцсан гэдгийг бодоод бодоод олохгүй юм даа.

	— Миний алдаа юу гэвэл,  гэлэнмаа болохоор заяагдаагүй,  даруулж байж хүртсэн сахилаа няцаалгах гэсэнд л байгаа юм.

	— Энэ хэргийг хууль шийдэх юм,  яаж ч шийдлээ гэсэн та гэлэнмаа хүний ёс үүргийг гүйцэтгэж л байх ёстой.

	— Ноёнтон,  надаас өөр хэн ч үүнийг яв цав биелүүлдэггүй байх шүү.

	— Та зиндааныхантайгаа адил ахуй нөхцөлд байх ёстой.

	— Чухам үүнийг л би хүсээд байгаа юм.

	— Танд гомдсон хүн бий юу?

	— Үгүй ээ,  ноёнтон,  би хүн яллахаар ирээгүй,  өөрийгөө л хамгаалахаар ирсэн гэдгээ танд хэлсэн билээ.

	— Яв даа.

	— Ноёнтон,  би хаашаа явах вэ?

	— Жовгондоо оч доо.

	Би хэд алхсанаа эргээд ширээт гэлэнмаа,  дэд хамба хоёрын хөлд сөхрөн суув.

	Дэд хамба асуусан нь:

	— За юу гээв?

	Би түүнд толгойныхоо энд тэнд үүссэн хавдар,  булдруу,  нөжирч хөх няц болсон хөл,  арьсгүй болсон алга,  буртаг болж урагдаж салбарсан хувцас хунараа харуулж,  “Та харж байна уу?” гэж хэлэв.

	Бэйс ноёнтон,  таны хийгээд энэ өчлийг унших олон хүний дуу хоолойг сонсож байнам би. “Тоо томшгүй,  зүсэн зүйлийн,  дуусаж барагддаггүй,  аймшиг! Гэлэнмаа нарын сэтгэлээс ийм өслөнтэй,  хэвцэг хэрцгий үйлдэл ангижирч өгөхгүй байна гэдэг даанч санаанд багтамгүй юм” гэж тэд өгүүлж байнам. Та ч өгүүлж байнам. Тэгж бодох нь аргагүй. Ямар ч гэсэн энэ яг үнэн юм шүү. Хэрэв би энэ бичээсний ганц мөрд ч гөрдөн гүжирдэхийн үл ялих сүүдэр тусгалаа гэхэд л гэрчийн этгээдэд татаж байгаа бурхан маань намайг хатуухан цээрлүүлж,  халуун тамд унагаж шатаах болно. Аль нэг гэлэнмаагийн зэвүүцэл,  төрөлхийн хорлонтой сэтгэлд нь тун чиг амттай тэжээл болдог бөгөөд ялангуяа атгаг санаа нь муу үйлийг гавьяа болгон хувиргаж,  түүгээрээ сайхан бардамнадаг гэдгийг мэдсэн болохоор сэтгэлд хоцорсон гашуун гуниг шулуун шударга байхыг минь саатуулж хэрхэвч үл чадна. Эргэцүүлэн бодох тутам надад тохиолдсон шиг ийм явдал урьд хожид ер гараагүй,  хойшид ч гарахгүй биз гэдэгт итгэж байна. Бурхан минь,  энэ эхнийх нь ч,  эцсийнх нь ч байх болтугай,  сүмд байсан,  түүнчлэн дараа нь зал ган ирэх үй олон хувь заяагүй гэлэнмаа нарт бүгдэд нь оногдох бэрх зовлонг тэр чигээр нь бурхны нууц зарлигийн эрхээр золгүй нэг гэлэнмаад нэгмөсөн тохох учиртай юм болов уу? Бурханы зам хүмүүст мэдэгдээгүй билээ. Би зүдэрсэн,  зовох зовохдоо чамлалтгүй зовсон. Гэхдээ миний зиндааныхны хувь тавилан минийхээс ч хөөрхийлөлтэй санагддаг. Би одоогийн дүрээ тэдний дүрээр сольсноос үхсэн нь дээр гэж бодсон,  одоо ч тэгж бодож байна. Миний зовлон дуусна. Таны буянаар энэ төгсгөл болно гэдэгт би найддаг. Харин тэдний ичгүүр,  нууц гэмшил гунигаас үлдэх бодол дуртгал амьсгал тасрах хүртэл нь арилахгүй. Тэд өөрсдийгөө буруутгаж байгаа,  тийм ээ,  бүх насаараа буруутгана даа. Гэхдээ бэйс ноёнтон,  миний одоогийн ахуй нөхцөл,  гаслантай амьдрал маань зовлонд учирсан шүү дээ. Би өөрийнхөө хүйс нэгтнүүдийн адил ухаанаар мөхөс хүн шүү дээ. Бурхан намайг орхиж болно,  амссан зовлон зүдрэлээ цаашид тэвчин өнгөрөөх хүч,  зориг бий гэдэгт нэг л эргэлзээд байна,  бэйс ноёнтон минь. Зайлшгүй цаг мөч ирэхгүй байж ч болзошгүй,  таныг миний хувь заяаны төлөө нүдээ бөлцийтөл уйллаа ч гэсэн,  сэтгэл тань гэмшиж хямарлаа ч гэсэн,  унаж магадгүй хар ангалаас гарч чадахгүй байж мэднэ. Тэр ангал золгүй амьтны дээрээс нэгмөсөн таглагдах.

	Дэд хамба надад “Яв даа” гэв.

	Хуврагын нэг нь гараа өгч босоход туслав. Дэд хамба залган өгүүлсэн нь: “Би танаас асуулаа. Одоо танай ширээт гэлэнмаагаас асууна. Эндхийн жаяг номын ёсоор болохоос нааш би эндээс явахгүй” гэв.

	Би гарлаа. Сүм даяар түгшүүртэй байв. Бүх гэлэнмаа жовгон жовгоныхоо босгон дээр зогсжээ. Тэд хонгилын хоёр талаас бие биетэйгээ ярилцан,  намайг гарч ирмэгц цаашаа орцгоон,  хаалгаа хүчтэй тас тас 'хаан бөөн чимээ гаргав. Би жовгондоо орон,  хананы дэргэд сөхрөн суугаад,  дэд хамбатай биеэ барьж ярьснаа санан,  түүнд миний гэм зэмгүйг илчилж,  үнэнийг ойлгуулаач гэж бурханд залбирав.

	Дэд хамбыг хоёр хувраг,  ширээт гэлэнмаа нартай жовгонд орж ирэн иртэл би залбирсаар суулаа. Би хивсний оронцог ч үгүй,  мөргөлийн сандал ч үгүй,  хөшиг ч үгүй,  дэвсгэр ч үгүй,  хөнжил ч үгүй,  орны даавуу ч үгүй,  цонхондоо бараг бүтэн шилгүй болсон гэдгээ танд хэлсэн билээ. Би босов. Дэд хамба гэнэт зогтусаж,  ширээт гэлэнмаа руу ширэв татан хэлсэн нь:

	“За тэгээд хатагтай” гэв. Ширээт гэлэнмаа:

	— Би мэдсэнгүй л дээ гэж байх юм.

	— Та мэдсэнгүй гэнэ ээ? Худлаа хэлж байна даа.

	Та энд орж ирэхгүй өдөр байсан гэж үү? Та өнөөдөр ирээд үүгээр ороогүй гэж үү?... Сюзанн гэлэнмаа,  хатагтай өнөөдөр энд орж ирээгүй гэж үү?

	Би дуугарсангүй. Тэр ч албадсангүй. Гэтэл нөгөө хоёр хувраг гараа сулдхийн толгой унжуулж,  нүдээ унагачихсан юм шиг газар ширтэн,  харамсаж гайхсанаа илэрхий мэдүүлэв. Тэд гарцгааж,  хонгилд дэд хамба ширээт гэлэнмаад ийн хэлэх нь чихэнд сонстов.

	— Та энэ үүрэгт ажлыг гүйцэтгэх гавьяагүй байна. Халахаас өөр арга алга. Би үүнийг их хамбад айлтгана. Намайг явахаас өмнө энэ бүх бузар булай хэргийг нэг тийш болговол таарна.

	Цааш алхахдаа,  толгой сэгсрэн өгүүлсэн нь:

	Жигшүүртэй явдал! Эд чинь Христийн шашинтууд,  гэлэнмаа нар шүү дээ. Хүн шүү дээ. Жигшүүртэй явдал гэв. Цааш юу ярьсан нь сонстсонгүй,  гэхдээ надад орны цагаан давуу,  хувцас хунар,  хөшиг,  дэвсгэр,  хөнжил,  сав суулга,  уншлагын ном сэлт,  эрих,  Христийн дүртэй загалмай,  цонхны шил тэргүүтнийг буцаан өгч,  нэг үгээр хэлэхэд,  гэлэнмаа нартай адил болгов. Гаднын хүнтэй зөвхөн өөрийн хэргээр уулзахыг зөвшөөрөв.

	Миний зарга явуур муутай байлаа. Манури авгай анхны айлдвараа тараасан авч төдий л шуугиан дэгдээсэнгүй. Айлдварт цэцэн мэргэн номчирхол голлоод,  сэтгэл хөдөлгөх аяс дутаж,  баримт бараг орсонгүй. Гэхдээ бурууг энэ чадамгай өмгөөлөгчид тохох явдалгүй. Түүнийг миний эцэг,  эхийн нэр төрийг гутааж болох зүйл оруулахыг би тас хориглосон билээ. Гэлэнмаагийн ёсон,  ялангуяа миний сууж байгаа сүмийн тухайд учиртай хандахыг гуйсан. Түүнчлэн,  хүргэн,  эгч нараа хэтэрхий хар бараанаар дүрслүүлэхийг хүсээгүй. Надад тус болохоор юм гэвэл анхны эсэргүүцлийг бичсэн байлаа. Үнэндээ энэ эсэргүүцэл няцаагдашгүй,  тэгэхдээ үүнийг өөр сүмд үүсгэсэн бөгөөд тэр цагаас хойш ер сэргээсэнгүй билээ. Өөрийгөө өмгөөлөх хэргийг ийм явцуухан хүрээгээр хязгаарлачхаад,  юунаас ч хулчийхгүй,  бурууг ч зөвийг ч огт хайхрахгүй,  ичгүүр сонжуургүй мэлзэн батлах үгүйсгэн,  бурууг айхгүй өгч,  хардаж,  хорт муу үгээр дайрч,  гөрдөж чаддаг эсэргүүцэл этгээдтэй ялангуяа шүүхийн газар учраад дийлж гарна гэдэг амаргүй даваа. Энэ шүүхийн газар аливаа заргад чих дөжирч залхаад,  нэн чухал хэргийг ч нягт нямбай судалж үзэхгүй бөгөөд минийх шиг төвөгтэй заргыг улс төрийн учир шалтгаанаар ер сайн нүдээр үздэггүй нь,  хэрэв нэг гэлэнмаагийн сахил няцах хүсэлтийг ёсоор болговол дараа дараагаар ийм хэрэг гарч ирнэ гэж сэрэмжилснийх ажгуу. Хэрэв энэ гяндангийн хаалгыг үйлс нь харласан ганц гэлэнмаа нээгээд өгчих юм гэхэд хойноос нь үй олноороо цуван ирж хүчээр үзэх болно гэж нууцхан болгоомжилжээ. Гэлэнмаа нарын сэтгэлийг мохоож,  хувь заяагаа өөрчлөх горьдлогыг таслан,  сохроор хөтлөгдөхийг заах гэж мэрийж байлаа. Гэтэл сайтар тохижиж төвхнөсөн улс гүрэнд бол шал ондоо,  шашинд орох хэцүү,  гарах нь амар баймаар санагдах юм. Өчүүхэн эндэгдлээр шалтаглан,  цаад явдал нь зөв зүйтэй байлаа ч гэсэн арга заслыг нь явцгүй болгож орхидог хэргүүдтэй үүнийг адилтгаж болохгүй нь юу байна? Тэгэхээр,  сүм хийд аль нэг улс тогтнохын гол үндэс юм гэж үү? Есүс Христ хувраг,  гэлэнмаа нарын байгууллыг тогтоосон гэж үү? Сүм хийд тэргүйгээр ер оршин тогтнож чадахгүй гэж үү? Тэнгэрийн хүргэнд ийм олон солиотой хүүхнүүд ямар хэрэг байх билээ? Хүн төрөлхтөн ийм олон золиосоор яах билээ? Ирээдүйн хүн төрөлхтөн мөхөж сүйрэх энэ ангалын амыг хумих шаардлагыг хэзээ ч ухаарахгүй юм биш байгаа?

	Тэнд уншдаг нэгэн янзын уйтгарт уншлага цөмөөрөө нигүүлсэнгүйн сэтгэлийн угаас гуйлгачинд сарвайдаг сохор зоосны үнэд ч хүрэх гэж үү? Хүнийг олонтой явахаар заяасан тэнгэр бурхан түүнийг зожгирохыг таалах уу даа? Тэнгэр бурхан хүнийг нэн хувирамтгай хэврэгхэн бүтээчихсэн болохоор хөнгөн хуумгайгаар сахил хүртэхийг нь зөвшөөрөх хэрэг болж байна уу? Хэрэв бид оюун ухааныхаа гэрэл гэгээгээр хүний дотоод ертөнц хийгээд гаднах шинж төрхийг нь төвөггүй амархан тольдох бол муу юмны үр төлжиж,  эрэмдэг зэрэмдэгтэй адилтгаж болох зарим нэг өөдгүй амьтад гэж үзэгдэгсдээс өөр хүн,  ертөнцийн ерөнхий жамтай зөрчилдсөн энэ сахилыг цаг ямагт дагаж явж чадах уу даа? Эр,  эм аль ч хүнийг шашинд оруулж хувь заяагүй болгож орхихоор сүмд суулган,  сахил хүртээхэд зохиодог энэ бүх гунигт ёслол,  хүнд буй адгуус амьтныхтай төстэй араншныг арилгаж чадна гэж үү? Харин ч имээ чимээгүй,  албадлагын хийгээд юу ч хийхгүйн орчинд энэ араншин тоо томшгүй зугаа цэнгэлд автагдсан ертөнцийн хүмүүсийн санаанд оромгүйгээр нэн тачаалтайгаар оргилон гарах бус уу? Тэднийг даган гэтэж санаа сэтгэлийг нь донсолгогч бузар хий үзэгдэлд эзэмдүүлсэн толгой өөр хаана байна аа?

	Шаналан гуних,  царай цонхийн турж эцэх замаар мохож эхэлдэг жам ёсны шинж тэмдгүүдийг өөр хаана олж хардаг бол? Гинших дуугаар цочоосон харанхуй шөнө,  яагаад ч юм бэ,  тайлахад төвөгтэй уйтгараар амдуулан хар аяндаа асгарсан нулимсаар нүд дэвтээсэн өдөр хоног өөр хаана байдаг бол? Жам ёс таалаагүй мугуйд албадлагатай тэмцэлдэж,  тулгарсан бул хар чулууг хэмх цохиж,  догшрон үймж,  хүч тэнхээ юугаа хямгадахын оронд аргалахын аргагүйгээр түүнийгээ эвдрэлийн цүнхээлд живүүлэгч хорвоо ертөнц гэгч өөр хаана байдаг бол?

	Аль газар уйтгар гуниг,  харамсал нь ертөнцийн бүх төрөлх авьяасыг арилгадаг бол? Ямархан газар хүн эцэг эх ч үгүй,  эгч дүү ч үгүй,  амраг садан,  найз нөхөд ч үгүй байдаг бол? Хаа ямар газар,  хүн өөрийгөө насан төгөлдөр бус,  өнгөрөх амьтан гэж хорвоогийн аль аятай зөөлөн харилцаа холбоог замын хүн тохиолдсон юмаа тоомжиргүйгээр харж байгаа шиг үздэг бол? Үзэн ядахуй,  хорсол,  хийрхлийн үүр хаана байна вэ? Боолог дур зоргоороо авирлах ёс хаана байна вэ? Атгаг санаа сэтгэл ерөөсөө намждаггүй газар гэж хаана байна вэ? Хуял тачаал дуугүйхэн оргилох газар гэж хаана байна вэ? Харгис догшин ёс,  хоосон сониуч зан хаана байна вэ? Манури авгай сүүлд шүүхэд хэлэхдээ “энэ бүхний үүр урхгийг хүн мэддэггүй,  огтхон ч мэддэггүй” гэж хариулсан гэнэ лээ. Өөр нэг газар бас өгүүлэхдээ “ядуу доройн санваартан болно гэдэг залхууч буюу хулгайч болохоо тангаргаар нуталсан хэрэг,  ариун ёсны санваартан болно гэдэг бурхан тэнгэрийн нэн мэргэн,  хамгийн чухаг сургаалыг үргэлж зөрчихөө амласан хэрэг,  захирагдахын санваартан болно гэдэг хүний дархан эрх,  эрх чөлөөг огоорно гэсэн үг. Энэ санваарыг сахивал гэмт хэрэгтэн,  яс сахиваас хуурмаг тангаргаасаа няцагч болно. Сүмийн амьдрал бол мухар сүсэгтэн,  бялдуучдад яг таарсан хувь тавилан юм” гэжээ.

	Нэг охин эцэг,  эхээсээ бидэн лүгээ адил гэлэнмаа болохыг гуйжээ. Эцэг нь зөвшөөрнө гэсэн авч сайн бод хэмээн гурван жилийн хугацаа өгчээ. Энэ тушаах үг,  шашны номлолд сэтгэл нь бадарч явсан тэр охинд их л хатуу санагдаж дээ. Гэхдээ үгийг нь дагахаас өөр аргагүй болжээ. Энэ хугацаанд хүсэл зориг нь огт мохсонгүй,  эцэгтээ очиж гурван жил өнгөрснийг нь сануулж л дээ.

	Эцэг нь “за тийм байж,  охин минь,  би чамайг турших гэж гурван жилийн хугацаа өгсөн билээ. Одоо чи намайг шийдэхэд мөн төдий хирийн хугацаа өгөх юм байгаа биз дээ гэж дээ. Энэ үг охинд нь бүр ч их хатуу санагдаж,  асгаруулан уйлж дээ. Эцэг нь хэлсэндээ хүрдэг сүрхий чанга эр байжээ. Чингээд тэр охин зургаан жилийн эцэст шашинд орж гэлэнмаа болжээ. Энгүүн сайхан сэтгэлтэй,  сүсэгтэй,  үүргээ үнэн санаанаасаа гүйцэтгэдэг сайн гэлэнмаа болов. Гэтэл түүний цагаахан сэтгэлтэйг далимдуулан,  сүмд гарсан хэрэгт холбогдуулж,  шашны шүүхэд шилжүүлжээ. Сүмийн эрхтнүүд хардаж сэрдэн,  шоронд аваачиж,  шашны зан үйл гүйцэтгэхийг нь хоригложээ. Тэр гэлэнмаа галзуурсан юм. Өглөөний мандах нарнаас үдшийн шингэх наран хүртэл хүнийг зовоон тарчлаах арга сэддэг тавин хүний мөрдөлтийг ямар толгой даах вэ дээ? Өмнөхөн нь тэр гэлэнмаагийн эхэд сүмийнхний шуналыг ёстой сайхан илтгэсэн нэгэн урхи тавьжээ. Гэлэнмаагийн эхэд сүмд ирж охиныхоо тасгийг үзэх хүсэл төрүүлжээ. Тэр эмэгтэй дэд хамба нараас тэнд очих зөвшөөрөл гуйж ёсоор болгуулжээ. Чингээд ирж,  хүүхдийнхээ тасгаар ороод,  шалдан дөрвөн хананаас өөр юу ч үгүйд жигтэйхэн гайхаж дээ. Тасгаас нь бүх юмыг өмнөхөн нь хураагаад авчихсан юм байж. Өр зөөлөн энэ эмэгтэй хүүхдээ ийм ахуйд сууж байхыг үзээд сэтгэл түвдэхгүй гэж урьд нь тооцоолсон хэрэг байж. Эх нь хүүхдээ хувцаслаж,  тасагт нь шинээр тавилга,  сав,  ор дэрний хэрэгсэл бэлдэн өгчээ. Чингээд гэлэнмаа нарт ярихдаа,  сониуч зангаасаа болж их мөнгө зарлаа. Дахин энд ирж чадахгүй боллоо. Энэ маягаар гурав,  дөрвөн удаа ирэх юм бол ах эгч,  дүү нарыг үгүйрүүлэх юм байна гэжээ. Шунал хүсэлд хөтлөгдөж,  чамин тансагт тэмүүлсний харгаагаар гэр бүлээс сүмд суугчдыг нь чингэж хохироож бусдад нь ил үү хувь тавилан оногдуулдаг юм санж. Сүм гэдэг нийгмээс шоовдорлогдсон хүмүүсийг аваачиж чихдэг харанхуй орон ажгуу. Миний ээж шиг хэчнээн ч эх хүн нэг эчнээ гэмт хэргийг нөгөөгөөр нь цагаатгаж байгаа бол доо!” Манури авгай хоёр дахь айлдвараа тараасан нь түрүүчийнхээс арай илүү шуугиан дэгдээжээ. Улс амьтан их л мэрийлттэй байжээ. Би эгч нартаа,  эх эцгийн өв хөрөнгөнөөс булаацалдахгүй,  бүхэлд нь эзэмшихэд саад болохгүй гэдгээ дахин сануулав. Миний зарга нааштай тал руугаа эргэж,  эрх чөлөөтэй золгох нь гэж найдах үе байсан. Гэтэл тон чиг муухай хууртжээ. Миний хэргийг шүүхэд авч хэлэлцээд нураачихсан юм байж. Гэлэнмаа нар цөмөөрөө үүнийг мэдэцгээчихсэн,  би л тааварлахгүй явсан юм санж. Сүм дотроо нааш цааш холхин,  хөл хөөрцөг болцгоон бах нь ханаж,  шивэр авир ярилцацгааж байв. Гэлэнмаа нар ширээт гэлэнмаа руу цувцгааж,  мөн бие биеийнхээ тасаг руу гүйцгээх нь барагдахаа болив. Хамаг бие бэмбэгэнэж,  жовгондоо сууж ч чадахгүй,  гарч ч чадахгүй,  зовлонг минь хуваалцаж сэтгэлийг онгойлгох ганц ч найз нөхөргүй хэцүүхэн байлаа. Аяа шүүгчийн шийдвэр гаргасан тэр өглөө юутай гаслантай цаг мөч байж вэ! Мөргөл үйлдэх гэсэн боловч чадсангүй,  сөхрөн суугаад сэтгэл юугаа барин уншлагаа хэлж эхэлсэн боловч бодол санаа хар аяндаа шүүгчид рүү бэлчээд байлаа. Шүүгчид нүдэнд харагдаж,  өмгөөлөгчийн үг чихэнд сонстож,  тэдэнд ярихдаа үгээ үе үе тасалж байлаа. Миний хэргийг даанч барагтай өмгөөлж байна гэж бодлоо. Шүүгчдийн алийг нь ч танихгүй атлаа өмнө янз бүрийн дүр төрх тодроод байв. Нэг хэсэг нь арай нааштай,  нэг хэсэг нь зэвүүн,  нөгөө хэсэг нь тоомжиргүй. Сэтгэл хэмжээгүй үймэрч,  толгойд төрсөн саналга эмх замбараагаа алдав. Нам гүм байдал,  шуугиан үймээний орыг эзлэв. Гэлэнмаа нарын хүүрнэлдэх нь зогсов.

	Найрал дуу,  ямар ч гэсэн дуулдгуудынх нь хоолой өмнөхөөс ч цуурайтай сонстох шиг. Нэг хэсэг нь дуулдаггүй байсан л даа. Гэлэнмаа нар сүмийн хаалганы тэндээс чив чимээгүй тарцгаан,  жовгон жовгондоо орцгоов. Эцсийн бүлэгт,  ямар нэг юм хүлээн миний адил догдолж байгаа улс юм гэдгийг тааварлалаа. Тэгтэл,  үдээс хойш хөл хөдөлгөөн тал талаас гэнэт нэмэгдэж,  хаалга нээгдэж,  хаагдаж гэлэнмаа нар орж гаралцан,  хүмүүсийн нам дуугаар ярилцах нь сонстов. Хаалганы цуургад чих наан чагнавал урдуур өнгөрөхдөө дуугаа хураан өлмийгөөрөө гишгэж яваа нь мэдэгдэв. Чингээд,  миний хэрэг явцгүй болжээ гэдгийг зөнгөөрөө тааварлаж юу билээ дээ гэж ганц ч хором эргэлзээгүй. Үг дуу ч үгүй,  балмагдан сандарч гиншин ёолох ч тэнхэлгүй,  толгойгоо салаавчлан,  духаараа хоёр хананд ээлжлэн тулж,  орон дээрээ амрах гэсэн боловч зүрх дэлсээд яаж ч болсонгүй. Зүрхээ яаж дэлсэхийг би сонссон,  хувцас хар аяндаа чичирхийлж байсан шүү. Намайг иймэрхүү болчхоод байхад дуудаж байна гэж ирж хэллээ. Доош бууж явахад айснаасаа хөл урагшилж өгдөггүй шүү. Надад хэл хүргэж ирсэн гэлэнмаа нүүрэндээ их л баясгалантайг үзвэл надад дуулгах мэдээ нь тон ч гунигтай байж таарна гэж бодлоо. Гэхдээ яваад байлаа. Хүлээх өрөөний үүдэнд ирээд гэнэт зогтусаж,  байшингийн булан руу ухасхийн тэнд хоргодосхийснээ хөл дээрээ тогтож байж чадахгүй болов. Ингээд орлоо доо.

	Хүлээх өрөөнд ганц хүн байсангүй. Хүлээж суулаа. Намайг дуудсан хүнийг өмгөөлөгчийн маань туршуул байж магадгүй гэж миний өмнө орохыг нь саатуулж,  биднийг юу ярихыг тандах гэж чагнахаар цугларчээ.

	Түүнийг гарч ирэхэд би толгойгоо унжуулчихсан,  сараалжны хаалтыг тохойлдон сууж байлаа.

	— Манури авгай намайг явууллаа гэж тэр надад өгүүллээ.

	— Миний хэрэг бүтэлгүй болсныг дуулгах гэсэн биз дээ гэж би түүнд хариу хэллээ.

	— Хатагтай,  энэ тухай би мэдэхгүй шүү. Надаар энэ захидлыг л өгүүлсэн. Надад үүнийг даалгахдаа царай зүс нь баахан баргар харагдсан. Түүнээс энэ даалгавар авмагц хар хурдаараа энд ирлээ би.

	— Өг дөө.

	Тэр хүн надад захидлыг хандуулахад би биеэ ч хөдөлгөсөн ч үгүй,  захидалд нүд тусгасан ч үгүй,  авч өвдөг дээрээ тавьж тэр чигээрээ суугаад байлаа. Гэтэл тэр хүн “Ямар ч хариу хэлэхгүй юу?” гэж асуухад нь

	— Үгүй шив дээ,  яв даа гэж дуугарлаа.

	Тэр хүн гарч явлаа. Би суусан хэвээрээ үлдээд,  хөдөлж ч чаддаггүй,  гарч ч чаддаггүй. Сүмд ширээт гэлэнмаагийн зөвшөөрөлгүйгээр бичиг бичих,  захидал хүлээн авахыг минь хориглосон бөгөөд бичсэн,  авсан захидал сэлтээ түүнд үзүүлдэг журамтай тул саяын бичээсийг ч хүргэж өгөх ёстой боллоо. Чингээд гарч явахдаа ширээт гэлэнмаагийн тасагт хэзээ ч хүрэхгүй юм шиг санагдлаа. Цөхөрч гүйцээд дуртай дургүй хандлаа. Үлгэрлэвэл,  яг шийтгэлээ сонсохоор шоронгоос алхаж яваа хэрэгтэн лүгээ адил. Гэлээ ч үүдэн дээр нь хүрээд очлоо. Гэлэнмаа нар намайг холоос харуулдаж,  зовлон доромжлолоор минь тохуурхаж,  гавлах гэж санаархжээ. Хаалга тогштол онгойлгож өглөө. Тэнд ширээт гэлэнмаа хэдэн гэлэнмаагийн хамт сууж байлаа. Би тэдний дээлийн хормойд л дөнгөж нүд тусгасан,  учир нь дээш харах зориг дутлаа. Захидлыг гардуулахад гар минь чичирч байлаа. Ширээт гэлэнмаа захидлыг уншаад надад буцааж өглөө. Би жовгондоо эргэн ирж,  орон дээр тэрийн уналаа. Тэр захидал хажууд байхад унших ч үгүй,  хоол идэх гэж босох ч үгүй,  үдээс хойшийн мөргөл хүртэл ер хөдлөлгүй хэвтлээ. Гурван цаг хагаст доош буух хонх цохив. Тэнд хэдэн гэлэнмаа бөөгнөрөн зогсож байв. Ширээт гэлэнмаа найрал дууны танхимын үүдэнд зогсчхоод,  намайг орох гэтэл биеэс татаж саатуулан,  гадаа сөхрөн суухыг тушаав. Бусад гэлэнмаа орж гүйцэхэд хаалга ч хаагдав. Мөргөл дууссаны дараа тэднийг цөмөөрөө гарч ирэхэд урдуураа өнгөрүүлээд араас нь дагахаар босов. Яг энэ мөчөөс эхлэн би шаардаж шахаж байсан бүх юманд нь өөрийгөө тавьж өгч эхэллээ. Намайг сүмд орохыг төсөрхөн хориглосон,  харин гүнцгийн танхим,  завсарлах танхимд орохоос өөрөө өөрийгөө чөлөөлөв. Ахуй нөхцөлөө тал бүрээс шинжлэн үзээд,  авьяас чадвараа гаргах,  захирагдахаас өөр замгүй гэдгээ ойлголоо. Хэдэн өдөр дараалан хайхрахгүй байсан шигээ намайг мартчихсан бол баярлах л байлаа. Хэд хэдэн хүн надтай уулзах гэж ирэхэд ганц Манури гуайтай л уулзахыг зөвшөөрлөө. Хүлээх өрөөнд би түүнийг түрүүн над руу явуулсан хүний адил толгойгоо түшээд,  гараа сараалжинд тулчихсан сууж байхыг харлаа. Манури авгай дүрээрээ мөн. Би үг дуугарсангүй. Тэр харж ч зүрхэлсэнгүй,  үг дуугарч ч зүрхэлсэнгүй. Манури чингээд айвуу тайван өгүүлсэн нь:

	“Хатагтай би танд захидал бичсэн,  уншсан биз дээ?

	— Би авсан,  харин уншаагүй.

	 

	— Тэгвэл мэдээгүй хэрэг үү...

	— Үгүй ээ,  ноёнтон бүхнийг мэдэж байна. Хувь тавилангаа тааж мэдээд түүндээ захирагдахаас даа.

	— Тантай яаж харьцаж байна даа?

	— Одоо намайг бодож байгаа хүн алга. Гэхдээ өнгөрсөн түүх маань ирээдүйн зам минь юү болохыг хэлээд өгч байна. Сэтгэлээ тайтгаруулах нэг юм бий,  юү гэвэл дэм болж байсан найдвараа алдаад,  түрүүчийнх шигээ шаналж байж болохгүй боллоо,  би үхнэ. Миний алдаа шашнаас өршөөл эрж байгаа гэлэнмаа нарынхтай адилгүй. Намайг тэдний мэдэлд орохыг таалсан бурхнаас тэр хүмүүсийн зүрхийг зөөлрүүлж өгөхийг гуйгаа ч үгүй,  харин зовоход сэтгэлийн хүч нэмж,  зүдрэлээс аварч бушуухан дуудахыг нь гуйж байна.

	Тэр нулимс дусаан өгүүлрүүн:

	— Та миний төрсөн бүсгүй дүү юмаа гэхэд ч би тусалж чадахгүй байлаа даа гэв.

	Энэ хүн зөөлөн сэтгэлтэй ажээ. Цааш хэлсэн нь:

	“Хатагтай минь,  та намайг тус хүргэж чадна гэж бодох бол,  нэрэлхэлгүй хэлээрэй. Би ерөнхий захирагчтай уулзаж болно,  тэр миний үгийг авдаг хүн. Хутагт,  дэд хамба нартай ч уулзаж болно.

	— Ноёнтон минь,  хэнтэй ч уулзаад яах вэ дээ. Бүх юм өнгөрч шүү.

	— Таны сүмийг соливол ямар вэ?

	— Саад их байна.

	— Чухам ямар саад вэ?

	— Зөвшөөрөл олно гэдэг амаргүй хэрэг. Шинээр хандив нэмэрлэх,  эс бөгөөс энэ сүмээс хуучин оруулсан хандиваа эргүүлэн авах ажил гарна. Тэгээд өөр сүмд очиход юугаар гийгүүлэх вэ? Зүрх минь хал үзжээ. Хаанахын ч ширээт гэлэнмаа хатуу,  гэлэнмаа нар нь эндээс дээрдэх юмгүй,  адилхан ёс,  адилхан хал бал. Эндээ л хорвоогийн бор хоногийг дуусгасан нь дээр болов уу,  учир нь энд удаан тарчлахгүй.

	— Үгүй хатагтай,  та нэр хүндтэй олон хүнийг сонирхож байсан шүү дээ. Олонх нь бэлтэй улс. Эндээс хандиваа буцааж авахгүй гарах юм гэхэд таныг тавихгүй гэхгүй байлгүй дээ.

	— Тэгэх л байх л даа.

	— Орхин явж байгаа,  үхэж байгаа гэлэнмаагийн хувь үлдэгсдэд нь хоцордог юм.

	— Гэхдээ энэ нэртэй төртэй,  бэлтэй хүмүүс одоо намайг бодох нь өнгөрсөөн,  миний тулд мөнгө цаас гаргах болохоор тун хүйтэн царайлна гэж мэдээрэй. Чин сүжигтнүүдийн тулд сүмд хандив нэмэрлүүлэхээс хаа хамаагүй гаднын хүмүүс сүсэггүй гэлэнмааг сүмээс гаргаж авах нь илүү амар гэж танд яагаад бодогдоод байгаа юм бол доо. Тэр сүжигтнүүдийн тулд хандив нэмэрлүүлэх тийм амар гэж үү? Ээ ноёнтон минь,  хэрэг бүтэмжгүй болсон цагаас хойш нааш харах хүн үгүй болжээ. Одоо надтай нүүр учрах хүн байхгүй.

	— Хатагтай минь,  яах вэ,  надад даалгачих даа. Баяртай байх болно шүү би.

	— Надад хүсэх ч юм алга,  найдах ч юм алга,  эсэргүүцэх ч юм алга даа. Сэргээж байсан ганц найдвар минь тасарсан. Бурхан надад өөрөөр хандаж,  сүмээс гарах гэсэн найдвар талаар болсны дараа сэтгэлд минь гэлэнмаагийн ёс амилна гэж өөрийгөө тайтгаруулж чаддаг сан бол... Гэвч энэ байж болохгүй. Энэ хувцас арьс ясанд минь наалдаж улам ч дарамт болж байна. Аяа,  ямар хувь заяа гээч энэ вэ! Хэзээ ч жинхэнэ гэлэнмаа болж чадахгүй гэдгээ мэдэрсээр байж насан үүрд гэлэнмаа байна гэдэг,  шоронгийн сараалж төмрийг толгойгоороо цохиж насыг барна гэдэг хэцүү еэ.

	Яг энэ дээр ирээд дуу алдав. Дуугаа намсгах гээд чадсангүй. Манури авгай үүнд их гайхаж,  хэлсэн нь

	— Хатагтай танаас нэг юм лавлаж болов уу?

	— Асуу л даа,  ноёнтон.

	— Таны энэ цөхрөлд нэгэн нууц шалтгаан байгаа юм биш биз дээ?

	Үгүй ээ,  ноёнтон. Би даяанч амьдралыг үзэн ядна,  үзэн яддагаа мэдэрдэг,  эгнэгт үзэн ядах болно гэдгээ ч мэдэрдэг. Би тэнэг явдлаар дүүрэн гэлэнмаагийн амьдралд бууж өгч чадахгүй. Гэлэнмаагийн амьдрал миний үзэн яддаг мунхаг харанхуй хэрээсээр ширэлдсэн байдаг юм. Хэрэв болдог сон бол үүнд дасаж идээших сэн. Би үүнийг өөртөө гулгах гэж,  энэ загалмайг зүүх гэж олон удаа оролдсон,  даанч болоогүй дээ. Харанхуй сэтгэлтэйдээ азтай яваа гэлэнмаа нарт атаархаж бурхнаас үүнийг хайрлахыг гуйгаад,  хүний урамд хүртсэнгүй. Бурхан хүртээхгүй нь. Би аливаа юмыг муу хийдэг,  хамаагүй ярьдаг,  сүжиг дутсан минь бүх үйл хөдөлгөөнд минь байгааг цөмөөрөө л харж байгаа шүү дээ. Би гэлэнмаагийн ёс төрийг алхам бүхэндээ гутаадаг. Сүжиг дутсаныг минь ихэмсгийнх гэж үзжээ. Тэгээд намайг доромжлохыг л өмнөө барьжээ. Миний гаргасан алдаа эндэгдэл,  тэрний тулд гэсгээн цээрлүүлсэн нь тоо томшгүй болжээ. Байшингийн хананы өндрийг нүдээрээ хэмжиж л өдөр хоног өнгөрөөж байна даа.

	— Хатагтай минь,  энэ бүхнийг би үгүй болгож чадахгүй,  харин өөрөөр тус хүргэж чадна.

	— Яах юм бэ дээ,  ноёнтон минь.

	— Сүмээ солих хэрэгтэй. Би хөөцөлдье. Тантай дахин уулзахаар ирнэ. Таныг хааш нь ч нуухгүй гэдэгт итгэнэ. Та надаас дандаа мэдээ сурагтай байх болно. Хэрэв та зөвшөөрөх бол өөрийг тань эндээс гаргаж чадна гэдэгт найдаж болно шүү. Хэрэв тантай хэтэрхий хатуу харьцах юм бол надад заавал дуулгаж байгаарай.

	Манури гуайг явахад орой болчихсон байлаа. Би жовгондоо оров. Оройн мөргөлийн дохио өгөхөд түрүүлэн гарч гэлэнмаа нарыг өнгөрөөгөөд хаалганы цаана үлдэх ёстой гэснийг нь үг дуугүй дагалаа. Тэгтэл ч ширээт гэлэнмаа өмнөөс хаалга хаалаа. Орой нь гүнцгийн танхимд ширээт гэлэнмаа намайг гол дунд нь шалан дээр суухыг дохиогоор зангалаа. Би үгэнд нь орлоо. Надад талх,  ус л зүглүүллээ. Тэрэнд нь нулимс дуслуулан байж ам хүрэхчээн болсон. Маргааш өдөр нь зөвлөл хуралдаж,  намайг шийтгэхээр бүх гэлэнмааг цуглуулан,  завсарлах эрх хасах,  сарын турш найрал дууг хаалганы цаанаас чагнах,  гүнцгийн танхимд шалан дээр сууж хооллож байх,  гурван өдөр дараалан нүглээ наманчлах,  увсанц болох хийгээд сахил хүртэх ёслолыг дахин гүйцэтгэх,  залхаалтын хувцас нөмөрч байх,  хоёр өдрийн нэгэнд мацаг барин,  баасан гараг бүрийн оройн мөргөлийн дараа өөрийгөө ташуурдаж байхаар шийтгэжээ. Энэ шийтгэлийг уншихад би нөмрөг юугаа нүүр рүүгээ унжуулан өвдөг сөхрөн сууж байлаа. Маргааш нь ширээт гэлэнмаа гартаа залхаалтын хувцас бор бааз даавуугаар хийсэн бошинз барьчихсан нэг гэлэнмаатай тасагт орж ирээд,  шоронд аваачихын өмнө хувцасласан шигээ хувцасласан билээ. Ямар учиртайг ойлгов. Хувцас тайлж,  тайлах ч гэж дээ,  нөмрөг хуу татан авч нүцгэлэхэд тэр бошинзыг нь өмслөө. Хөл,  толгой нүцгэн хоцорч,  задгай үс мөр рүү унжлаа. Хувцас минь гэвэл авчирч өгсөн хялгасан хувцас,  биед тон ч ширүүн цамц,  хүзүүнээс өсгий хүртэл унжсан энэ бошинз гурав л боллоо. Өдөржингөө ийм хувцастай сүмийн бүх мөргөл,  хурал номд орлоо.

	Орой нь жовгондоо гэлэнмаа нарыг “литаныг” дуулан дөхөж ирж явахыг сонслоо. Бүгдээрээ хоёр эгнээгээр цувжээ. Хүзүүг минь оосорлож,  өрөөсөн гарт асаж байгаа бамбар,  нөгөө гарт ташуур бариулав. Нэгэн гэлэнмаа оосрын нэг үзүүрээс барьж,  хоёр эгнээгээр зогсогчдын дундуур хөтөлж явав. Сүмийн дотор эх Марид зориулан цогцолгосон бяцхан дуган руу цуваа зүглэв. Тэнд намдуу хоолойгоор дуулж ирээд чив чимээгүй гэдрэг эргэв. Хоёр дэнлүүгээр гэрэлтүүлсэн энэ бяцхан дуганд намайг орж ирмэгц,  гай хөө тарьсныхаа тулд бурхан хийгээд гэлэнмаа нараас хүлцэл өчихийг тушаав. Намайг хөтөлж явсан гэлэнмаа миний даган хэлэх ёстой үгийг зааж,  шивгэнэсэнд би үг үгээр нь давтав. Чингээд хүзүүнд угласан олсоо авч,  бэлхүүс хүртэл нүцгэлээд мөр хүртэл намиран унжсан гэзэг үсийг минь нэг тал руу унжуулан,  зүүн гарт барьж явсан ташуурыг баруун гарт шилжүүлж,  “Misevere”- ийг эхлэв.

	Надаар яалгах гэсэн учрыг мэдсэн бөгөөд ёсоор нь гүйцэтгэв. “Misevere” төгсмөгц ширээт гэлэнмаа намайг шийтгэх хэдэн үг хэлээд,  гэрэл унтраан,  гэлэнмаа нар ч тарж,  би хувцсаа өмслөө. Жовгондоо буцаж ирээд хөл тэсгэлгүй өвдөхийг мэдэрч,  харвал хорлонтой санаагаар буцах замд зориуд асгасан шилний хэлтэрхийд зүсэгдэж нэл цус нөж болсон байлаа.

	Удаах хоёр дахь өдөр нь мөн янзаар гэмээ наманчлав. Зөвхөн гурав дахь өдөр нь л “Misevere” дээр нэгэн мөргөлийн дууг нэмж уншив.

	Дөрөв дэх өдөр нь гэлэнмаагийн хувцас эргүүлэн өгч найрал дууны үеэр үйлддэг нөгөө л зан үйлийг давтаж хувцас өмсгөлөө.

	Тав дахь өдөр нь сахил дахин хүртэв. Бүтэн сарын турш надад оногдуулсан бусад гэсгээл шийтгэлийг биеэр туулж,  дараа нь гэлэнмаа нарын ердийн амьдралд бараг орлоо. Найрал дуунд хийгээд гүнцгийн танхимд орж,  сүмийн янз бүрийн хурал мөргөлд ээлж ёсоор оролцдог боллоо. Гэтэл зовлонг минь хуваалцаж байсан нөгөө залуу бүсгүйг хараад миний цочин гайхсаныг яана. Бараг л над шиг өөрчлөгдөн турж эцээд,  царай зүс нь үхсэн хүнийх шиг цонхийн,  уруул цайж,  нүдний цог жавхаа буурчээ.

	— Үрсүл гэлэнмаа,  танд юу тохиолдоо вэ? гэж би аяархан асуулаа. Тэр хариу хэлсэн нь:

	— Надад юу тохиолдоо вэ гэнэ ээ! Би танд хайртай юм даа. Гэтэл та надаас үүнийг асууж байдаг. Таны нажид зүдүүр дуусгавар болох цаг болжээ. Тэгэхгүй бол би үхэх болно гэв.

	Гэмээ наманчилсан сүүлийн хоёр өдөр хөл минь шархтаагүйн учир гэвэл тэр гэлэнмаа л хонгилыг сэмхэн цэвэрлэж,  шилний хэлтэрхийнүүдийг ийш тийш нь хаясных ажээ. Намайг зөвхөн ус,  талхаар өл залгуулахаар шийтгэсэн өдрүүдэд тэр хоолныхоо хагасыг орны цагаан даавуунд боон миний тасаг руу шиддэг байжээ. Оосроор намайг хэн хөтлөхийг шодон,  Үрсүл гэлэнмаад буухад,  тэр ширээт гэлэнмаа руу зориглон очиж,  энэ шившигтэй,  хүнд ажлыг гүйцэтгэснээс үхсэн нь дээр гэж дургүйцлээ илэрхийлжээ. Аз болоход,  энэ залуу бүсгүй нэлээд бэлтэй айлын хүүхэд тул овоо тэтгэвэр авч тэрийгээ ширээт гэлэнмаагийн үзэмжээр зардаг байжээ. Хэдэн фунт чихэр,  кофегоор түүний оронд нэг гэлэнмааг олжээ. Бурханы мутар тэр нэр нүүргүй амьтан дээр буусан гэж би зүрхлэн бодож чадахгүй. Тэр бүсгүй галзуурч,  хорионд орсон. Тэгтэл ширээт гэлэнмаа амьд хүнийг захирч зовоож,  тон бие сайтай явна.

	Энэ их урт удаан хугацааны нэн хүнд тамлалыг миний бие даасангүй,  өвчлөн хэвтлээ. Энэ бэрх цагт Үрсүл гэлэнмаа надад жинхэнэ сайн гэдгээ харуулж аминд минь орсон билээ. Миний аминд орсноо нэг их гялайлгасан хэрэг биш гэж тэр өөрөө надад хэдэнтээ өгүүлсэн юм. Гэтэл сувилгаанд жижүүрлэх бүрдээ надад чадах ядахаараа тус хүргэсэн билээ. Бусад өдөр нь ч намайг орхилгүй мөн л санаа тавьж,  намайг харж хандаж байсан хүмүүст бяцхан шан өгч байсны ачаар би тэдэнд ямар ч л гэсэн гомдоогүй өнгөрсөн юм. Шөнө намайг сахиж хонох гэж ширээт гэлэнмаагаас гуйхад нь түүнийг сул биетэй,  дийлэхгүй гэсэн шалтаг хэлжээ. Энэ үгэнд тэр үнэхээр гуньхарчээ. Чингэж халамжилж байсан авч өвчин огт илаарьшсангүй,  бие туйлдаа хүртэл доройтжээ. Би сүүлчийн удаа гэмээ наманчлав. Үүнээс хэдэн хувийн өмнө бүх гэлэнмаа нартай уулзахыг хүссэнд ёсоор болгов. Гэлэнмаа нар миний орыг тойрчихсон,  дунд нь ширээт гэлэнмаа зогсож байв. Миний залуу найз толгойн тушаа зогсчихсон гарыг минь бариад асгаруулсан нулимс нь гар дээр дусалж байлаа. Намайг ямар нэг үг хэлэх нь гэдгийг тааварлан өндийлгөж,  суухад эвтэйг бодон ард хоёр дэр тавилаа. Ингээд би ширээт гэлэнмаад хандаж тааллаа хүртээж,  гаргасан эндэгдлийг минь мартахыг гуйв. Мөн шуугиан дэгдээсэндээ,  өөрийн зиндааны бүх гэлэнмаагаас өршөөл эрэв. Өөрийнхөө жовгоныг чимж байсан агаад хувьдаа хэрэглэж байсан аахар шаахар юм хумаа би дэргэдээ тавиуллаа. Тэр бүхнийг миний мэдэлд шилжүүлэхийг ширээт гэлэнмаагаас гуйхад зөвшөөрөв. Эдгээр юмыг намайг шоронд хориход дагуул болж явсан гэлэнмаа нарт тараав. Намайг олны нүдэнд “гэмээ” наманчлах өдөр оосорлон хөтөлж явсан гэлэнмааг дэргэдээ ирүүлж тэврэн,  эрих,  Христийн дүртэй загалмайгаа өгөнгөө өгүүлсэн нь:

	“Эрхэм гэлэнмаа,  мөргөл үйлдэхдээ намайг санаж яваарай. Бурханы өмнө би таныг мартахгүй гэдэгт итгээрэй...” гэв. Яг энэ үед бурхан яагаад намайг авсангүй вэ? Бурханы өмнө би сандарч бачимдалгүй очих байсан даа. Энэ бол их аз завшаан юм,  хэн түүнтэй хоёр учирна гэж горьдлого тавьдаг билээ дээ? Эцсийн мөчид надад юу тохиолдохыг хэн мэдэх билээ? Гэвч,  энэ бол зайлшгүй даваа юм. Бурхан тэнгэр дахин намайг зовоон,  тэр цагийн сэтгэл санааны амгаланг минь эгүүлэн хайрлаг! Би тэнгэрийг харж байлаа. Тэр эрхэс тэнгэрүүд яах аргагүй ил байлаа,  учир нь үхлийн өмнө худал хуурамч сэтгэл гаргадаггүй бөгөөд сэтгэлд мөнхийн баяр жаргал төрүүлж байлаа.

	Гэмээ наманчилсны дараа би нэг ёсны өвчин зовлонгийн нойрт дарагдлаа. Намайг тэр шөнө тэсэхгүй гэж боджээ. Үе үе ирж судас барьж үзэн,  нүүрээр хүний гар хөдлөхийг би мэдэрч байлаа. Нэлээд цаана ч юм шиг янз янзын хоолойгоор “Одоо явах нь,  хамар нь хөржээ. Маргааш хүргэхгүй. Эрих,  загалмай нь танд үлдэж дээ” гэж ярих нь сонстов. Бас нэг нь ууртай дуугаар “хойшоо байцгаа,  хойшоо байцгаа,  энэ хүнийг амар байлгаж үхүүл,  та нар зовоож ханасан биш үү...” гэж хэлэх нь чихэнд дуулдав. Энэ хямралаас гарахад надад их таатай байсан бөгөөд,  нөгөө найз минь толгой түшчихсэн байхыг харлаа. Тэр надаас ер холдолгүй,  шөнөжингөө арчилж сувилан,  үхэгсдийн ерөөл амандаа давтан,  Христийн дүртэй загалмай надад үнсүүлэн,  миний уруулаас авангаа өөрийнхөө уруулд хүргэж байжээ. Миний нүдээ нээж уртаар амьсгаа авахыг хараад,  эцсийн амьсгаа гэж бодон орь дуу тавьж,  намайг найзаа гэж дуудан,  “Бурхан минь,  энэ хүнийг өршөө,  намайг өршөө! Бурхан минь! Сүнсийг нь хүлээн аваач! Эрхэм найз минь,  бурхны өмнө очихдоо,  Үрсүл гэлэнмааг санаж яваарай...” хэмээн өгүүлэв.

	Би гунигтай инээмсэглэн,  нулимс унагааж,  гарыг нь атгангаа түүн рүү харав.

	Яг энэ үед эмч Бувар ноёнтон орж ирэв. Энэ хүнийг гаажтай эмч гэдэг билээ. Харин хэрцгийдүү,  бардам хэцүү хүн гэсэн. Тэр миний найзыг түлхэн холтгож,  судас барьж,  арьсанд гараа хүргэв. Түүнийг ширээт гэлэнмаа,  шадруудтайгаа дагалджээ. Тэр хүн юу болсон тухай ганц үгээр лавлаад “эдгэрнэ” гэж хэлэв. Тэр эмч,  энэ үгийг төдий л тааламжгүй сонссон ширээт гэлэнмаа руу хараад “Тийм ээ,  хатагтай эдгэрнэ. Арьс нь сайнаараа байна. Халуун нь буучхаж. Нүд нь жавхаатай байна” гэв.

	Тэр хүний үг бүхэнд миний найзын царай гэрэлтэж,  ширээт гэлэнмаа түүний дагалдагсдын нүүрэнд л муухан нуусан гуниг сүүтгэнэн байжээ.

	Би хэлсэн нь:

	— Ноёнтон,  би амьд үлдэх хүсэлгүй хүн шүү.

	— Муу л байна даа гэж тэр хариулаад яаж сувилахыг зааварлаад гарав.

	Өвчний нойрт дарагдах ахуйдаа би “Эрхэм ээж ээ,  тандаа очъё. Би танд бүгдийг хэлнэ” гэж хэдэнтээ ярьжээ. Түрүүчийн ширээт гэлэнмаад л хандаж энэ үгийг хэлснээс гарцаагүй. Би түүний хөрөг зургийг хэнд ч өгөөгүй бөгөөд тэрүүнтэйгээ авсанд орохыг хүсдэг билээ.

	Бувар ноёнтны таавар үнэн болж халуун ч намдлаа. Усан хулгана болтол хөлрөөд халуунаа туулаа. Намайг эдгэрэх эсэхэд эргэлзэхээ больжээ. Өвчин үнэхээр илаарьшсан ч бие тэнхрэлгүй нэн удлаа. Би энэ сүмд хүзүүгээр ороож болох бүхий л зовлонг амсахаар заяагдсан амьтан байжээ. Миний өвчинд ямар нэг ужиг оршсон байжээ. Үрсүл гэлэнмаа намайг бараг цаг үргэлж сахиж байсан. Миний тэнхээ тамир орох үед тэрнийх барагдчихсан байлаа. Хоол унд зохихгүй,  үдээс хойш заримдаа нэг мөчийн хугацаагаар унаж тусдаг боллоо. Чингээд үлгэн салган амьтан болж нүд нь бүрэлзэж,  хүйтэн хөлс духаар нь дааварлан хацраар нь бөнжгөнөн урсдаг байлаа. Хоёр гар нь хөшчихсөн ч юм шиг,  сэтгэлийг нь сэргээж,  хувцас хунарыг нь дэлгэж өгөхөд үл ялих тайвширдаг байлаа. Ухаан ороод давын түрүүнд намайг хажуудаа байгаа эсэхийг мэдэх гэдэг байлаа. Тэгээд намайг өөрөөс нь холдоогүйг мэдээд,  заримдаа ухаан мэдрэлээ бүр алдаагүй ахуйдаа нүд нь аниастай хэвээр гараа явуулж биеийг минь тэвэрдэг сэн. Чингэж хөдлөхийн учир илэрхий бөгөөд тэмтэрсэн гар нь зарим гэлэнмаад хүрч,  мэдрэхээрээ сүлднийхийг үзээд тэд “Сюзанн гэлэнмаа,  таныг л эрээд байна даа дэргэд нь очихгүй юу...” гэдэг байлаа. Намайг хөл тушаа нь суун,  гарыг нь духандаа хүргэхэд ухаан санаа орон ортлоо гараа авдаггүй сэн. Ухаан нь орохдоо “За,  Сюзанн гэлэнмаа минь,  би нөгөө ертөнцөд очно,  та үлдэнэ,  би тэр хүнтэй түрүүлж уулзах нь,  таны тухай түүнд ярина. Тэр миний үгийг нулимс асгаруулахгүй сонсож чадахгүй дээ. Хэрэв гашуун нулимс байдаг бол зөөлөн нулимс ч байх ёстой. Хэрэв дээд тэнгэрт хайр байдаг бол яагаад уйлахгүй байх билээ” гэдэг сэн. Чингээд толгойгоо миний хүзүү рүү гилжийлгэн бөөн бөөнөөр нулимс дуслуулж “Салахаас даа,  Сюзанн гэлэнмаа минь,  үхсэн хойно минь зовлон зүдүүрийг тань хэн хуваалцах болдоо! Хэн...?” хэмээн өгүүлж “Ай хөөрхий,  хонгорхон найз минь,  би таны төлөө юутай их харамсана вэ! Би өнгөрнө,  мэдээд байна,  өнгөрнө. Хэрэв та жаргалтай бол миний үхэх мөн тоогүй еэ!” гэж залгуулан өгүүлэв.

	Үрсүлийн бие доройтсон нь намайг айлгалаа. Энэ тухай ширээт гэлэнмаад дуулгав. Би түүнийг эмнэлэгт хэвтүүлж,  сүмийн мөргөл,  хүнд үүргээс чөлөөлүүлэн эмч дуудахыг хүссэн юм. Тэгтэл гайгүй ээ,  ухаан алдах нь аяндаа зүгээр болно,  эрхэм Үрсүл гэлэнмаа нийтийн жишгээр үүргээ биелүүлэхээс л цааргалаад байгаа юм гэж надад дандаа хэлцгээдэг байлаа. Нэг өдөр,  Үрсүл өглөөлөгт оролцоод,  дахин ер харагдсангүйд бие нь их тааруу байгаа юм байна гэж бодов. Үдийн мөргөл дуусмагц гүйж орвол орон дээрээ бүхлээрээ хэвтчихсэн байлаа. Надад өгүүлрүүн: 

	“Хонгор найз минь,  та хүрээд ирэв үү? Таныг ингэж яарч орж ирэх болов уу ч гэж хүлээж байсан юм. Миний үгийг сонс доо. Таныг ороод ирээсэй гэж тэсэн ядан хүлээж байлаа шүү. Сая бүр хүнд удаан уналаа. Тэгээд ингээд л өнгөрч,  тантай дахин нүүр учрахгүй нь гэж бодлоо шүү.

	 

	Энэ миний гүнгэрвааны түлхүүр,  ав даа. Та шүүгээг нь онгойлгоод доод талынх нь хайрцгийг тусгаарладаг бяцхан самбарыг өргөөд үзээрэй. Самбарын цаана дугтуйтай бичиг байгаа. Тэр бичгийг хэдийгээр хадгалахад осолтой,  уншихад зүрх өвддөг ч гэсэн би ер орхиж зүрхлээгүй юм. Аяа,  үсэг нь нүдний минь нулимсанд бараг балрах шахсан юм даа. Намайг нүд аньсан хойно түүнийг шатаачхаарай...” гэв.

	Бие нь үнэхээр доройтож хэцүүдээд,  хоёр үг ч залгуулан өгүүлж чадахгүй,  үгнийхээ үе болгоныг бараг таслан хэлж,  тон аяархан ярихад нь чихээ аманд нь тулгах шахаж байж арайхийж дууллаа. Түлхүүрийг нь авч хуруугаараа гүнгэрваа руу заахад толгойгоо дохив. Чингээд түүнийгээ алдах нь гэж мэдээд,  өвчин нь нэг бол миний өвчний гай,  нэг бол зовсны нь уршиг,  эсвэл намайг сувилан туйлдаж ядарсны шалтгаан гэж мэдэн хамаг тэнхээгээрээ гаслан уйлав. Магнай,  нүд,  хацар,  гарыг нь үнсэн уучлал эрлээ. Гэтэл тэр маань алмайран,  миний хэлэх үгийг ч дуулаагүй мэт нэг гар нь нүүрэнд минь хүрч илж таалж байлаа. Намайг үзэхгүй,  гараад явчихсан гэж бодож байгаа бололтой. Учир нь гэвэл “Сюзанн гэлэнмаа” хэмээн дуудав. “Би байна” гэж хариу хэллээ.

	— Хэдэн цаг болж байна вэ?

	— Арван нэгэн цаг хагас болж байна.

	— Арван нэгэн цаг хагас! Хоолондоо яв даа,  яв. Бушуухан эргэж ирээрэй...

	Үдийн хоолны дохио өгөхөд түүнийгээ орхин гарах боллоо. Хаалган тушаа очоод,  дуудахад нь эргэлээ. Тэр маань тамир тэнхээгээ шавхан байж хацраа өгөхөд нь үнслээ. Гарыг минь барьж атгаад тавихгүй,  надаас салахыг хүсэх ч үгүй,  түвдэх ч үгүй байх шиг санагдлаа. “Гэвч өөр замгүй” гэж хэлэн гар тавьж,  “Бурхан тэнгэрийн таалал,  хагацахаас даа,  Сюзанн гэлэнмаа минь. Миний загалмайг өгөөдхөөрэй...” гэв. Түүнийг нь гарт нь бариулаад гарлаа.

	Ширээнээс босохын өмнөхөн бүх гэлэнмаа нарын улаан нүүрэн дээр Үрсүлд тохиолдсон гамшиг зовлонг ширээт гэлэнмаад ярьж биеэрээ үзэн үнэмшихийг шавдуулав. Тэр “За,  тэгвэл үзье дээ” гэж хэлээд хэдэн дагуулуудтай дээш гарахад араас нь би дагалаа. Тэднийг жовгонд нь ороход,  хөөрхий гэлэнмаа орон дээрээ бүрэн хувцастайгаа толгой нь дэр рүүгээ гудайчихсан,  амаа муухан ангайчихсан,  нүд нь аниастай,  загалмай гартаа зуурчхаад,  тэрийн унасан байлаа. Амьсгал хураачихсан байжээ. Ширээт гэлэнмаа түүнийг хүйтнээр харж өгүүлрүүн:

	“Үхсэн байна. Энийг ингэж амархан цааш харах юм гэж хэн санах вэ? Сайхан бүсгүй байсан юм сан. Хонх дуугаргаж,  цагаан өмсгөлийг нь өмсгө гэж хэлээрэй” гэв.

	Би толгой тушаа нь зогсож үлдлээ. Уй гашуугаа танд ямархан үгээр илэрхийлэхээ мэдэхгүй байна. Гэхдээ би тэр хүний хувь тавиланд атаархлаа. Биед нь ойртож нулимсаа дусаан хэдэнтээ үнсээд орны нь даавуугаар өнгө нь хувирч эхэлсэн нигуурыг нь бүтээлээ. Дараа нь талийгаачийн захиасыг биелүүлэх санаа төрлөө. Нөгөөдүүлийг үүнд саад болуузай гэж бүгдийг нь мөргөлд орохыг хүлээсэн. Гүнгэрвааг нь онгойлгож самбарыг нь гаргаад нэлээд том боодолтой бичиг одон үдэш нь шатаав. Энэ залуу бүсгүй гунигтай ааштай бүлгээ. Өвчтэй үедээ ганц удаа инээснийг нь эс тооцвол ер инээж байхыг нь санахгүй юм.

	Ингээд би энэ сүмд ч,  энэ ертөнцөд ч ганцаараа үлдлээ. Учир нь намайг нааш хардаг өөр хүн бий эсэхийг мэдэхгүй юм. Өмгөөлөгч Манури авгайн тухай сураг чимээ тасарлаа. Би тэгээд,  Манури гуай нэг бол бэрхшээлтэй тулгараад халшран,  нэг бол жаргал цэнгэл хөөцөлдөх,  ажилдаа дарагдаад надад тусална гэж амласнаа мартчихсан биз гэж бодлоо. Түүнд үүнээс болж нэг их гомдсон юмгүй. Би хүлцэнгүй араншинтай хүн юм. Шударга бус загнах,  ачийг бачаар хариулах,  хүмүүн бусаар бусармаглахаас бусдыг уучилж чадна. Чингэхлээр,  Манури өмгөөлөгч хийгээд миний хэргийг шүүхэд шийдэхэд эрвийх дэрвийхээрээ оролцсон бусад хэн хүнийг чадах ядахаараа уучилж байлаа би. Тэд энд би,  та ч,  бэйс ноёнтон байхгүйтэй адилхан шүү дээ. Энэ үед бидний дээдчүүл манай сүмд морилон ирсэн билээ.

	Тэд ирэнгүүтээ жовгоноор явж гэлэнмаа нараас юм хум асуун,  захиргаа шашны хэргийн тайлан шаардаж,  үүргийнхээ дагуу шалдар булдрыг нэг бол засдаг,  нэг бол ужигшуулдаг. Чингээд бид нэр хүндтэй хатуу Хебер авгай,  түүний хичээнгүй хоёр залуу санваартантай дайралдав. Тэд миний урьдын гунигтай явдлыг мэдэх тул санав бололтой. Нүдэнд нь нулимс гүйлгэнэн ирэв. Сэтгэл хөдөлж баярласны шинж нүүр царайд нь тодров. Хебер авгай суун,  намайг дэргэдээ суулгахад хоёр санваартан нь сандлын ард зогсож байлаа. Харц нь над дээр тусжээ. Хебер гуай надаас асуусан нь:

	— За Сюзанн гэлэнмаа,  тантай одоо яаж харьцаж байна даа?

	— Намайг мартчихсан,  ноёнтон минь гэж би хариуллаа.

	— Тэгвэл сайн хэрэг.

	— Би ч ингээсэй л гэж хүсэж байгаа юм. Ингэхэд танаас өндөр соёрхол гуйж болов уу? Энд миний ширээт гэлэнмааг дуудаж болох уу?

	— Яагаад тэр билээ.

	— Юу вэ гэвэл,  тэр хүний талаар хүн танд ямар нэг гомдол мэдүүлэх бол ширээт гэлэнмаа намайг л хэллээ гэж хардах учиртай юм.

	— Мэдлээ. Тэгэхдээ энэ тухай мэдэж байгаагаа надад ярь л даа.

	— Ноёнтон,  түүнийг дуудахыг танаас гуйя. Ширээт гэлэнмаа таны асуулт,  миний хариултыг чихээрээ сонсог.

	— Ямар ч гэсэн ярь л даа.

	— Ноёнтон минь та намайг сүйдлэх нь.

	— Үгүй ээ,  айх явдалгүй,  өнөөдрөөс эхлэн та түүний захиргаанаас гарсан. Энэ долоо хоног дуусахаас өмнө таныг Арпажоны дэргэдэх “Ариун Евтропын сүмд” шилжүүлэх болсон. Та сайн анд найзтай юм.

	— Сайн анд найз гэнэ ээ,  ноёнтон! Юу билээ энэ чинь.

	— Таны өмгөөлөгч.

	— Манури авгай юу?

	— Яг мөн.

	— Намайг мартаагүй яваа гэж ер санасангүй шүү.

	— Тэр хүн эгч нартай чинь уулзаж. Бас хутагт ерөнхийлөгч,  нэр цуутай хүмүүстэй уулзаж. Манури таны нэрээр саяын миний нэрлэсэн сүмд хандив оруулсан байна. Мөд та эндээс явна. Тиймээс ямар нэгэн ёсон бус явдлыг мэдэж байгаа бол өөртөө муу болно гэж эмээлгүйгээр надад хэлчих. Би танд ариун номын нэр барин тушаая.

	— Миний мэдэх юм алга.

	— Юу гэнэ ээ,  хэргийг тань унаснаас хойш таныг дэндүүлэн гэсгээл шийтгэл хэрэглээгүй гэж үү?

	— Намайг санваараа няцаж нүгэл хийсэн хэмээн бодсон,  тэгж бодох ч үгүй байж чадаагүй,  тэгээд бурхнаас надаар уучлал гуйлгуулсан.

	— Харин уучлал гуйлгуулсантай холбогдох нөхцөл байдлыг мэдэх гээд байна шүү дээ би...

	Тэр хүн энэ үгийг хэлээд толгой сэгсэрч,  хөмсөг зангидаж байв. Тэр,  ширээт гэлэнмаагийн надад хүлээлгэсэн залхаах ташуурын цохилтын хагас хугасыг эргүүлж өөрт нь амсуулах эсэх нь надаас шалтгаалах нь гэдгийг ойлголоо. Гэтэл,  ингүүлэх нь миний зорилго биш байлаа. Хебер авгай надаас ямар нэг юм олж чадахгүй нь гэдгээ мэдээд намайг Арпожоны дэргэдэх Ариун Европын сүмд шилжүүлэх тухай итгэж хэлсэн үгийг нь задруулахгүй байхыг сануулаад гарав.

	Сайхан сэтгэлтэй Хебер гуайг хонгилоор ганцаараа явж байхад хоёр санваартан нь над руу эргэж,  их дотно зөөлөн царайгаар баяр хүргэв. Би тэднийг танихгүй. Гэвч тэдний зиндааныханд ховор бурхны нигүүлслийг хүртэгчдэд гайхалтай зохицсон энэ эевэргүү,  өрөвч занг нь бурхан тэтгэх болтугай. Хебер ноёнтон аль нэг гэлэнмааг тайтгаруулах,  шалгаах,  шийтгэх зэрэг ажилтай яваа биз гэж бодож байлаа. Гэтэл,  жовгонд гэнэт эргэн орж ирээд “Манури ноёнтонтой та яаж танилцсан бэ” гэж асуулаа.

	— Тэр хүн миний хэргийг эрхэлж байсан юм.

	— Хэн танд түүнийг зааж өгсөн бэ?

	
— Ерөнхий захирагчийн гэргий.

	— Хэргийг тань шүүж байх үед та түүнтэй үргэлж уулзаж байсан уу?

	— Үгүй шүү,  ноёнтон. Би ховор уулзсан.

	— Та мэдүүлгээ яаж өгч байсан бэ?

	— Бичиж өгч байсан юм.

	— Таны бичгийн хувь байна уу?

	— Байхгүй,  ноёнтон.

	— Хэн таны бичгийг түүнд хүргэж өгч байсан бэ?

	— Ерөнхий захирагчийн гэргий.

	— Түүнийг та яаж таньдаг юм бэ?

	— Үрсүл гэлэнмаагаар уламжлуулан танилцсан юм. Үрсүл миний найз бөгөөд тэр хүний хамаатан юм.

	— Хэрэг тань бүтэлгүй болсон цагаас хойш та тэр хүнтэй нүүр учирсан уу?

	— Нэг л удаа.

	— Ердөө л нэг үү. Тэр хүн танд захидал бичсэн үү?

	— Үгүй ээ,  ноёнтон.

	— Та ч түүнд юу ч бичээгүй юү?

	— Үгүй,  ноёнтон.

	— Тэр хүн таны тулд хийсэн ажлаа өөрт тань мэдэгдэх биз. Түүнтэй хүлээх өрөөнд ер уулзаж болохгүй шүү. Хэрэв тэр танд захидал бичвэл задлалгүйгээр шууд шууд бус замаар надад илгээж байгаарай. Мэдсэн биз,  задлалгүй шүү.

	— За ноёнтон. Би таны үгэнд орно...

	Хебер гуай намайг ч,  надад сайн үйлс хийгчийг ч хардсан байлаа гэхэд,  аль алинд нь би гомдоно.

	Манури авгай тэр орой Лоншаанд ирэв. Би дэд хамбад амласан үгнээсээ буцахгүй гэж түүнтэй ярихаас татгалзлаа. Маргааш нь тэр өөрийнхөө төлөөлөх хүнээр надад захидал илгээжээ. Би тэр хүний захидлыг аваад,  задлалгүйгээр Хебер авгайд өгүүлэв. Миний санаж байгаагаар,  ангараг гараг байсан. Дэд хамбын амласан үг,  Манури авгайн хүчин чармайлт юу болох нь вэ гэж би тэсэж ядан хүлээж байлаа.

	Буд,  бархасбадь,  сугар гарагт ямар ч сураг мэдээгүй өнгөрлөө. Энэ хэдэн өдөр надад юутай урт санагдсан гээч. Бүх юмыг чөдөрлөх ямар нэгэн саад гараад ирэх юм биш биз хэмээн эмээж байлаа. Би эрх чөлөөтэй золгосонгүй,  шоронгоо л сольж байлаа. Гэвч энэ бас нэг хэрэг. Анхны аз сэтгэлд хоёр дахь азын горьдлого төрүүлдэг бус уу. Тэр ч учраас “Аз хийморь ганцаараа ирдэггүй” гэсэн зүйр үг гарсан биз. Би орхиж байгаа гэлэнмаа нараа мэдэж байлаа. Бусад “шоронгийнхонтой” нэг дор амьдран суугаад илүү юм олно гэж бодохгүй байлаа. Тэд нар ямар ч атугай эднээс дээрдэх ч юмгүй,  дордох ч юмгүй л улс байх ёстой. Санчир гарагийн өглөө есөн цагийн хирд сүмд их хөл хөөрцөг болов. Гэлэнмаа нарын тархи толгойг эргүүлж цөхөх юмгүй. Нааш цааш явж,  шивгэнэлдэн унтлагын өрөөнүүдийн хаалга нээгдэж,  хаагдан ер нь сүмд дуулиантай явдал гарахад ингэдгийг та андахгүй шүү дээ. Би жовгондоо ганцаараа зүрх түгшин сууж байлаа. Хаалганы зүг чих тавин,  цонхоор харж дэмий л цааш нааш холхиж байлаа. Баярласнаас бие гэнэт сэргэн “намайг авахаар ирсэн байж,  одоо ингээд эндээс бүрмөсөн явах нь” гэж дотроо бодлоо. Би андуурсангүй.

	Үл таних хоёр бүсгүй над руу орж ирсний нэг нь гэлэнмаа,  нөгөөдөх нь Арпажоны хаалгачин байжээ. Тэд ирсэн учраа надад хоёр гуравхан үгээр өчив. Би юм хумаа санд мэнд авч хаалгачийн хормогч руу хааш яаш шидсэнд тэр авч боож янзлав. Ширээт гэлэнмаатай салах ёс гүйцэтгэхийг ер хүссэнгүй.

	Үрсүл гэлэнмаа нас нөгччихөөд,  надаас салж байгаа хүн алга байлаа. Доош буухад гарт авч яваа юмыг шалган үзээд хаалга онгойлгож өгөв. Чингээд жууз тэргэнд сууж явах нь тэр.

	Миний сүмээ солихыг мэдэгдсэн учир гэгээнтэн,  түүний хоёр шадар санваартан,  ерөнхий захирагчийн гэргий,  Манури авгай тавуул ширээт гэлэнмаагийнд цугларч миний явах тухайг мэдэгджээ. Замд,  гэлэнмаа өөрийнхөө сүмийг магтан ярьж,  хаалгачин өгүүлбэр бүрийн эцэст түрлэг адил “гарцаагүй үнэн” хэмээн үглэж явлаа. Гэлэнмаа намайг авхуулахаар өөрийг нь шилж явуулсныг бахдан ярьж,  надтай найзлах хүсэлтэй гэдгээ хэлэв. Чингээд надад ганц нэг нууц үг задруулан хэлж,  намайг яаж харьцах талаар ойр зуурын зөвлөгөө өгөв. Энэ зөвлөж хэлсэн үг өөрт нь бол тохирдог биз,  харин надад тохирохгүй байлаа. Та Арпажоны сүмийг үзсэн үгүйг мэдэхгүй байна. Энэ нь дөрвөлжин барилга бөгөөд нэг тал нь их зам руу,  нөгөө тал нь зэлүүд тал,  цэцэрлэг рүү харжээ. Нүүрэн талын цонх тус бүрээр нэг,  хоёр гурван гэлэнмаа харагдлаа. Ганц үүгээр харахад л энэ сүмд мөрддөг жаяг журам ямар вэ гэдэг нь гэлэнмаа нарын ярьснаас илүүтэйгээр мэдэгдэж байлаа. Бидний сууж явсан тэргийг таньсан бололтой,  нүд ирмэхийн зуур нөгөө гэлэнмаа нарын нөмрөг нөмөрсөн толгой цөм үзэгдэхээ больж,  би ч шинэ шоронгийнхоо” үүдэнд ирлээ.

	Ширээт гэлэнмаа нь миний урдаас гараа дэлгэн ирж,  тэврэн үнсээд гараас хөтлөн нийтийн танхимд авчрахад,  зарим гэлэнмаа надаас түрүүлээд орчихсон,  зарим нь гүйцгээж байлаа.

	Энэ ширээт гэлэнмааг хатагтай...гэдэг. Цааш ярихынхаа өмнө түүний шинж төлөвийг тодруулахгүй бол болохгүй нь. Энэ бүсгүй жижиг балтгар биетэй. Гэхдээ шаламгай,  сүрхий хөдөлгөөнтэй. Ер дөлгөөн байж чаддаггүй хүн ажээ. Хувцсанд нь заавал нэг таарч тохирохгүй юм харагддаг сан. Зүс царай нь муугүй,  баруун нүд нь зүүн нүднээсээ дүрэлгэр бөгөөд арай дээгүүр байрлалтай. Ер нь нүд нь гялалзуур,  гүймхий. Явахдаа гараа хаялдаг зуршилтай. Ярихдаа бодол санаагаа төрөн төртөл амаа ангайдаг. Тиймээс бага зэрэг ээрдэг. Суухдаа ямар нэгэн юм хатгаад байгаа юм шиг хавчганаж байдаг. Ичгүүр сонжуурыг үл тоох бөгөөд энгэрэвчийн гурвалжин алчуураа сөхөн биеэ маажиж хөлөө ачиж суудаг. Хүнээс юм асуугаад хариу үгийг нь сонсдоггүй. Хүнтэй юм ярихдаа,  хаагуур хамаагүй тэнэж,  гэнэт зогтусан,  юу хөөрч байснаа санадаггүй. Тэгээд ухааныг нь сэлбэж өгөхгүй бол хүнийг үхэр мал,  мунхаг тэнэг гэж зүхдэг. Заримдаа хүнтэй “чи,  би” болтлоо дотносдог хир нь заримдаа зэвүү хүрмээр ихэмсэг зан гаргадаг. Нуруутай төвшин байх нь ховор. Зөөлөн хүлцэнгүй юм шиг хир нь хэвцэг хатуу зантай. Түүний орон гаран ухаан,  тавтиргүй араншныг баргар царай нь тольддог билээ. Тэр ч учраас сүмд нэг хэсэг хугацаанд журамтай байснаа төдхөн эмх замбараагүй болдог билээ. Бүх юм эв зүйгээ алдаж адисгүйчүүд25 шинээр ирэгсэдтэй,  шинээр ирэгсэд гэлэнмаа нартай холилдох өдөр аль олныг тэр гэх вэ. Цай,  шоколадтай кофе,  амтат ундаагаа нэг доороо уухаар бие биеийнхээ жовгон руу гүйлдэн,  мөргөл ном ч хааш яаш болж өнгөрдөг билээ. Энэ бужигнаан дунд ширээт гэлэнмаагийн царай гэнэт хувирч,  хонх цохиулахад жовгон жовгондоо гүйн орж,  шуугиан дуу чимээ,  бужигнаан нэгмөсөн намдаж,  ямар ч анир чимээгүй,  бүгдээрээ гэв гэнэт үхэв үү гэмээр болдог билээ. Тэгтэл өчүүхэн алдаа гаргасан аль нэг гэлэнмааг жовгондоо дуудан ирүүлж,  ширүүлэн загнаж,  нүцгэлэн биеэ хорь ташуурд гэж тушаадаг ажээ. Гэлэнмаа үгэнд нь орж,  хувцсаа тайлан,  ташуурыг авч,  өөрийгөө цээрлүүлэн,  хэдэнтээ ташуурдаж эхэлмэгц ширээт гэлэнмаа зөөлөрч гараас нь гэсгээх хэрэгслийг авч уйлан,  ингэж шийтгэхдээ гуниглаж байгаагаа өгүүлж,  магнай нүд,  уруул,  мөрийг нь үнсэж,  илж таалан магтдаг ажээ. “Үгүй ямар зөөлөн цагаан арьстай юм бэ! Ямар булцгар хөөрхөн биетэй юм бэ! Яасан сайхан үс вэ!... Сэнт Август гэлэнмаа,  та чинь ичингүйрээд,  өвчтэй юм уу даа. Энэ даавуугаа битгий бариад бай. Би эмэгтэй хүн. Чиний дээд гэлэнмаа. Аяа,  яасан сайхан хөх вэ! Ямар хатуу юм бэ дээ! Зодуурын үзүүрээр энэ гоо сайхан биеийг гувруутуулахад би яаж тэсэх вэ дээ! Үгүй ээ,  үгүй,  дахин яасан ч тэгэхгүй...” гэдэг байжээ. Дахиад л үнсэн таалж,  дээш нь өргөн,  өөрөө хувцсыг нь өмсгөн нэн аятай дотно үг хэлж мөргөлөөс чөлөөлөн,  жовгон руу буцаадаг байжээ. Юу таашаагдахгүй,  юу сэтгэлд нь нийцэхийг мэдэхгүй,  юуг цааргалах,  юуг хийхийг мэдэхгүй,  ер тогтсон баримжаагүй эмэгтэйчүүдтэй ханьсаж ойртоход хэцүү,  нэг бол хоол ундаар бялхан,  нэг бол өлсөн,  сүм санхүүгийн хувьд гачигдаж,  гомдол мэдүүлэхэд хайхрахгүй,  эсвэл цааргална. Ийм ширээт гэлэнмаатай эсвэл хэт ойртож,  эсвэл холдож ер зай хэмжээ барихгүй учрыг нь ухааралгүйгээр эвийлүүлж байснаа шоовдорлогдож,  шоовдорлогдож байснаа эвийлүүлнэ. Би танд түүний яаж засагладгийн нэгэн бяцхан жишээ хэлэх үү? Тэр ширээт гэлэнмаа жилд хоёр удаа жовгоноор явж нүдэнд харагдсан амтат дарсны бүх лонхыг цонхоор шидүүлдэг мөртөө гурав дөрвөн өдрийн дараа өөрөө гэлэнмаа нарын олонход тийм умдаан явуулдаг ажээ. Ийм л ширээт гэлэнмаад захирагдахаар би тангараг өргөсөн болж таарав. Юу вэ гэвэл,  нэг сүмээс нөгөө сүмд шилжихэд заавал дахиж тангараг өргөх ёсгүй ажээ.

	Бид хоёр хамт орж,  тэр миний бэлхүүсээр гараа явуулан дагуулж явлаа. Чихэр,  жимс,  марципан тэргүүтнээр дайлав. Хүндэт гэгээнтэн намайг магтаж эхлэхэд ширээт гэлэнмаа үгийг нь таслан “Дэндүүлсэн юм билээ,  дэндүүлсэн юм билээ,  би мэдэж байна...” гэж дуугарч байв. Хүндэт гэгээнтэн залгуулан ярих гэхэд,  ширээт гэлэнмаа үгийг нь мөн л таслан “Үгүй ээ,  тэд энэнээс хагацах гэж их мэрийсэн байх нь ээ! Энэ бүсгүй даруу зантай,  зөөлөн чанартай хүн юм. Бас их авьяастай гэх юм...” Хүндэт дэд хамба сүүлчийнхээ үгийг хэлэх гэтэл,  ширээт гэлэнмаа мөн л дундуур нь орон миний чихэнд өгүүлсэн нь:

	“Би таныг ухаан алдам хайрлаж байна. Энэ ёсорхог амьтдыг явсан хойно би гэлэнмаа нарыг оруулж ирнэ. Та ямар нэг дуу аялаарай. Болно биз?...” гэв. Би инээд алдчих дөхлөө. Хүндэт Хебер авгай баахан тавгүй болж,  хоёр шадар нь бид хоёрын эвгүйрхэхэд жуумалзаж суулаа. Гэвч Хебер гуай угийн авир,  сурсан зангаа гаргаж дуугай суу гэж гэнэт тушаан чимээгүй болгов. Ширээт гэлэнмаа суусан хэр нь тайван байж чадахгүй,  сандал дээрээ хавчганан,  толгойгоо маажиж,  эмхтэй хувцас хунараа засаж янзалсан болж суулаа. Мөн эвшээлгэж байлаа. Гэвч гэгээнтэн миний түрүүчийн сүмд болон сая шинээр ирсэн сүмийн тухай,  надад тус болсон хүмүүсийн тухай,  амсаж байсан зовлон зүдрэлийн минь тухай,  намайг тэд бүхэнд баярлах ёстой зэргийг мэдүүлэх маягаар өгүүлэв. Яг энэ үед би Манури авгайг ажиглавал тэр нүдээ доош харжээ. Яриа хөөрөө нийтлэг сэдэв рүү хандаж,  ширээт гэлэнмааг албадан дуугай болгосон мөч ч өнгөрлөө. Би Манури авгайд ойртосхийж ач тус хүргэсэнд нь тал өгөн бөмбөгнөтөл чичирч,  хэлэх үгээ ч олохгүй балмагдан,  баярласнаа чухам яаж илэрхийлэхээ мэдэхгүй байлаа. Миний балмагдаж сандарсан,  уярсан учир гэвэл сэтгэл үнэхээр догдолсных бөгөөд баярласнаас нүднээс нулимс гарч бүхий л янз байдал маань дотор сэтгэлийг минь үгээр илэрхийлснээс хавьгүй давуу нээсэн буй за. Түүний хариу үг минийхтэй эгээ адил холбоос муутай. Тэр хүн бас л надтай адил балмагджээ. Түүний ярьсан болгоныг сайн ухаарсангүй,  гэхдээ миний хатуухан хувь тавиланг зөөлрүүлж чадвал гээд гавьяа нь тэр. Миний тулд хийсэн үйлээ хожим надаас ч илүү урамтай санаж байх болно. Парисын шүүхийн газарт эрхэлдэг ажил нь барагддаггүй тул Арпажоны сүмд байнга ирээд байж амжихгүй,  харин дэд хамба,  ширээт гэлэнмаа нараас миний биеийн эрүүл мэнд,  байдал нөхцөлийг лавлаж байхыг зөвшөөрнө гэдэгт найдаж байна гэж ярихыг нь ойлголоо.

	Гэгээнтэн үүнийг сайн сонссонгүй,  харин ширээт гэлэнмаа өгүүлсэн нь: “Ноёнтон,  энэ хүн таалал ёсоороо тааваараа байх болно,  тэнд учруулсан гунигийг нь бид энд засахыг хичээнэ...” гээд,  надад шивнэн хэлсэн нь: “Хүүхэд минь чи их зовсон уу? Үгүй ер Лоншаанынхан чамайг яаж дорд үзэж зүрхэлсэн юм бол? Чиний ширээт гэлэнмааг би танина. Бид Пол-Рояалд26 цуг байсан юм. Ёстой л нэг хүний хараал идсэн амьтан байсан юм. Хоёул уулзалдаж байна,  чи надад цөмийг яриарай” гэв. Энэ үгийг хэлээд,  миний нэг гарыг авч аяархан алгадав. Хоёр залуу санваартан мөн надад аятай үг хэлж байлаа. Орой болжээ. Манури авгай бидэнтэй салах ёс хийж,  гэгээнтэн бараа бологчидтойгоо Арпажоны тэргүүн гэлэн ноёнтныд уригдсан тул гарлаа. Би ширээт гэлэнмаатай ганцаараа үлдлээ. Гэхдээ удсангүй. Бүх гэлэнмаа,  шинээр ирэгсэд,  сахил үл хүртээчингүүд уван цуван орж ирцгээж,  ганцхан хормын дотор зуугаад хүн намайг тойрчихдог юм байна. Хэнд нь хариу үг хэлэхээ ч мэдэхгүй байлаа. Эл “эрээвэр,  хураавар” улс долоон жорын үг дэлгэж байв. Гэхдээ миний хариу үгэнд дургүйцэхгүй,  надад зэвүүрхсэн шинжгүйг олж харсан билээ.

	Энэ уйтгарт урт яриа нэлээд цаг авч бүсгүйчүүдийн сониучхан зан ч буурчээ. Цугларсан улс цөөрч,  ширээт гэлэнмаа үлдсэнийг нь гаргаж,  өөрөө намайг жовгонд минь оруулж өгөв. Тэр надад аль байдгаараа саймшран,  гүнгэрваа руу заан өгүүлрүүн:

	“Энд,  миний бяцхан найз бурханд мөргөж байх юм. Энэ сандал дээр нь олбог дэвсүүлж өгөх юм сан. Хөөрхөн өвдөг нь холгочих байгаа даа. Бумбанд нь рашаан огт байхгүй юм шив дээ. Үгүй,  энэ Дороже гэлэнмаагийн мартамхай гэдэг нь. Энэ жавданд суугаад үз дээ. Таарах нь уу,  үгүй юу...”

	Иймэрхүү үг яриад намайг суулгаж толгойг сандлын ар руу гилжийлгэн духан дээр үнсэв. Чингэснээ цонх руу очиж,  жааз нь дээшээ доошоо төвөггүй гүйж байна уу,  үгүй юу гэдгийг мэдэв. Орны дэргэд ирж хөшиг сайн хаагддаг эсэхийг шалгах гэж цааш нааш нь татаж үзэв. Хөнжил шалган үзэж “Аятайхан хөнжил байна” гэв. Дэр барьж үзэн дэндийлгээд хэлсэн нь “Эрхэм толгойд энэ дэр таатай байна. Орны даавуу бор бааздуу юм. Манайд бүх даавуу ийм. Энэ дэвсгэр нь сайн юм” гэв. Чингээд над руу ирж үнсээд гарав. Энэ үед би “хийтэй төрсөн амьтан юм даа” гэж дотроо бодож байлаа. Сайн муугийн аль аль нь над руу нүүрлэж байлаа.

	Би жовгондоо төвхнөөд оройн мөргөлд орж,  дараа нь хоол идэн,  завсарлахад нь хамт завсарлалаа. Зарим гэлэнмаа над руу ойртон,  зарим нь холдов. Ойртогсод нь надаар дамжуулан ширээт гэлэнмаад тал засах гэжээ. Холдогсод нь ширээт гэлэнмааг надад наалдахад дургүйцэгчид байжээ. Эхний мөчид бие биедээ манж үг хэлж,  надаас түрүүчийн сүмийн байдал төлөвийг асуун,  миний тавтир,  араншин,  эрхэмлэдэг юм,  дур таалал,  сэтгэл санааг мэдэх гэж хичээв. Үүнд янз бүрээр туршин,  хэдэн хөөрхөн урхи тавьж үзэн,  эндээс ханатайхан дүгнэлт хийдэг хэрэг ажээ. Жишээлбэл,  ямар нэг гашуун үг хэлж тандан ажиглана,  аль нэг хэрэг явдал яриад цааш яаж өрнөхийг асуух нь уу,  үгүй юу,  аль эсвэл хайхрахгүй нь уу гэдгийг ажигладаг. Хэрэв ердийн нэг үг хэлэх юм бол гайхалтай юм үгүй гэдгийг нь мэдэвч шагшран магтдаг. Хүнийг зориуд магтах баалдаг. Хүний сэтгэлийн гүн дэх саналгыг мэдэхийг хичээж,  уншдаг номыг нь асуун,  бурхны болон харын ном өгч алийг нь сонгож авах вэ нь гэдгийг хардаг байна. Сүмийн жаягийг хөнгөвтөр маягаар гажуудуулахыг үүдэж,  нууц юм итгэж ярьсан болох,  үгийн далимаар ширээт гэлэнмаагийн хачныг гайхсан үг хэлдэг аж. Энэ бүхэн цөм санаанд хадагдах атал дахин дахин давтана. Ийнхүү нэг хэсэг чимээгүй болж дахин эхэлдэг байна. Ёс суртахуун,  шүтлэг,  харын ертөнц,  шашин сүмийн амьдрал,  нэг ёсны бүх юмны тухай хүний бодлыг шалгадаг байна. Чингэж туршаад хүнийг шинжийг тодорхойлох үг олдог бөгөөд хүний нэрийн хажуугаар хоч зүүдэг байна. Намайг “дотуур тамиртай Сюзанн” гэж нэрийджээ.

	Эхний орой л ширээт гэлэнмаа над руу орж ирэв. Тэр намайг яг хувцсаа тайлах гэж байхад орж ирэн,  нөмрөг,  энгэрэвч авч,  шөнийн малгай өмсгөн хувцас тайлав. Надад аятай зөөлөн үг хэлж,  илж таалахад нь үл ялих эвгүйрхэв. Яагаад тэгснийг мэдэхгүй,  юу вэ гэвэл,  би ч ширээт гэлэнмаа ч ер үүнийг гайхмаар явдал гэж үзсэнгүй,  одоо ч гэсэн энэ тухай бодоод үзэхэд бид хоёр гэмшмээр юм юу үйлдээ вэ гэж санагдана. Гэвч энэ явдлыг санваартан багшдаа ярихад,  багш маань энэ эрээ цээргүй явдлыг хөмсөг зангидан сонсож,  надад хэдийгээр буруутгаад байх юмгүй,  одоо ч буруутгах явдалгүй гэж бодогдовч намайг дахиж иймэрхүү юмаар нүүр өгөхийг эс хориглов. Ширээт гэлэнмаа хүзүү,  мөр,  гар үнсэж биеийн минь галбир хийгээд бэлхүүсийг магтаж,  оронд хэвтүүлэн хоёр талаас хөнжлийн зах сэжүүр засаж нүдийг минь үнсээд хөшиг татан гарлаа. Тэр намайг ядарсан гэж шалтаг гарган дуртай цагтаа босоорой гэж хэлснийг танд хэлэхээ мартчихжээ. Би гүүний зөвшөөрсөн ёсоор цаг орой болтол хэвтлээ. Миний мэдэхийн энэ бол сүмд өнгөрөөсөн миний хамгийн таатай шөнө. Гэхдээ тэндээс би гадагш бараг гарч байгаагүй. Маргааш нь есөн цагийн хирд хаалга аяархан тогшихыг сонсов. Орноосоо өндийлгүй,  за гэж дуугарвал их уруу царайтай нэгэн гэлэнмаа орж ирлээ. Тэр “цаг их орой болжээ,  ширээт гэлэнмаа таныг асууж байна” гэж надад өгүүлэв. Би босож яаран хувцсаа өмсөөд очлоо. “Сайн уу,  хүүхэд минь,  тавтай нойрссон биз дээ? Кофе чанаад нэг цаг боллоо. Гэхдээ нэг их хөрөөгүй. Бушуухан уучих. Тэгээд хоёул ярилцъя...” гэж ширээт гэлэнмаа надад хэллээ.

	Энэ үгийг хэлээд ширээн дээр алчуур дэвсэж өөр нэг алчуур миний өвдөг дээр тавьж,  кофе аягалан чихэрлэв. Бусад гэлэнмаа мөн л ингэж бие биеэ зочилдог аж. Намайг цайлж байх хооронд миний зиндааныхны галаар яриа үүсгэж,  тэдэнд зэвүүцдэг үү,  эсвэл талтай юу гэдгээ ярилцаж надад үйлийн үргүй сайн гэдгээ үзүүлэн,  миний түрүүчийн сүм,  эцэг эх,  урьд өмнийн минь золгүй явдлын тухай элдэв дээдийн юм лавлаж өөрийнхөө толгойд орсны хирээр магтахыг нь магтаж,  хараахыг нь хараан,  ер миний хариу үгийг дуустал нь сонссонгүй билээ. Би өмнөөс нь дургүйцсэн үг гаргасангүй,  тэр миний оюун ухаан,  юмыг хэрхэн үздэг байдал,  бүрэг зантайд дуртай байлаа. Гэтэл нэг,  хоёр,  гурав,  дөрөв,  таван гэлэнмаа ар араасаа орж ирэн,  ширээт гэлэнмаа эхийн “шувуудын” тухай үг дэлгэн,  зарим нь аль нэг гэлэнмаагийн хачин зуршлыг ярьж,  зарим нь тэнд байхгүй гэлэнмаагийн инээдтэй доогтой явдлыг ярьж хөгжилдөв. Өрөөний нэг буланд даруулт хуур байв. Уйдсандаа тэр хуурт би санаандгүй гар хүрэв. Энд шинээр ирсэн болохоор хэнийгээ ярьж зугаацахаа ч мэдсэнгүй. Хэнийгээ ярьдаг гэдгийг нь мэдлээ ч гэсэн ер сонирхоод байх юмгүй асан. Үнэхээр инээдэмтэй шог үг ярих гэвэл цэцэн мэргэн байх хэрэгтэй бус уу,  тэгээд ч инээд дооггүй хүн гэж хаа байх вэ дээ. Инээцгээж байхад нь хөгжмийн зэмсгийг хөглөж,  анхаарлыг нь бага багаар татлаа. Ширээт гэлэнмаа над руу ирж,  дал мөрөн дээр аяархан алгадангаа:

	“Хүүе Ариун Сюзанн,  биднийгээ хөгжөөгөөд өгөөч. Эхлээд хөгжимдчих,  дараа нь дуулаарай” гэж надад хэлэв. Би хэлснээр нь болов. Эхлээд цээжээр мэддэг ганц нэг аяз,  дараа нь өөрөө зохион хөгжимдөж,  эцэст нь Мондовилын хэдэн аялгуу дуулав.

	“Их сайн байна,  сүм маань таашаагдаж л байвал дотор маань ариухан байдаг улс шүү дээ энд,  эд нар миний найз,  чинийх ч болно. Бидэндээ арай хөгжилтэй дуу дуулж өгөөч” гэж ширээт гэлэнмаа гуйлаа.

	Зарим гэлэнмаа ярих нь. “Үгүй,  энэнээс өөр аялгуу мэддэггүй байж болно. Замдаа ядарсан биз. Биеийг нь бодох хэрэгтэй биш үү. Ганц удаадаа болно доо” гэв.

	Ширээт гэлэнмаа өгүүлрүүн: “Үгүй,  үгүй,  энэ гайхалтай сайхан хоршиж байна. Хоолой нь үлэмж гоё юм (Үнэндээ миний хоолой муугүй. Гэхдээ тэнхээ,  цар чинээтэй гэхээсээ эвлэг зөөлөн гэвэл таарах вий) Ямар нэгэн дуу дуулахаас нь нааш эндээс гаргахгүй” гэв.

	Би гэлэнмаа нарын үгэнд үл мэдэг гомдосхийн ширээт гэлэнмаад “Энэ гэлэнмаа нарыг уйдааж байгаа биз ээ” гэв.

	“Үгүй,  надад л лав их сайхан байна”. Би ингэж хэлнэ ч байх гэж бодож байсан юм. Чингээд би төдий л амаргүй нэгэн бяцхан дуу аялахад бүгдээрээ алга ташиж,  магтан,  тэвэрч,  таалан,  дахиад дуулахыг хүсэв. Ширээт гэлэнмаагийн хариу үгэнд тааруулан гаргаж байгаа бяцхан заль юм биз дээ. Чаддаг сан бол миний хоолойг бузарлаж,  хурууг минь хугалахаас буцахгүй,  ганц нэг хүн тэнд байсан биз. Зарим нь энэ насандаа хөгжмийн аялгуу сонсоогүй байж миний дууг өөлж,  дооглох янзтай үг цухуйлгаж байв. Тэрийг нь ширээт гэлэнмаа ер анзаарсангүй.

	— Дуугай байцгаа л даа. Чагаа тэнгэр27 шиг дуулж хуурдаж байна шүү. Энэ гэлэнмаа энд өдөр бүр ирж байвал зүгээр юм сан. Би ч урьд өмнө даруулт хуураар бага зэрэг хуурдаж л байсан хүн дээ. Тэрийг минь сэргээж өгөөсэй гэж ширээт гэлэнмаа тэдэнд өгүүлэв.

	— Аа,  хатагтай урьд өмнө мэдэж байсан юмаа бүр мартана гэж байдаггүй шүү дээ гэж би хэллээ.

	— Аль вэ,  нэг үзээдэхье,  чи суудлаа надад тавьж өг дөө...

	Тэр хөгжим дээр өөрийнхөө сэтгэлэг шиг шал дэмий,  хачин учир холбоосгүй аяз тоглов. Хэдийгээр барагтай тоглох авч гар нь минийхээс үнэхээр хөнгөн юм гэдгийг ажиглалаа. Би үүнийг өөрт нь хэлэв. Юу вэ гэвэл,  би магтах дуртай бөгөөд үнэнтэй нийцэх магтаал үг хэлэх тохиолдлыг бараг алддаггүй билээ. Ингэх нэн таатай байдаг юм. Гэлэнмаа нар цувран гарсаар би бараг ганцаараа ширээт гэлэнмаатай хөгжим ярин хоцорлоо. Тэр суугаа,  би босоо байлаа. Миний гарыг барьж,  чанга атган хэлсэн нь:

	“Сайн тоглох нь яах вэ,  ертөнцөд энэ хуруунаас өөр гоё хуруу байдаг болов уу? Хараач,  Терез гэлэнмаа..., ,  гэж өчив. Терез гэлэнмаа нь ичингүйрэн доош харж хэлэх үгээ олж ядав. Ингэхэд би гоё гар хуруутай байна уу,  үгүй юу,  ширээт гэлэнмаа тэрийг ажигласан нь зөв үү,  буруу юу гэдэг нь яамай гэхэд чухам юу энэ гэлэнмаагийн сэтгэлийг хөндөв гэдэг хачирхалтай. Ширээт гэлэнмаа миний бэлхүүсээр тэвэрч үлэмж сайхан бэлхүүстэй юм гэж магтав. Тэр намайг өөр рүүгээ татан өвдөг дээрээ суулгаж,  гараараа толгой дээш нь өргөсхийн намайг өөр рүүгээ харахыг хүсэв. Миний нүд,  уруул,  хацар,  арьсны өнгийг магтахад өмнөөс нь юу ч хэлж чадахгүй газар шагайж,  илж таалахад нь тэнэг амьтан шиг эрхэнд нь орж байлаа.

	Терез гэлэнмаа алмайрснаа тогтож ядан,  нааш цааш алхлан,  хэрэггүй атал энд тэнд гар хүрч,  цонхоор харж хаалга гаднаас тогшив уу гэсэн мэт дүр үзүүлэхэд ширээт гэлэнмаа түүнд өгүүлрүүн:

	“Сэнт Терез,  хэрэв уйдаад байвал явж болно шүү чи”

	— Би уйдаагүй байна,  хатагтай.

	— Би энэ хүүхдээс асуух үй түмэн юм байна.

	— Тийм юм шиг байна.

	— Би бүх үүх түүхийг нь мэдэх гэсэн юм. Мэдэхгүйгээр учирсан зовлонг нь яаж нимгэлэх вэ дээ. Би энэ хүнээр юу ч орхигдуулахгүй яриулах гээд байгаа юм. Зүрх минь сэмэрч урагдах нь лавтай. Би уйлна. Гэхдээ яая гэх вэ. Сэнт Сюзанн,  би хэзээ тэр бүгдийг чинь мэдэж болох вэ?

	— Таны тушаасан цагт,  хатагтай.

	— Хэрэв бидэнд цаг байвал одоо л яривал зүгээр юм сан. Хэдэн цаг болж байна вэ?

	Терез гэлэнмаа хариу хэлсэн нь:

	— Яах вэ,  эхэлнэ л биз.

	— Үгүй ээ,  хатагтай,  та намайг үдшийн мөргөлийн өмнө ганцхан хувь гаргаж тайтгаруулахыг амласан шүү дээ. Би элдэв юм бодоод сэтгэл зовуурьтай байна. Сэтгэл санаагаа ширээт гэлэнмаа ээждээ л нээх гэсэн юм. Тэгэхгүйгээр мөргөлд явбал мөргөж чадахгүй бүр алмайрчихна.

	Ширээт гэлэнмаа өгүүлрүүн:

	— Үгүй ээ,  үгүй,  чи ийм бодолд автагдаад,  шал өвчтэй юм. Юун тухай гэдгийг би тааварлаж л байна. Бооцоо тавьсан ч болно. Энэ тухай хоёулаа маргааш ярилцамз гэлээ.

	Терез гэлэнмаа түүний хөлд сөхрөн унаж нулимс асгаруулан өгүүлрүүн:

	— Аяа,  эрхэм ээж минь,  одоо надтай ярь л даа. Би ширээт гэлэнмаагийн өвдөг дээр сууж байснаа өндийж түүнд өгүүлсэн нь:

	— Хатагтай,  хөөрхий эгчийн хүсэж байгааг ёсоор болгочих. Битгий зовоож үз. Би явъя. Та миний тулд чингэж сэтгэл гаргаж байхад тантай ярих цаг надад бишгүйдээ олдоно. Хэрэв та хөөрхий гэлэнмааг яриулбал зовлон нь багасна шүү дээ...

	Би гарах гэж хаалга руу зүглэтэл ширээт гэлэнмаа араас татав. Терез гэлэнмаа сөхрөн суусан хэвээр нөгөө гараас нь чаргууцалдаж,  үнсэнгээ уйлав. Ширээт гэлэнмаа түүнд өгүүлсэн нь:

	— Үнэнийг хэлэхэд Сэнт Терез ээ,  чиний сэтгэл үймэрч байгаа нь их эвгүй байна. Би чамд урьд ч хэлсэн. Энэ надад таашаагддаггүй юм. Яршигтай гэдэг нь. Түвэг учруулахад би дургүй.

	— Би мэдэж байна. Гэхдээ сэтгэлээ барьж чадахгүй юм. Хичээх л юм,  чадахгүй юм...

	Ямар ч гэсэн би тэндээс гарч,  ширээт гэлэнмааг залуу гэлэнмаатай хамт үлдээлээ. Сүмд Терез рүү нүд тусгавал өөрийн эрхгүй сүр жавхаа нь буурч гуньхарсан нь хэвээр. Бид хоёрын нүд хэдэнтээ мөргөлдөж миний харцыг их л зовлонтой тэвчин өнгөрөөж байх шиг. Ширээт гэлэнмаагийн тухайд гэвэл жавдандаа үүрэглэн суужээ.

	Мөргөлийг бараг л нүд ирмэх хугацаанд дуусгах гэж яарав. Найрал дуунд сэтгэлийн цэнгэл төдий л эдэлдэггүй юм шиг санагдлаа. Сүмээс яаруу түргэн гарангаа торноос мултарсан шувуудын адил шулганан ярьж,  гүйж харайн,  инээж наадан,  бие биеийнхээ жовгонд орцгоох юм. Ширээт гэлэнмаа өрөөгөө дотроос нь түгжжээ. Терез гэлэнмаа жовгоныхоо хаалганы дэргэд зогсон,  намайг яах нь вэ гэж сонирхсон янзтай араас нүд салгалгүй сэм ширтэж байв. Намайг жовгондоо орсны цараа Терез гэлэнмаагийн хаалга тон аяархан хаагдах сонстлоо. Энэ жаал бүсгүй намайг хардаж,  намайг ширээт гэлэнмаагийн зүрхэн дэх байрыг нь булаах нь,  дахин түүний энэрлийг хүртэхгүй болох нь гэж айж байгаа юм байна гэсэн санаа төрлөө. Би тэр бүсгүйг хэдэн өдөр дараалан ажиглав. Чингээд түүний бяцхан уурлах,  хүүхэдлэг янзаар зовних,  миний алхсан мөрөөр мөшгөх гэж хичээж байгаа,  намайг шалган ширээт гэлэнмаа бид хоёрыг хоёулхныг үлдээхгүй,  яриа хөөрөө гаслан,  миний нэр төрийг бууруулан,  осол эндэгдлийг минь цухуйлгаж байхыг мэдлээ. Уйлж унжин царай алдаж,  зовлонд унаад бие нь муудаж ухаан санаа нь ч үймрэхэд өөрийнхөө бодлын зөвд лавтай итгэн түүн дээр очиж,  

	— Эрхэм найз,  чамд юу тохиолдов? гэж асуулаа. Тэр миний үгэнд хариу хэлсэнгүй,  намайг орсонд гайхаж,  тав алдав. Юу хэлэх,  яахаа ч мэдэхгүй байв.

	— Та надад төдий л шударгаар хандахгүй байна даа,  үнэнийг надад яриач,  намайг ширээт гэлэнмаа эхийн үзүүлж байгаа хайр ивээлийг буруу ашиглана,  таныг тэр хүний зүрхнээс холдуулчихна гэж эмээж байгаа юм уу даа та. Тайвшрагтун,  би тэгэх хүн биш шүү. Хэзээ нэгэн цагт түүний санаа сэтгэлийг ноёлох аз завшаан тохиолдох юм гэхэд ч...

	— Та хүссэн бүхнээ хүртэнэ,  тэр танд хайртай юм. Надад анх үзүүлж байсан бүхнээ одоо танд гаргаж байна.

	— Надад итгэж байгааг нь далимдуулан таныг тэр хүнээр бүр ч их эрхэмлэдэг болгуулахыг оролдоод үзье.

	— Энэ ганц танаас шалтгаалах юм гэж үү?

	— Яагаад надаас шалтгаалахгүй гэж?

	Хариу хэлэхийн оронд миний хүзүүг тэврэн авч уртаар хий сорон өгүүлрүүн:

	— Таны буруу биш ээ,  би сайн мэдэж байна. Би дандаа л тэгж бодож байгаа юм,  гэхдээ надад амлаа ч дээ...

	— Танд би юу амлах юм бэ?

	— Яах вэ дээ.

	— Бушуухан хэл л дээ,  би өөрөөс хамаарах бүхнийг гүйцэтгэнэ.

	Тэр эргэлзэж,  алгаараа нүдээ таглаад дуулдах төдий аярхан өгүүлсэн нь:

	— Та түүнтэй аль болох цөөн уулзаж байгаач...

	Чингэж гуйсан нь надад их л хачин санагдаж тэсэж чадалгүй ийн хариулсан нь:

	— Ширээт гэлэнмаатай хааяа уулзана уу,  дандаа уулзана уу,  танд ямар хамаа байсан юм бэ? Жишээлбэл таныг түүнтэй үргэлж уулзлаа гэхэд надад ер харамсах юм байхгүй. Миний уурлаагүй лугаа адил та уурлах ёсгүй билээ. Би таныг,  ер нь хэнийг ч түүнтэй муутгахгүй гэж ам өчгөө өгөхөд сэтгэл ханахгүй байна уу?

	Тэр надаас холдож орон дээрээ үсрэн ойчоод “Би өнгөрчээ” хэмээн их л шаналангуй хариу өчив.

	— Өнгөрчээ гэнэ ээ. Яагаад тэр билээ? Та намайг нэн атгаг хар сэтгэлтэй амьтан гэж бодсон байх нь ээ?

	Биднийг чингэж байтал ширээт гэлэнмаа орж ирлээ. Тэр миний жовгонд орж үгүйг мэдээд бараг сүх сүмээр хайгаад олоогүй гэнэ. Сэнт Терез гэлэнмаагийнд байгаа гэсэн бодол толгойд нь ер орсонгүй гэнэ. Тэгээд намайг эрүүлэхээр явуулсан гэлэнмаа нараас энд байна гэдгийг минь мэдээд бушуухан орж иржээ. Нүдний харц,  нүүр царайд нь баахан балмагдсан шинж илэрхий ч сэтгэл санаа нь гайхалтай тайван байлаа. Терез гэлэнмаа дув дуугүй орон дээр сууж,  би зогсож байлаа. Би ч ам нээж хэлсэн нь:

	“Эрхэм ээ,  таны зөвшөөрөлгүй энд орж ирсэндээ уучлал гуйя” гэв.

	— Тийм ээ,  уучлал гуйх нь зөв байлгүй яах вэ гэж надад хариуллаа.

	— Би энэ эрхэм гэлэнмааг өрөвдсөн юм. Энэ хүн илэрхий шаналж байна.

	— Юунаас болж тэр вэ?

	— Танд хэлчих үү дээ,  юунд ч хэлэхгүй байх билээ дээ? Энэ бүсгүйн сэтгэлд үлэмж аз завшааныг төрүүлэн,  өөрийг тань хайрладгийг нь гайхалтай илтгэсэн нэгэн нарийн ээдрээтэй хэрэг гараад байна. Та надад сайн сэтгэлээ илчилсэн нь түүний зүрхийг түгшээжээ. Таны зүрхэнд оршиж буй хайрыг намайг орлочих вий гэж айжээ энэ эмэгтэй. Үнэндээ хүндлүүштэй,  аргагүй л зүй ёсны,  танд бахдал төрүүлэм энэ хандлага таны гэлэнмаагийн зовлонгийн эх булаг болж гэж санагдлаа. Эрхэм эх минь,  тэгээд энэ хүнийг тайвшруулсан юм.

	Ширээт гэлэнмаа миний үгийг сонсоод ширүүн бөгөөд захирангуй дүртэй болж:

	— Терез гэлэнмаа,  би таныг хайрласан,  одоо ч хайрлаж л байна. Танд харамсах юм огт үгүй шүү. Гэтэл таны энэ давилуун нэхэл хүсэлтийг тэвчиж чадахгүй шүү. Таны төлөө сэтгэлд хоцорсон хайрыг бөхөөнө гэж айж байгаа бол. Агата гэлэнмаагийн юу болсныг мартаагүй бол үүнээсээ ангижирч үз...

	Тэгээд ширээт гэлэнмаа над руу эргэж өгүүлрүүн:

	“Найрал дуунд миний өмнөхөн зогсдог хар үстэй биерхэг хүүхнийг та мэднэ шүү дээ” гэв. (Би энд хүнтэй төдий л танилцаагүй,  энэ сүмд ирээд удаагүй шинэ хүн тул зиндаа нарынхаа бүгдийнх нь нэрийг тогтоогоогүй байлаа). Тэр залган өгүүлсэн нь:

	— Би түүнийг хайрлаж байсан. Тэгээд Терез гэлэнмааг анх энд ирэхэд эрхлүүлж эхэлсэн юм. Агата мөн л янзаар,  мөн л адил өвчнөөр өвчилсөн. Би урьдчилан сануулсан. Ер хүний хэл аваагүй. Тэгээд нэлээд удаан хугацаанд ширүүхэн замаар үзсэн шүү. Тэгэхээс өөр аргагүй болсон. Ширүүн үзэлцэнэ гэдэг миний араншинд нийцдэггүй юм. Юү гэвэл эд нар цөмөөрөө намайг зөөлөн сэтгэлтэй гэж мэднэ л дээ. Би ер нь албан хүчээр хүнийг шийтгэдэггүй юм шүү... Дараа нь Сэнт Терез РҮҮ эргэж нэмж хэлсэн нь:

	— Хүүхээ,  саад хийхэд би их дургүйцдэг хүн шүү. Би танд хэлсэн. Та намайг мэднэ. Зан араншныг минь битгий л эвдэж үзээрэй... Чингээд,  миний мөр түшин надад — Явъя даа,  Сэнт Сюзанн намайг хүргэж өгнө үү? гэв.

	Бид гарлаа. Терез гэлэнмаа араас дагах гэсэн боловч ширээт гэлэнмаа миний мөрөн дээгүүр хэнэггүйхэн эргэн хараад захирангуй дуугаар:

	— Жовгон руугаа буц. Миний зөвшөөрөлгүйгээр тэндээс битгий гар гэж хэлэв.

	Терез үгэнд нь орж,  хаалгаа тасхийтэл хаан,  амандаа хэдэн үг бувтнахад нь ширээт гэлэнмаа хилэгнэв. Би учрыг мэдсэнгүй,  учир юу гэвэл тэр үг нь ямар нэгэн утгагүй санагдав. Уурлахад нь би хэлсэн нь:

	— Эрхэм эх минь,  хэрэв та надад сайн бол Терез гэлэнмааг уучил. Тэр яах учраа олохгүй байна. Юу хэлж үйлдэж байгаагаа ч мэдэхээ больжээ.

	— Би түүнийг уучлах юм уу? Тэгье л дээ,  хариуд нь та надад юу өгөх юм бэ?

	— Аяа,  эрхэм эх танд таашаалыг хүртээх,  таныг тайвшруулах ямар нэгэн юмтай бол юутай их азтай байх сан билээ би.

	Ширээт гэлэнмаа доош харан,  ичингүйрч санаа алдах нь яг л нууц амраг шиг. Дараа нь тамир тэнхээ алдарсан мэт хар аяндаа над руу нөмрөн ирж: “Духаа өг дөө,  үнсье...” гэв. Намайг тонгойход духан дээр минь үнсэв. Тэр цагаас хойш аль нэгэн гэлэнмаа эндэгдэл гаргахад би зуучлахдаа гэм зэмгүй тааллаар түүний энэрлийг хүртэнэ гэж бардам байдаг байлаа. Ингээд юм л бол дух,  хүзүү нүд,  хацар эсвэл уруул,  гар,  хөх,  мөр үнсдэг байлаа. Ихэнхдээ уруул оздог байлаа. Миний амьсгааг ямар ч үнэр танаргүй цэвэр,  шүдийг цав цагаан,  уруулыг онгон,  ал улаан юм гэж магтдаг байлаа.

	Түүний магтаалын өчүүхэн хувьд ч хүрдэг юм бол би гэдэг хүн үнэхээрийн үзэсгэлэнтэй байх байлаа. Түүний үгээр бол,  миний дух цав цагаан,  толигор,  нүд маань гялалзсан,  уруул минь ал улаан агаад зөөлөн,  гар маань жижиг бөгөөд эвтэйхэн,  хөх маань чулуу шиг хатуу,  хөөрхөн хэлбэртэй,  мөр маань дугуй,  хүзүү маань энэ гэлэнмаа нарын хэнд нь ч байхгүй гайхалтай ховор гоё гэнэ,  өөр юу ч гэж хэллээ дээ. Түүний магтаалд үнэний хувь бий,  гэхдээ хэтрүүлсэн нь их. Заримдаа миний толгойноос хөл хүртэл сонирхон харж (өөр бүсгүй хүн чингэхийг би ер үзээгүй). “Үгүй бурхан тэнгэр түүнийг сүмд дуудсан нь хамгийн их аз завшаан болж,  ийм гоо сайхан цогцостой хүн харын ертөнцөд өөртэй нь дайралдсан эр хүн бүрийн зүрхийг шархлуулж,  өөрөө ч тэдэнтэй мөхөх байсан байх. Бурхан юмыг сайн руу л зүглүүлэх юм” гэж хэлдэг байлаа.

	Ингээд бид түүнийг жовгон руу чиглэв. Би түүнийг орхин явах гэтэл гараас минь барьж Сэнт Мари,  Лоншаанд тохиолдсон явдлаа ярина гэхэд хэтэрхий орой болжээ. Гэхдээ ор,  надад даруулт хөгжмийн бяцхан хичээл зааж өгөөч гэж өгүүлэв.

	Би дагаж орлоо. Ширээт гэлэнмаа нүд ирмэх зуур хөгжмөө нээн,  ноотоо бэлтгэж,  сандал ойртуулан жигтэйхэн гавшгай хөдлөв. Би суув. Ширээт гэлэнмаа намайг даарна гэж бодон сандлын зөөлөвч авч миний өмнө тонгойн хоёр хөлийг минь дээр нь гаргав. Ингээд би Куперин,  Рамо,  Скарлаттийн ганц нэг аяз дарав. Гэтэл тэр миний цамцны зах доош буулган шалдан мөрөн дээр гараа тавихад хуруу нь хөхөнд хүрч байв. Энэ хатагтай санаа алдаж,  сүрхий гуньсан мэт. Амьсгаа нь давхацна. Гар нь эхлээд мөрийг минь чанга илж байснаа сүүлдээ тамир тасарч,  амьсгал хураасан мэт илэхээ болив. Толгойгоороо миний толгойг түшжээ. Үнэнийг хэлэхэд энэ хийтэй авгай санаанд оромгүй мэдрэмтгий агаад хөгжимд амин голоосоо дуртай ажээ. Хөгжим ийм онцгой хүчтэй нөлөөлдөг өөр хүнийг би мэдэхгүй билээ. Бид ийнхүү тайван аятай хөгжимдөж байтал гэнэт хаалга ширдхийн нээгдэхэд бие зарсхийв. Ширээт гэлэнмаа ч мөн адил. Ухаанаа тавьчихсан Сент Терез байлаа. Хувцас нь хааш яаш,  нүд нь бүүдгэр,  бид хоёрыг хачин нүдээр ажиглан харж,  уруул нь чичирч,  үгээ хэлж чадахгүй байлаа. Гэвч сэхээ аваад,  ширээт гэлэнмаагийн хөлд сөхрөн унав. Түүний гуйхад би ч мөн гуйлаа. Би дахиад л түүнийг өршөөлгөлөө. Гэхдээ ширээт гэлэнмаа,  иймэрхүү эндэгдлийг чинь эцсийн удаа уучиллаа шүү гэж түүнд эрс зоримог хэлэв. Ингээд бид хоёр гарлаа.

	Жовгон руугаа явах замд би түүнд хэлсэн нь:

	— Эрхэм гэлэнмаа,  болгоомжтой байвал дээр биз дээ. Та бид бүгдийн эхийг хилэгнүүлэх нь байна шүү. Би таныг ер орхихгүй. Гэтэл га түүнд намайг нүүргүй болгох нь. Би танд ч,  аль нэг гэлэнмаад ч тус хүргэж чадахаа боливол арга барагдах хүн шүү. Ингэхэд та юу бодож байна вэ?

	Ямар ч хариу үг дуугарсангүй. “Надаас юунд айгаад байгаа юм бэ?” Бас л ямар ч хариу байдаггүй. “Аль бид бүхний эх та бид хоёрыг адилхан хайрлаж чадахгүй гэж үү?” гэхэд тэр их л угзарган хариулсан нь:

	— Үгүй,  үгүй. Тэр байж болохгүй. Мөд би түүнд нүд үзүүрлэгдэнэ. Зовлонгоосоо болж үхнэ. Ай,  та яах гэж энд ирсэн юм бэ? Та энд ч удаан жаргахгүй дээ. Би яг мэдэж байна. Би насан туршдаа гунигтай явах нь.

	— Ингэхэд ширээт гэлэнмаагийнхаа энэрэл хайрыг алдана гэдэг ихээхэн золгүй явдал байлгүй яах вэ,  би үүнийг мэдэж байна. Гэхдээ түүнээс давуу юмыг би мэднэ. Түүнийг олж авах гэж бас нэг юм байдаг юм. Та өөрийгөө зэмлээд яах вэ дээ.

	— Аяа,  бурхан өршөөтүгэй.

	— Хэрэв та өөрийгөө ямар нэгэн эндэгдэл гаргасан гэж буруутгаж байгаа бол засах хэрэгтэй шүү. Хамгийн найдвартай арга бол зовлонг шүд зуун тэсвэрлэх юм шүү.

	— Би чадахгүй ээ,  чадахгүй. Тэгээд тэр амьтан намайг шийтгэх нь энэ үү?

	— Тэр гэнэ шүү. Терез гэлэнмаа,  тэр гэнэ ээ? Ширээт гэлэнмаагаа тэгж ярьж болдог юм уу? Эвгүй л юм даа. Та мартаад байна даа. Таны энэ эндэгдэл өөрийгөө буруутгаж буй алдааны тань дотроос хамгийн ноцтой нь байна шүү.

	— Аяа,  Бурхан л мэдэж! Бурхан л мэдэж! гэж дахин хэлэв.

	Чингээд бид хоёр салж,  тэр жовгондоо орж гунигтаа умбахаар,  би бүсгүйчүүдийн ухаан санааны хачны учрыг бодохоор өрөөндөө орлоо.

	Даяанч ёсоор амьдрахын уршиг энэ дээ. Хүн гэдэг нийгмийн төлөө заяагдсан амьтан,  түүнээс нь салгаж ангижруулахаар бодол санаа нь замбараа алдаж,  зан араншин нь эвдэрч,  зүрхэнд нь тоо томшгүй муухай хүслэн төрж,  зэлүүд газар өргөс ургах лугаа адил ухаан санаанд нь солиотой бодлын үр ургадаг байнам. Хүнийг битүү ой хөвчинд аваачих аваас зэрлэгшинэ. Сүмд хэрэгцээний гэсэн сэтгэлэг хамжлагын сэтгэлэгтэй нийлэхээр бүр ч долоон дор. Ойгоос гарч болно,  сүмээс гарч болохгүй. Ойд бол чөлөөтэй,  сүмд бол хүлээстэй боол л гэсэн үг. Ядуурахын зовлонг тэвчихээс ганцаардахын зовлонг тэвчихэд сэтгэлийн их тэнхээ ордог ч байж магадгүй. Ядуурахад нэр төрөө барна,  ганцаардахад сэтгэл эвдэрнэ. Солиорч амьдарснаас шоовдорлогдож амьдарсан нь дээр юм гэж үү? За мэдэхгүй дээ,  аль алинаас нь зайлсхийх хэрэгтэй байх.

	Ширээт гэлэнмаагийн намайг энхрийлэх нь өдрөөс өдөрт нэмэгдэж буй нь илт байлаа. Би тэднийх рүү дандаа явж,  нэг бол тэр миний жовгонд орж ирдэг байлаа. Бие өчүүхэн төдий тав алдахад л сувилагч ирүүлэхийг тушааж,  мөргөлөөс чөлөөлөн эрт унтуулахаар явуулж,  өглөөний хуралд орохыг хорьдог байлаа. Найрал дууны үеэр ч гүнцгийн болон завсарлах танхимд ч надад онцгой найрсгаа үзүүлэх аргаа сүвэгчилдэг байлаа. Найрал дууны үеэр ямар нэгэн элэгсэг зөөлөн сэтгэлийн үгтэй хуудас тааралдах юм бол зориуд над руу хандан дуулж,  хэрэв өөр нэг гэлэнмаа түүнийг аялах бол над руу ширтдэг байлаа. Гүнцгийн өрөөнд өөрт нь өгсөн хоолноос аль дөмгийг нь над руу явуулдаг байлаа. Завсарлах танхимд бэлхүүсээр тэвэрч уян зөөлөн агаад найрсаг үг хэлж,  хүний бэлэглэсэн шоколад,  чихэр,  кофе,  амтат дарс,  тамхинаас өгсүүлээд цамц,  нусны алчуур тэргүүтнээс заавал надад хүртээдэг байлаа. Миний жовгоныг чимэглэх гэж сийлбэр,  сав суулга,  тавилга,  нүдэнд аятай харагддаг буюу хэрэглэхэд эвтэй бүхнээ авчирч өөрийнхөө өрөөг хоосолж байлаа. Ганц хувийн дотор эзгүй байж байгаад эргээд ирэхэд өрөөнд шинэ бэлэг тавьчихсан байдаг бүлгээ. Би тал өгөхөөр очиход баярласнаа ямархан үгээр илэрхийлэхээ мэдэхгүй намайг тэврэн авч,  илж таалан өвдгөн дээрээ суулган,  сүмийн хамгийн нарийн ширийн юмыг ярьж,  хэрэв намайг өөрийг нь хайрлах аваас ертөнцөд өнгөрөөсөн амьдралаасаа мянга түм дахин аз жаргалтай болно хэмээн найдаж байна гэж ярьдаг байв. Дараа нь үгээ тасалж намайг их л уярангуй нүдээр харж “Сюзанн гэлэнмаа,  намайг хайрлаж байна уу?” гэж асуудаг байв.

	— Би таныг хайрлахгүй байж яаж чадах билээ. Тэгвэл би өөдгүй хүн болж таарна шүү дээ.

	— Тэр үнэн.

	— Та надад мөн их өгөөмөр сэтгэл гаргах юм аа.

	— Хэлээч,  танд ямархан таалал... Энэ үгийг хэлээд тэр доош харж тэвэрсэн гараараа биеийг минь өөртөө хүчтэй наан шахаж,  өвдгөн дээр гавьсан гар нь бүр ч хүнд даран,  намайг өөр рүүгээ татахад нүүр нь миний нүүртэй давхардлаа. Тэр санаа алдаж,  сандал дээр тэрийн чичрэх нь надад ямар нэг нууц юм хэлэх гэснээ чадахгүй байгаа мэт. Нулимс асгаруулан хэлсэн нь:

	— Аяа,  Сюзанн гэлэнмаа,  та намайг хайрлахгүй байна!

	— Би таныг хайрлахгүй байна гэж үү эрхэм эхээ!

	— Үгүй байна.

	— Хайрлаж байгаагаа үзүүлэхийн тулд яах хэрэгтэйг та надад хэлж өгөөч.

	— Үүнийг та тааж мэдэх ёстой.

	— Би цөхөөд тааж мэдэхгүй байна.

	Тэгтэл ширээт гэлэнмаа цамцныхаа захыг босгож,  миний нэг гарыг хөхөн дээрээ тавьж,  дуугүй болов. Би мөн дуугүй боллоо. Тэр үнэхээр бие нь тавигдаж байгаа мэт санагдлаа. Намайг бүх хацар,  нүд,  уруул дээрээ үнсэхийг хүсэхэд нь би үгэнд нь орлоо. Юу гэвэл энэнд муу нь юу байх билээ гэж бодсон. Ингэтэл таалал авах нь нэмэгдээд байлаа. Түүний эдэлж байгаа жаргалд гэм зэмгүй маягаар нэмэр болох хүсэл жигтэйхэн төрж дахиад л дух,  хацар,  нүд,  уруул дээр нь үнслээ. Миний өвдөг дээр тавьсан гар нь хөлийн хуруунаас бэлхүүс хүртэлх хувцас хунарыг тэмтэрч энд тэнд дарж өнгө нь өөр болсон хоолойгоор ээрэн,  дахиад эцээхэн таал гэж аяархан гуйв. Би ёсоор нь болголоо. Тэгтэл тааллаас уу,  аль эсвэл өвдсөнөөс үү,  царай зүс нь үхсэн юм шиг цайж,  хоёр нүдээ анин бүх бие нь гэнэт сулдхийн,  уруул нь эхлээд тас жимийчихсэн байснаа бяцхан хөөс сахарч байгаа юм шиг нойтон болов. Чингэснээ ам нь ангалзаж,  гүнзгий санаа алдан үхэж байгаа юм шиг санагдлаа. Би цочмог босож,  бие нь муудлаа гэж бодон гарч хүмүүсийг дуудах гэтэл,  нүдээ муухан нээж сөөнгөдсөн хоолойгоор “Ямар гэнэн юм бэ дээ! Юу ч болоогүй байна. Хаачих нь вэ,  болигтун...” гэж дуугарав.

	Би гардаг юм билүү,  яадаг юм билээ гэж тээнэгэлзэн гайхсан нүдээр түүн рүү харав. Ширээт гэлэнмаа нүдээ нээв. Амнаас нь үг гарч өгөхгүй,  намайг өөр рүүгээ ойртож,  өвдөг дээр нь суухыг дохиогоор зангав. Би өөрийгөө юу болж байгааг ч үл мэдэн,  айн чичирч,  зүрх дэлсэж байлаа. Арайхийн амьсгаа авч бачимдан гутарч,  догдолчихсоноо мэдлээ. Аймшигтай байлаа. Хамаг тамир тэнхээ алдарч,  унаж тусах гээд байгаа юм шиг санагдлаа. Гэхдээ ийм болсон маань зовлонтой байсан гэвэл арай худлаа. Намайг дэргэд нь очиход дахиад л өвдөг дээрээ суухыг дохив. Би суулаа. Ширээт гэлэнмаа үхсэн юм шиг,  би үхэх гэж байгаа юм шиг байлаа. Бид хоёрын аль аль нь энэ хачин байдалд нэлээд удлаа. Хэрэв аль нэг гэлэнмаа цочир орж ирсэн бол үнэндээ цочин сандрах сан байх. Бидний бие лав муу байна гэж бодох,  эсвэл унтаад сэржээ гэж санамаар байлаа. Гэхдээ (энэ сайн ширээт гэлэнмаа сайн биш бол яаж ийм их сэтгэлийн хөдөлгөөнтэй байх вэ дээ) овоо сэхэх шиг боллоо. Сандал дээрээ тэрийн хэвтэн,  нүд нь аниастай хэвээр. Харин нүүр царайд нь туяа туссан байлаа. Миний нэг гарыг авч үнсэж байлаа. Би хэлсэн нь:

	— Аяа,  эрхэм эх минь,  намайг сүрхий айлгалаа шүү. Тэр бээр нүдээ харалгүй аяархан инээмсэглэв.

	— Та шаналж зовоогүй гэж үү?

	— Үгүй ээ.

	— Би тэгж бодсон юм.

	— Юун ч гэнэн юм бэ дээ. Ай,  эрхэм гэнэн хонгор. Энэ надад юутай таашаагдана вэ?

	Энэ үгийг хэлээд босож,  сандал дээрээ суун,  миний биеийг хөндлөн тэвэрч хацар дээр минь адтай чанга үнсээд асууруун:

	— Хэдэн настай билээ өөрөө?

	— Хорь арай хүрээгүй байгаа.

	— Хорьтой гэмээргүй юм.

	— Энэ үнэн шүү,  эрхэм эх.

	— Би таны урьдын явдлыг мэдмээр байна. Надад ярьж өгнө биз.

	— За,  эрхэм эх.

	— Бүгдийг нь үү?

	— Тийм ээ,  бүгдийг нь.

	— За яах вэ,  аяар больё. Одоо даруулт хөгжим дээр очъё. Та надад заагаад өгөөч.

	Бид хоёр хөгжмийн зэмсгийн дэргэд очлоо. Яагаад ч юм бэ,  бүү мэд,  гар чичирч,  нүдний өмнө ноот эрээлжлэн харагдаж,  ер хөгжимдөж чадсангүй. Би үүнийг ширээт гэлэнмаад хэлэхэд инээж миний байранд суугаад бүр надаас дор байв. Гар нь хөгжимд тон эвлэж өгөхгүй ажээ.

	Ширээт гэлэнмаа надад хэлсэн нь:

	— Хүүхээ,  чи надад зааж чадашгүй нь,  би ч сурч дөнгөхгүй нь. Би жаахан ядарчхаж. Амаръя даа. Баяртай. Эрхэм хүний сэтгэлд юу болж байсныг маргаашаас оройтолгүй сонсохыг хүснэ. Баяртай...гэв.

	Уг нь намайг гарахад хаалга хүртэл гаргаж өгөн,  намайг хонгилоор явж жовгоны үүд хүртэл хараа салгахгүй,  гараа хий үнсэж дохин намайг орсон хойно өрөөнд эргэж ордог байсан. Энэ удаа арайхийн өндийж,  орныхоо хажуу дахь түшлэгтэй сандалд чүү чай хүрч суун толгойгоо ар тийшээ налан гараа хий үнсэн зангаад,  нүдээ анилаа. Би ч гарлаа.

	Миний жовгон Сэнт Терез гэлэнмаагийн жовгоны бараг өөдөөс харсан байв. Хаалгаа нээж намайг хүлээж байснаа өмнүүр хөндөлсөн хэлсэн нь:

	— Өө,  Сэнт Сюзанн та манай эхийнхээс явж байна уу?

	— Тийм ээ гэж би хариуллаа.

	— Та тэнд их удав уу?

	— Бай гэх хүртэл нь л байлаа.

	— Та надад амласандаа хүрсэнгүй.

	— Би танд юу ч амлаагүй.

	— Та тэнд юу хийснээ надад хэлж зүрхлэх сэн болов уу...

	Сэтгэл гэмших юм юу ч үгүй гэсэн,  бэйс ноёнтоон,  энэ асуултад би балмагдсан гэдгээ өчмөөр байна. Үүнийг ажиглаад бүр ч хоргооход нь би “Эрхэм гэлэнмаа,  та намайг итгэхгүй ч байж болно,  гэхдээ эрхэм эхийг итгэнэ биз. Юу болсныг танд хэлнэ үү гэж түүнээс гуйя даа” гэхэд тэр их л сандрах маягаар өгүүлрүүн:

	— Эрхэм Сэнт Сюзанн минь,  болгоомжилж үзээч,  та намайг зол заяагүй амьтан болгож хаях гээгүй биз. Ширээт гэлэнмаа намайг хэзээ ч уучлахгүй хүн шүү. Та түүнийг мэдэхгүй байгаа. Тэр хэмжээлшгүй уян сэтгэл гаргаж ч чадна,  зэрлэг догшин загнаж ч чадна. Юу болохоо би бүр мэдэхгүй байна. Түүнд ч хэлэхгүй гэж надад амлаач.

	— Та үүнийг гуйж байгаа юм уу?

	— Би танаас өвдөг сөгдөн гуйя. Би бүр цөхөрчихлөө. Яах ийхийгээ шийдэх хэрэгтэй болоод байгаа юм. Шийдэх л болно доо. Түүнд юу ч хэлэхгүй гэж надад ам дуугараач дээ...

	Би түүнийг босгож ам өглөө. Тэр миний үгэнд итгэх нь ч аргагүй. Бид хоёр өөр өөрийнхөө жовгонд орлоо.

	Жовгондоо буцаж ирээд би бодлого боллоо. Мөргөл үйлдэх гэсэн боловч чадсангүй. Ямар нэг юм хийх гэж,  нэг юм бариад орхив. Бас дахин нэг юм бариад хойш тавив. Хоёр гар хар аяндаа салгалж байлаа. Эргүү амьтан шиг болжээ. Урьд хожид бид ийм болж ер үзээгүй сэн. Хоёр нүд аяндаа анилдаад болдоггүй. Хэдийгээр өдрийн цагт унтдаггүй ч бяцхан дугхийлээ. Сэрээд ширээт гэлэнмаа бид хоёрын хооронд юу болж өнгөрснийг мэдэх гэж оролдов. Би бодлоо. Бодож бодож учрыг нь таачих юм шиг санагдаж байлаа. Гэхдээ нэг л бүрхэг,  учир начиргүй инээдэмтэй юм санахад үүнийг сэтгэлээсээ таягдаж хаялаа. Бодож бодож ширээт гэлэнмаа ямар нэгэн өвчин туссан хүн гэж дүгнэлээ. Бас энэ өвчин халдвартай агаад Сэнт Терез авчихсан биз,  надад ч халдах байх гэсэн бодол толгойд орж ирлээ.

	Маргааш нь өглөөний уншлагын дараа манай ширээт гэлэнмаа надад хэлсэн нь:

	“Сэнт Сюзанн танд тохиолдсон явдлыг өнөөдөр л би сонсмоор байна шүү. Ороод ирээрэй...” гэлээ.

	Би явж очлоо. Намайг орныхоо дэргэд зөөлөн сандалд суулгаад,  өөрөө тэрнээс ялимгүй намхан сандалд суулаа. Би түүнээс арай өндөрдүү байрлажээ. Учир нь чацаар илүү,  суудал ч өндөр байжээ. Ширээт гэлэнмаа над руу бүр ойртоход хоёр өвдөг нь миний өвдөгтэй хавиралдаж нийлэн,  орон дээрээ тохойлдов. Чимээ бяцхан намжсаны дараа би түүнд хэлсэн нь:

	— Хэдийгээр би нас бага ч гэсэн нэлээд зовлон үзсэн хүн. Мөд нас хорь хүрнэ. Хорин жил зовж байна даа. Танд бүгдийг ярих эсэхээ мэдэхгүй байна. Та миний яриаг бүгдийг сонсох тэвчээр хүрэх болов уу. Эцэг эхийнхээ гар дээр зовлоо. Сэнт Мари,  Лоншаан сүмд зовлоо. Хаа л бол хаа зовлоо. Алинаас нь эхэлдэг юм билээ?

	— Бүр эхнээс нь

	— Би хэлсэн нь:

	— Тэгвэл их урт,  уйтгартай болно. Таныг нэг их удаан чилээхгүй юм сан.

	— Зүгээрээ. Би уярч уйлах дуртай хүн. Уярч нулимс асгаруулахад сэтгэл онгойдог юм. Чи ч мөн уйлах дуртай байлгүй. Миний нулимсыг арчиж өгөөрэй. Би чинийхийг арчимз. Зовлон зүдрэлээ хүүрнэн ярихад чинь бид хоёрын аль алины дотор онгойх биз. Бид хоёрын сэтгэл уярч юунд хүрэхийг хэн мэдэх вэ дээ?

	Энэ үгээ хэлээд нулимс бүрхсэн нүдээрээ миний хөлөөс толгой хүртэл ширтэж,  хоёр гараас минь барин над руу бүр дөхөөд наалдан суув.

	— За хүүхэн минь,  яриарай. Сэтгэл уярах совин татаад байна шүү. Энэлэн хайлж,  уярах ийм өдөр амьдралд минь урьд хожид тохиолдсон эсэхийг би санахгүй юм... гэж надад хэллээ.

	Чингээд би танд саяхан бичсэн түүхээ ойролцоогоор ярьж эхэллээ. Миний яриа түүний сэтгэлийг яахин хөндсөн,  яаж хангинатал санаа алдсан,  яаж асгарууланхан уйлсан,  миний хатуу эцэг,  эх,  Сэнт Мари,  Лоншааны зэвүүн хүүхнүүдэд яаж эгдүүцсэнээ харуулсныг танд ямархан үгээр илэрхийлдэг юм билээ дээ. Ширээт гэлэнмаагийн тэднийг эдлээсэй гэж хүсэж байсан зовлонгийн өчүүхэн нь ч атугай тэдэнд ногдох юм гэхэд би мөн их уурлах хүн дээ. Би ер нь хамгийн хэцүү эсэргүүцэл,  этгээдийнхээ толгойноос ганц үс ч зулгаахыг боддоггүй хүн. Ширээт гэлэнмаа үе үе миний яриаг тасалж,  босон харайж,  ийш тийш алхалснаа суудалдаа эргэж сууж байв. Заримдаа гараа өргөж,  нүдээ дээш харан,  чингэснээ толгойгоо миний хоёр өвдөгний хооронд хавчуулж байв. Намайг шоронд яаж хоригдсон,  миний сэтгэлд нөхөцсөн гэсэн ад зэтгэрийг хэрхэн “зайлуулсан”,  олны өмнө “гэм наманчлуулсан” зэргийг ярихад бараг орь дуу тавив. Яриагаа төгсгөөд би чив чимээгүй боллоо. Ширээт гэлэнмаа орон дээрээ тэгнэн нүүрээ хөнжлөөр бүтээчхээд гараа дээш алдалчхаад нэг хэсэг хэвтэж байхад нь би өгүүлрүүн:

	“Эрхэм эхээ,  танд ийм зовлон үүдсэндээ хүлцэл өчье. Би танд урьдаас хэлсэн шүү. Та л заавал яриулна гэсэн...” гэв. Тэр доорх үгээр хариулав:

	— Яасан хүний үнэргүй амьтад вэ,  ямар бузар булай улс вэ! Сүмд ингэж хүний ёсоо алдана гэж байх уу. Үзэн ядахуй,  жирийн муу оёгтой хамжихаараа юунд хүргэдгийг хэн яаж мэдэх вэ. Аз болоход би зөөлөн хүн. Би бүх гэлэнмаагаа хайрладаг. Тэд миний зүрхэнд их бага хэмжээгээр зай эзэлдэг. Бүгдээрээ бие биеэ хайрладаг. Үгүй,  энэ туяхан бие яаж ийм их тамлалыг дааж байв? Яаж энэ хөөрхий эрхтнүүд нь хэмхэрчихсэнгүй вэ? Яаж энэ нарийн хөдөлгүүр нь эвдрэн сүйдсэнгүй вэ? Нүдний нь цог жавхаа нулимсандаа яаж унтарсангүй вэ? Хатуу амьтад! Ийм гарыг хүлсэн гэнэ ээ!... Тэр миний гарыг барьж үнсэж байлаа. “Энэ нүдийг нулимсанд живүүлсэн гэнэ ээ...” гээд үнсэж байлаа.

	“Энэ уруул амнаас ёолох янцаглах дуу сонслоо гэнэ ээ...” хэмээгээд мөн үнслээ. “Энэ сайхан тунгалаг нүүр царайг уйтгарын манангаар цаг үргэлж бүрхээлээ гэнэ ээ...” гээд үнсэж байлаа. “Энэ хацрын жавхаалаг сарнайг гандаалаа гэнэ ээ...” гээд илэн таалан үнсэж байв. “Ийм толгойны гоо үзэмжийг алдагдуулж үсийг нь зулгаан,  тархийг нь зовоох гэж...” гээд миний толгой,  дух,  үс үнслээ... “Энэ хүзүүнд олсны гогцоо оруулж,  энэ мөрийг хурц үзүүртэй юмаар урлаа гэнэ ээ!...”

	Ширээт гэлэнмаа хүзүү толгойноос даавууг авч,  бошинзын зах ярахад задгай үс маань ил мөрөн дээр намиран бууж,  хөхний ховил харагдахад хүзүүнээс минь авхуулаад мөр,  дутуухан харагдах хөхийг минь хүртэл үнсэв.

	Чингээд,  түүнийг чичирч,  үг хэл нь эвлэж өгөхгүй,  нүд гар нь тэнэж,  хоёр өвдөгний хооронд оруулсан өвдгөө наалдуулан адтай нь аргагүй шахаж,  тэвэрсэн гар нь цочмог хөдлөхийг үзвэл нөгөө өвчин нь хөдлөх нь гэж мэдлээ. Би яаснаа ч сайн мэдсэнгүй,  гэхдээ ухаан зүггүй айж,  дагжин чичирч,  хүч тамир гэнэт алдрахыг мэдээд энэ өвчин нь халдвартай юм байна гэж сэрдсэн минь зөв боллоо гэж бодов.

	Би түүнд хэлсэн нь:

	Эрхэм эх та намайг ямар замбараагүй байдалд оруулчхав даа. Хэрэв хүн ороод ирвэл...

	— Битгий яв,  битгий яв. Хүн орж ирэхгүй гэж албадсан дуугаар хэлэв.

	Гэвч би босож түүний биеэс хөндийрөх гэж мэрийн хэлсэн нь:

	— Эрхэм эхээ,  болгоомжлоорой,  таны өвчин дахих нь байна шүү,  намайг явахыг болгооно уу гэв.

	Би холдмоор байлаа. Тэгэхгүй бол болохгүй байлаа. Энэ мэдээж хэрэг,  гэхдээ болохгүй байлаа. Тамир тэнхээ нэгмөсөн үгүй болж,  хоёр өвдөг нугарчих гээд байгаа юм шиг санагдаад байлаа. Тэр суугаа янзаараа,  би зогсоо байлаа. Тэр намайг татахад дээрээс унаж,  бэртээчих вий гэж эмээн орны нь захад суун өгүүлрүүн:

	“Эрхэм эх,  би юу болчихсоноо мэдэхээ байлаа. Бие нэг л онцгүй байна”.

	— Би ч адилхан,  жаахан амарчих,  тэгсхийгээд зүгээр болно,  гайгүй ээ гэв. Үнэндээ ширээт гэлэнмаа ч тайвширч,  би ч мөн амсхийлээ. Бид хоёрын аль алины нь сүр сүлд буурч,  би дэр рүү нь толгойгоо гилжийлгэчихсэн,  тэр миний нэг өвдгийг дэрлэж,  духаа өрөөсөн гар дээр тавьчихсан сууж байв. Бид хоёр хэдэн хувь ийнхүү байдалтай байлаа. Түүний юу бодож байгааг би мэдсэнгүй,  миний хувьд ч юу ч бодсонгүй,  бодох ч тэнхээгүй байлаа. Хамаг бие нэгмөсөн сульджээ. Чимээ имээгүй ийнхүү сууж байтал ширээт гэлэнмаа эхэлж ам нээн надад хэлсэн нь:

	— Сюзанн,  таны яриагаар үзвэл та эхнийхээ ширээт гэлэнмаад үйлийн үргүй сайн байсан юм шиг санагдах юм.

	— Их сайн байсан.

	— Тэр таныг надаас илүү хайрлаагүй байхад,  та түүнийг илүүтэй хайрлаж байжээ дээ...

	Та миний үгэнд хариу хэлэхгүй юу?

	— Би зовж байсан юм. Миний зовлонг нимгэлж байсан юм.

	— Ингэхэд гэлэнмаагийн амьдралд сүжиггүй болсон тань ямар учиртай юм бэ? Сюзанн,  та надад бүгдийг хэлээгүй шүү.

	— Уучлаарай,  хатагтай.

	— Юу! Та бол хүний сэтгэлийг татах хүн. Тийм шүү,  хүүхээ,  тийм. Түүнийгээ аль хир вэ гэдгийг та ч өөрөө мэдэхгүй,  үүнийг чинь танд хэн ч хэлээгүй байж таарахгүй.

	— Надад хэлсэн юм шүү.

	— Үүнийг хэлсэн хүн зэвүүг тань хүргээгүй юу?

	— Үгүй.

	— Аа тэгвэл,  та дуртай байсан байх нь ээ?

	— Огт үгүй.

	— Юу гэнэ ээ! Зүрх тань хэзээ ч юу ч мэдрээгүй юм уу?

	— Юу ч мэдрээгүй.

	— Яалаа гэнэ ээ! Тэгвэл эцэг эхийн тань нууцхан бөгөөд буруу гэж үзсэн ямар нэг хүсэл тачаал таныг сүмд таалалгүй болгосон биш байх нь ээ? Хэлчих л дээ,  надад нууцыг нь. Би хүлцэнгүй хүн шүү.

	— Эрхэм эх,  танд хэлээд байх юм алга байна.

	— Үгүй ээ,  дахин асуухад сүмийн амьдралд дургүй тань юунаас болсон юм бэ?

	— Амьдрал өөрөө намайг ийм болгосон юм. Би сүмд заавал гүйцэтгэх ёстой үүрэг,  даяанч амьдрал,  албадлагыг үзэн яддаг юм. Би өөр юманд заяагдсан гэж санагдаж байгаа юм.

	— Яагаад тэгж санагддаг билээ?

	— Уйтгар намайг мөхөөдөг. Би уйдаж байна.

	— Энд ч мөн адилхан уу?

	— Тийм ээ эрхэм эх,  хэдийгээр та надад сайн ч гэсэн энд ч мөн адилхан.

	Сэтгэл тань нууцхан сэртхийж,  ямар нэг хүсэл төрөхгүй байна уу? -Ер үгүй.

	— Тийм юм шиг байна. Та тайван шинж төлөвтэй хүн юм.

	— Яриа юу байх вэ.

	— Хүйтэн ч юм шиг.

	— Тэрийг ч мэдэхгүй ээ.

	— Та сүмийн гадуурх ертөнцийн амьдралыг мэдэх үү?

	— Тун өчүүхэн мэднэ.

	— Ертөнцийн амьдралын юунд нь та татагдаж байна вэ?

	— Үүний учрыг төдий л нарийн тайлбарлаж чадашгүй нь. Гэхдээ ямар нэг юм байгаа гэж бодож байна.

	— Эрх чөлөө хасагдсан гэж та харамсдаг юм уу?

	— Тэр тийм. Өөр олон юм ч байж магадгүй.

	— Бусад юм гэдэг нь юу юм бол доо? Найз минь үнэн зүрхнээсээ яриарай. Ханьтай болмоор байна уу?

	— Уг нь ийм амьдралд байснаас хадамд гарах нь ч дээр байж магадгүй. Энэ мэдээж хэрэг.

	— Яагаад дээр гэж?

	— Би мэдэхгүй байна.

	— Мэдэхгүй гэнэ ээ? Гэхдээ хэл л дээ,  эр хүн хажууд чинь байхад ямар сэтгэгдэл төрдөг вэ?

	— Ямар ч сэтгэгдэл төрдөггүй. Хэрэв аль нэг эр хүн ухаалаг бөгөөд зөв сайхан яривал үгийг нь дуртай сонсдог. Хэрэв сайхан царайтай бол ажиглаж хардаг.

	— Зүрх сэтгэл тань догдолдоггүй юу?

	— Одоо хүртэл зүрх хөөрч үзээгүй.

	— Яалаа гэнэ ээ! Эр хүн харцаа өөрийн чинь харцанд тусгахад ер мэдэрдэггүй гэж үү?

	— Заримдаа баахан балмагдаж нүдээ доош хардаг.

	— Сэтгэл догдолдоггүй гэж үү?

	— Үгүй.

	— Таны мэдрэхүй юу ч хэлэхгүй байна гэж үү?

	— Би мэдрэхүйн хэл гэдгийг мэддэггүй.

	— Гэхдээ мэдрэхүй хэлтэй л байдаг юм даа.

	— Магадгүй л юм.

	— Та тэрийг мэдэхгүй гэж үү?

	— Огт мэдэхгүй.

	— Юу,  та юу даа... Энэ чинь тон аятайхан хэл юм шүү. Та түүнийг мэдмээр байна уу?

	— Үгүй шүү,  эрхэм эх,  мэдээд би яах юм бэ?

	— Уйтгарыг чинь сэргээнэ.

	— Уйтгарыг харин асааж магадгүй. Бас тэгээд хэнтэй ч ярьдаггүй мөртөө мэдрэхүйн хэл байна гэдэг юу гэсэн үг вэ?

	— Ярина гэдэг заавал хүнд ханддаг. Энэ нь ганцаараа өөртэйгөө ярилцсанаас хавьгүй илүү. Өөртэйгөө ярина гэдэг бас ч таалал эс хүртэх нь үгүй.

	— Би үүнийг ер ойлгохгүй байна.

	— Хэрэв чи хүсвэл тодорхой хэлж болно шүү. Эрхэм хүүхэд минь.

	— Үгүй ээ,  эх минь,  үгүй. Надад мэдэх юм алга. Өөрт хүртээлгүй юмыг үгүйлж харамсахад хүргэх юм олж мэдсэнээс юу ч мэдэхгүй байсан нь дээр. Надад ямар ч хүсэл алга. Би гүйцэтгэж чадахгүй юм руугаа тэмүүлэхийг ерөөсөө хүсдэггүй.

	— Яагаад чадахгүй гэж?

	— Үгүй,  би энэ хүслээ яаж хангаж чадах билээ?

	— Над шиг л хангахгүй юу.

	— Тань шиг гэнэ ээ. Үгүй энэ сүмд чинь хэн ч байхгүй шүү дээ.

	— Би энд байна,  эрхэм найз минь,  та энд байна.

	— Үгүй,  тэгээд,  би танд юу юм бэ? Та надад юу юм бэ?

	— Яасан ч гэнэн цагаан юм бэ дээ.

	— Аяа,  эрхэм эх,  яг тийм шүү би. Гэнэн цагаан биш болсноос үхсэн нь дээр гэж боддог шүү би.

	Энэ үг түүний сэтгэлийг ямар учраас хөндсөнийг бүү мэд,  нүүр царай нь гэнэт хувиран,  их л албархаг бөгөөд балмагдсан янзтай болж,  өвдгөн дээр тавьсан гар нь эхлээд нидрэхээ больж,  тэгсхийгээд татаж авав. Нүд нь доош харжээ.

	Би түүнд хэлсэн нь:

	— Эрхэм эх минь,  танд юу тохиолдов? Миний амнаас таныг гомдоох үг арай гараагүй биз? Уучлаарай намайг. Таны надад олгосон эрхийг л эдэлсэн хэрэг юм шүү. Танд хэлэх үгээ бодож нягтлаагүй шүү би. Хэрэв бодож нягтлах юм бол харин ч бүр өөр болоод явчхаж магадгүй. Та бид хоёрын ярьж байгаа юмыг би даанч мэдэхгүй юм. Уучлаарай намайг.

	Энэ үгээ хэлээд би хоёр гараараа хүзүүг нь тэвэрч толгойгоо мөрөн цээр нь тавив. Тэр мөн хоёр гараа над руу явуулж их л найрсаг тэврэв.

	 

	Бид хоёр хэдэн хором ийм янзтай байж,  дараа нь тэр найрсаг бөгөөд тайван янзаар асуусан нь:

	— Сюзанн сайхан унтаж байна уу?

	— Ялангуяа сүүлийн хэд хоног жигтэйхэн сайхан унтаж байна.

	— Толгой дэрэн дээр тавихтайгаа зэрэг нойрсож байна уу?

	— Ерөнхийдөө тийм.

	— Заримдаа даруй нойрсохгүй үедээ та юуны тухай боддог вэ?

	— Өнгөрсөн амьдралаа боддог. Ирээдүйн амьдралаа боддог. Бурхан тэнгэрээс аврал эрдэг,  эсвэл уйлж байдаг. Ер аль юмыг тэр гэх вэ?

	— Өглөө та эрт сэрвэл яадаг вэ?

	— Босдог.

	— Сэрэнгүүтээ юү дээ?

	— Тийм,  сэрэнгүүтээ.

	— Та юм мөрөөдөх дуртай юм уу?

	— Үгүй.

	— Хэвтэж амрах дуртай юм уу?

	— Үгүй.

	— Халуун хэвтэртээ дургүй юм уу?

	— Үгүй.

	— Хэзээ ч...

	Энэ үгэн дээр тээглэсэн нь аргагүй биз. Надаас асууя гэж бодсон юм нь эвгүй юм байж. Энэ тухай хэлсэн бол бүр ч муу юм болох байсан байж магадгүй. Гэхдээ би юу ч нуухгүйгээр шийдлээ...

	— Өөрийгөө сонирхон ажиглаж,  гоо үзэмжээрээ бахархах дур тань хэзээ ч хүрсэнгүй гэж үү

	— Үгүй шүү,  эрхэм эх,  таны хэлж байгаагаар өөрийгөө сайхан гэж би мэддэггүй. Сайхан юмаа гэхэд бусдад л сайхан байдгаас өөртөө сайхан байдаггүй гэдэг.

	— Үгүй,  та энэ сайхан хөх,  хүзүү,  гуя,  хэвлий,  энэ сайхан чанга,  торго шиг зөөлөн цагаан биедээ гараа хүргэе гэж хэзээ ч санаанд тань орсонгүй гэж үү?

	— Аяа,  энэ үгүй шүү. Ингэвэл нүгэл болох бий. Ийм явдал тохиолдсон юм гэхэд яаж би нүглээ наманчлах байсан бол.

	Өөр юу ч ярилаа даа санахгүй байна. Ширээт гэлэнмааг доор хүлээх өрөөнд хүн уулзахаар дуудаж байгааг мэдээлэхэд дургүйцсэн янзтай санагдав. Хэдийгээр таатай юм хөөрөөгүй ч цааш нь таслахгүй яриад баймаар санагдсан бололтой. Тэгээд бид хоёр саллаа.

	Миний сүмд ирсэн цагаас,  сүмийнхэн ийм хөл хөгжөөнтэй байсангүй. Ширээт гэлэнмаагийн зан төлөв тогтворгүй мэт байснаа намайг ирсэн цагаас хойш тогтлоо гэж ярилцаж байв. Тэр ч байтугай ширээт гэлэнмаа надад зориулан гэлэнмаа нарт хэдэн өдрийн амралт өгсөн бөгөөд үүнийг баяр гэж нэрлэх бүлгээ. Энэ өдөр бусад өдрөөсөө арай дөмөг хоол өгдөг агаад сүмийн хурлын цаг ч богино,  илүү гарсан цагт нь амруулдаг билээ. Гэвч нөгөөдүүлд хийгээд надад олдсон энэ аз завшаантай цаг төгсгөл болох ёстой байжээ.

	Сая миний дүрслэн бичсэн явдал энэ янзаар олон дахин үргэлжилсэн бөгөөд би тоохоо болив. Хоёр дахь удаагийн нь явдлыг өгүүлбэл ийм буюу:

	Ширээт гэлэнмаагийн сэтгэл тогтворгүй болж эхлэн,  хөгжил баясгалан,  тайван шинж нь арилж,  нойр нь ч мууджээ. Маргааш шөнө нь бүгдээрээ нойрсож сүмд ямар ч чимээ шуугиангүй болсон хойно ширээт гэлэнмаа босож хонгилоор жаал тэнэснээ миний жовгон руу ирлээ. Би үнэгэн нойртон хүн. Түүнийг мөн болохыг таалаа. Саатан зогсож духаа хаалганд наан намайг унтаж байсан бол сэрээчихмээр чимээ гаргав. Би дуугарахгүй л байлаа. Нэг л цөхөрсөн дуу сонстож,  хүн санаа алдах шиг санагдав. Бие арзасхийх шиг болж,  дараа нь Аwе- г уншихаар шийдлээ. Хариу хэлэхийн оронд аяархан алхсаар холдлоо. Удалгүй эргэж ирээд мөн л харамсаж санаа алдах нь сонстлоо. Би дахиад л “Аwе”-г уншлаа. Хоёр дахь удаагаа буцаад явлаа. Миний сэтгэл амарч нойрслоо. Тэгтэл унтаж байх үеэр орж ирээд орны хажууд суужээ. Орны хөшиг нээж,  гарт барьсан бяцхан лааны нь гэрэл нүүрэнд тусжээ. Тэрийг гартаа барьсан хүн нь миний унтахыг харж байжээ,  ямар ч гэсэн нүдээ нээхдээ ийм байдалтайгаар л бодсон юм. Энэ хүн ширээт гэлэнмаа яах аргагүй мөн байлаа.

	Би цочир өндийв. Тэр миний тав алдахыг хараад хэлсэн нь: “Сюзанн тайвшир,  би байна...”

	Би дэрэн дээрээ дахин толгойгоо тавьж өгүүлрүүн:

	— Эрхэм эх,  энэ орой болсон хойно та үүгээр юу хийж яваа юм бэ? Таныг энд юу авчирдаг байна. Яагаад унтахгүй байна вэ?

	Тэр хариулсан нь:

	— Унтаж чадашгүй нь ээ. Бөх унтаагүй удлаа.

	Хар дарж зүүдлээд хэцүү байна. Арайхийн нүдээ аниад хэвтэхтэй зэрэг л таны туулсан зовлон санаанд орж ирээд болдоггүй. Та энэ хуншгүй амьтдын гарт харагдаад болдоггүй шүү. Үс тань нүүр рүүгээ унжчихсан,  хөл гар тань улаан нялга болчихсон,  гарт тань бамбар,  хүзүүнд тань олсны гогцоо харагдаад байх юм. Тэд таны амийг хороох гээд байгаа юм шиг санагдаад байна. Эвгүйрхэж чичрээд хамаг биеэр хүйтэн хөлс дааварлаад болдоггүй. Тэгээд танд тус хүргэмээр санагдлаа,  дуу алдан,  сэргээд нойр дахин хүрэх болов уу гэж дэмий л хүлээж байна даа. Энэ шөнө надад ийм л явдал тохиолдлоо доо. Миний найзад золгүй явдал тохиолдох нь гэж тэнгэр надад хэлээд байгаа юм шиг санагдахад айлаа. Тэгээд босож хаалганы тань дэргэд ирэн чагнаад таныг унтаагүй,  амандаа юм хэлээд байх шиг болохоор буцлаа. Эргэн ирэхэд та бас л юм хэлээд байх шиг болохоор мөн л холдож,  гурав дахь удаагаа эргэн ирж таныг унтаж байна гэж санаад ороод ирлээ л дээ. Таны ойрхон ийнхүү нэлээд удаж,  таныг сэрээчих вий гэж эмээн,  хөшгийг чинь татах уу,  яах вэ,  явдаг ч юм билүү гэж эхлээд тээнэгэлзсэнээ хэдийгээр таныг амрахад саад болж байна даа гэж айсан ч хөөрхий Сюзанны минь бие сайн байна уу,  үгүй юу гэдгийг мэдэх хүслээ дарж чадсангүй дээ. Таныг харлаа,  унтаж байхдаа ч яасан сайхан харагдана вэ та!

	— Эрхэм эх минь,  та яасан сайн хүн бэ?

	— Би салхинд цохиулчихжээ. Гэхдээ муу хүүхдэд минь айх явдал үгүй юм байна гэдгийг мэдэж авлаа. Одоо би унтах байхаа. Аль вэ,  гараа өг дөө надад.

	Би гараа өглөө.

	— Судас тань яасан намуухан цохилно вэ? Бүр жигд шүү. Өөрийг чинь зовоож байгаа юм алга.

	— Би их тайван унтаж байгаа шүү.

	— Та яасан ч азтай юм бэ дээ.

	— Эрхэм эх,  ханиад тань үгдэрчих вий дээ.

	— Яг үнэн,  баяртай,  сайхан найз минь баяртай. Би явъя даа.

	Гэхдээ тэр ер явсангүй,  намайг нүд салгахгүй ширтсээр,  нүднээс нь хоёр дусал нулимс цувран гарав. “Эрхэм эх,  юу болов? Та уйлж байна уу? Танд зовлон зүдрэлээ ярьсан минь дэмий ч юм болов уу даа...” гэж би хэллээ.

	Гэтэл юу юугүй хаалга хааж,  лаагаа унтраагаад над руу чиглэн ирэв. Намайг тэврэн авч,  миний хажуугаар хөнжил дээр минь хэвтэв. Нүүрээ миний нүүрэнд нааж,  нулимс нь хацар норгон,  санаа алдаж,  зүдрэнги бөгөөд тасалдангуй дуугаар “Эрхэм найз минь,  өрөвдөөч намайг!” хэмээн өгүүлэв. Би хэлсэн нь:

	— Эрхэм эх,  юу болов та? Бие тань базаахгүй байгаа юм биш биз?

	Би танд ямар тус хүргэх вэ?

	Тэр хариулсан нь:

	— Бие дагжин чичрээд байна. Бүх биеэр үхээрийн муу хүйтэн орчхож.

	— Би босож таныг орон дээрээ хэвтүүлдэг юм бил үү?

	Тэр надад хэлсэн нь:

	— Үгүй ээ,  та босоод яах юм бэ. Харин хөнжлөө жаахан сөхчих. Би биед чинь ойртож дулаацъя. Тэгвэл эдгэрэх байгаа гэв.

	— Эрхэм эх,  энэ болохгүй шүү дээ. Хүн хэрэв үүнийг мэдвэл юу гэж хэлэх вэ? Үүнээс ялимгүй хэргээр гэлэнмаа нарыг шийтгэхийг би харсан. Сэнт Мари сүмд нэг гэлэнмаа шөнө өөрийнхөө сайн найзын жовгон руу орсныг юу гэж муугаар бодсон гэж санана. Сүмийн захирал надаас өөртэй чинь нэг дор унтъя гэж аль нэг хүн гуйсан уу,  үгүй юу гэдгийг асуун тийм явдал гаргуулж болохгүй гэдгийг хатуу анхааруулж байна билээ. Би түүнд намайг илж таалсныг тань хүртэл яриад үүнийг ямар ч гэм зэмгүй гэдгийг хэллээ. Гэтэл тэр үүнийг шал өөрөөр бодож байх юм. Би түүний зөвлөгөөг дагаад мартчихсанаа мэдэхгүй байна. Энэ тухай танд ярина гэж бодоод байсан юм.

	— Эрхэм найз минь,  бидний хавь ойрынхон бүгдээрээ унтаж байна. Хэн ч үүнийг мэдэхгүй. Шагнах,  шийтгэх нь надаас л гарна шүү дээ. Захирал юу ч гэж хэллээ гэсэн нэг найзынх нь сэтгэл амар тайвангүй болж нойр нь хүрэхгүй,  тэр тусмаа хүйтэн жихүүн шөнө орж ирсэн тэр найзыгаа хажуудаа хэвтүүлэхэд муу юм юу байх вэ. Хайртад нь золгүй явдал заналхийлж байгаа юм биш биз гэж үзэхээр ирэхэд муу нь юу байсан юм бэ. Сюзанн,  та ээжтэйгээ юм уу,  аль нэг эгчтэйгээ нэг орон дээр ер хэвтэж байгаагүй юм уу?

	— Ер үгүй шүү.

	— Хэрэв тийм тохиолдол гарах юм гэхэд та сэтгэл зовохгүйгээр байж чадахгүй нь ээ? Хэрэв эгчийн тань зүрх догдолж хүйтэнд даарч өөрийн чинь хажуугаар хэвтье гэвэл татгалзана гэж үү?

	— Тэгэхгүй байх гэж бодож байна.

	— Тэгвэл би таны эрхэм эх биш гэж үү?

	— Мөн л дөө. Та миний эрхэм эх. Гэхдээ үүнийг хориглосон юм.

	— Эрхэм найз минь,  үүнийг би бусдад хориглодог. Танд би зөвшөөрч байна. Танаас гуйя. Би жаахан дулаацаад гаръя. Гараа өгөөч... Би түүнд гараа өглөө. Тэр надад өгүүлрүүн:

	— Хүүе ээ,  бариад үз дээ,  харж байна уу,  би дагжин чичирч байгаа биз. Чулуу шиг хүйтэн болсон байгаа биз.

	Энэ үнэн байлаа. Би хэлсэн нь:

	— Ай,  эрхэм эх та өвдчихнө шүү дээ. Аль вэ би зах руу нь хэвтье. Та бүлээн хэвтэрт дулаацаж үз гэв.

	Ийнхүү би хажуу тийшээ болж,  хөнжлөө авлаа. Тэр миний байрыг эзэллээ. Аяа,  бие нь юутай барагтай байсан гэж санана. Бүх эрхтэн нь нэлэнхийдээ чичирч байлаа. Надтай ярьж,  биед ойртох санаатай байсан боловч үг ч дуугарч чадахгүй,  дөрвөн мөчөө ч хөдөлгөж чадахгүй байлаа.

	Ширээт гэлэнмаа аяархан дуугаар хэлсэн нь:

	— Сюзанн,  найз минь,  жаахан ойртохгүй юу... гэв.

	Гараа явуулахад нь би ар нуруугаараа түүн рүү эргэж хэвтлээ. Тэр миний биед зүрх муутайхан хүрэнгээ баруун гараа цээжин доогуур оруулж зүүн гараа дээгүүр явуулж тэврэв. Чингээд өгүүлрүүн:

	— Бие цэв мөс болжээ. Танд муу юм болох болов уу гэж айгаад биед тань ч хүрэхээс эмээгээд байна шүү.

	— Эрхэм эх,  та айх юу байсан юм бэ?

	‘ Тэгтэл ширээт гэлэнмаа нэг гараа хөхөн дээр,  нөгөө гараараа бэлхүүсээр тэврэн,  хөлөө минийх дээр ачихад би дулаацуулах гэж шахлаа. Эрхэм эх надад хэлсэн нь:

	— Аяа,  эрхэм найз минь,  хөл маань түргэн бүлээцэж байгааг харж байна уу. Таныхтай яг нийлэлдчихсэнийх шүү дээ.

	— Харин ингэхэд бүх бие тань энэ маягаар дулаацахад юу дутаад байна вэ? гэж би асуулаа.

	
— Юу ч дутаагүй л дээ. Гэхдээ та л хүсэх юм бол...

	Намайг эргэхэд тэр цамцаа ярав. Би бас өөрийнхийгөө ярах гэж байтал хаалга хоёр ч удаа тон хүчтэй дэлдэв. Би мэгдэн сандарч орныхоо нэг тал руу уналаа. Ширээт гэлэнмаа нөгөө тал руу уналаа. Чих тавин чагнавал,  нэг хүн өлмий дээрээ гишгэсээр хажуугийн жовгон руу явах нь сонстлоо. Би хэлсэн нь:

	— Аа,  энэ Сэнт Терез гэлэнмаа мөн байна. Тэр таныг хонгилоор өнгөрөн гарч над руу орж ирэхийг харж л дээ. Бидний яриаг сонсож авсан байх нь,  юу гэх бол...?

	Би амьд үхсэн хоёрын хооронд байлаа. Ширээт гэлэнмаа цухалдсан дуугаар,  

	— Тийм. Тэр мөн байна. Би яг мэдэж байна. Тэр хүүхэн энэ мунхаг үйлийнхээ лайг санаандаа удаан хадгалах болно доо.

	— Аяа,  эрхэм эх,  түүнд муу юм битгий хийгээч гэж би хэллээ.

	— Сзюанн баяртай. Сайхан нойрсоорой. Унт даа,  сайхан нойрсоорой. Өөрийг чинь өглөөний уншлагаас чөлөөлье. Би энэ өвчит рүү очъё. Гараа өг дөө...

	Би орны нэг захаас нөгөө зах руу гараа сунгалаа. Тэр унтлагын хувцасны ханцуй шамлаж,  их л уртаар санаа алдангаа хурууны үзүүрээс мөр хүртэл үнсэв. “Надад саад болсон энэ амьтан үүнийхээ горыг амсана даа” гэж хэлээд гарлаа. Тэр даруй хаалганы хавьцаа орныхоо хөл рүү ухасхийн очиж чагнавал ширээт гэлэнмаа Терез гэлэнмаа руу орлоо. Хэрэв ямар нэгэн ширүүн дориун хэрэг гарахаар бол босож очоод тэр хоёрыг салгая гэж бодож байлаа. Гэтэл би нэн сандарч балмагдаад босож очихоос төвөгшөөлөө. Нойр хүрсэнгүй. Би энэ сүмд муу үгний бай болж,  ер хачирхмааргүй эл явдлыг адгийн муухайгаар ярьж таарна даа. Чингэхээр Лоншаанд намайг яалаа гэж шийтгэдэг байсныг ч би өөрөө үл мэдэх бөгөөд тэнд байснаас ч долоон дор болно. Бидний алдааг дээдсийн сонорт хүргэнэ,  ширээт гэлэнмааг ажлаас нь хална,  бид хоёрын аль алиныг хатуухан гэсгээнэ гэж бодлоо. Ингээд би чих тавин чагнаж,  ширээт гэлэнмааг Терез гэлэнмаагийнхаас гарч ирэхийг тэсэн ядан хүлээж хэвтлээ. Энэ хэргийг шийдэх тийм ч амаргүй байсан биз. Учир нь ширээт гэлэнмаа бараг шөнөжингөө тэнд байлаа. Тэр ганцхан цамцнаас ондоо хувцасгүй шалдан,  уурлах даарах хоёр зэрэгцээд яаж байгаа бол гэж түүний төлөө юутай зовсон гээч!

	Өглөө нь ширээт гэлэнмаагийн олгосон чөлөө ёсоор босолгүй хэвтмээр байсан авч түвэг гэсэн бодол толгойд орж ирлээ. Хувцсаа бушуухан өмсөж,  найрал дуунд түрүүлж орлоо. Гэтэл,  ширээт гэлэнмаа Сэнт Терез хоёрын бараа ер харагдсангүйд сэтгэлд аятай санагдлаа. Яагаад тэр вэ гэвэл,  нэгд,  энэ гэлэнмаагийн царайг харахад,  хоёрт,  нэгэнт тэр гэлэнмаа өглөөний уншлагад ирээгүй болохоор миний сэтгэлийг амраана гэсэн ам өчгөө өгч ширээт гэлэнмаагаас өршөөл хүртсэн бололтой. Би ч сэтгэл түгших юмгүй боллоо. Зөв таажээ.

	Өглөөний хурал ном дөнгөж дуусмагц,  ширээт гэлэнмаа намайг дуудуулжээ. Би түүн дээр орлоо. Ширээт гэлэнмаа орноосоо босоогүй байсан агаад царай зүс алджээ. Надад хэлсэн нь:

	— Би их тарчиллаа. Ерөөсөө унтсангүй. Сэнт Терез шал өвчтэй амьтан юм. Дахин ийм хэрэг гаргавал би түүнийг хорино доо.

	— Аяа,  эрхэм эх,  түүнийг хэзээ ч битгий хориорой гэж би хэллээ.

	— Өөрөөс нь л болно. Засарна гэж надад амласан. Би итгэж байгаа юм. Харин эрхэм Сюзанн таны бие сайн уу?

	— Сайн,  эрхэм эх.

	— Та жаахан амрав уу?

	— Тун бага амарлаа.

	— Таныг найрал дуунд орсон гэж би дууллаа.

	— Хэвтэхгүй яагаа вэ?

	— Бие барагтайхан юм шиг байсан. Түүнээс гадна би бодохдоо ямар ч гэсэн...

	— Үгүй ээ,  эвгүйрхээд байх юм ер үгүй. Би жаахан нойрсмоор байна. Та ч мөн жовгондоо нойрсоно биз. Миний хажуугаар орж хэвтмээр байвал ч өөр хэрэг.

	— Эрхэм эх,  танд би үнэхээр талархана. Би ганцаараа унтаж сурчихсан юм. Хүнтэй нэг дор унтаж чаддаггүй юм.

	 

	— Тэгвэл яв даа. Өдөр гүнцгийн танхимд хооллохгүй. Хоол унд энд авчирч өгнө. Үдээс хойш орноосоо босохгүй ч байж магадгүй. Орж ирээрэй. Би бас өөр улсыг ч дуудуулсан.

	— Сэнт Терез гэлэнмаа энд ирэх үү? гэж би асуулаа. 

	— Үгүй гэж тэр хариуллаа.

	— Би үүнд харамсахгүй байна.

	— Яагаад?

	— Мэдэхгүй юм,  би түүнтэй учрахаас зовоод байх шиг.

	— Тайвшир,  хүүхээ. Харин тэр өөрөөс чинь айж байгаа байх шүү. Түүнээс айх явдалгүй...

	Би тэднийхээс гарч амрахаар явлаа. Үдээс хойш ширээт гэлэнмаагийнхаар орвол,  сүмийн хамгийн гоё,  хамгийн үзэсгэлэнтэй гэлэнмаа нар цугларчээ. Бусад нь түүнийг эргэж ирээд гарсан байжээ. Та уран зураг мэддэг болохоор нэг ёсондоо нүд хужирладаг нэг сайхан зураг л юм даа,  бэйс ноёнтон. Арваас арван хоёр хүн ажилладаг урлан байна гэж бодогтун. Тэдний хамгийн бага нь арван таван настай,  хамгийн ахмад нь хорин гурван наснаас хэтрээгүй,  ширээт гэлэнмаа дөчөөд настай,  цагаахан,  өнгө зүс буураагүй,  махлаг тарган бөгөөд орон дээрээ өндийн суужээ. Давхар эрүү нь харин ч зохисон мэт,  гар нь бөмбөгөр,  зорж хийсэн юм шиг,  хуруу нь савх шиг нарийхан агаад шигтгээтэй бөлзөг сайхан зохижээ. Нүд нь хар бөгөөд том,  гялалзуур атлаа зөөлөн,  дүрлийн харах нь ховор бүлгээ. Үлгэрлэвэл нүдээ нээх өөрт нь их л ядаргаатай мэт. Уруул нь ал улаан сарнай мэт. Шүд нь цагаан лавай мэт. Хацар нь нэн гоёхон. Эвтэйхэн толгой нь зөөлөн дэрэндээ шигдэн оржээ. Хоёр гараа ар тийш нь дэлгэнхэн жинтүү дээр тохойлджээ. Би орны ирмэг дээр хийх юмгүй сууж байлаа. Нэг гэлэнмаа зөөлөн сандалд суугаад өвдөг дээрх юмаа нэхэж суув. Зарим нь цонхон тушаа тор нэхэж байв. Нэг хэсэг нь шалан дээр,  сандлаас хуулан авсан жинтүү доороо тавьж суугаад,  оёдол хатгамал үйлдэн зарим нь ч алтан утсаар хатгамал оёж,  зарим нь бяцхан ээрүүлээр утас ээрч байлаа. Зарим нь хонгор шар үстэй,  зарим нь хар үстэй,  хэдийгээр цөмөөрөө гоё ч гэсэн бие биетэйгээ ижил хүн үгүй. Зан төлөв нь царай зүс шигээ янз янз. Нэг хэсэг нь амгалан тайван,  нөгөө хэсэг нь хөгжил баясгалантай,  зарим нь буурьтай. Зарим нь дуу цөөнтэй,  гунигтай шинжтэй. Түрүүн хэлснээр надаас бусад нь-дор бүрдээ ажилтай. Хэн нь хэнтэйгээ сайн,  хэн нь хайхрамжгүй,  хэн нь дайсагналцдагийг ялгаж цөхөх юм үгүй байлаа. Найзууд зарим нь зэрэгцэн,  зарим нь өөд өөдөөсөө харан сууж хийх юмаа оролдож авай. Хоорондоо үг хэлэлцэж бие биедээ ингэх тэгэх хэрэгтэй гэж зөвлөн бие биеийгээ хулгайн нүдээр харан энгэрийн зүү,  зүү,  үйлийн хайч авч өгөлцөх далимаар гар хуруугаа атгалцаж байлаа. Ширээт гэлэнмаа тэднийг нүдээрээ харуулдан нэгний нь хийсэн юмыг нь голж,  нэгийг нь залхуу хэмээн,  нэгийг нь хайхрамжгүй,  бас нэгийг нь гунигтай хэмээн хийсэн юмыг нь авчруулан үзэж магтах өөлж,  нэгнийх нь толгойдоо өмссөнийг засаж өгөнгөө “Энэ нөмрөг дэндүү илүү гарч байна. Хүзүү тань төдий л сайн харагдахгүй байна...” гэх зэргээр хүн бүрийг алгасалгүй бяцхан өөлөх,  урамшуулж байна.

	Яг ингэж байх үед хаалга аяархан тогшихыг би сонслоо. Намайг хаалга руу хандахад ширээт гэлэнмаа өгүүлрүүн:

	— Сэнт Сюзанн,  эргээд ороод ирээрэй.

	— За,  эрхэм эх.

	— Заавал шүү,  яагаад вэ гэвэл,  танд дуулгах нэг чухал юм байна.

	— Би одоохон ирнэ...

	Хаалга тогшсон хүн нь хөөрхий Сэнт Терез байв. Сэнт Терез хэдэн хором үг дуугүй зогсов. Би ч мөн үг дуугүй хэсэг зогссоноо өгүүлрүүн:

	— Эрхэм гэлэнмаа,  та надтай уулзах гэсэн юм уу?

	— Тийм.

	— Танд би юугаар тус хүргэх вэ?

	— Одоо би танд хэлнэ. Би эрхэм эхийн дургүйг хүргэчихжээ. Намайг уучиллаа гэж бодож байсан юм л даа. Над тэгж бодох ч шалтгаан бий.

	Гэтэл та нар цөмөөрөө тэднийд цугларчихсан байх юм. Би л үгүй байна. Намайг гадагш гарахыг хориглосон.

	— Та ормоор байгаа юм уу?

	— Тийм.

	— Надаар уламжлан зөвшөөрөл авах гээд байгаа юм уу?

	— Тийм.

	— За байз,  эрхэм найз минь,  би аваад ирье.

	— Үнэнээсээ та миний өмнөөс түүнтэй ярья гэж үү?

	— Тэгэлгүй яах вэ,  танд үүнийг амлаж яагаад болохгүй байх билээ?

	— Нэгэнт амласан бол гүйцэтгэж яагаад болохгүй байх билээ?

	Тэр намайг их л урин зөөлөн харж өгүүлрүүн:

	— Аа,  би түүнийг уучилна,  таныг таалдгийг нь уучилна. Учир юу вэ гэвэл,  танд хамаг ид шид байна. Та тань хамгийн сайхан сэтгэлтэй,  хамгийн сайхан бие цогцостой нь юм байна шүү дээ.

	Би түүнд өчүүхэн тус хүргэе хэмээн дотроо их л баяртай байлаа. Буцаж орлоо. Миний эзгүй тэрхэн хооронд өөр нэг гэлэнмаа ширээт гэлэнмаагийн орны ирмэг дээр миний байрыг эзлэн сууж,  өөр рүү нь бөхийн,  хоёр гуяны нь хооронд тохойлдон хийсэн юмаа үзүүлж байв.

	Ширээт гэлэнмаа нүдээ бараг аниад харахтай үгүйтэй,  “мөн”,  “биш” хоёрын аль нэгийг хэлж байв. Би дэргэд нь зогсож байлаа. Намайг ажиглахгүй байв. Гэтэл төдхөн түүний алмайрсан нь алга болов. Миний байрыг эзэлсэн гэлэнмаа босож өгөхөд нь би суулаа. Тэгээд ширээт гэлэнмаа руу ялимгүй тонгойход,  тэр орноосоо үл мэдэг өндийсхийн би үг дуугараагүй боловч энэрэл хайр эрснээ мэдүүлсэн харцаар харав. Тэр хэлсэн нь:

	— За юу байна даа,  ярь,  юу хүсмээр байна вэ? Өөрт тань би татгалзаж чадна гэж үү дээ?

	— Сэнт Терез гэлэнмаа...

	— Мэдэж байна. Би түүнд үнэхээр дургүй хүрч байгаа юм. Гэтэл Сэнт Сюзанн тэрний төлөө зуучилж байна. Уучилъя даа түүнийг. Орж болно гээд хэлчих дээ.

	Би ухасхийн эргэв. Хөөрхий бяцхан гэлэнмаа хаалганы ард хүлээн зогсож байлаа. Намайг ор гэхэд чичрэн,  нүд далдирсаар орлоо. Терез нэг үзүүрийг нь торгосон туузан шаагаа алхахтайгаа зэрэг гараасаа алдахад би авч өглөө. Чингээд гараас нь барьж ширээт гэлэнмаа руу дөхүүлж өглөө. Терез гэлэнмаа өвдөг сөхрөн сууж,  нэг гарыг нь авч хэдэнтээ гүнзгий санаа алдан нулимс асгаруулангаа үнслээ. Чингээд миний нэг гарыг авч ширээт гэлэнмаагийн гартай нийлүүлэн аль алийг нь үнслээ. Ширээт гэлэнмаа түүнийг босож хаа дуртай газраа суухыг дохиогоор мэдэгдэхэд үгийг нь дагав. Биднийг дайлах юм боллоо. Ширээт гэлэнмаа босож яван ер хамт суухгүй ширээ тойрон алхалж нэгнийх нь толгой дээр гараа тавьж,  ар тийш нь аяархан хөдөлгөнгөө духыг нь үнсэв. Нэгнийх нь хүзүүний ороолтыг ярж хүзүүнд нь гараа тавьж зөөлөн сандлаа налж хэсэг байзнав. Гурав дахь гэлэнмаа руу очин,  нэг гараа явуулж уруулд нь хүргэн,  хэсэг зуур болсноо тавьсан идээ будаа амсаад,  энэ тэр гэлэнмаад түгээж өгөв. Ийнхүү хэсэг зуур холхисноо миний өмнө ирж,  намайг их л эелдэг агаад хайрлангуй харцаар ширтэв. Ингэхэд нөгөөдүүл,  ялангуяа Сэнт Терез гэлэнмаа түүнд саад хийчих вий гэж эмээсэн мэт харцаа буруулж байлаа. Зочилж дууссаны нь дараа би даруулт хөгжмийн ард сууж хоёр гэлэнмааг дуулахад нь дагаж хөгжимдлөө. Тэр хоёр хэдийгээр заалгаагүй боловч чихэнд чимэгтэй зөв агаад эвтэйхэн хоолойгоор дуулав. Би ч мөн хөгжимдөнгөө дууллаа. Ширээт гэлэнмаа хөгжмийн зэмсгийн хөлд сууж миний дуулж хөгжимдөхийг сонсож,  надад нүд тусгаж байгаадаа сэтгэлийн цэнгэл эдэлж байгаа бололтой. Нөгөөдүүл нь зогсоогоороо юу ч хийлгүй сонсож,  зарим нь ч үйлээ оролдож байлаа. Энэ үдэшлэг таатай сайхан боллоо. Чингээд бүгдээрээ тарцгаалаа.

	Намайг нөгөөдүүлтэй гарах гэхэд ширээт гэлэнмаа саатуулан:

	— Хэдэн цаг болж байна вэ? гэж асуув.

	— Бараг зургаа болох гэж байна.

	— Манай зөвлөлийн зарим гэлэнмаа одоохон орж ирнэ. Би таны Лоншаанаас гарсан тухайгаа ярьсныг эргэцүүлэн бодсон юм. Тэгээд би тэдэнд сэтгэлгээгээ хэлсэн билээ. Тэд миний сэтгэлгээг зөв гэж үзээд бид бүхэн танд нэг юм санал болгох гэсэн юм. Бид санасандаа хүрэх нь гарцаагүй. Хэрэв зорилгодоо хүрвэл манай сүмд хэрэгтэй бөгөөд танд ч ашигтай байх нь магад...

	Зургаан цагт зөвлөлийнхөн орж ирлээ. Ер нь сүмийн нууц зөвлөл нэлээд хөгширсөн настай гэлэнмаа нараас бүрддэг билээ. Би бослоо. Тэд суудлаа эзэллээ. Ширээт гэлэнмаа өгүүлрүүн:

	— Ноён Манури таны өмнөөс сүмд хандив төлж буянтай явдал үйлдэж байгаа гэж Сэнт Сюзанн гэлэнмаа та ярьсан бил үү?

	— Тийм ээ,  эрхэм эх.

	— Тэд нар өөрт чинь юу ч эргүүлж өгөөгүй юу?

	— Үгүй ээ,  эрхэм эх.

	— Тэд ямар ч тэтгэмж хандуулахгүй байна уу?

	— Үгүй ээ,  эрхэм эх.

	— Энэ шударга бус хэрэг байна. Би түүнийг зөвлөлийнхөнд мэдээлсэн юм. Эд таныг тэднээс хувиа нэхэж энэ сүмдээ оруулах юм уу,  өөрийнхөө тулд тэтгэмж төлүүлэхээр заргалдах эрхтэй гэж миний адил боджээ. Таны Манури авгайд төлөх ёстой харамж,  Лоншааны гэлэнмаа нар танд эргүүлж өгөх ёстой мөнгөтэй жиших юм алга. Тэд нараар эзэн суулгах гэж Манури таны хувийг оруулаагүй нь магад.

	— Би бас тэгж бодож байна. Гэхдээ бичээд үзвэл л мэдэгдэнэ дээ.

	— Тэгэлгүй яах вэ. Манури авгай бидний хүслийн дагуу нааштай хариу өгвөл танд санал болгох хэдэн зүйл байна. Бид таны нэрээр Лоншааны сүмтэй заргалдъя. Манай сүмээс яльгүй сүйтгэл гарна л даа. Учир юу гэвэл,  Манури авгай энэ хэргийг нуруундаа үүрэхээс татгалзахгүй болов уу гэсэн олон шинж тэмдэг мэдэгдээд байгаа юм. Хэрэв бид заргаа авбал манай сүм хөрөнгө буюу тэтгэврийг тантай яг талаар нь хувааж авна. Энэ тухай юу бодож байна вэ,  эрхэм гэлэнмаа? Та шууд хариу хэлэхгүй бодосхийж байх шив дээ.

	— Лоншааны гэлэнмаа нар надад их муу юм хийсэн гэдгийг л бодож байна даа. Тэд намайг өсөлж байна гэж санах бол миний сэтгэл тавгүй болох болно.

	— Та өслөх гэсэн хэрэг биш,  харин хүртэх ёстой юмаа нэхэх гэсэн хэрэг.

	— Дахиад л би амьтны хэл ам болох юм биш байгаа?

	— Нэг их зовох юу байх вэ. Таны тухай бараг ярихгүй. Тэр тусмаа,  манай сүм ялуу,  Лоншааны сүм баян. Та биднийг амьд явах насанд л ямар ч гэсэн буянтай хүн маань болно. Энэ шалтгаанаар л бид таныг эсэн мэнд явуулахыг эрхэмлэж байгаа хэрэг биш шүү. Бид цөмөөрөө таныг хайрладаг...

	Ингэтэл зөвлөлийнхөн нэгэн зэрэг “Энэ хүнийг хэн эс хайрлах билээ? Сайхан хүн байна шүү” гэв.

	— Би хэзээ бол хэзээ ширээт гэлэнмаагаасаа гарч болно. Өөр аль нэг гэлэнмаа бол танд над шиг чин сэтгэл гаргах болов уу даа: Ээ дээ,  мэдээжийн хэрэг,  үгүй байхаа даа. Хүнд өвдөх өдөр бий,  бага ч атугай хэрэгцээ гарах цаг бий. Иймд өөрт хэрэг болно гэж,  нөгөөтээгүүр бусдад туслахын тулд тав гурван мөнгөтэй байхад ер илүүдэхгүй.

	Би хэлсэн нь:

	— Эрхэм эх нараа,  та бүхний энэ санаа бодлыг би дэмий гэхгүй. Та нар надад сайн санасандаа үүнийг хийх гэж байна. Гэтэл хараажийн өөр ноцтой юм бас байна. Гэхдээ та бүхэнд бие сэтгэл юугаа зориулахыг огоорохоос өөр нүгэлтэй юм гэж хаа байх билээ. Танаас ганц хичээнгүйлэн хүсэх юм юу вэ гэвэл,  эрхэм эх,  миний дэргэд Манури авгайтай зөвлөлдөхөөс нааш энэ хэргийг битгий сөхөөч.

	— Тэр ёстой зөв. Манури ноёнтонд өөрөө захидал бичмээр байна уу?

	— Эрхэм эх та л мэдэж дээ.

	— Дахин түвэг чирэгдэл гаргахгүйн үүднээс ч бодоход тэгэх нь зөв. Манурид захидал бич. Түвэг чирэгдэлд би дургүй. Би бүр үхтлээ залхдаг юм. Одоохон бич.

	Надад шувууны өд,  бэх,  цаас өгөхөд нь би Манури гуайг ажлынхаа заваар Арпажонд хүрэлцэн ирэхийг хичээнгүйлэн хүсэх ялдамд нэгэн чухал хэрэгт тусламж зөвлөгөө нь хэрэгтэй боллоо хэмээн бичив. Зөвлөл энэ захидлыг уншиж сайшаагаад илгээв.

	Хэдэн өдрийн дараа Манури гуай хүрэлцэн ирэв. Ширээт гэлэнмаа гүүнд уг хэргийг тайлбарлахад тэр ганц ч хором эргэлзэж тээнэгэлзсэнгүй,  гаргасан санаа оноог нь зөвшөөрсөн билээ. Миний болгоомжилсныг инээдэмтэй гэж үзэв. Лоншааны гэлэнмаа нарыг маргааш нь л шүүхэд дуудуулахаар тогтов. Тэгээд ч тэр ёсоор дуудуулжээ. Нэр маань дахиад л илтгэлийн тэмдэглэл,  мэдүүлэг болон хэрэг шүүхэд гарч эхэллээ. Уг нь би үүнд дургүй л байсан юм. Чингэхдээ шүүгч нарт нэрийг минь гутааж,  олны шившиг болмоор элдэв хангайн хов жив,  хуурамч зохиомол юм,  гүжир гүтгэлэг,  хар барааныг аль байдгаараа нэмэрлэжээ. Ингэхэд бэйс ноёнтоон,  өмгөөлөгч нар яагаад хүнийг дур зоргоороо гүтгэж чаддаг байна аа? Тэд чинь ямар ч шударга ёсонд захирагддаггүй улс юм уу? Хэрэв би үүнээс үүдэн гарах уршгийг тааварласан сан бол яалаа гэж энэ хэргийг сөхүүлэхийг зөвшөөрөх вэ дээ. Шүүхэд намайг буруутгаж үйлдсэн баримт бичгүүдийг манай сүмийн гэлэнмаа нарт илгээх санаа төржээ. Тэр гэлэнмаа нар над руу цаг үргэлж ирж үнэний үнэр өчүүхэн ч шингээгүй гутамшигт явдлыг нарийвчлан асуудаг байв. Намайг мэдэхгүй царай гаргах тусам буруутан гэж боддог байлаа. Учир нь би юу ч тайлбарлаагүй,  юуг ч хүлээгээгүй,  бүх юмыг нь эсэргүүцсэн билээ. Миний амнаас гарсан үг бүхнийг худлаа гэж бодон ёжтой инээмсэглэж,  өнгөндөө зөөлөн мэт хэр нь дайрсан үг цухуйлгаж,  миний гэм зэмгүйн тухайд дал мөрөө хавчиж байв. Би уйлан хайлж,  гуниглан суув. Нэг бүдрэхэд долоо бүдэрдэг бүлгээ. Өчиг мэдүүлэхээр явах цаг боллоо. Миний анхны удаа ширээт гэлэнмаад илүүлж таалуулсныг аль хэдийн буруушаасан билээ. Сүмийн захирал дахин тэгүүлж болохгүй гэж надад чандлан тушаасан билээ. Гэтэл аль нэг хүний эрхэнд орсон хүн үлэмжхэн таалал авч байгаа юмыг нь яаж эсэргүүцэж чадах билээ. Тэр нь муу муухай санагдаагүй бол бүр ч яая гэх вэ.

	Энэ захирал миний үйлдсэн айлтгалыг нэг тийш болгоход дөхөм үзүүлэх учиртай хүн. Тэр учраас та түүнтэй танилцах хэрэгтэй болов уу. Энэ Сэн-Франсуагийн гэлэнг Лемуан санваартан гэх бөгөөд нас дөчин таваас хэтрээгүй. Ийм сайхан царай зүстэй хүн ховор. Юм бодоогүй цагтаа нүүр царай нь эевэргүү,  тунгалаг,  дүүрэн мишээлтэй агаад таатайхан. Юм сэтгэсэн цагтаа магнайд нь атираа сууж,  хөмсгөө зангидан,  нүдээ доош харж дүр төрх нь сүртэй болдог билээ. Лемуан эцгийг тахилын өрөөнд байхдаа нэг янз,  хүлээн авах танхимд ганцаараа ч юм уу,  олуул байхдаа бас нэг өөр янзтай болон шал өөр хоёр хүн болдгийг өөр хүн дээр хараагүй юм байна. Ер нь бүх санваартан тиймэрхүү,  би хүртэл хүлээн авахын сараалжин хаалт руу хандах гэхдээ зогтусаж,  нөмрөг,  толгойн алчуураа засаж янзлан,  нүүр,  нүд,  уруул амныхаа хөдөлгөөнийг өөрчилж,  гар хуруу,  бие цогцос,  алхаа гишгээгээ тааруулан,  ярилцах хүнийхээ байдалд тохируулан ямар нэг хугацаанд биеэ барьж,  хиймэл даруу байдал үзүүлдгээ хэдэнтээ мэдэрсэн билээ. Лемуан бие том,  тэнхлүүн,  баясгалантай бөгөөд энгийн цагтаа их найрсаг хүн билээ. Тэр хүн гайхалтай сайхан ярих бөгөөд сүмд бурхны сургаалыг мэдэхийн хувьд их нэртэй,  гадуур номлол түгээгчийн хувьд нэн алдартай. Ярихдаа хүнийг хар аяндаа татах увдистай. Өөрийн номд үл хамаарагдах төрөл төрлийн эрдэм мэдлэгт нэвтэрхий. Нэн сайхан хоолойтой,  хөгжим,  түүх,  гадаад хэл мэддэг бөгөөд Сорбонны гавж. Хэдийгээр нас залуу боловч үндсэн зэрэг дэвээ аль хэдийн хүртжээ. Эчнээ сүлбэж үймүүлдэггүй,  нэр төр хөөцөлддөггүй хүн гэж би бодсон. Ажил мэргэжил нэгтнүүд нь түүнд хайртай. Тэр нэгэнт эхэлсэн шинжлэл судалгаагаа тууштай нам тайван үргэлжлүүлэхийн үүднээс Этампийн сүмийн захирлаар ирэхийг хүссэнийг ёсоор болгосон ажээ. Гэлэнмаа нарын сүмд тэргүүнийг сонгож олно гэдэг ихээхэн чухаг хэрэг. Юу вэ гэвэл,  буурь сууртай,  нэртэй хүнээр толгойлуулах хэрэгтэй. Эцэг Лемуаныг авах гэж хамаг арга чаргаа хэрэглэж эцсийн бүлэгт азын тэнгэр гийж авчээ.

	Их баярын босгон дээр сүмийн тэргийг явуулсанд тэр хүрч иржээ. Түүнийг хүлээж сүм даяар хөл хөөрцөг болсныг харахад сонин байлаа. Юутай их баяр хөөр болж,  өчлөө бэлтгэн,  жовгон жовгондоо яахин сууж,  түүнтэй аль болохоор удаан байх гэж яаж бэлтгэж байсан гээч.

	Панткотын28 урьд өдөр. Лемуан эцгийг хүлээцгээж байлаа. Миний сэтгэл тайвангүй байгааг ширээт гэлэнмаа ажиглаад надтай ярилцав. Би сэтгэл зовсныхоо учрыг огт нуусангүй. Ширээт гэлэнмаа надаас бүр ч илүү зовсон мэт санагдав. Гэхдээ надад тэрийгээ мэдэгдэхгүй гэж хичээж байлаа. Ширээт гэлэнмаа Лемуан эцгийн галаар ёжтой ярин,  миний дотроо гэмшиж байгааг дооглон,  өөрийнх нь болон миний сэтгэл цэврийг Лемуан биднээс илүү мэднэ гэж үү,  сэтгэл тань дотроо аль нэг юманд гэмшиж байна уу гэж надаас асуув. Би үгүй гэж хариулав.

	Тэр хэлсэн нь:

	— Уухайс даа. Би таны дээд гэлэнмаа. Та надад захирагдах ёстой. Энэ шал дэмий хэргийг түүнтэй ярихгүй байхыг танд даалгая. Энэ утга учиргүй хэргийг л ярина гэхгүй бол өчлөгт очоод яах юм бэ гэв.

	Тэгтэл Лемуан эцэг ч ирлээ,  би ч өчлөгт орох гэж байлаа. Жигтэйхэн яарсан гэлэнмаа нар ч өчлөгийг тэсэж ядан хүлээж авай. Миний ээлж дөхөж байв. Ширээт гэлэнмаа над дээр ирж,  зайсхан аваачиж уулзаад хэлсэн нь:

	— Сэнт Сюзанн,  би таны хэлснийг бодлоо. Жовгондоо буцаж очигтун. Өнөөдөр би таныг өчлөгт ороход дургүй байна.

	Би хариулсан нь:

	— Яагаад тэр вэ,  эрхэм эх? Маргааш баярын өдөр шүү дээ. Энэ өдөр бүгдээрээ л адис авдаг шүү дээ. Хэрэв би ганцаараа ариун тахилд ойртож очихгүй юм бол улс амьтан юу гэж бодох юм бэ?

	— Ямар хамаа байсан юм бэ? Хүн юу л гэвэл юу л гэж байг. Та л ямар ч гэсэн өчлөг рүү зүглэх хэрэггүй.

	— Эрхэм эх,  хэрэв надад үнэхээр хайртай юм бол ингэж битгий залхаан цээрлүүлээч намайг. Би танаас хичээнгүйлэн гуйя.

	— Үгүй,  үгүй,  яасан ч үгүй. Та намайг энэ хүнээр эвгүй байдалд оруулах нь. Би их дургүй байна.

	— Үгүй ээ,  эрхэм эх,  би хэрхэвч тийм үйлдэл хийхгүй.

	— Тэгвэл надад андгайл. За даа түвэг дөө. Маргааш та өглөө миний тасалгаанд орж ирж надад гэмээ наманчлаарай. Та ямар ч гэм зэмгүй болно. Хэзээ би та нарыг үл эвлэрүүлж,  алдаа эндэгдлийг тань уучилдаггүй билээ. Та бусадтайгаа хамт ариутгалдаа орно. Яв даа.

	Чингээд би гарлаа. Жовгондоо оров. Сэтгэл уйтгартай агаад зовуурьтай. “Ширээт гэлэнмаа хэдийгээр хориглолоо ч гэсэн Лемуан авгайтай уулзах уу,  байх уу,  эс бөгөөс маргааш ширээтийн өршөөлийг хүртээд л болдог юм билүү,  нэг бол нөгөөдүүлтэйгээ хамт мөргөл үйлддэг юм бил үү,  үгүй бол улс амьтны юу ярихыг үл тоон ерөөсөө ариутгалд ч ордоггүй юм билүү” хэмээн яах ийхээ мэдэхгүй бодлогоширлоо. Ширээт гэлэнмаа над руу дахин орж ирэв. Өчлөгт очсон юм байж. Лемуан эцэг түүнээс намайг яагаад харагдахгүй байгаа учрыг лавлан бие нь зүгээр биз гэж асуужээ. Ширээт гэлэнмаа юу гэж хариулсныг би мэдэхгүй,  ямар ч гэсэн намайг нүглээ наманчлах газар хүлээж байгаа нь илэрхий боллоо. Чингээд надад өгүүлрүүн:

	— Яв даа,  яв. Нэгэнт л тэр уулзъя гэж байгаагаас хойш. Харин,  амаа сайн татна гэж надад батлан илэрхийл гэв.

	Би тээнэгэлзэв. Ширээт шахаж шаардав.

	— Ээ тэнэг минь,  ер дуугарах хэрэггүй юмыг дуугарах нь мунхаг хэрэг биш гэж бодсон юм биш биз дээ чи? гэж надаас асуув.

	— Тэр тухай ярихад юу нь бурууддаг юм бэ? гэж би асуулаа.

	— Буруу юм үгүй,  гэхдээ эвгүй юм байгаа юм. Энэ хүн юугаар гийгүүлэхийг хэн мэдэж байгаа юм бэ? Ам өчгөө өг л дөө гэв...

	Би яахаа мэдэхгүй байснаа,  хэрэв л тэр хүн байцаахгүй бол үг дуугарахгүй гэж ам өчгөө өглөө. Тэгээд явлаа. Би өчих үгээ өчөөд дууслаа. Гэтэл тэргүүн асууж гардаг юм байна. Би юу ч нуусангүй. Тэр хүн надаас хүний санаанд оромгүй мянга түмэн юм асуусныг одоо ч санаж байхад нарийн учир нь олдохгүй юм. Тэр намайг нигүүлсэнгүй янзаар үзэн,  харин ширээт гэлэнмааг бие арзасхийм үгээр хэлэв. Тэр хүн түүнийг нэр төрөө барсан,  чаралба29 болсон муу гэлэнмаа,  осолтой эхнэр,  санаа сэтгэл эвдэрсэн хэмээн,  үхээрийн хар нүгэлд орохгүйн үүднээс намайг тэрүүнтэй хоёулхнаа нэг дор байж болохгүй,  илж таалахад нь нүүр өгөхгүй байхыг даалгав.

	— Үгүй,  эцэг минь,  энэ чинь дээд гэлэнмаа шүү дээ. Хэзээ л бол хэзээ миний жовгонд орж ирж намайг дуртай цагтаа өөр дээрээ дуудаж болно биз дээ гэж би хэллээ. Тэр өгүүлрүүн:

	— Мэдэж байна,  мэдэж байна,  би цөхөрч гүйцээд байгаа юм. Таныг эдүгээ хүртэл нүглээс ангижруулсан бурхан тэнгэрийн ач ивээлийг магталтай. Танд нарийн тайлбарлаж үл зүрхлэн,  танай нэр нүүрээ барсан гэлэнмаагийн муу хэрэгт оролцогч болохоос айж,  бас өөрийнхөө санаа бодлыг сөрөн амнаасаа хорт амьсгаа гаргаж энэ насанд тань хүртэл ариун,  хир буртаггүй хадгалсан нэгэн тансаг цэцгийг гандаахаас эмээн,  гагцхүү дээд тэнгэрийн тусгай ивээлийг өмнөө барин,  таныг ширээт гэлэнмаагаасаа дутаан,  илж таалахад нь цааш түлхэж,  жовгонд нь ер ганцаараа үл орон,  ялангуяа шөнийн цагаар орж ирэх гэвэл хаалгаа тас хааж,  орноосоо босон,  хэрэв дургүйцэхэд чинь тоохгүй зүтгэн орж ирвэл байшингийн хонгилд гарч хэрэг гарвал хүн дуудан,  бүх арга тасарвал нүцгэн ч хамаагүй доошоо тахилын хөл хүртэл бууж хамаг чадал тэнхээгээрээ хашхирч байхыг тушаая. Хэрэв шулам биеэрээ өөр дээр чинь ирж,  салахгүй дагаад байвал бурхан тэнгэрийн хайр ивээлийг хүртэх,  гэмт хэргээс буруулах,  ариун номоо сахих,  амь биеэ хамгаалахын үүднээс хийх ёстой бүхнийг хийж байхыг тушаая. Тийм ээ хүүхээ,  эм шулам,  танай ширээт гэлэнмааг энэ дүрээр танд үзүүлэхээс өөр аргагүй боллоо. Ширээт гэлэнмаа нүглийн цүнхээлд унаж,  өөрийг тань тийш нь татаж живүүлэх санаатай байна. Хэрэв таны чин үнэн сэтгэл түүнийг аймшгаар дүүргэж,  зогсоогоогүй бол та тэнд түүнтэй хамт орох ч юм бил үү. Чингээд нүдээ дээш тэнгэр рүү харан,  дуу алдсан нь:

	— Бурхан тэнгэр минь,  энэ хүүхдийг ашид мөнх ивээлдээ авах ажаамуу. Намайг дагаарай: Satana,  vade netro,  apage,  Satana30. Хэрэв энэ заяагүй амьтан асуух юм бол бүгдийг хэлээрэй,  миний хэлснийг яг тэр чигээр нь давтаарай. Тэрүүнд ертөнцөд хүн болж төрөхгүй тань дээр байсан юм гэж хэлээрэй.

	— Үгүй,  эцэг минь,  тэр танд тун сая өчгөө өгсөн биз дээ гэж би хэллээ.

	Тэр надад хариу үг дуугарсангүй,  харин гүнзгий санаа алдан,  өчлөгийн өрөөний нэг хананд гараа тулж,  зовлонд нэрвэгдсэн хүн адил гараа дэрлэн нэг хэсэг хугацаа өнгөрлөө. Би юу сүвэгчлэхээ ч мэдэхгүй,  дэмий л өвдөг чичирч байлаа. Балмагдан сандарч,  ухаан санаа орж гарч байлаа. Хадан хавцлын ирмэгээр шөнийн харанхуйд бэдэрч,  тэр хавцлыг ч харах сэхээгүй явтал гэнэт тал талаас нь газар доороос “Чи өнгөрсөөн” хэмээн өөр рүү нь хашхирах дуунд сочих аянчин хүн л над шиг болох. Дараа нь намайг тайван агаад сэтгэл зөөлний шинж мэдүүлсэн харцаар харж,  өгүүлсэн нь:

	— Бие тань эрүүл биз дээ? гэж асуув.

	— Эрүүл,  эрхэм эцэг,  

	— Ганц шөнийн нойр даана биз?

	— Даана,  эрхэм эцэг.

	Тэр хэлсэн нь:

	— Тэгвэл энэ шөнө унтаад яах вэ. Оройн хоолны дараа сүмд очиж,  тахилын өмнө мөргөл үйлдэгтүн. Тэнд мөргөж нэг шөнийг өнгөрөө. Танд ямар аюул заналхийлж байсныг та мэдэхгүй. Бурхан тэнгэр өөрийг тань хамгаалсанд баярласнаа илэрхийлэгтүн. Маргааш та бусад гэлэнмаатайгаа ариун тахил руу очоорой. Танд би ганцхан л шийтгэл хүлээлгэнэ. Юу вэ гэвэл,  ширээт гэлэнмаагаасаа хол байж,  хортой илэлт тааллыг нь няцааж байгаарай. Яв даа,  би ч өөрийн тань мөргөлд мөргөлөө хамтатгая. Та миний сэтгэлийг мөн их шаналгах нь дээ. Танд өгч байгаа зөвлөгөөнийхөө үр дагаврыг сайн мэдэж байна. Гэхдээ би таны тулд үүнийг хийх ёстой,  миний өөртөө хүлээж байгаа үүрэг юм. Бурхан бол бидний багш. Бид нар ганцхан хуультай.

	Ноёнтон,  би тэр хүний хэлснийг тэр бүр санахгүй байна. Эдүгээ би түүний хэлсэн үгийг сая танд айлтгасан янзаар надад төрсөн аймшигт сэтгэгдэлтэй жишин үзэж байна. Аль алийг нь үлгэрлэх юм биш. Гэхдээ энэ нь түүний хэлсэн үгний зөвхөн нэг хэсэг юм шүү. Миний ой тойндоо тогтоогоогүй олон юм цаана нь үлдсэн. Учир нь гэвэл,  түүний үг миний санаанд ямар нэг онцгой сэтгэлэгтэй холбогдсонгүй. Түүнийг нэн их цочроосон гэх юмыг би төдий л шальтай юм гэж бодоогүй,  одоо ч бодохгүй байна. Жишээлбэл даруулт хөгжмөөр наадсан үеийг их л хачин гэж түүний үздэг нь юу билээ? Хөгжимд нэн хүчтэй автагддаг хүмүүс байдаггүй гэж үү? Зарим бодрол дуу,  хоолойн зарим солигдол миний нүүр царайг шал өөр болгодог гэж хүмүүс надад ярьж байсан. Үүнд миний онгод хөдөлж,  яасан ийснээ ч бараг мэддэггүй бөгөөд үүгээр өөрийгөө бага зэрэг ч атугай буруутан гэж бодохгүй байна. Хэдийгээр миний ширээт гэлэнмаа ухаан муутай,  санаа сэтгэл тогтворгүй ч гэсэн үүнтэй адил ертөнцийн нэн их мэдрэмтгий бүсгүйчүүдийн нэг байж яагаад болохгүй байх билээ. Сэтгэл хөдлөм аль нэг юмыг ширээт гэлэнмаа нулимс дусаахгүйгээр сонсож чаддаггүй байлаа. Намайг үүх түүхээ ярихад нигүүлсэнгүйн ертөнцөд хар аяндаа орчихдог сон. Түүний бусдын зовлонг өрөвдөх сэтгэлийг тэр хүн бас гэмт хэрэг болгодог нь юу билээ? Шөнө болсон явдлыг энэ хүн үнэхээрийн муухай үр дагавартай гэж бодож байна... Энэ хүн нэлээд хатуу сэтгэлтэй байж таарна.

	Ямар ч гэсэн би түүний зааварласныг яв цав гүйцэтгэж байлаа. Үүнээс юу гарахыг тэр хүн тааварласан нь эргэлзээгүй. Өчлөгийн өрөөнөөс дөнгөж гарангуутаа тахилын хөлд мөргөхөөр явлаа. Толгой гархи энэ аймшгаас дүйнгэ болж,  оройн хоолны цаг хүртэл тэндээс гарсангүй. Ширээт гэлэнмаа миний энэ байдалд сэтгэл түгшиж,  дуудуулсан боловч намайг мөргөлд байна гэсэн хариу өгчээ. Тэр авгай найрал дууны танхимын үүдээр хэдэнтээ үзэгдэхэд би огт хараагүй хүн болж өнгөрлөө. Оройн хоолны цаг цохиж,  би гүнцгийн өрөөнд орж бушуухан хооллов. Тэндээсээ шууд сүм рүү очиж,  оройн завсарлагаагаар ч үзэгдсэнгүй,  тарж,  унтах цаг болоход ч дээшээ гарсангүй. Ширээт гэлэнмаа намайг юу болсныг андахгүй мэдэж байлаа. Шөнө дундын хирд түүнийг миний дэргэд ирэхэд сүмд нам тайван болчихсон байлаа. Сүмийн тэргүүн ширээт гэлэнмааг д үрсэлсэн дүр зураг санаанд бууж ирээд болдоггүй. Хамаг бие чичирч түүнийг эгцлэн харж зүрхлэхгүй байлаа. Түүнийг мангасын царайтай,  галын дөлд автчихсан гэж бодон аман дотроо “Satana,  vade netro,  apage,  Satana” (тэнгэр минь намайг өршөөж энэ шуламсыг надаас зайлуулж өгөөч) гэж уншиж байлаа.

	Ширээт гэлэнмаа сөхрөн сууж,  хэсэг зуур мөргөл үйлдсэнээ надад хэлсэн нь:

	— Сэнт Сюзанн,  та энд юу хийж байгаа юм бэ?

	— Хатагтай,  та намайг харж байна шүү дээ.

	— Хэдэн цаг болж байгааг мэдэж байна уу?

	— Мэдэж байна,  хатагтай.

	— Унтах цаг болчихсон байхад та яагаад эндээс явахгүй байгаа юм бэ?

	— Би маргаашийн их баярт бэлтгэж байна.

	— Энэ шөнийг та энд өнгөрөөх бодолтой вий?

	— Тийм ээ хатагтай.

	— Хэн танд үүнийг зөвшөөрсөн юм бэ?

	— Тэргүүн надад үүнийг даалгасан юм.

	— Тэргүүн сүмийн жаягийг эвдэж даалгах эрх байхгүй,  би харин таныг явж унтахыг даалгаж байна.

	— Хатагтай,  тэр хүний надад оногдуулсан шийтгэл юм.

	— Та үүнийг өөр юмаар орлуулж болно.

	— Би дураараа сонгох эрхгүй.

	— Явъя,  хүүхээ,  явъя. Шөнийн цагаар сүмийн хүйтэнд бие чинь тавгүйрхэнэ шүү. Жовгондоо мөргөл үйлдэнэ биз гэж тэр хэллээ. Чингээд миний гараас барих гэхэд би бушуухан холдлоо. Тэр өгүүлрүүн:

	— Та надаас зугтааж байх шив дээ.

	— Тийм ээ,  хатагтай би зугтааж байна.

	Энэ ариун шүтээний газар мөн,  бурхан тэнгэр ойрхон байгаа,  зүрх сэтгэл минь ямар ч гэм зэмгүй хэмээн тайвширч түүнийг харахаар зүрхлэн,  дөнгөж нүд тусгангаа орь дуу тавьж,  найрал дууны танхимд ухаан мэдрэлгүй амьтан шиг харайн:

	— Надаас холд,  чөтгөр!... хэмээн орилов.

	Тэр миний хойноос дагалгүй,  зогссон газраасаа үл хөдлөн,  хоёр гараа над руу аяархан дэлгэн,  нэн их сэтгэл хөдлөм зөөлөн хийгээд нам дуугаар өгүүлсэн нь:

	“Та юу болчхов. Энэ айдас юунаас үүдэн гарав. Зогсогтун! Би огт чөтгөр биш,  таны ширээт гэлэнмаа,  таны найз байна”.

	Би зогсож дахин түүн рүү харцаа тусгаад,  бодол санаанд тодорсон хачин дүр байдлаас айснаа мэдлээ. Юу вэ гэвэл,  ширээт гэлэнмаа сүмийн дэнлүү нүүр,  гарын үзүүр хоёрт нь л тусах газар зогсоод их бие нь харанхуйд тул аягүй дүр төрх харагдсан байжээ. Жаал тайвшраад би жавданд лагхийн суулаа. Тэр дөхөн миний хажуугийн жавданд суух гэхэд нь би босон харайж доод жавданд суув. Би ийнхүү нэг жавдангаас нөгөө жавданд давшсаар эцсийнх дээр ирэхэд тэр ч хүрээд ирлээ. Би түүнээс хоорондоо ядахдаа нэг суудал сул үлдээхийг хүслээ.

	Тэр “тэгье л дээ” гэлээ. Ингээд хоёулхнаа суулаа. Бид хоёрыг нэг л жавдан тусгаарлаж байлаа. Чингээд ширээт гэлэнмаа ам нээн өгүүлрүүн:

	— Сэнт Сюзанн би яагаад танд айдас төрүүлснийхээ учрыг өөрөөс чинь мэдмээр байна? гэв.

	Би хариулсан нь:

	— Эрхэм эх,  уучлаарай намайг. Энэ надаас гараагүй,  эцэг Лемуанаас гарсан юм аа. Тэр таны намайг хайрладгийг,  илж таалдгийг хамгийн шившигтэй муухайгаар ярилаа. Тэр бүхнийг би даанч тийм гэж санаагүй билээ. Намайг танаас зайлсхийж бай гээд танайх руу дахин ганцаараа орохыг хориглосон. Хэрэв таныг манай жовгонд орж ирвэл гарч зугтаахыг тушаасан. Таныг эм шуламс гэж бодохоор надад ярьсан. Хэлэх хэлэхгүй олон юм ярьсан.

	— Та түүнд ярьсан юм шив дээ?

	— Үгүй,  эрхэм эх,  гэхдээ би үгэнд нь хариу дуугарахгүй байж чадсангүй.

	— Таны нүдэнд би аймшигтай харагдаж байгаа юм шив дээ?

	— Үгүй,  эрхэм эх таныг би хайрлахгүй,  таны сайн чанарыг үнэлэхгүй байж яахин чадах билээ. Надтай хуучнаараа байхыг танаас хичээнгүйлэн гуйя. Гэхдээ би тэргүүнд захирагдах ёстой.

	— Та тэгвэл дахин надтай нүүр учрахгүй нь шив дээ?

	— Ингэх нь надад хэцүү л байх болно. Юу вэ гэвэл би уг нь наалинхай хүн,  хүнд илүүлж таалуулахад дуртай. Гэхдээ одоо яая гэх вэ? Би захиралд ам өгч,  тахилын өмнө андгай тангаргаа өргөсөн юм. Тэр хүний хэллэгийг танд яаж ёсоор мэдүүлдэг юм билээ. Энэ бол ариун гэгээн хүн. Ямар ашиг хонжоо олно гэж тэр надад хий аюул зааж өгөх билээ. Нэгэн гэлэнмаагийн зүрх сэтгэлийг ширээтийнх нь зүрх сэтгэлээс холдуулаад түүнд хонжоо гарах уу даа? Харин Лемуан авгай,  ганы талаас ч,  миний зүгээс ч ямар ч гэм зэмгүй үйлдэлд нууцхан ялзралын үр оршиж байна,  тэр үр таны биед сүрхий төлжжээ гэж үзсэн байж болох юм. Тэр нь надад халдварлана гэж айсан байх. Сэтгэлд хааяа хааяа төрсөн бодлоо эргэн санаснаа танаас би нуухгүй...

	Эрхэм эх танайхаас гарч жовгондоо очоод би сэтгэл тайвангүй,  санаашрах болдгийн учир юу юм бол? Яагаад би мөргөж ч чадахгүй,  юм хумаа хийж ч чадахгүй болдог юм бол. Хөнгөхөн уйтгарладгийн учир юу юм бол? Урьд хожид би ер тэгж байгаагүй билээ. Өдөр ер унтаж байгаагүй хир нь нойр хүрч байсан нь ямар учиртай юм бол? Таныг би халдварт өвчтэй бөгөөд тэр нь надад халдварлаж байна гэж бодож байсан. Харин Лемуан эцэг үүнийг шал ондоогоор үзэж байна.

	— Яаж үзэж байна гэж?

	— Нүгэл нь дүүрчээ гэж үзэж байна. Таныг нүгэлд нэгэнт автагдсан гээд намайг аманд нь орохын даваан дээр байна гэлээ. Би юугаа мэдэх билээ. Ширээт надад өгүүлрүүн:

	— Ингэхэд эцэг Лемуан тань хий юмны дон шүглэсэн хүн. Миний тухай иймэрхүү байцаалт анх удаа ч явуулж байгаа нь энэ биш. Намайг нэг гэлэнмаатай ойртон найзын холбоотой болонгуут л холдуулах арга чарга хийж эхэлдэг хүн. Хөөрхий муу Сэнт Терезийг солиоруулах дөхжээ. Сэтгэл эвдэрч эхэлж байна. Энэ хүнээс ангижирна. Ингэхэд гэр нь эндээс арван бээр газарт оршдог юм. Энд ирүүлэхэд зовлон их уддаг. Ирүүлье гэхэд байдаггүй юм. Яах вэ,  энэ тухай тухтай ярилцамз. Өөрөө дээшээ гарахгүй юу.

	— Үгүй ээ,  эрхэм эх,  би энд энэ шөнийг өнгөрөөе. Танаас хичээнгүйлэн гуйя. Хэрэв би энэ үйлдлийг эс хийвэл маргааш нөгөөдүүлтэйгээ мөргөлд орж чадахгүй болно. Ингэхэд эрхэм эх,  та өөрөө мөргөлд орох уу?

	— Тэгэлгүй яах вэ

	— Лемуан эцэг танд юу ч хэлээгүй байх нь ээ?

	— Үгүй.

	— Яагаад энэ билээ?

	— Учир юу вэ гэвэл надтай тэр юу ярих вэ дээ. Ер нь нүглээ л наманчлах гэж өчигт очдог байх. Би Сюзанн шиг найрсаг хүүхдийг энхрийлэн хайрлахаа нүгэл гэж юунд үзэх вэ дээ. Алдаа гэвэл бүх гэлэнмаад нийтэд нь хүртээх ёстой хайр сэтгэлээ ганцхан гэлэнмаад хандуулсан гэх байх. Гэхдээ яая гэх вэ. Сайн сайхан юмыг байгаагаар нь эрхэмлэн үзэхгүй байж би чадахгүй. Түүний төлөө би бурхнаас хүлцэл өчнө. Танай Лемуан эцэг яагаад миний зүй ёсны гал халуун хайрыг ёрын хар нүгэл гэж үзээд байгаагийн учрыг бодоод бодоод олохгүй юм. Тийм хайраас зугтаана гэдэг ч амаргүй хэрэг. Би бүгдийн зол жаргалын төлөө зүтгэдэг. Гэхдээ нөгөөдүүлээс нь илүү миний дотночлон хайрладаг гэлэнмаа нар байдаг. Учир юу вэ гэвэл,  тэд гайхалтай найрсаг бөгөөд хайр хүндэтгэл татдаг. Миний танд үйлдсэн нүгэл энэ дээ. Сэнт Сюзанн,  их том нүгэл байгаа биз?

	— Үгүй ээ,  эрхэм эх.

	— За тэгвэл хүүхээ,  аль аль нь бяцхан мөргөл хийчхээд харья даа.

	Би түүнээс сүмд тэр шөнийг өнгөрөөхийг дахин хичээнгүйлэн гуйхад дахиж чингэхгүй гэдэг ам авч зөвшөөрөөд гарлаа.

	Би түүний хэлснийг бодож,  бурхан тэнгэрийг гийгүүлэн соёрхохыг гуйв. Бодон байж бүх юмыг цэгнээд ер нь адил хүйстэй хүмүүс бие биедээ сайнаа илчлэхдээ ичингүйрдэггүй тал байх шиг байна. Лемуан эцэг хатуу хүн,  юмыг хэтрүүлж байж магадгүй,  гэхдээ ямар ч гэсэн ширээт гэлэнмаад хэтэрхий ойртохоос зайлсхийн болгоомжлохыг зөвлөснийг нь дагах нь зүйтэй юм гэж дотроо хатуу шийдлээ.

	Өглөө нь гэлэнмаа нар найрал дуунд орж намайг нөгөө л байрандаа зогсож байхыг үзээд,  ширээт гэлэнмаагаар толгойлуулан тахил руу дөхлөө. Чингээд би түүний ямар ч гэм зэмгүй гэдэгт бүрэн итгэв. Гэхдээ өөрийнхөө шийдсэнээс ухрах санаа төрөөгүй билээ. Харин түүний надад ухаангүй сайн байдаг лугаа адил хариу сайн байя гэхэд нэг л болж өгөхгүй байлаа. Би түүнийг анхны ширээт гэлэнмаатай адилтгах гэхэд сэтгэлд нэг л багтахгүй байлаа. Юутай их ялгаатай гээч. Шүтлэгээрээ ч,  буурь сууриараа ч,  нэр төрөөрөө ч,  зүтгэл чармайлтаараа ч,  оюун ухаанаараа ч,  ёс журам батлахаараа ч хоёр өөр хорвоо.

	Хэдхэн өдрийн дотор хоёр том үйл явдал ургасны нэг нь би Лоншааны гэлэнмаа нараас заргаа авлаа. Тэд миний суудаг Сэнт Этроп сүмд төлбөр төлөхөөр болжээ. Нөгөөдөх нь юу вэ гэвэл захирал солигдох болжээ. Үүнийг ширээт гэлэнмаа өөрөө надад мэдээлсэн билээ.

	Гэхдээ би тэднийд заавал хүнтэй ордог байлаа. Тэр ч ганцаараа манайхаар ирэхээ болилоо. Намайг цаг үргэлж эрж хайхад нь би зугтаагаад байлаа. Үүнийг ажиглаад үг хаядаг байлаа. Сэтгэлд нь юу болж байсныг би яаж мэдэх вэ,  гэхдээ ер бусын байх шиг санагдлаа. Шөнөөр босож хонгилоор,  ялангуяа манай хаалганы урдуур хөлхдөг байлаа. Цааш нааш алхангаа хаалганы дэргэд зогтусаж,  харамсах мэт хангинатал санаа алдахад нь бие чичирч,  хөнжилдөө шургадаг байлаа. Өдөр нь намайг салхинд гарах үеэр ч,  ажлын өрөөнд ч,  эсвэл завсарлах танхимд ч,  хэдэн цагаар ажиглахгүй байхын аргагүйгээр ширтэн хардаг байлаа. Алхам бүхэнд минь харуулдаж,  доош буухад шатны хөлд зогсож,  дээш гарахад мөн л тэнд хүлээж зогсдог байлаа. Нэг өдөр намайг саатуулан ямар ч үг дуугүй харан байж нүднээсээ нулимс асгаруулан,  гэнэт газар сөгдөн унаад өвдөгнөөс хоёр гараараа зуурч хэлсэн нь:

	— Хатуу сэтгэлт гэлэнмаа минь,  надаас амь насыг минь гуй,  би чамд өгье. Гагцхүү битгий надаас зугтаагаад байгаач,  чамгүйгээр би амьд явж чадашгүй нь...гэв.

	Түүний эл байдлыг хараад өрөвдөх сэтгэл төрөв. Нүдний нь жавхаа буурч,  турж эцэн өнгө зүсээ алджээ. Хөлд минь миний ширээт гэлэнмаа уначихсан байлаа. Өвдөг аль байдгаараа тэвэрч,  толгойгоо наажээ. Гараа хандуулахад тачаадан барьж аваад үнсэж байлаа. Чингээд над руу дахин харахад нь би босголоо. Гуйвсхийн чүү чай алхаж байлаа. Жовгонд нь хүргэж өглөө. Хаалгаа онгойлгомогц оруулах гэж дуу шуу ч үгүй,  эгцлэн харах ч үгүй,  гараас минь аяархан татав.

	Би хэлсэн нь:

	— Үгүй,  эрхэм эх,  үгүй. Би шийдсэнээсээ буцахгүй. Чингэх нь та бид хоёрын аль алинд дээр. Би таны сэтгэлд их зай эзлээд байна. Тэгэхээр бурханд тэр чигээр нь зориулах сэтгэл санаа тань төдий чинээ алдагдаж байна шүү дээ.

	— Та түүгээр намайг буруутгаж байгаа? Би түүнтэй ярингаа гараас нь гараа мулталж авах гэж оролдлоо. Надад хэлсэн нь:

	— Та ормооргүй байна уу?

	— Үгүй ээ,  эрхэм эх,  үгүй.

	— Үгүй гэж үү,  Сэнт Сюзанн? Үүнээс юу учрахыг мэдэхгүй байна та,  мэдэхгүй байна. Та намайг үхүүлэх нь байна шүү...

	Энэ үг түүний гуйж гувшиж байхад төрсөн сэтгэгдлээс шал өөр сэтгэгдэл төрүүлэв. Би гараа угз татан аваад,  зугтан гүйлээ. Тэр эргэж миний хойноос хараад жовгондоо орохдоо хаалгаа онгорхой чигээр нь орхив. Чингээд гашуунаар гаслан гинших нь зүрх хага зүсэх шиг болов. Би ингээд холдоод явах уу,  аль эсвэл эргэх үү гэж хормын хугацаанд тээнэгэлзлээ. Гэхдээ хэдийгээр түүнийг ийм байдалтай орхисондоо өөрөө зовох авч ямар нэг жигшүүртэй сэтгэгдлээс өөрийн эрхгүй зугтаан холдлоо. Би төрөлхийн нигүүлсэнгүй хүн л дээ. Жовгондоо орж дотроос нь түгжлээ. Сэтгэл нэг л тавгүй,  юу хийхээ ч мэддэггүй. Өрөөн дотроо дүйнгэ байдалтай,  сэтгэл гэгэлзэж,  цааш наашаа хэд алхлаа. Тэгснээ гарч орон,  эцсийн бөлөгт хажуугийнхаа Сэнт Терезийн хаалгыг тогшлоо. Тэр нэгэн залуу найз гэлэнмаатайгаа хошуу холбон ярилцаж суулаа. Би өгүүлрүүн:

	— Эрхэм гэлэнмаа та нарын яриаг тасалж байгаа минь эвгүй байна. Гэхдээ миний үгийг ганцхан хором ч гэсэн сонсож үзээч. Өөрт чинь ярих юм байна... гэв.

	Тэр намайг даган жовгонд минь орлоо. Би хэлсэн нь:

	— Манай ширээт гэлэнмаад ямар гай тохиолдсоныг мэдэхгүй юм. Бүр цөхөрч гүйцэж. Та түүн рүү орох арга байна уу. Сэтгэлийг нь тайтгаруулж юуны магад. Тэр гэлэнмаа миний үгэнд ямар ч хариу үг дуугаралгүй,  нөгөө найзаа үлдээн хаалгаа хаагаад,  ширээт гэлэнмаагийнх руу гүйлээ.

	Гэвч энэ хүүхний өвчин өдрөөс өдөрт дордлоо. Тэр гунигтай хир нь сүрхий тохитой шинжтэй болов. Намайг ирсэн цагаас тасраагүй хөгжил баяр гэнэт алга болж бүх юм нэн хатуу хэв журамд орлоо. Мөргөл номын дагуу болж,  гаднын хүнийг хүлээх өрөөнд оруулахыг бараг зогсоолоо. Гэлэнмаа нарыг бие биедээ зочлохыг хориглож,  ёслолыг их нарийн дэг журамтай гүйцэтгэдэг боллоо. Ширээт гэлэнмаагийнд хуран цуглах,  бас зочлуулах зогслоо. Өчүүхэн эндэгдлийг ч хайр найргүй шийтгэдэг боллоо. Үе үе намайг адис ав гэж дахиад л шахахад би эрс тэрс эсэргүүцдэг байлаа. Эл хувьслын шалтгааныг хүн бүр андахгүй байлаа. Хуучин гэлэнмаанууд нь уурлахгүй,  харин залуу гэлэнмаа нар л гайхаш тасарч байлаа. Тэд намайг сайн нүдээр харахгүй бөгөөд би өөрийгөө зөвд тооцох тул тэдний халаглаж үг хаяхыг юман чинээ тоогоогүй.

	Ширээт гэлэнмаад би тус хүргэж ч чадахгүй,  өмнөөс нь сэтгэл зовохгүй байж ч чадахгүй байлаа. Тэр гунигтай байснаа хүлцэнгүй зөөлөн болж,  тэгснээ солиорч эхлэв. Түүний сэтгэлийн хувьслыг би тэр бүр нарийн тоочихгүй,  тэгвэл эцэс төгсгөлгүй юм болно. Гагцхүү,  эхний үед заримдаа намайг эрж,  заримдаа надаас зайлсхийн надтай болон бусадтай нэгэнт сурсан зөөлөн янзаараа харьцаж,  заримдаа гэнэт их ширүүсэж,  биднийг дуудан ирүүлж,  юу ч хэлэлгүй буцаах буюу амралт чөлөө олгосноо ганцхан хормын дараа тушаалаа өөрчлөн найрал дуунд хөөн оруулдаг байлаа. Нийтээрээ даган хөл хөдөлгөөн болж байтал хоёр дахь хонх цохиж бүгдийг жовгонд нь буцаан оруулдаг байлаа. Бидний амьдрал юутай замбараагүй болсныг төсөөлөхөд ч бэрх. Жовгоноосоо гарч орон уншлагын судраа нэг авч,  нэг тавьж,  шатаар өгсөж уруудаж,  нөмрөгөө хэдэрснээ тайлах маягаар бүхэл өдрийг өнгөрөөдөг байлаа. Шөнө нь ч өдрийн адил мөн тайвангүй.

	Хэдэн гэлэнмаа над руу ирж,  намайг хэрвээ ширээт гэлэнмаад бага ч гэсэн нүүр өгөх бол,  бүх юм хуучин янздаа орно гэж ятгахыг оролдов. Үнэнийг хэлэхэд замбараагүйдээ орно гэж хэлсэн бол таарах байсан юм. Би тэдэнд харамсан өгүүлсэн нь:

	— Би та нарын төлөө харамсаж байна. Гэхдээ би чухам яах ёстойг та нар яг хэлээд өг дөө...гэв.

	Нэг хэсэг нь дув дуугүй толгой унжуулан доош харж байв. Нэг хэсэг нь манай захирлын өгсөн зөвлөгөөтэй тас зөрсөн зөвлөгөө өгөв. Манай захирал гэж,  тушаалаасаа халагдсан хүний тухай би ярьж байна шүү. Учир юу вэ,  гэвэл түүний орны хүний барааг ч хараагүй байсан билээ.

	Ширээт гэлэнмаа шөнийн цагаар гарахаа больж,  хэдэн долоо хоногоор мөргөлд ч,  найрал дуунд ч,  гүнцгийн болон амралтын танхимд ч үзэгдэхгүй,  өрөөндөө түгжин сууж,  хонгилоор тэнүүчлэх сүм рүү буун орж,  эсвэл гэлэнмаа нарын хаалгыг нүдэн,  гомдонгуй дуугаар “Гэлэнмаа тэр ээ,  миний тулд мөргөөч,  гэлэнмаа тэр ээ,  миний тулд мөргөөч ээ” гэж хэлж явдаг байлаа. Хоногоо хүлээн хэвтэхдээ наманчилдаг адил түүнийг хамаг нүглээ наманчлах гэж байна гэсэн цуу үг тарлаа.

	Нэг өдөр сүм рүү хамгийн түрүүнд бууж яваад сараалжны хөшгөнд наасан бичиг үзэв. Дөхөж очин уншвал: “Эрхэм гэлэнмаа нараа,  үүргээсээ ухарч байснаа одоо бурханд очихыг хүсэж байгаа нэгэн гэлэнмаагийн төлөө залбирагтун” гэж бичжээ.

	Авч хаямаар санагдсан боловч орхилоо. Хэдэн өдрийн дараа мөн л нэг бичиг наасныг үзвэл: “Эрхэм гэлэнмаа нараа төөрөгдлөө мэдсэн нэгэн гэлэнмаагийн тулд нигүүлсэнгүй бурханд хичээнгүйлэн мөргөгтүн. Төөрөгдөл нь ч агуу даа...” хэмээн бичжээ. Бас нэг өдөр өөр нэг бичиг наажээ. Уг бичигт: “Эрхэм гэлэнмаа нараа,  бүхнийг ивээгч шүтээндээ хамаг итгэлээ алдсан нэгэн гэлэнмаагийн сэтгэлийн зовлонг ангижруулахаар бурхан тэнгэрт залбирагтун...” хэмээн бичжээ.

	Зовлонд унасан энэ хүний сэтгэлийн хатуухан хувирлыг тусгасан энэ бичиг сэлт үзээд би үнэн голоосоо гутрав. Нэг удаа,  нэг бичгийн өмнө хөшөө шиг зогсож ямар төөрөгдөл гэж энэ бүсгүй өөрийгөө буруутгаж байгаа юм бол доо,  юунаас болж айн,  сүрдсэн юм бол гэсэн бодол сэтгэлд буусан билээ. Чингээд тэргүүний дуу алдаж,  хэлж байсан үг санаад орж,  утга учрыг нь тайлах гэж цөхөөд чадсангүй,  бодол дүйрлэг боллоо. Хоорондоо ярилцаж байсан хэдэн гэлэнмаа намайг харах нь,  хэрэв би андуураагүй бол надад мөн л ижилхэн аюул байнга заналхийлж байгаа мэт нүдээр харж байв. Хөөрхий ширээт гэлэнмаа тайлаатай нөмрөг шигээ харагдах болов. Сүмийн амьдралд оролцохоо больж,  хэнтэй ч үг солилцохгүй,  харин шинээр томилогдон ирсэн захиралтай байнга ярилцдаг байлаа. Тэр нь нэг залуу номтой гэлэн билээ. Ширээт гэлэнмаагийн гүйцэтгэж байгаа энэ хогийн албыг тэр хүн түүнд тулгасан ч юм бил үү,  бүү мэд. Ширээт гэлэнмаа долоо хоногийн гурван өдөр мацаг барьж,  өөрийгөө гэсгээн,  ташуурдаж хамгийн доод суудалд сууж,  уншлага сонсдог байлаа.

	Сүм рүү хандахад үүдээр нь заавал өнгөрдөг байлаа. Тэгэхэд нүүрээ газарт наачхаад сөхрөн сууж байдаг асан. Шөнийн цагаар хөл нүцгэн,  цамцтайгаа доошилж,  Сэнт Терез намайг санаандгүй харчихвал нүд буруулж,  нүүрээ хананд наан зогсдог байлаа. Нэг өдөр би жовгоноосоо гарч яваад түүнийг гараа алдалчихсан,  нүүрээ газарт наачихсан доош харан хэвтэж байхыг харав. Тэр надад өгүүлсэн н:

	— Яваарай,  алхаарай,  миний дээгүүр гарагтун. Би тэгүүлэх нь таарсан амьтан гэв.

	Энэ өвчин хэдэн сар үргэлжилж,  сүмийнхэн зовж,  надад зэвүүцдэг боллоо. Сүмийнхний үзэн яддаг тэр гэлэнмаагийн эвгүй явдлыг би дахин тоочихыг үл хүснэ. Та түүнийг нэлээд тодорхой мэдсэн буй за. Гэлэнмаагийн амьдралыг жигшдэг маань бага багаар сэтгэлд ургалаа. Энэхүү жигшил,  зовлонгийнхоо тухай шинэ захиралд өчлийн үеэр айлтгасан билээ. Шинэ захирлыг Морел багш гэдэг. Энэ дөч эргэм насны гал халуун зантай хүн. Тэр миний хэлэх үгийг сонирхон анхааралтай сонсож байх шиг санагдсан билээ. Миний амьдралд тохиолдсон явдлыг мэдэхийг хүссэн билээ. Манай гэр бүл,  миний араншин,  авьяас,  түрүүчийн болон одоогийн сүмийн тухай,  ширээт гэлэнмаа бид хоёрын хооронд болсон явдлын тухай хамгийн нарийн ширийн юмыг надаар яриулсан билээ. Би түүнээс юмаа нуугаагүй. Тэр хүн ширээт гэлэнмаагийн надтай харьцсаныг Лемуан авгайн яаж хандсантай адил үзэхгүй байгаа мэт санагдсан. Тэр талаар хэдхэн үг амнаасаа арайхийн унагасан. Энэ хэргийг зүйл дууссан гэж үзэж байв. Хамгийн гол нь сүмийн амьдралын тухай миний цаанаа юу боддогийг мэдэхийг хүсжээ. Миний илэн далангүй ярихын хирээр надад итгэх нь нэмэгдэж байв. Үнэнийг өчихөд минь надад нууц юмаа ч дэлгэн ярив. Өөрийнхөө зовлон зүдүүрийг ярьсан нь минийхтэй эгээ адил ажээ. Тэр хүн мөн л өөрийнхөө дурын эсрэг шашинд орсон ажээ. Энэ амьдралыг над лугаа адил жигшин үздэг ажээ. Үүндээ надаас дутуугүй харамсдаг гэнэ.

	— Гэхдээ,  эрхэм гэлэнмаа минь,  одоо яая гэх вэ. Ганцхан зам бий. Энэ юу вэ гэвэл,  нэгэнт оногдсон ахуй нөхцөлийг аль болохоор өөд татаж явахыг хичээх хэрэгтэй юм гэв.

	Чингээд өөрийнхөө туршлагад дулдуйдан надад зөвлөгөө өгөв. Тэр нь мэргэн зөвлөгөө. Эл маягаар гуниг,  зовлонг тойрон гарна гэж байдаггүй юм. Тэвчин өнгөрөөх л зам байдаг юм. Хүзүүндээ зүүсэн загалмайгаараа бурхны өмнө гавьяатай гэж үздэг хуврагууд л аз жаргалтай,  түүгээрээ магнай нь тэнийж явдаг юм. Ямар ч гэсгээл шийтгэлийг юман чинээ боддоггүй. Тэр нь хэчнээн хатуу,  эцэс төгсгөлгүй байлаа ч гэсэн баяртай л байдаг. Энэ насныхаа жаргалыг дараагийн аз жаргалаар наймаалж байна гэж боддог. Одоогийн аз жаргалаа золиосонд хаяж,  хойд насныхаа баяр цэнгэлийг олж байна гэдэг. Тэд нар тарчлахдаа,  бурханд Amplius,  Domine31 гэдэг. Бурхан тэр гуйсан үгийг нь сонсохгүй гэж бараг байдаггүй. Хэрэв та ч,  би ч тэдэн лүгээ адил тийм зовлонд нэрвэгдэх юм бол мөн л тэр шагналыг хүртэнэ гэж сэтгэлээ хуурч чадахгүй. Бидэнд зовлонг гавьяа болгох юм үгүй,  хувь тавиланд бид бууж өгөөгүй. Энэнд л гуниг байгаа юм шүү. Аяа хохой,  өөрт тань ор тас байхгүй буяныг сэтгэлд тань чихэх гэж байгаа юм уу даа би. Өөрөө ч тийм буян үгүй байж. Гэтэл энэгүйгээр хойд насандаа сайнаа үзэхгүй гэж байгаа. Энэ насандаа үйлээ үзсэн нь падгүй хэрэг юм гэнэ. Бид бие цогцсоо тамлуулж,  хорвоогийн цэнгэлийг эдлэгч ертөнцийн хүмүүстэй бараг л адил мөнхийн зовлонд унах юм шив дээ. Бидэнд тэр цэнгэл хориотой,  харин тэд энэ цэнгэлийг эдэлж байдаг,  хойд насанд бид бүхнийг бүгдийг нэг л адил гэсгээл анаж байнам. Огт сүжиггүй гэлэнгийн ч бай,  гэлэнмаагийн ч бай ахуй амьдрал нэн гаслантай. Биднийх л ийм юм шив дээ. Тийн авч бид тэрийг өөрчилж чадахгүй. Биднийг хүнд гинжээр гавлажээ,  тэр гинжийг бид яагаад ч гаслах найдваргүй хир нь байнга сэгсэрч байхаар заяагджээ. Түүнийг чирч л явахаас даа,  эрхэм гэлэнмаа минь. Яв даа,  би тантай дахиж уулзахаар ирнэ гэв.

	Хэдэн өдрийн дараа тэр хүн эргэж ирлээ. Би түүнтэй хүлээн авах танхимд уулзаж,  бүр ойртон танилцлаа. Тэр хүн надад амьдралаа чин үнэнээр ярьж,  би ч өөрийнхийгөө түүнд ярьж дууслаа. Бид хоёр олон нөхцөл байдлаар холбогдож,  адил төстэй олон юмтай тулгарчээ. Тэр гэртээ ч,  сүмд ч надтай бараг адилхан мөрдөгдөж байжээ. Сүмийн амьдралд дур гутдагаа надад яруу тодорхой дүрслэн ярьсан нь миний сэтгэлийн гутралыг арилгахад төдий л тус болсонгүй гэдгийг би мэдэж байлаа. Гэхдээ түүний яриа надад тийм л сэтгэгдэл төрүүлсэн бөгөөд би ч дур гутдагаа яруу тодорхой ярьсан нь түүнд мөн адил сэтгэгдэл төрүүлсэн биз. Тийнхүү зан араншнаар ч адил төстэй,  үзэж туулснаар ч адил төстэй ажээ. Бид хоёр уулзах бүр бие биедээ таашаагдаж байлаа. Тэр хүний туулсан амьдрал яг л минийх гэсэн үг,  бодож санаж явсан юм нь ч мөн л минийхтэй адил,  сэтгэл санааны зовлонг эдэлсэн нь бас л надтай ижилхэн юм.

	Өөрсдийнхөө тухай их л удаан ярьж хөөрсний эцэст өрөөлийг,  нэн ялангуяа ширээт гэлэнмааг ярилаа. Сүмийн тэргүүний хувьд амнаасаа хамаагүй үг унагахгүй байлаа. Гэхдээ,  ярианы нь өнгөнөөс,  энэ эмэгтэй одоогийнхоо байр сууринд төдий л удахгүй нь гэдгийг мэдлээ. Тэр эмэгтэй өөртэйгөө тэмцэлдээд юу ч олсонгүй. Тэр эсвэл анхных руугаа эргэж орно,  нэг бол солиорно,  энэ хоёрын аль нэг заавал тохиолдох ажээ. Би энэ тухай улам нарийн мэдэх хүсэл оволзож байлаа. Энэ хүн миний мэдье- гэсэн бүхэнд хариу өгч чадах учиртай. Тэгээд хэдийгээр арга ядсан ч асууж зүрхэлсэнгүй билээ. Гагцхүү Лемуан эцгийг таних эсэхийг нь зориглон асуулаа.

	— Тийм,  би танина,  найдаж болох хүн,  ер нь найдвартай хүн гэж надад хэллээ.

	— Тэр хүн энд ирэхээ больчихжээ.

	— Тэр үнэн.

	— Учрыг нь надад хэлж өгч болов уу?

	— Үг цаашаа задрах юм бол надад осолтой юм болно.

	— Та миний амаа хамхиж явдаг гэдэгт итгэж болно шүү.

	— Түүнийг хутагтад ховлож бичсэн юм гэсэн байхаа.

	— Юу бичсэн юм бол?

	— Түүнийг сүмээс дайжиж хол зайтай суудаг,  уулзах гэж очиход эзгүй байдаг,  зан төлөв хэрцгий,  шинэчлэлийн амьсгаатай гэж сэрдэх шалтгаантай,  сүмийнхний хооронд яс хаяж,  ширээт гэлэнмаагаас гэлэнмаа нарын сэтгэлийг урвуулсан гэж бичсэн юм гэнэ билээ.

	— Та хэнээс мэдэв?

	— Өөрөөс нь.

	— Та тэр хүнтэй уулздаг юм уу?

	— Тийм,  уулздаг юм,  тэр таны тухай хэдэн удаа надад ярьсан билээ.

	— Танд юу ярьсан юм бол?

	— Таны төлөө харамсвал зохих ёстой гэж ярьсан. Оногдсон зовлон зүдрэлээ яаж даван туулсан тань тэр хүний сэтгэлд багтаагүй гэнэ. Хэдийгээр тэр хүн тантай ганц хоёрхон удаа нүүр учран уулзсан ч таныг гэлэнмаагийн амьдралд хэзээ ч идээшихгүй гэж бодсон гэнэ. Тэр хүн санахдаа...

	Энэ үгийг хэлээд яриагаа таслахад нь би лавласан нь:

	— Юу санасан юм бол?

	Морел багш хариулсан нь:

	— Энэ бол их нууц юм. Би бүгдийг нь хэлж түвдэхгүй...

	Би шахаж шаардсангүй,  зөвхөн Лемуан эцэг л намайг ширээт гэлэнмаагаас аль болохоор холдуулах санаа төрүүлсэн нь үнэн юм шүү гэж хэллээ.

	— Тэгсэн нь сайн болжээ.

	— Яагаад?

	Тэр хүн их сүрхий хичээнгүй дүртэй болж

	— Эрхэм гэлэнмаа,  түүний зөвлөгөөг санаж явагтун,  шалтгааныг нь бүхэл насандаа үл мэдээчин болж явахыг хичээгтүн.

	— Гэхдээ,  хэрэв тулгарсан аюулыг мэдэж байвал сэрэмжлэн,  зайлсхийж явахад амар байх сан гэж санагдах юм.

	— Тийм ч байж болно,  үгүй ч байж болно.

	— Та миний тухай барагтайхан сэтгэгдэлтэй байна даа.

	— Би таны ёс суртахуун,  цэвэр ариун сэтгэлийг шинжиж зохих ойлгоцтой боллоо. Гэхдээ өөрийгөө хөнөөхгүйгээр нэвтрэн үл чадах тийм гунигтай мэдлэг саналга гэж байдаг юм. Таны чин үнэнч сэтгэл ширээт гэлэнмааг тань тогтоон барьж байжээ. Т а ил үү юм мэдэж байсан аваас тэр тантай ёсорхох нь улам багасах байсан юм.

	— Ойлгохгүй байна.

	— Тэр нь дээр.

	— Нэг эмэгтэйн ойртон илж таалах нөгөө эмэгтэйд нь аюул учруулах гэж байх уу?

	Морел багшийн зүгээс ямар ч хариу үг байдаггүй.

	— Би энд анх ирсэн шигээ биш байна гэж үү?

	Морел тэргүүний зүгээс бас л ямар ч хариу үг байдаггүй.

	— Би байдгаараа л байгаагүй гэж үү? Бие биеэ хайрлаж,  түүнийгээ хэлж илэрхийлэхэд муу нь юу байсан юм бэ? Тэгэх нь нэн таатай шүү дээ!

	Морел гуай намайг ярьж ахуйд газраас огт салгаагүй нүдээ сая өргөн над руу эгцлэн харж:

	— Тэр үнэн гэж хариу өчив.

	— Гэлэнмаа нарын сүмд энэ ер нь тархмал байдаг явдал юм уу? Хөөрхий ширээт гэлэнмаа! Ямар ч байдалд хүрчихсэн юм бэ дээ?

	— Энэ их гаслантай. Тэр нь бүр ч нэтрэх байх гэж би зовж байгаа юм. Тэр эмэгтэй гэлэнмаа болохоор заяагдаагүй юм. Эрт орой хэзээ нэгэн цагт тохиолдох юм нь юу вэ гэвэл,  ертөнцийн жам хуультай хэчнээн л тэрсэлдвэл эрт орой хэзээ нэгэн цагт энэ эсэргүүцэл шалдар булдар урин хүсэл рүү хөтөлдөг. Нэн ч жолоогүй хүсэл ундардаг. Тэр тусмаа хорвоогийн жам хуультай зөрчилдвөл нэг ёсны солиорол болдог.

	— Ширээт гэлэнмаа солиотой юм уу?

	— Тийм ээ,  солиотой юм. Солиорол нь цаашдаа бүр ч ахина.

	— Ямар ч сүжиггүй байж сүмд орсон хүн бүрд тийм хувь заяа оногддог гэж та бодож байна уу? 

	— Үгүй,  бүгд тийм бус. Нэг хэсэг нь түүнээсээ өмнө үхдэг,  нэг хэсэг нь уян зан араншнаараа ягуухан татагдан ордог,  зарим нь хуурамч найдвараар хэсэг хугацаанд явдаг.

	— Ер нь гэлэнмаа хүн юунд найддаг юм бэ?

	— Юунд гэнэ ээ? Эхлээд сахилаа няцна гэж найддаг юм.

	— Тэр найдвар нь талаар болсон хойно яах вэ?

	— Ямар найдвар байдаг вэ гэвэл,  хэзээ нэгэн цагт тэдэнд дардан зам нээгдэнэ,  хүмүүс залуу сайхан бие цогцсыг амьдаар нь булшлах өвчнөөс ангижирна,  сүм хийд баларна,  гал түймэрт авхуулна,  хана нь нурж ойчно,  авран туслах хүн гарч ирнэ гэж боддог. Энэ бүх санаашрал толгой тархинд эцэс төгсгөлгүй орж ирэх бөгөөд өвөр хоорондоо ярилцаж,  цэцэрлэгт зугаалахдаа тэр тухай бодох ч үгүй,  хана нь өндөр байна уу,  үгүй юу гэж хардаг. Хэрэв жовгондоо байвал сараалжны хөндлөвчинд гар хүрч,  санаандгүй аяархан хөдөлгөдөг,  хэрэв гудамж цонхны дэргэдүүр өнгөрсөн ахул тийшээ харж,  хэн нэг хүний явах хөлийн чимээ сонсвол зүрх түгшиж,  үл таних,  “чөлөөлөгчийн” өнгөрсний дараа уртаар санаа алддаг,  хэрэв ямар нэг сүртэй чимээ гарч сүмд сонствол хэн нэг нь өвчилж,  аль нэг хүнтэй нүүр учрах нь дээ,  эсвэл биднийг ус руу явуулах нь гэж горьддог.

	— Яг үнэн,  яг үнэн,  та миний зүрх сэтгэлийг тольдсон мэт харж байна. Би энэ хий санаашралаар голоо зогоож ирсэн хүн,  одоо ч зогоож байна гэж би дуу алдан өгүүллээ.

	— Эл хий санаашралыг тунгаан тунгаасаар эцсийн бүлэгт найдвар тасардаг,  яагаад тэр вэ гэвэл зүрхнээс ухаан руу илгээсэн энэ “ариутгагч уур манан” цагийн аясаар замхран алга болдог. Чингэхээр хувь заяагүйн гүн хар алмыг харж,  хар толгойгоо зүхэн,  өрөөл бусдыг үзэн ядаж,  уйлж гиншин хашхирч,  цөхрөлийн манан нөмрөн ирэхийг мэдэрдэг. Үүнд зарим нь ширээт гэлэнмаагийнхаа хөлд унаж тайтгарлыг эрдэг,  зарим нь жовгондоо тахилын хөлд сөхрөн сууж бурхан тэнгэрээс аврал гуйдаг,  зарим нь хувцас хунараа урж тастан,  үс гэзгээ үгтээн зулгаадаг,  зарим нь амиа хорлох гэж гүнзгий худаг,  өндөр цонх,  олс хайдаг,  үүнд нэг хэсэг нь тэгээд ертөнцөөс талийх нь буй,  зарим нь наждаа эдэлж эдэлж оюун санаа нь мохоод усан тэнэг болдог,  сул бөгөөд турьхан биетэй нь туйлдан мөхдөг,  бие цогцос нь дааж тэсвэрлэхгүй бологчид нь галзуурдаг. Хамгийн аз завшаантайчууд нь гэвэл нөгөө хий санаашралд автагдаж,  бараг үхэн үхтлээ түүгээрээ бүүвэйлэгдэн явагчид юм. Тэдний амьдрал төөрөгдөл,  цөхрөлийн дунд өнгөрдөг. Би уртаар санаа алдаж хэлсэн нь:

	— Хамгийн аз завшаангүйчүүд нь энэ бүхний цөмийг дайрагчид байх нь ээ дээ... Аяа,  эрхэм гэлэн,  таны яриаг би юунд ч сонсов доо.

	— Яагаад?

	— Би өөрийгөө мэддэггүй байжээ. Одоо өөрийгөө мэдлээ. Миний хий санаашрал сэтгэлд нэг их удаан тогтохгүй. Мөдхөн...

	Би яриагаа үргэлжлүүлэх гэтэл нэг гэлэнмаа орж ирлээ. Дараагаар нь хоёр дахь,  гурав дахь,  дөрөв дэх,  тав дахь,  зургаа дахь,  бүгд хэдэн гэлэнмаа орж ирснийг бүү мэд. Яриа хөөрөө ерөнхий юм руу орж,  нэг хэсэг нь захирал руу харж,  зарим нь яриаг нь доош харан,  чив чимээгүй сонсож,  зарим нь зэрэг зэрэг юм хум асууцгааж байлаа. Бүгдээрээ л түүний хариу үгний мэргэн цэцнийг гайхаж байв. Харин би буланд очин зогсож гүнзгий бодолд автагдлаа. Гэлэнмаа бүр тэр гэгээнтэнд аль болохоор үнэд орж,  өөрийнхөө сайн үйлээр тал олох гэж мэрийж байсан энэ уулзалтын үеэр нэг хүний аажуухан алхах,  тэгснээ үе үе чимээ нь тасарч санаа алдах нь сонстов. Үүнийг чих тавин чагнацгаагаад “Нөгөөдөх чинь,  манай ширээт гэлэнмаа” гэж шивгэнэцгээв. Чингээд дуугүй болцгоож,  тойрон сууцгаалаа. Үнэхээр ширээт гэлэнмаа мөн байлаа.. Тэр орж ирэв. Нөмрөгийн зах нь бэлхүүс хүртэл нь унжиж,  хоёр гараа цээжин тус газраа зөрүүлэн,  толгой юугаа гудайлгажээ. Хамгийн түрүүнд намайг харав. Тэр даруй нэг гараа гаргаж,  нөмрөгөөрөө нүдээ таглаад,  үл мэдэг эргэснээ нөгөө гараараа бид бүгдийг тэндээс гарахыг зангав. Бид дув дуугүй гарцгаалаа. Ширээт гэлэнмаа,  Морел багштай үлдлээ.

	Бэйс ноёнтон та,  миний тухай барагтайхан сэтгэгдэлтэй болох биз гэж бодож байна. Гэвч,  нэгэнт хийх гэснээ хийхдээ даанч ичээгүй юм чинь түүнийгээ хүлээхдээ юунд хулчийх вэ дээ. Түүнээс гадна,  эл ярианд цаанаа ур урхаг үлдээх явдлыг орхиж болно гэж үү? Би их өвөрмөц маягийн оюун ухаантай хүн юм. Жишээлбэл,  уг юм таны таашаалыг хүлээх нигүүлсэхүйг бадруулах аваас сайн муу нь падгүй,  харин гайхалтай түргэн бөгөөд зүдрэлгүй биччихдэг юм. Сэтгэл санаа хөгжилтэй,  үг аяндаа урсан гарч,  баярын нулимс цуварч,  та энд байгаа ч юм шиг,  таныг би харж байгаа ч юм шиг,  та миний үгийг сонсож байгаа ч юм шиг санагддаг. Би өөрийгөө танд баахан золгүй байдлаар бичихээс аргагүй болбол ухаан санаанд юм орж ирэхгүй,  үг гацаад,  үзэг Урагшаа явахаа больдог. Үүнийг миний бичгийн хэвээс ч үзсэн илэрхий. Би цааш нь үүнийг залгуулан бичиж байгаа учир гэвэл энэ хэсгүүдийг таныг уншихгүй гэж л сэтгэлээ хуурсан хэрэг. Үүний нэг хэсэг нь ийм буюу:

	Гэлэнмаа нарыг тарцгаахтай зэрэг...

	— За ингэхэд та юу үйлдсэн бэ?

	— Та тааварлахгүй байна гэж үү? Үгүй,  энэ талаар та дэндүү голч шударга хүн. Би хүлээх өрөөний үүдэнд сэмхэн очиж,  юу ярилцаж байгааг чагнав. Энэ их муухай хэрэг гэж та хэлэх биз. Аяа,  яг тийм ээ тон муухай. Би энэ үгийг өөртөө хэлж байна. Сандарч тэвдэн,  мэдэгдэхгүйг хичээн болгоомжилж,  байн байн зогтусан,  дотор сэтгэл минь буцаач гэж байвч ямар ч гэсэн сониуч зан минь давамгайлж байлаа. Би явлаа. Хэрэв хүн амьтнаас зайдуу гэж бодсон хоёр хүний яриаг чагнах нь эвгүй бол,  тэдний яриаг танд дамжуулах нь бүр ч муухай биз? Бас нэг яриаг дор бичье,  яагаад вэ гэвэл таныг уншихгүй гэж найдсаных. Чухамдаа тийм бус,  гэхдээ тийм гэж би өөртөө итгэх хэрэгтэй.

	Их л удаан чимээгүй байж байж чихэнд дуулдсан эхний үг намайг хирдхийлгэв. Ямар үг вэ гэвэл:

	— Эцэг минь,  би мөнхийн тамд орсон хүн...

	Би уужирч чагналаа. Өдий болтол миний эрсдэн буй аюулыг халхлан байсан хөшиг урагдлаа. Яг тэрхэн үед намайг дуудав. Явахаас өөр аргагүй болж,  би явсан боловч халаг минь,  ямархан үг сонссон гээч. Ямар эм гээч вэ,  бэйс ноёнтон,  ямар чивэлт эм гээч вэ!...

	Энд Сюзанн гэлэнмаагийн өчиг тасарч,  дараа нь залгаж бичсэн нь өгүүлэмжийнх нь сүүлч бололтой. Ердөө навсайсан зүйл л байлаа. Ширээт гэлэнмаа нь солиорсон бололтой. Тэр эмэгтэйн хувь тавилангүйг одоо миний бичих гэж байгаа хэсгүүд нутлаад өгнө.

	Энэ өчгийн дараа бид хэдэн өдөр амар тайван боллоо. Сүмийнхэнд баяр хөөр эргэж ирлээ. Надад эелдэг байдал үзүүлэх гэхэд нь би хор шарандаа халгаадаггүй байлаа.

	Ширээт гэлэнмаа надаас зайлсхийхээ больжээ. Намайг хардаг боллоо. Миний барааг харахаараа нүүр буруулах нь больсон бололтой. Надад гэм хүлээлгэх гээд байсан аймшгийг нь өөрөөс нь нуух гэж оролдож байлаа. Аз заяагаар үнэн сониуч зантай төрсний ачаар тэрийг би их нарийн мэдсэн билээ.

	Удалгүй ширээт гэлэнмаа дуу шуугүй болж,  за,  үгүй гэхээс өөр үг дуугарахаа байлаа. Салхинд ганцаараа гардаг болж хоол унд ч идэхээ болилоо. Халуурч чичрэг өвчин тусав. Чичрэгийн дараа дэмийрч эхлэв.

	Орондоо хэвтэж байхдаа хэдийгээр жовгондоо гав ганцаараа ч гэсэн нүдэнд нь миний дүрс хий үзэгдэл,  надтай ярьж,  өөртөө ойртохыг хүсэн,  нэн эелдэг зөөлөн үг хэлдэг байжээ. Хэрэв өрөөний дэргэдүүр миний хөлийн чимээ сонсвол “Тэр энүүгээр өнгөрч байна. Алхаа нь мөн. Би танина. Дуудаадхаач... Үгүй,  үгүй,  түвэг” гэж хашхирдаг байв. Нэг гайхалтай нь гэвэл намайг өөр хүнтэй огт андуураагүй гэж байгаа.

	Ширээт гэлэнмаа тас тас хөхөрч,  ганцхан хормын дараа нулимс асгаруулдаг байжээ. Манай гэлэнмаа нар чив чимээгүй тойрон зогсоцгоогоод,  зарим нь ч дагаж уйлдаг байжээ.

	Гэнэт “Би ерөөсөө сүмд суугаагүй,  бурханд ч мөргөөгүй... Энэ орноос босож хувцаслах юм сан. Хувцаслаад өгөөсэй билээ...” гэж хэлдэг байжээ. Хэрэв эсэргүүцэх аваас “Ядахдаа уншлагын судрыг минь аваад өгөөч...” гэдэг байж.

	Авч өгвөл сөхөн хуудсыг нь хуруугаараа эргүүлж,  хуудас нь дуусчихсан байлаа ч гэсэн үргэлжлэн эргүүлэх мэт суудаг байжээ. Гэтэл нүд нь тэнэмхий гөлрөнгө байдаг ажээ.

	Нэг шөнө ганцаараа сүм рүү буухад нь хэдэн гэлэнмаа араас нь дагажээ. Тахилын гишгүүр дээр сөхрөн сууж,  гиншин санаа алдаж,  өндөр дуугаар уншлага хэлж,  дараа нь тэндээс гарснаа эргэн орж ирээд өгүүлрүүн:

	— Түүнийг аваад ирээч,  жинхэнэ цэвэр сэтгэлтэн байгаа юм. Ёстой ямар ч буруугүй амьтан даа!

	Надтай хамт мөргөвөл юутай сан билээ...гэжээ. Чингээд нийт сүмийнхэнд хандах мэт,  хоосон жавдан руу харж хашхирсан нь:

	— Гарцгаа,  бүгдээрээ гарцгаа. Ганцхан,  тэр л надтай үлдэг. Та нар түүнтэй эгнэх заяа үгүй. Хэрэв та нарын дуу хоолой түүнийхтэй нийлбэл сүсэггүй ерөөл тань бурхны өмнө тэр гэлэнмаагийн ариухан магтаалыг бузарлана. Холдоцгоогтун,  холдоцгоогтун...

	Чингээд бурхнаас энэрэл эрж,  хүлцэл өчихийг надаас хичээнгүйлэн гуйв. “Бурхан” нүдэнд нь харагджээ. Тэнгэр түүнд цахилсан цахилгааны ороор ангалзан толгой дээр нь ниргэж буй мэт санагджээ. Сахиулсан тэнгэрүүд уур хилэнтэй буун ирэх бөгөөд харцнаас нь тэр ухаан алдталаа айжээ. Тэгээд ийш тийш гүйж,  сүмийн харанхуй буланд шигдэн,  өршөөл гуйн мөргөжээ. Нүүрээ газарт наан зүүрмэглэв. Биед нь газрын хүйтэн чийг харвав. Үхдэл биеийг нь авчирч жовгонд нь оруулав.

	Шөнийн энэ аймшигт үзэгдлээ тэр маргааш нь мэдэхгүй байв. Тэр өгүүлрүүн:

	— Манай гэлэнмаа нар хаачив? Хэн ч харагдахгүй байх чинь. Би энэ сүмд ганцаараа байх шив. Бүгдээрээ намайг орхичхож. Сэнт Терез ч мөн адил. Тэд зөв зөв. Сэнт Сюзанн нэгэнт байхгүйгээс хойш би гарч болно. Түүнтэй би уулзахгүй ээ... Ай,  хэрэв нэг уулзвал даа. Гэхдээ тэр одоо энд ерөөс байхгүй,  тийм биз? Энд байхгүй нь үнэн биз?... Азтай сүм тэрийг тогтооно доо. Шинэ ширээт гэлэнмаадаа тэр бүгдийг хэлнэ. Миний тухай юу бодож байгаа бол тэр?... Сэнт Терез үхчихсэн юм уу? Би шөнөжингөө оршуулгын ая сонслоо. Хөөрхий охин! Тэр ертөнцөөс одсон. Надаас болсон хэрэг! Хэзээ нэгэн цагт би түүнтэй нүүр учирна. Юу хэлэх вэ би? Үгэнд нь юу гэж хариу хэлэх вэ би. Азгүй ч хүн дээ тэр! Тэнгэргүй ч амьтан даа би!

	Нэг хувийн дараа тэр хэлсэн нь:

	— Манай гэлэнмаа нар эргэж ирсэн үү? Миний биеийг базаахгүй байна гээд хэлээдхээч хөөе... Дэр өндөрсгөөд өгөөч. Миний энэ хүлээсийг тайлаад өгөөч... Нэг юм дараад байх шиг... Хөнжил аваадхаач... Усанд орох юм сан... Ус авчраад өгөөч ээ,  асгаарай,  асгаарай дахиад... Тэд цав цагаан,  гэхдээ сэтгэлийнх нь толбо үлджээ... Үхэх юм сан,  ертөнцөд би хүн болж төрөхгүй нь дээр байсан юм,  түүнтэй дайралдахгүй нь дээр байсан юм.

	Нэг өглөө тэр зөвхөн цамцтайгаа,  хөл нүцгэн,  үс гэзэг нь арзайчихсан,  хашхирч гууглаад,  зан нь догширч,  жовгондоо гүйж байв. Тэгснээ чихээ гараараа дарж,  нүдээ тас аниад,  хананд бие шахан...

	— Энэ гүн хар хавцлаас зайлцгаагаарай. Энэ хашхирахыг сонсож байна уу. Там шүү дээ. Гал дүрэлзсэн тэр ёроолгүй хавцлаас бүдэг дуун чихэнд сонстож байна. Намайг дуудаж байна... Тэнгэр минь,  өршөө намайг!... Бушуухан яваарай,  хонх цохиорой,  бүх гэлэнмааг цуглуулаарай,  миний тулд мөргөөрэй,  би мөргөнө... Гэгээ орж эхэлжээ. Манай гэлэнмаа нар унтаж байна... Би шөнөжингөө нүд хамхиагүй,  унтах юм сан,  даанч нойр хүрэхгүй дээ.

	Гэлэнмаа нарын нэг нь хэлсэн нь:

	— Хатагтай та нэг л зовуурьтай байна. Надад илэн далангүй хэлчих. Тэгвэл таны сэтгэл тань амарч юуны магад вэ гэв.

	— Агата гэлэнмаа,  надад ойртоод ирээч... ойрхон... бүр ойрхон гэм... Хүнд үг яриагаа сонсгох хэрэггүй. Би бүгдийг илэн далангүй өчөөдөхье,  бүгдийг шүү,  харин үгийг минь задруулав аа... Та түүнийг харсан уу?

	— Хэнийг тэр вэ,  хатагтай?

	— Хэн ч түүн шиг дур булаах чадалгүй нь үнэн биз? Ямар сайхан алхаа гишгээтэй гээч! Ямар сайхан зан аальтай гээч! Ямар сайхан буянтай гээч! Юутай даруу гээч! Түүнд очоод хэл... Аа,  үгүй ээ,  юу ч битгий хэл,  битгий яв... Та нар түүнд ойртон очиж чадахгүй сахиулсан тэнгэрүүд түүнийг харж хамгаалж байгаа юм,  эргэн тойрон нь хамгаалж байгаа юм. Сахиулсан тэнгэрүүдийг би харсан. Та ч харна,  танд ч бас аймшиг төрнө. Битгий яв... Очих юм бол түүнд юу хэлэх вэ? Түүнийг ичээхээргүй ямар нэг юм бодож олоорой...

	— Харин,  хатагтай та,  өөрийнхөө тэргүүнтэй уулзах юм биш үү?

	— Тийм ээ,  тийм... Үгүй ээ,  үгүй,  би түүний хэлэх юмыг мэдэж байна. Би үгийг нь зөндөө сонссон... Юу сонсох юм би түүнээс?... Хэрэв ой ухаанаа алдаж чадвал уу!... Хэрэв би үгүй хоосонд эргэн орох юм уу,  дахин төрвөл үү!... Захирлыг ер битгий дуудаарай. Надад манай багш Есүс Христийн тачаадлын тухай уншиж өгвөл зүгээр сэн. Уншаарай... Аятайхан болж байна... Намайг ариутгахын тулд ганцхан дусал л цус хэрэгтэй... Харж байна уу,  хажуу хавирганаас нь бургилаад гараад ирлээ... Энэ ариун шархыг миний толгой руу явуулаарай... Цус нь над руу урсаж байна. Харин биед тогтохгүй байна... Би нас нөгчсөн... Энэ загалмайг зайлуулаарай... Алив надад аваад ир...

	Христийн дүртэй тэр загалмайг авч өгвөл хоёр гартаа чанга барьж,  энд тэнд нь үнсээд өгүүлрүүн:

	— Энэ нүд нь,  энэ уруул нь,  хэзээ би тэр бүсгүйтэй дахин уулзах вэ? Агат гэлэнмаа,  намайг хайртай гэж түүнд хэлээрэй. Миний байдлыг яруу сайхан яриарай. Намайг үхэж байна гэж хэлээрэй.

	Түүний хамраас цус гоожив. Цусыг нь тогтоох арга хэрэглэв. Гэвч өвчин нь энэ ерөндгөөс болж улам дордож байх шиг санагдав. Би танд гүүний үйлдсэн бүх зохимжгүй үйлдлийг дүрслэн,  дэмийрэхэд амнаас нь гарсан ёозгүй үгийг тэр бүр давтаж зүрхэлсэнгүй. Тэр бээр гараа аандаа л духандаа тулж,  толгойноосоо ямар нэгэн зэвүүн саналга,  хий үзэгдлийг тонилгох гэж байгаа мэт суудаг байв. Ямар ч хий үзэгдэл юм бэ бүү мэд! Хөнжилдөө шургангаа нүүр амаа даавуугаар нь бүтээв.

	— Энэ дур татагч. Яг тэр мөн. Ямар хачин овор төрхтэй болоо вэ? Рашаан аваад над руу цацаарай... Болно оо,  болно,  одоо үгүй болчихлоо.

	Түүнийг хорьсон боловч шорон нь бат бэхгүйн харгаагаар нэг удаа зугтан гарч амжжээ. Хувцас хунараа урж тастан,  байшингийн гудмаар чармай нүцгэн гүйв. Зөвхөн хоёр гараас нь тасархай оосрын үзүүр унжжээ. Хашхирсан үг нь гэвэл:

	— Би та нарын ширээт гэлэнмаа байна. Та нар цөмөөрөө тангараг өргөсөн,  надад захирагдах ёстой. Тэгтэл та нар,  намайг шоронд хорьжээ. Тэнгэр нь хаясан амьтад! Миний сайхан сэтгэлийн шан энэ,  га нар намайг доромжилж байна,  энэ миний дэндүү номхных,  гайгүй цээ... Түймэр!... Алан хядаж байна!... Хулгайлж байна!... Амь авраарай!... Терез гэлэнмаа над руу ирээрэй... Сюзанн гэлэнмаа над руу ирээрэй...

	Гэвч түүнийг барьж аваад шоронд нь авчрахад хэлсэн нь:

	— Та нарын зөвөө зөв. Ээ лүд,  би солиорчхож. Тэрийгээ мэдээд байна би.

	Заримдаа есөн шидийн тамлалын дүр зураг нүдэнд нь үзэгддэг байжээ. Хүзүүгээ оосорлуулж,  гараа ардаа хүлүүлсэн эмэгтэйчүүд нүдэнд нь үзэгдэнэ. Заримдаа тэд гартаа бамбар барьчихсан харагддаг байжээ. Тэр олны өмнө гэмээ наманчилж байгаа бүсгүйчүүдтэй нийлэлдэн алуурчны газар хүргэгдэж ирэв. Зандалчинд хэлсэн нь:

	“Би ийм хувь тавилантай хүн. Ийм хувь тавилантай хүн. Хэрэв энэ тамлал эцсийнх байсан бол доо,  гэвч мөнхийн,  мөнхийн улаан гал!...”

	Би энд худлаа юм ер хэлсэнгүй. Үүнээс өөр үнэн гэж хаана байх вэ дээ. Тэгвэл энэ хуудаснуудыг бузарлана хэмээн нүүрээ хийх газраа олохгүй сэн.

	Ширээт гэлэнмаа ийм гаслантай байдалтай хэдэн сарын дараа үхэв. Яаж үхсэн гэж санана түүнийг,  бэйс ноёнтон! Би түүнийг амьсгал хураахдаа цөхрөл нүглийн аймшигт үзэгдлээс салж чадахгүй байхыг харсан билээ. Тэр хүний нүдэнд эрлэгийн элч нар тойроод,  сүнсийг нь авах гээд байгаа үзэгджээ. Амьсгал нь давхцан “Тэр тэр!...” хэмээн өгүүлж,  гартаа барьсан Христийн дүрийг баруун зүүн тийш нь тавьж байжээ. Тэгээд,  “Тэнгэр минь!... тэнгэр минь!...” гэж гууглан хашхирч байлаа. Терез гэлэнмаа удалгүй түүний араас одов. Бид нар шинэ ширээт гэлэнмаатай боллоо. Тэр эмэгтэй хижээл настай,  ихээхэн мухар сүсэгтэй,  хатуу ёс заншилтай хүн байв.

	Намайг түрүүчийнх нь ширээт гэлэнмааг илбэдсэн гэж буруушаасныг тэр ширээт гэлэнмаа үнэмшиж,  миний зовлон дахиад л эхлэв. Шинэ захирал маань мөн л дээдчүүлийнхээ хавчлагад өртөгдөж,  намайг сүмээс оргон зайл гэж зөвлөсөн билээ.

	Би оргохоор төлөвлөж байлаа. Шөнийн арван нэг,  арван хоёр цагийн хооронд цэцэрлэг рүү гарав. Над руу олс шидэж,  би түүнийг бэлхүүсээрээ уяв. Олс тасарч унаад,  өвдөг шалбаран,  бүсэлхийгээрээ сүрхий бэртэв. Хоёр дахь,  гурав дахь удаагаа оролдоод намайг хэрмийн дээр гаргав. Ингээд буулаа. Юутай их гайхсан гэж санана! Аятайхан гэргэнд суух юм гэж бодсон чинь нэг муу зөөврийн сүйх тэрэг зогсож байх юм. Чингээд нэгэн залуу хуврагтай хамт Парис руу замд гарлаа. Би түүний үгний өнгө,  дураараа дургих байдлаас урьд тохиролцсон хэлэлцээтэй огт тохирохгүй шинжтэйг мэдээд,  сүмдээ үлдсэн ч дээр байж уу даа гэж амаа барьсан билээ. Ахуй нөхцөл маань тон горьгүй боллоо.

	Сүйх тэргэнд юу тохиолдсоныг би бичих ёстой. Юу болсон гэж санана! Ямар хүн гээч вэ! Намайг орилоход дэлбэгч орж ирж хамгааллаа. Дэлбэгч,  хувраг хоёр ширүүн зодолдов.

	Би Парист ирэв. Тэрэг бяцхан гудамжинд харанхуй агаад балиардуу зам руу харсан явцуу хаалганы дэргэд зогсов.

	Сууцны эзэгтэй миний өөдөөс ирж хамгийн дээд давхарт,  барагтайхан тавилгатай,  жижиг тасалгаанд байрлуулав. Хоёрдугаар давхрыг эзлэн суудаг эхнэр надтай ирж уулзав.

	— Та нас залуу байна,  уйдах болно шүү,  жаал бүсгүй минь. Доошоо над руу буу. Тэнд эр,  эм сүрхий хүмүүстэй танилцана. Хүн бүхэн эелдэг зөөлөн биш л дээ. Тэгэхдээ,  өөр шиг чинь л залуу улс. Ярьж хөөрнө,  тоглоно,  дуулна,  бүжиглэнэ. Ер нь бүх хөгжөөн наргиан бий. Та манай эрчүүдэд нүүр өглөө гэхэд бүсгүйчүүд нь уурлах ч үгүй,  хардах ч үгүй шүү. Очоорой жаал бүсгүй минь...

	Надтай ярилцсан энэ авгай насаар нэлээд хижээлдүү бөгөөд зөөлөн харцтай,  аяархан дуутай,  их зулгуй үгтэй хүн байв.

	Энэ байшинд би арван тав хонохдоо намайг хулгайлсан жудаггүй эрийн бүхий л хяхалт хавчилтад орж энэ сэжигтэй газарт болж буй янз янзын шившигтэй явдлыг ажиглан,  тэндээс оргон зайлах аятай тохиолдлыг хором бүр отож суув.

	Эцсийн бүлэгт би ийм тохиолдлыг оллоо. Шөнө орой болсон байлаа. Хэрэв манай сүм хажууханд байсан бол би лав гүйгээд орчихсон буй за. Хаашаа явж байгаагаа ч үл мэдэн гүйгээд байлаа. Хэдэн эрэгтэй хүн намайг зогсоолоо. Ар нуруугаар хүйт даагаад явчхав. Лааны нэг худалдааны мухлагийн босгонд ядарч туйлдсанаас болж ухаан алдан унажээ. Намайг арчилж сувилсан байна. Ухаан орвол нэг муу ханзархуу юман дээр хэвтэж байлаа. Хэдэн хүн дэргэд байх юм. Намайг хэн болохыг асуув. Юу гэж хариулснаа ч мэдэхгүй байна. Мухлагийн үйлчлэгч бүсгүйг намайг хүргэж өг гэв. Би түүний гараас сугадаж хоёул алхлаа. Нэлээд хол яваад тэр охин надаас

	— Бүсгүй минь,  хаашаа алхаж байгаагаа мэдэж байгаа биз дээ? гэж асуув.

	— Үгүй ээ,  хүүхээ,  эмнэлэг рүү явж байгаа юм биш үү?

	— Танд гэр орон байхгүй юм уу?

	— Аяа хохой,  үгүй шүү.

	— Ийм орой хөөгдөхөөр та юу хийчихсэн хүн бэ дээ! Аа,  бид гэгээн Катерины хаалганы өмнө ирлээ. Хаалгаа нээж өгөх нь үү,  үгүй юу,  юу ч боллоо гэсэн битгий айгаарай. Таныг гудамжинд үлдээхгүй,  арга мухардвал надтай явж унтана гэв.

	Би лааны наймаачныд буцаж ирлээ. Намайг сүмээс оргохдоо унаж хөл зулгарсныг үйлчлэгч бүсгүй үзээд дуу алдав. Би тэнд тэр шөнийг өнгөрөөгөөд маргааш орой нь Ариун Катеринд ирж гурав хонотол нэг бол нийтийн хоногийн газарт оч,  эсвэл тэнд эхлээд гарах байранд ор хэмээн шаардав.

	Ариун Катерины орогнох газар эр,  эм олон хүний дарангуйлалд өртөхөө шахав. Яагаад вэ гэвэл,  сүүлд нь над хэлснээр бол тэнд завхай зайданчууд,  мөн олз омог хайсан хотын зууч чавганц нар ирдэг гэсэн билээ. Хэдийгээр үгүйрч доройтсон ч би тэдний уруу татах гэсэн бүдүүлэг аргад бууж өгөөгүй. Хувцас хунараа зарж өөртөө яг тохирсон бошинз авч өмслөө.

	Би нэгэн угаалгын газарт үйлчилгээний ажилд орлоо. Одоо ч би энд байгаа билээ. Угаасан цагаан даавуу хүлээн авч индүүддэг. Ажил их хүнд,  хоол унд муутай, орон байр ч тохьгүй,  хаа дайралдсан газраа хоноглодог. Гэхдээ надтай хүнч ёсоор ханддаг. Нөхөр нь дэлбэгч,  эхнэр нь ширүүвтэр зантай,  хэр нь сэтгэл сайтай. Хэрэв би тайван амьдарна гэж найдах бол ийм хувь заяанд сэтгэл хангалуун байх сан.

	Цагдаагийн газар намайг оргуулсан хүнийг баривчилж,  сүмийн эрхтэн дархтнуудын мэдэлд шилжүүлсэн гэдгийг сонслоо. Хөөрхий зайлуул. Би яах вэ,  түүний төлөө л харамсвал зохих юм шүү. Тэр хүний оргох гэсэн нь бөөн шуугиан тарьжээ. Шуугиан дэгдээсэн хэргийг шашныхан юутай их хатуу ширүүн ялладгийг та мэдэхгүй биз. Түүнийг нэг насаар нь шоронд хорино шүү дээ. Хэрэв би баригдвал намайг ч гэсэн тийм хувь тавилан хүлээж байгаа. Гэхдээ тэр хүн зовлонг надаас илүү даан амьд явж чадна. *

	Унасны харгаагаар өвдөг шархиран өвдөж эхэллээ. Хөл хавджээ. Ганц ч алхаж чадахаа болилоо. Суугаагаараа ажиллах юм,  босоогоороо ажиллаж дөнгөхөө байлаа. Гэхдээ эдгэнэ гэхээс би үнэхээр айгаад байлаа. Юу вэ гэвэл тэндээс гадагш огт гарахгүйн тулд өөр ямар шалтаг олох вэ? Гудамжинд үзэгдээд ямар аюулд тулгарах бол? Аз болоход надад нэлээд цаг хугацаа байлаа. Миний хамаатнууд намайг Парист байгаа гэдэгт мэдээжээр эргэлзэхгүй тул аль болохоор эрж сураглаж буй нь лав. Манури ноёнтныг дуудаж,  суудаг дээвэртээ уулзан зөвлөгөө аван ёсоор нь явах гэсэн боловч байхгүй ажээ.

	Би үргэлжийн зовуурьтай байна. Байшинд ч,  шатан дээр,  гудамжинд ч,  өчүүхэн чимээ гарахад л айн цочдог,  модны навчис шиг л чичрэх юм. Хөл дээрээ арайхийн тогтдог. Хийж байсан юм гараас хар аяндаа унадаг боллоо. Шөнөжингөө нойргүй хонодог,  хэрэв унтвал тэгсхийгээд сэрчихдэг. Ганцаараа ярьж,  дуудан хашхирдаг. Миний ойр хавь байгаа улс намайг юу гэж бодож байгаа бол,  бүү мэд.

	Миний оргосныг хэвлэлээр зарласан бололтой. Тэгэх байсан юм. Надтай хамт ажилладаг нэг бүсгүй энэ тухай надад ярьсан бөгөөд намайг гутаах хамгийн муу муухай юм бичиж,  хүний арга барагдмаар юм санаанаасаа зохиосон байна гэдгийг мэдлээ. Аз болоход,  тэр дэнгийн эсрэг харж,  хэц дээр нойтон даавуу дэлгэж байсан тул миний балмагдахыг харсангүй. Гэвч,  эзэгтэй миний уйлахыг ажиглаад хэлсэн нь:

	— Мари,  юу болоо вэ? гэж асуув.

	— Юу ч болоогүй гэж би хариуллаа.

	— Яалаа гэнэ ээ,  ёс суртахуунгүй,  сүжиггүй,  бас тэгээд нэг өөдгүй хуврагтай сэртэнтэж хамт сүмээс оргосон тэр муу гэлэнмааг өрөвдөж суух тэнэг амьтан юм гэж үү та? Түүнд зовж тарчлаад байх юу байсан юм бэ? Ууж идэх,  унтах,  бурханд мөргөхөөс өөр ямар ажил байсан юм бэ түүнд. Сүмдээ их л тухтай байсан байж таарна. Ямар элэнцгээ хүссэн юм бэ тэр. Хэрэв тэнгэр ийм байхад гурав дөрвөн удаа голд явуулчихсан бол хашраад хаачих ч үгүй байсан байх даа тэр...

	Энэ үгэнд нь би “их л зовж дээ тэр” гэж хариу хэллээ. Дуугүй байх нь дээр байжээ гэж бодлоо. Учир нь тэр:

	— Иймэрхүү салтагчинг бурхан шийтгээд өгнө... гэж хэлэв.

	Энэ үгнээс нь болж

	— Хүүе Мари,  юу бодоо вэ? Унтаад байвал ажил тань урагшаа явахгүй шүү дээ гэж эзэгтэйг хэлэх хүртэл нь ширээ рүүгээ тонгойж суулаа.

	Би сүмд үнэхээр таалал үгүй хүн,  энэ миний олон үйлдлээр танигдана. Гэхдээ би шашны нэлээд хэдэн зан үйлд дадал болсон юм. Тэрийг бодож саналгүй хар аяндаа давтдаг. Жишээлбэл,  хонх цохихтой зэрэг загалмайлах юм уу,  өвдөг дээрээ сөхрөн суудаг. Хаалга тогшихтой зэрэг Аvе гэж дуугардаг. Юм асуувал за буюу үгүй,  эрхэм эх буюу гэлэнмаа минь гэсэн товчхон үгээр хариулдаг. Хэрэв гаднын хүн ороод ирвэл гараа цээжин тушаа авчран загалмайтны ёсоор наманчлах бөгөөд борви бохирон ёслохын оронд мэхийдэг. Надтай хамт ажиллагсад инээцгээн намайг гэлэнмаа болж тоглож байна гэж боддог. Тэдний эндүүрсэн нь нэг их удахгүй,  миний хөнгөн араншин үнэн мөнийг илчлээд өгөх биз. Тэгээд би өнгөрөх байх даа.

	Ноёнтон надад түргэн шиг тус болж үзээч. “Юу хийх яахыг надад заагаад өгөөч” гэж та надад хэлэлгүй яах вэ. Миний хүсэл шалихгүй ээ. Надад цэвэрлэгч юм уу,  угаашийн нярав л олдвол боллоо. Айл гэрийн зарц ч байсан яах вэ. Хамгийн гол нь хөдөө газар,  аль нэг бөглүү мужид хүн амьтан нэг их хүлээн авдаггүй,  сайн сэтгэлт хүмүүсийн дэргэд олны нүднээс далдуур амьдран суувал л боллоо. Хөлсний тухай ямар ч хамаа байхгүй,  аюул ослоос ангид,  амралт эдэлдэг бөгөөд ус талхтай л бол боллоо. Миний ажилсгийг хүн үнэлнэ гэдэгт итгээрэй. Би гэртээ байхдаа ажил хийж сурсан,  насаар би бага,  зөөлөн ааль зантай хүн. Хөл эдгэрэхээр тамир сууж ажилдаа түүртэхгүй. Би оёж,  нэхэж,  хатгамал хийж,  угааж цэвэрлэж чадна. Сүмд суугаагүй байхдаа өөрийнхөө сүлжээсэн хөвөөг ч янзалдаг байсан. Одоо хийвэл гар амархан эвлэх байх. Би юманд эвтэй дүйтэй байж чадна. Аливаа юманд хүлцэнгүй байж дөнгөнө. Би хоолойгоор муугүй,  хөгжим мэднэ. Даруулт хөгжмийн зэмсгээр хөгжимдөж,  хөгжимд дуртай аль нэг эх хүнийг сэргээж чадна. Хүүхдүүдэд нь ч хөгжмийн хичээл зааж чадна. Харин сүмийн хүмүүжлийн дадал заншил маань л намайг илчлэх вий гэхээс айх юм. Хэрэв үс засахыг сургана гэвэл би дуртай. Багш аваад энэ зовлонгүй урлагийг удаж түдэлгүй эзэмшинэ. Ноёнтон,  боломжийн нөхцөл,  ердөө л байгаа нөхцөл,  энэ л надад боллоо,  хэмжээнээс хэтэрсэн юм руу би огт тэмүүлэхгүй. Та намайг ёс суртахуунтай гэж бодож болно,  хэдийгээр өнгөцхөн мэт боловч надад ёс суртахуун бий,  тэр ч байтугай би бурхныг ч хүндэтгэдэг хүн,  бурхан л намайг зогсоогоогүй бол миний бүх зовлон төгсгөл болж хүнээс айх,  эмээх юмгүй болох байсан юм. Сүмийн цэцэрлэгийн захад орших гүнзгий худаг руу хэчнээн ч удаа би дөхөж очлоо! Би тийшээ очоогүй нь ямар учиртай вэ гэвэл намайг тэрний хувьд чөлөөтэй тавьсан юм. Надад ямархан хувь заяа оногдсоныг би мэдэхгүй,  гэхдээ хэзээ нэгэн цагт аль нэг сүмд буцаж очих хэрэгтэй боллоо гэхэд юу ч боллоо гэсэн яагаад ч эвлэрэхгүй. Хаана ч худаг бий. Ноёнтон,  намайг өрөвдөж үзээч,  хүний мөс гаргаж хайрлаач.

	— Би тартагтаа тултал ядарчээ. Аймшиг зовлон гэтэж,  амар тайван надаас хулжжээ. Яарч бичсэн энэ өчлөө толгой тархи сэргэлэн байхдаа саяхан дахиж нэг уншаад аз заяагүйгээ мөр бүхэнд яг үнэнээр нь харин өөрийгөө арай л эевэргүү зөөлөн мэт үзүүлснээ мэдлээ. Гэхдээ ямар ч далдын санаагүй шүү! Эрчүүдийг бид өөрсдийнхөө зовлон зүдрэлийн зургаас өнгө зүсний зурагт амархан татагддаг гэж боддог ч юм уу даа. Тэдний сэтгэлийг уяруулахаас урхидан татахад амархан. гэж боддог юм биш биз. Үнэндээ би тэднийг их муу мэддэг. Үүнийг мэдье гэхэд би өөрийгөө муу судалсан хүн юм. Ямар ч байлаа гэсэн ; онцгой өрөвч зөөлөн гэгддэг бэйс намайг өөрийнх нь энэрэлт сэтгэлд бус,  харин эр хүний нь хувьд хандаж байна гэж эргэлзэлгүй санавал намайг ямар хүн гэж бодох бол? Энэ бодол л намайг түгшээж байна. 

	Үнэндээ эм хүйстэн бүхэнд төрдөг зөн мэдрэхүйг надад хамааруулах гэвэл ихээхэн эндүүрэл болно. Би бүсгүй,  хүн юмыг яаж мэдэх вэ,  бяцхан аальгүй ч байж мэднэ. Гэхдээ энэ бол жам ёсных,  хиймэл худлаагүйнх шүү.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Жинхэнэ гэлэнмаа болж сахил хуртэхийн омно хоёр жил сумд сууж бэлтгэл хийдэг ажээ.




	[←2]
	 Гэлэн,  гэлэнмаа нарын суух тасалгааг жовгон гэдэг




	[←3]
	 Тэр үеийн францын нэрт бүжиг дэглээч




	[←4]
	 Увсанц гэж угтаа гэлэнмаа гэсэн үг. Гэхдээ сахил хүртэхийн өмнөх үедээ увсанц нэр зүүдэг гэж энд ялган бичив.




	[←5]
	 Дүрэм гэсэн үг. Угтаа төвд үг.




	[←6]
	 Тэр үеийн францын алтан зоосны нэр




	[←7]
	 Сахил хүртэхийн өмнөх үеийн гэлэнмааг увсанц гэж нэрлэв.




	[←8]
	 Тэр үеийн нэгэн нэртэй сүм. 1906 онд уг сүмийг нураажээ.




	[←9]
	 Рамогийн эмгэнэлт жүжгийн Телэрийн ая.




	[←10]
	 Увсанц болохын өмнө сорилтын үе гэж байдаг аж.




	[←11]
	  “Өрөвдөн иигүүлсэхүй" гэсэн үг. Библь судрын уншлага юм. 




	[←12]
	 Нэг лүй арван франкийн алтан зоостой тэнцдэг байжээ.




	[←13]
	 Хялгасаар хийсэн хувцас




	[←14]
	 Хуучин Гэрээс нь Исус Христийн өмнөх Еврейн түүхи йг бичсэн библь судар. Шинэ гэрээс нь Исус Христийн амъдреы сургаалийг эмхэтгэсэн библь судар билээ.




	[←15]
	 Евангилийн сургаалыг шүүмжилсэн сургаал




	[←16]
	 Шоронг хэлжээ.




	[←17]
	 Еврейг хэлжээ.




	[←18]
	 Гэрэлгүйд мөргөлийн аядуу дуулахыг удшийн дуудлага гэдэг.




	[←19]
	 Ордныхом язгуураа харуулах гэж улаан өсгийтэй гутал өмсдөг байжээ.




	[←20]
	 Тухайн үедээ Манури их нэртэй өмгөолөгч байжээ.




	[←21]
	 Эсрэг үйлдэх гэсэн монгол үг




	[←22]
	 Цогцлогч,  морилогч /лат/




	[←23]
	 Тэдний тулд мөргө /лат/




	[←24]
	 Христийн цовдлуулсны дараа цогцос нь гэнэт алга болсныг тэнгэрт одлоо хэмээн тэр өдрийг өөд болсных нь баярын өдөр гэж христийн шашинтнууд тэмдэглэдэг.




	[←25]
	 Сахил хүртээгүй,  сүмд суугч залуу охид.




	[←26]
	 Гэлэнмаа нарын дотуур байрны нэр.




	[←27]
	 Христийн шашинтны “ангель ” гэдэг тэнгэрийг зарим зохиолд монголоор “чагаа тэнгэр ” гэж орчуулжээ.




	[←28]
	 Улаан өндөгний баяраас 50 хоногийн дараа болдог шашны баяр. Ариун сүнс тэнгэрээс бууж ирэн архад (ном түгээгч) нартайгаа уулзсан өдөр гэж католик шашинтнууд энэ баярыг тэмдэглэдэг.




	[←29]
	 Номдоо тэрсэлсэн гэсэн үг.




	[←30]
	 Шулам чи зайл,  эндээс холд шулам минь (лат)




	[←31]
	 “Тэнгэр минь,  зовлонг минь улам нэмээч” гэсэн санаа ажээ.

